
5MATTA  1

 Řexbar Aṣebḥan n Yeccu Lmasiḥ 
s ufus n Matta 

Řectab manis d inɛařq Yeccu Lmasiḥ 
Luk. 3:23-38

1 1Taṣiřet n Yeccu Lmasiḥ, mmis n Dawud, mmis n Ibrahim. 
2Ibrahim ijj-d Isḥaq, Isḥaq ijj-d Yaɛqub, Yaɛqub ijj-d Yahuda d 

aytmas. 3Yahuda ijj-d Fariṣ d Zaraḥ ak-d Tamar, Fariṣ ijj-d Ḥaṣrun, 
Ḥaṣrun ijj-d Aram, 4Aram ijj-d Aminadab. Aminadab ijj-d Naḥcun, 
Naḥcun ijj-d Salmun. 5Salmun ijj-d Buɛaz ak-d Raḥab, Buɛaz ijj-d 
Ɛubid ak-d Raɛut, Ɛubid ijj-d Yessa. 6Yessa ijj-d Dawud ajeǧid, 
Dawud ajeǧid ijj-d Sulayman ak-d temɣart n Uriyas. 7Sulayman 
ijj-d Rḥubuɛam, Rḥubuɛam ijj-d Abiya, Abiya ijj-d Asa. 8Asa ijj-d 
Yucafaṭ, Yucafaṭ ijj-d Yuram, Yuram ijj-d Ɛuzziya, 9Ɛuzziya ijj-d 
Yutam, Yutam ijj-d Aḥaz, Aḥaz ijj-d Ḥizqiya. 10Ḥizqiya ijj-d Manassa, 
Manassa ijj-d Amun, Amun ijj-d Yuciya. 11Yuciya ijj-d Yakunya d 
aytmas di řweqt řami xasen uẓẓřen ɣar tmurt n Babilun. 

 12Awarni řami xasen uẓẓřen ɣar Babilun, Yakunya ijj-d Caɛaltiyil, 
Caɛaltiyil ijj-d Zarubbabil. 13Zarubbabil ijj-d Abihud, Abihud ijj-d 
Alyaqim, Alyaqim ijj-d Ɛazur, 14Ɛazur ijj-d Ṣaduq, Ṣaduq ijj-d Axim, 
Axim ijj-d Aliyud. 15Aliyud ijj-d Aliɛazar, Aliɛazar ijj-d Mattan, 
Mattan ijj-d Yaɛqub. 16Yaɛqub ijj-d Yusef aryaz n Maryem, tenni i d 
ijjin Yeccu umi qqaren Lmasiḥ. 

 17Marra arrawen zi Ibrahim ař Dawud iwḍen arbeɛtac n 
warrawen. Zi Dawud ařami xasen uẓẓřen ɣar Babilun iwḍen 
arbeɛtac n warrawen uca zeg wami xasen uẓẓřen ɣar Babilun ař 
Lmasiḥ iwḍen arbeɛtac n warrawen. 

Axřaq n Yeccu Lmasiḥ 
Luk. 2:1-7

18Aqqa mammec imsar wexřaq n Yeccu Lmasiḥ. Řami yemmas 
Maryem tuɣa-tt d tanemřact n Yusef, iḍhar-d belli nettat teksi 
aɛeddis zi Arruḥ Iqeddsen qbeř mma ad meřcen. 19Aryaz nnes Yusef 
tuɣa iggur nican, war ixs ca ad issuffeɣ man aya ɣar barra, tuɣa 
yarezzu ad as iǧef s tnuffra. 20Am tuɣa ittxarraṣ di man aya, iḍhar 
as-d lmalak n Arebbi di tarjit, inna “A Yusef, a mmis n Dawud, war 
tteggwed ad ɣarek tiři Maryem d tamɣart nnek, minzi min tuřu 
dayes, aqqa netta zi Arruḥ Iqeddsen”. 21Uca ad tařu aḥenjir, ad t 
tsemmid Yeccu, minzi netta ad issenjem aydud (=cceɛb) nnes zi 
ddnub nsen.” 22Marra aya imsar ḥima ad itwakemmeř min inna 
Arebbi s uqemmum n umkacaf am iqqar  

23“Xẓar, taɛzarect ad teksi aɛeddis uca ad tařu aḥenjir, 
ad as ggen ‘Immanuwil’ ” min ixs ad yini 

             ‘Arebbi aqqa-t akidneɣ’.         Ica. 7:14  

24Řami d ifaq Yusef zeg iḍeṣ, igga am mammec t iweṣṣa lmalak n 
Arebbi uca yiwyi-d tamɣart nnes ɣares. 25U netta war ɣares-d 
iqarreb ca ařami d tuřu mmis amenzu uca isemma t ‘Yeccu’. 

Imusnawen n itran zi ccarq 

2 1Řami d ixřeq Yeccu di Baytlaḥm di Yahudiyya deg wussan 
n ujeǧid Hirudus, usin-d ca n imusnawen n itran zi manis d 

tneqqar tfuct ɣar Urcalim, 2qqaren “Mani iǧa wenni d ixeřqen 
d ajeǧid n Wudayen? Aqqa neẓra itri nnes di ccarq, nus-d ad as 
nesjed.” 3Řami isřa ujeǧid Hirudus man aya, innexřeɛ netta d qaɛ 
Urcalim akides. 4Hirudus issmun-d zeg weydud (=cceɛb) marra 
arruyas n ikehhanen d imseřmaden n idlisen uca isseqsa ten x 
mani i d ɣa ixřeq Lmasiḥ? 5Nnan as “Di Baytlaḥm di Yahudiyya, 
minzi d man aya i yuran s ufus n umkacaf (=nnabi)

6‘I cem, Baytlaḥm, tamurt n Yahuda, cem war teǧid ca d tameẓyant 
jar řḥukkam n Yahuda, minzi zzayem i d ɣa iffeɣ řḥakem 

          wenni i ɣa  yarewsen aydud inu, Israyil.’ ”         Mix. 5:2  



7MATTA  2

7Řexdenni iřaɣa Hirudus x imusnawen s tnuffra uca yarzu ad 
yaweḍ ad zzaysen issen řweqt i di tuɣa d iffeɣ itri. 8Xenni issekk 
iten ɣar Baytlaḥm, inna “Ruḥem dinni, tarzum mliḥ x useymi. Mařa 
tufim t, xebbarem ayi, ḥima uřa d necc ad d aseɣ, ad as sejdeɣ. 9Umi 
sřin i wawař n ujeǧid, ruḥen uca itri i ẓrin di ccarq iggur zzatsen 
ařami d yiweḍ uca ibedd sennej i wemcan mani iǧa useymi. 10Řami 
ẓrin itri, dewřen ccuren s řefraḥet tameqqrant aṭṭas. 11Řami udfen 
ɣar taddart, ẓrin aseymi ak-d Maryem, yemmas, wḍan ɣar tmurt 
uca sejden as. Xenni arezmen řeknuz nsen uca wcen as timewca 
(=iriɣaluten): ureɣ, řebxur d řefwaḥet n mirru. 12Umi iweḥḥa 
asen-d di tarjit ij n uɛřam ḥima war ttɛiqqiben ca ɣar Hirudus, 
ɛeqben nitni ɣar tmurt nsen zeg ij n webrid nneḍni. 

Arwař ɣar Miṣra 
13Umi ruḥen, iḍhar-d lmalak n Arebbi ɣar Yusef di tarjit, iqqar 
“Kkar, awi-d aseymi d yemmas, tarewřed ɣar Miṣra, qqim din 
ař cek i ɣa xebbareɣ, minzi Hirudus yarezzu x useymi ḥima ad 
t isshellek.” 14Uca netta ikkar-d, yiwi aseymi d yemmas s ǧiřet 
uca iruḥ ɣar Miṣra. 15Iqqim dinni ařami immut Hirudus, ḥima ad 
itwakemmeř min itwannan zi Arebbi zeg umkacaf am iqqar 

          “Řaɣiɣ-d x Mmi ḥima ad iffeɣ zi Miṣra”.    Huc. 11:1  

Aneqqi n iḥenjiren di Baytlaḥm 
16Řami iẓra Hirudus belli imusnawen cemten t, ixeyyeq aṭṭas uca 
issekk inɣa marra iḥenjiren n Baytlaḥm u zi qaɛ jwayeh i d as-d 
yudsen, marra iḥenjiren zi tnayen iseggwusa swadday ɛlaḥsab 
řweqt i yiweḍ ad issen zeg imusnawen. 17Řexdenni itwakemmeř 
min itwannan zeg umkacaf Irmiya am iqqar

 18“Tmijja tetwaseř di Rama, tɣuyyit d imeṭṭawen d uyejdur aṭṭas. 
Rahil tettru x tarwa nnes, war tettexs ad tetwaɛezza 

               minzi nitni war qqimen.”     Irm. 31:15 

Adwař zi Miṣra ɣar Nnaṣira 
19Řami immut Hirudus, xẓar, iḍhar as-d ij n lmalak n Arebbi di tarjit 
i Yusef di Miṣra, 20iqqar “Kkar, awi-d aseymi d yemmas uca ruḥ 
ɣar tmurt n Israyil, minzi inni tuɣa yarezzun ad nɣen aseymi, aqqa 
mmuten.” 21Řexdenni ikkar, yiwi-d aseymi d yemmas uca yusi-d 
ɣar tmurt n Israyil. 22Maca ařami isřa belli Arxilawus d ajeǧid n 
Yahudiyya deg wemcan n babas Hirudus, iggwed ad iraḥ dinni. 
Arebbi aqqa iweḥḥa as-d di tarjit uca iruḥ ɣar jwayeh n Ljalil. 23Uca 
yusi-d, izdeɣ di tendint qqaren as Nnaṣira, ḥima ad itwakemmeř 
min itwannan zeg imkacafen

 “Ad t semman ‘Nnaṣiri’.” Ica. 11:1 

Yuḥanna Amseɣḍaṣ ittbarreḥ s tgeldit n ijenwan 
Mar. 1:1-8; Luk. 3:1-9, 15-17; Yuḥ. 1:19-28

3 1Deg wussan nni yusi-d Yuḥanna Amseɣḍaṣ, tuɣa ittbarreḥ di 
řexřa n Yahudiyya, 2iqqar “Tubem, minzi tageldit n ijenwan aqqa 

tudes-d.” 3Minzi d wa i xef itwannan zeg umkacaf Icaɛya am iqqar

“Tmijja n wenni ittřaɣan di řexřa 
      ‘Sewjdem abrid n Arebbi, seggem imesraq nnes.’ ”   Ica. 40:3 

4Yuḥanna simant nnes tuɣa yarreḍ arruḍ n taḍuft n iřeɣman, ibekkes 
ij n webyas n yiřem uca macca nnes tuɣa d iburexsen d tamment 
taḥarrect. 5Řexdenni teffeɣ-d ɣares Urcalim d qaɛ Yahudiyya d marra 
jwayeh i d as-d innḍen i Lurdun 6uca twassɣeḍṣen zzayes deg iɣzar n 
Lurdun, neɛmen s ddnub nsen. 7Maca am tuɣa iẓra aṭṭas n Ifarisiyyen 
d Iṣaduqiyyen ttasen-d ɣar useɣḍaṣ nnes, inna asen “A tarwa n 
ifiɣran, wi d awem imřen maḥend ad tarewřem zi lɣaḍab i d ɣa yasen? 
8Ggem řɣiǧet i ɣa iřiqen i ttubet. 9War ttɣiřem ca ad tinim deg yixef 
nwem “Ibrahim d jedditneɣ!”, minzi necc ad awem iniɣ belli Arebbi 
izemmar ad igg zeg iẓra-ya tarwa i Ibrahim. 10Aqqa tacaqurt twassars 
ɣar iẓewran n tcejjura. Kuř tacejjart i war itticcen řɣiǧet tecna, ad 
tetwaqeṣṣ uca ad temmenḍar di tmessi. 11Necc ad kenniw ssɣeḍṣeɣ deg 
waman i ttubet. Maca wenni i d ɣa yasen awarni ayi, netta ijhed xafi, 

4:4 Tiř. 8:3  4:6 Sbḥ. 91:11-12  4:7 Tiř. 6:16  4:10 Tiř. 6:13

necc war sdiheǧeɣ ad as ksiɣ sandaliyat nnes, aqqa netta ad kenniw 
isseɣḍeṣ s Arruḥ Iqeddsen d tmessi. 12Tazzart nnes deg ufus nnes, ad 
izzuzzar andrar nnes qaɛ, ad iyru irden ɣar řmarsi nnes, maca řum ad 
t issecmeḍ s tmessi i war ixessyen.” 

Yuḥanna Amseɣḍaṣ issɣeṭṭaṣ Lmasiḥ s waman 
Mar. 1:9-11; Luk. 3:21-22

13Řexdenni yusi-d Yeccu zi Ljalil ɣar yeɣzar n Lurdun ɣar Yuḥanna, 
ḥima ad itwasseɣḍeṣ zzayes. 14Maca Yuḥanna yugi as, inna “Necc 
ḥdajeɣ ad twassɣeḍṣeɣ zzayek, ma d cek i ɣari-d ɣa yasen?” 15Maca 
Yeccu yarr-d, inna as “Samḥ ayi řexxu, minzi ammu i d aneɣ ittřiq 
ḥima ad nkemmeř marra tasegda.” Uca isamḥ as. 16Ařami tuɣa 
itwasseɣḍeṣ Yeccu, yuři-d zeg waman deɣya. Xẓar, aqqa twarezmen 
as ijenwan uca iẓra Arruḥ n Arebbi ihwa-d amecnaw tadbirt uca 
tarsa xas. 17Xẓar, tusi-d ict n tmijja zeg ijenwan, tenna “Wanita d 
Mmi iɛizzen, dayes ufiɣ marra řefraḥet inu tekmeř.” 

Ibřis ittjarrab Lmasiḥ di řexřa 
Mar. 1:12-13; Luk. 4:1-13

4 1Řexdenni itwandeh Yeccu ɣar řexřa zi Arruḥ ḥima ad itwajarreb 
zeg ibřis. 2Ařami tuɣa iẓumm arebɛin n wussan d arebɛin n ǧyaři, 

yusa as-d jjuɛ ɣar uneggaru. 3Yusi-d ɣares umjarrab, inna as “Mařa 
cek d Mmis n Arebbi, ini i iẓra-ya ad dewřen d aɣrum.” 4Yarr-d xas 
inna “Aqqa tura ‘Bnadem war iddar s weɣrum waha, maca zi kuř 
awař i d ittekken zeg uqemmum n Arebbi.’ ”  5Řexdenni iwyi t ibřis 
ɣar tendint iqeddsen uca issgaɛɛed it ɣar ṭṭarf n tzeqqa n taddart 
iqeddsen, 6inna as “Mařa cek d Mmis n Arebbi, iwa nḍar ixef nnek 
ɣar wadday, minzi aqqa tura ‘Ad iweṣṣa lmalakat nnes xak, ad cek 
ksint x ifassen nsent, ḥima aḍar nnek war ineggeḥ ca aẓru.’ ” 7Yeccu 
inna as “Tura ɛawed ‘War ttjarrab Sidi Arebbi nnek!” 8Ɛawed iwyi t 
ibřis ɣar wedrar yuɛřan aṭṭas, isscen as marra tigeldin n ddunnit d 
uɛuǧi nsent 9uca inna as “Ad ac wceɣ marra man aya, mařa tewḍid 
ayi ɣar iḍaren, ad ayi tsejded!” 10Inna as Yeccu “Ruḥ, a Cciṭan, minzi 
tura ‘Sidi Arebbi nnek d netta umi i ɣa tsejded u i netta weḥdes umi i 
ɣa txedmed.’ ” 11Řexdenni ijj it ibřis uca xẓar, lmalakat usint-id, tuɣa 
sexxarent as. 

Yeccu iɛqeb-d ɣar Ljalil 
Mar. 1:14-15; Luk. 4:14-15

12Řami isřa Yeccu belli Yuḥanna tuɣa itwasellem, iruḥ ɣar Ljalil, 
13ijja Nnaṣira uca yusi-d ɣar Kafarnaḥum tenni ɣar ṭṭarf n řebḥar di 
tmurt n Zibulun d Naftali uca izdeɣ din, 14ḥima ad itwakemmeř min 
itwannan zeg umkacaf Icaɛya am iqqar

 15“Tamurt n Zibulun d tmurt n Naftali deg webrid n řebḥar, 
ɣar ujemmaḍ n Lurdun, Ljalil n řegnus, 

 16aydud i iǧan di taǧest iẓra tifawt tameqqrant 
u x yinni iqqimen di tmurt d tiři n řmewt, 

            aqqa tifawt tenqar-d xasen.”      Ica. 9:1-2

17Zi ssin ibda Yeccu ittbarreḥ, inna “Tubem minzi tageldit n ijenwan 
aqqa tudes-d.” 

Tařaɣit n imeḥḍaren imezwura 
Mar. 1:16-20; Luk. 5:1-11

18Řami tuɣa Yeccu iggur x tma n řebḥar n Ljalil, iẓra tnayen n wawmaten, 
Simɛan umi qqaren Buṭrus d Andrawus umas, tuɣa neṭṭaren tracca di 
řebḥar minzi nitni d ineymaren n iseřman. 19Inna asen Yeccu “Ḍfarem 
ayi-d, ad kenniw arreɣ d ineymaren n iwdan.” 20Ssarsen deɣya 
tiracciwin nsen, ḍfaren t. 21Řami yeɛdu zi ssin tsawent, iẓra tnayen n 
wawmaten nneḍni, Yaɛqub mmis n Zabadi d umas Yuḥanna, tuɣa-ten 
ak-d babatsen Zabadi di tɣarrabut, ɛedřen tiracciwin nsen uca netta 
iřaɣa xasen. 22Deɣya semḥen di tɣarrabut u di babatsen, ḍfaren t. 

Yeccu isseřmad issgenfa 
Luk. 6:17-19

23Tuɣa ittenneḍ di tmurt n Ljalil marra, isseřmad deg isinagugen 
nsen, ittbarreḥ s řexbar aṣebḥan n tgeldit uca issgenfa kuř řehřac 
d kuř řeɛyubat i iǧan deg weydud. 24Iffeɣ řexbar xas di Suriya 
marra uca iwyen-d ɣares marra imehřac inni ɣar iǧan ɛřam kuř 
řehřacat d řeḥriq, d imaryaḥen d yinni ittbarkikkiḍen d ineḍbařen 
uca issgenfa ten. 25Ḍfaren t-id aṭṭas n řɣaci zi Ljalil, zi Dikabulis, zi 
Urcalim, zi Yahudiyya u zeg ujemmaḍ n Lurdun. 

Aḥeddet deg wedrar - Awařen n lbaraka 
Luk. 6:20-23

5 1Řami iẓra řɣaci, yuři ɣar wedrar uca awarni řami din iqqim, 
usin-d ɣares imeḥḍaren nnes. 2Uca yarzem aqemmum nnes, 

isseřmed iten, iqqar 3“Sseɛd n yinni arruḥ nsen izřeḍ, minzi tageldit 
n ijenwan aqqa-tt i nitni. 4Sseɛd n yinni ittecḍinen, minzi nitni ad 
twaɛezzan. 5Sseɛd n imhinen, minzi nitni ad warten tamurt. 6Sseɛd 
n yinni ittřaẓan d yinni ittfaden ɣar tsegda, minzi nitni ad jjiwnen. 
7Sseɛd n yinni yareḥḥmen, minzi ad ɣarsen tiři areḥmet. 8Sseɛd n 
yinni i ɣar iǧa uř izdig, minzi nitni ad ẓaren Arebbi. 9Sseɛd n yinni 
itteggen řehna, minzi nitni ad twasemman tarwa n Arebbi. 10Sseɛd 
n yinni itwaḥṣaren x ssibbet n tsegda, minzi tageldit n ijenwan ad 
ɣarsen tiři. 11Sseɛd i kenniw mařa ɛayaren u marrten kenniw uca 
ad xawem inin kuř awař aɛeffan x ssibbet inu, waxxa ssxarriqen. 
12Farḥem, sřiweřwem minzi řmunet nwem d tameqqrant deg 
ijenwan, minzi ammu i tuɣa iḥṣaren imkacafen inni qbeř nwem. 

Aḥeddet deg wedrar - Tameǧaḥt d tfawt 
Mar. 9:50; Luk. 14:34-35

13Kenniw d tameǧaḥt n tmurt. Maca mařa tameǧaḥt texsar areddi 
nnes, mammec i ɣa negg ad tt narr d tameǧaḥt? War tneffeɛ ɛad i 
walu ḥaca ad temmenḍar ɣar barra, ad xas ɛefsen iwdan. 14Kenniw 
d tifawt n ddunnit. Tandint i iǧan x wedrar, war tzemmar ad 
teqqim tennuffar. 15War ssreqqin řefnar uca ssarsen t sadu řmud, 
maca ssarsen t x řmerfeɛ, xenni ad yarɣ i marra inni iǧan di taddart. 
16Jjem tifawt nwem ad tarɣ i iwdan, ḥima ad ẓaren řexdayem nwem 
icnan, ad ssuɛřan Babatwem i iǧan deg ijenwan. 

Aḥeddet deg wedrar - Yeccu ad ikemmeř ttawrat 
17War ttɣiřem ca belli usiɣ-d ḥima ad ssbeṭṭřeɣ ttawrat niɣ 
imkacafen. Necc war d usiɣ ca ḥima ad ssbeṭṭřeɣ, maca ḥima ad 
kemmřeɣ. 18Minzi s tidett ad awem iniɣ, ař i ɣa ifna ujenna d tmurt, 
war ifenni uřa d ijj n řḥarf niɣ d taneqqiṭ zi ttawrat ař i ɣa imsar 
kuřci. 19Wenni i ɣa issbeṭṭřen zi tweṣṣa-ya icten, waxxa d tameẓyant 
uca isseřmad iwdan ammu, ad itwasemma d ameẓyan di tgeldit 
n ijenwan, maca wenni zzaysent iggin, isseřmad i tent, netta ad 

5:21 Ufɣ. 20:13; Tiř. 5:17  5:27 Ufɣ. 20:14; Tiř. 5:18  5:31 Tiř. 24:1

itwasemma d ameqqran di tgeldit n ijenwan. 20Minzi necc ad awem 
iniɣ, mařa tasegda nwem war tmeqqar ca x tenni n imseřmaden n 
idlisen d Ifarisiyyen, qaɛ war tettidfem ca ɣar tgeldit n ijenwan. 

Aḥeddet deg wedrar - Axeyyeq d uneqqi 
21Aqqa tesřim belli itwanna i řejdud ‘War neqq’ u wenni ineqqen, 
iggur ad itwaḥaseb. 22Maca necc ad awem iniɣ, marra wenni 
ittxeyyaqen x umas, iggur ad xas itwaḥakem. Wenni iqqaren i 
umas ‘A afɣuř’, ad xas teḥkem lmeḥkama tameqqrant n Wudayen 
u wenni iqqaren ‘A abuhaři’ ad itwaḥakem, ad yadef ɣar tmessi n 
jahennama. 23Mařa tewcid taɣarṣt nnek x uɛalṭar uca dinni tɛeqřed 
belli umac aqqa-t x ca xak, 24ejj taɣarṣt nnek din zzat i uɛalṭar, ruḥ 
amezwaru, tṣeřḥed ak-d umac, xenni dweř-d, ewc amewci nnek 
ḥima ad itwaɣarṣ. 25Egg deɣya taddukři ak-d weɣrim nnek mintra 
cek ɛad akides deg webrid, ḥima weɣrim nnek war cek ittiwi ɣar 
řqaḍi, xenni řqaḍi ad cek yawi ɣar umxazni uca ad temmenḍared di 
řeḥbes. 26S tidett ad awem iniɣ, war d teffɣed ssenni, ař i ɣa txeǧṣed 
aṣuldi (='kwadrans') aneggaru. 

Aḥeddet deg wedrar - Zzina 
27Aqqa tesřim belli itwanna i řejdud ‘War zenni ca’, 28maca necc 
ad awem iniɣ, marra wenni i ɣa ixẓaren ɣar temɣart s nnecwet, 
aqqa izna akides deg wuř nnes. 29Mařa tiṭṭ nnek tafusect tegga 
ad tenderfed dayes, ksi tt, tenḍared tt xak, minzi ḥsen ac mařa 
tweddar ij n uɣezdis n arrimet nnek waha uca arrimet nnek marra 
war temmenḍari ca di jahennama. 30Mařa afus nnek afusi yejji 
cek ad dayes tenderfed, qeṣṣ it, nḍar it xak, minzi ḥsen ac mařa 
tweddar ij n uɣezdis n arrimet nnek waha uca arrimet nnek marra 
war temmenḍari ca di jahennama. 

Aḥeddet deg wedrar - Aǧaf 
Mat. 19:9; Mar. 10:11-12; Luk. 16:18

31Aqqa itwanna ɛawed ‘Wenni i ɣa iǧfen i temɣart nnes, ad as iwc 
tabrat n waǧaf’. 32Maca necc ad awem iniɣ, marra wenni i ɣa iǧfen 
i temɣart nnes, war iǧi di ssibbet n tuqeḥbit, ittarra tt ad tezna uca 
wenni i ɣa imeřcen tenni umi iǧfen, aqqa netta izna. 

Aḥeddet deg wedrar - Tijaǧin 
33Aqqa tesřim ɛawed belli itwanna i řejdud ‘War tejjaǧid s ẓẓur, 
maca egg min tejjuǧed i Arebbi’, 34maca necc ad awem iniɣ, war 
tejjaǧam ɛemmarṣ, uřa ɣar ujenna minzi netta d řɛarc n Arebbi, 
35uřa ɣar tmurt minzi nettat d tanebdat sadu iḍaren nnek, uřa ɣar 
Urcalim minzi nettat d tandint n ujeǧid ameqqran, 36uřa ɣar uzeǧif 
nnek minzi war tzemmared ad tarred uřa d ijj n uẓeṭṭu n ucuwwaf 
d acemřař niɣ d abarcan. 37Ad iqqim awař nnek ‘wah’ d ‘wah’, ‘lla’ d 
‘lla’, mana ktar zi man aya, aqqa netta zeg uɛeffan. 

Aḥeddet deg wedrar - War ttxeǧeṣ řɣar s řɣar
Luk. 6:29-30

38Aqqa tesřim belli itwanna ‘Tiṭṭ s tiṭṭ d tiɣmest s teɣmest’, 39maca 
necc ad awem iniɣ, war ttemɛařam ca ak-d uɛeffan, maca wenni 
cek i ɣa isseqqřen ameggiz nnek afusi, seřqa yas uřa d wenneḍni, 
40uca mařa din ḥed ixs ad kic igg ccraɛ uca netta ad ac iksi tcamir 
nnek, aqqa cek arni as uřa d ajeǧab. 41Wenni xak iggin bezzez ḥima 
ad kides tuyured ijj n kilumiter, uyur akides tnayen. 42Man wen 
d ac i ɣa ittaren ca n řḥajet, ewc as tt u wenni yarezzun ad xak 
yarḍeř, war d t ttarra amenni. 

Aḥeddet deg wedrar - Tayri i řɛedyan 
Luk. 6:27-28, 32-36

43Aqqa tesřim belli itwanna ‘Ad texsed amqarreb nnek, ad tcarhed 
řeɛdu nnek’. 44Maca necc ad awem iniɣ, xsem řeɛdyan nwem u 
barkem inni kenniw ineɛɛřen, ggem tcuni i yinni kenniw icarrhen, 
ẓẓaǧem i yinni xawem ittɛeddan uřa i yinni xawem ittdarracen, 
45ḥima ad tiřim d tarwa n Babatwem wenni iǧan deg ijenwan, minzi 
netta issneqqar tfuct nnes x iɛeffanen d iṣebḥanen, yarexxu-d 
i wenẓar ad iwwet x imseggaden u x yinni war iseggden. 46Minzi 
mařa texsem inni kenniw ittexsen, man arbeḥ i ɣarwem? Ma war 
tteggen ayt n ḍḍariba uřa ammu? 47Mařa tseǧmem x wawmaten 
nwem waha i min tetteggem ktar? Ma war tteggen ayt n ḍḍariba 
uřa ammu? ,48Iřim kenniw tkemmřem am mammec uřa d Babatwem 
deg ujenna ikmeř. 

 Aḥeddet deg wedrar - Ṣṣdaqi 

6 1Ḥḍam, war tteggem ca tasegda nwem zzat i iwdan ḥima ad 
kenniw ẓaren. Mařa amya, ad yiři war ɣarwem bu řajar zi 

Babatwem i iǧan deg ijenwan. 2Mařa tṣeddqed, war tt ttegg di řbuq 
am mammec tteggen lmunafiqin deg isinagugen u di zznaqi, ḥima 
ad ten cenɛen iwdan. S tidett ad awem iniɣ, nitni aqqa ufin řajar 
nsen zi beɛda. 3Maca cek, xmi i ɣa tṣeddqed, ittxeṣṣa afus nnek 
azeřmaḍ war issin min ittegg ufusi nnek, 4ḥima ṣṣedqet nnek ad 
tiři s tnuffra uca Babac wenni cek ittwařan di tnuffra, ad cek ixeǧeṣ 
s bṭayṭay. 

Aḥeddet deg wedrar - Taẓaǧit 
Luk. 11:2-4

5Mařa teẓẓuǧed, war ttiřim ca am lmunafiqin inni iɛjeb asen řḥař 
ad ẓẓaǧen am bedden deg isinagugen d tɣemmura n zznaqi ḥima 
ad ten ẓaren iwdan. S tidett ad awem iniɣ, aqqa nitni ufin řajar 
nsen zi beɛda. 6Maca cek, mařa teẓẓuǧed, adef ɣar wexxam nnek 
uca belleɛ tawwart, ẓẓaǧ i Babac wenni iǧan di tnuffra uca Babac 
i ittwařan di tnuffra d netta i cek i ɣa ixeǧṣen s bṭayṭay. 7Mařa 
teẓẓuǧem war ttɛawadem i wawař ixwan amecnaw inni zi řegnus, 
ittɣiř asen s wawařen nsen aṭṭas ad asen iseř. 8War ttiřim am nitni, 
minzi Babatwem issen min teḥdajem qbeř mma d as i ɣa tettarem. 
9Ammu i ɣa teẓẓaǧem kenniw ‘A Babatneɣ i iǧan deg ijenwan, isem 
nnek ad yiři itwaqeddes, 10ejj ad d tas tgeldit nnek uca am mammec 
cek texsed ad tiři deg ujenna, ad tiři ɛawed ammu di tmurt. 
11Ewc aneɣ ass-a aɣrum n kuř ass. 12Ƴfar aneɣ imarwusa nneɣ am 
mammec nsameḥ i yinni i d aneɣ ittursen. 13War d aneɣ ssidif ca 
deg uɣekkwi, maca senjem aneɣ zeg uɛeffan, minzi tageldit d jjehd 
d uɛuǧi ad iřin i cek i řebda qaɛ, amin!’ 14Mařa kenniw tsamḥem i 
iwdan i uxeṭṭu nsen, uřa d Babatwem i iǧan deg ijenwan ad awem 
iɣfar. 15Mařa kenniw war tettsimiḥem i iwdan i uxeṭṭu nsen, uřa d 
Babatwem i iǧan deg ijenwan war iɣeffar ca axeṭṭu nwem. 

Aḥeddet deg wedrar - Aẓummi 
16Mařa tẓummem, war tteggem aɣembub abarcan am lmunafiqin, 
inni issneqřaben aɣembub nsen ḥima ad ten ẓaren iwdan belli aqqa 

ẓummen. S tidett ad awem iniɣ, aqqa nitni ufin řajar nsen zi beɛda. 
17Maca cek, mařa tẓummed, dhen azeǧif nnek uca sired aɣembub 
nnek, 18ḥima war tbinid ca i iwdan belli tẓummed, maca i Babac 
wenni iǧan di tnuffra uca Babac i ittwařan di tnuffra, aqqa netta i 
cek i ɣa ixeǧṣen. 

Aḥeddet deg wedrar - Řeknuz deg ujenna 
Luk. 12:33-34, 11:34-36, 16:13

19War smunam ca řeknuz da di ddunnit mani i ɣa ten tecc tcinda 
d ddra u mani i ɣa ssnuqqben ixewwanen, ad ten acaren. 20Maca 
smunem i yixef nwem řeknuz deg ujenna mani war ten tettett ca 
tcinda d ddra u mani war ssnuqquben ixewwanen war ten ttacaren. 
21Minzi mani i ɣa yiři řkenz nnek, aqqa uřa d uř nnek ad din yiři 
ɛawed. 22Řefnar n arrimet netta d tiṭṭ. Mařa tiṭṭ nnek aqqa teṣfa, 
ad tiři arrimet nnek marra d tifawt. 23Mara tiṭṭ nnek d taɛeffant, 
xenni ad tiři arrimet nnek marra d taǧest. Mařa tifawt tenni dayek 
d taǧest, mecḥař temɣar taǧest! 24Uřa d ijj war izemmar ad ixdem i 
tnayen n isiditen, minzi netta ad icarh ijjen ad ixs wenneḍni niɣ ad 
iṭṭef deg ijjen ad isseḥqar wenneḍni. Kenniw war tzemmarem ad 
txedmem i Arebbi d ‘Mamun’. 

Aḥeddet deg wedrar - Imunas 
Luk. 12:22-34

25X uyenni ad awem iniɣ, war kessim amnus di tudart nwem min 
i ɣa teccem niɣ min i ɣa teswem uřa i arrimet nwem mammec tt i 
ɣa tessyarḍem. Ma war teḥři tudart x macca niɣ arrimet x warruḍ? 
26Xẓarem ɣar ijḍaḍ n ujenna, aqqa nitni war zarrɛen, war mejjaren 
uca war ttxemmiřen di řemrasi, waxxa amenni Babatwem deg ujenna 
i ten isseccan. Ma kenniw war tessekkwim ca ktar aṭṭas xasen? 27Man 
wen zzaywem izemmar s wemnus nnes ad yarni uřa d ijj n uɣiř di 
tzuggart nnes? 28U mayemmi tkessim amnus i warruḍ? Xẓarem 
mammec ɣemmyen ijejjigen (=nnuwac) deg iyyar, waxxa nitni war 
xeddmen, war ttqareḍcen. 29Ad awem iniɣ, uřa d Sulayman di marra 
aɛuǧi nnes war yarḍ ca am ijjen zzaysen. 30Mařa Arebbi issyarḍ řeḥtic 
n iyyar i iǧan ass-a uca tiwecca ad immenḍar di tefqunt, ma xenni war 
kenniw issyirreḍ aṭṭas ḥsen zzayes, a kenniw i di iǧa drus n liman? 

31X uyenni war kessim ca amnus, teqqarem ‘Min i ɣa necc?’ u ‘Min i 
ɣa nsu?’ niɣ ‘Min i ɣa nyarḍ?’ 32Aqqa řegnus arezzun man aya marra. 
Aqqa Babatwem deg ujenna issen belli teḥdajem man aya marra. 
33Maca kenniw, arzum amezwaru x tgeldit n Arebbi d tsegda nnes 
uca Arebbi ad awem yarni x man aya marra. 34War kessim amnus i 
min i ɣa imsaren tiwecca, minzi tiwecca ad teksi amnus i yixef nnes. 
Icfa i kuř ass tuɛeffna nnes. 

Aḥeddet deg wedrar - Axecciw d tḥenact 
Luk. 6:37-38, 41-42

7 1War ḥekkmem ḥima war tetwaḥakamem, 2minzi ɛlaḥsab 
řḥukm i zi i ɣa tḥekmem ad tetwaḥakmem u ɛlaḥsab řeɛbar i 

zi i ɣa teɛbarem ad tetwaɛbarem ɛawed. 3Mayemmi txeẓẓared ɣar 
uxecciw di tiṭṭ n umac, maca war tḥekkared ca i teḥnact tenni di 
tiṭṭ nnek? 4Xenni mammec i ɣa tegged ad tinid i umac ‘Ejj ayi ad 
ac-d ssuffɣeɣ axecciw zi tiṭṭ nnek’ uca xẓar, aqqa cek ɣarek taḥnact 
di tiṭṭ nnek?” 5A cek lmunafiq, suffeɣ-d amezwaru taḥnact zi tiṭṭ 
nnek, xenni tzemmared ad texẓared mliḥ ḥima ad tessuffuɣed 
axecciw zi tiṭṭ n umac. 6War ticcem min iǧan iqeddsen i yiṭan, war 
neṭṭarem ca tiyaqutin nwem i iřfan, ḥima war xasent ɛeffsen s 
iḍaren nsen uca ad ɣarwem nqeřben, ad kenniw mezzqen. 

Aḥeddet deg wedrar - Ṣbarem di tutra i Arebbi 
Luk. 11:9-13

7Ttarem, ad awem immewc. Arzum, ad tafem. Sqarqbem, ad awem 
itwarzem. 8Minzi marra wenni i ɣa ittaren ad iṭṭef u wenni i ɣa 
yarzun ad yaf u wenni i ɣa issqarqben ad as itwarzem. 9Niɣ man 
bnadem jarawem, mařa mmis ittar as aɣrum, ad as iwc aẓru? 10Niɣ 
mařa ittar as tasřemt, ad as iwc afiɣar? 11Mařa kenniw, waxxa 
kenniw d iɛeffanen, aqqa tessnem mammec i ɣa tewcem min 
iṣebḥen i tarwa nwem, mecḥař ɛad Babatwem i iǧan deg ijenwan ad 
iwc min iṣebḥen i yinni d as i ɣa ittaren? 12Qaɛ am mammec texsem 
ad awem ggen iwdan, ggem amya kenniw i nitni, minzi man aya d 
ttawrat d imkacafen. 

Aḥeddet deg wedrar - Tawwart iḥṣaren 
Luk. 13:24

13Adfem zi tewwart iḥṣaren, minzi tawwart temɣar uřa d abrid 
miriw i ittawyen ɣar uhellek uca aṭṭas i zzayes ittadfen. 14Mammec 
teḥṣar tewwart u mammec imẓi webrid i ittawyen ɣar tudart uca 
drus n inni t ittafen. 

Aḥeddet deg wedrar - Tacejjart taṣebḥant d tcejjart taɛeffant 
Luk. 6:43-44, 13:25-27

15Ḥḍam ixef nwem zeg imkacafen issxarriqen i d ittasen ɣarwem s 
thidurt n izmaren maca deg iɛeddisen nsen aqqa nitni d uccanen 
itteṭṭfen. 16Zi řɣiǧet nsen ad ten tessnem. Ma ad řeqḍen aḍiř zeg 
isennanen niɣ tazart zi tsekra? 17Ammu kuř tacejjart taṣebḥant 
tettawi-d řɣiǧet teṣbeḥ u kuř tacejjart taɛeffant tettawi-d řɣiǧet 
taɛeffant. 18Tacejjart taṣebḥant war tzemmar ad tewc řɣiǧet taɛeffant 
niɣ tacejjart taɛeffant war tzemmar ad tewc řɣiǧet taṣebḥant. 19Kuř 
tacejjart tenni war itticcen řɣiǧet teṣbeḥ, ad tetwaqeṣṣ uca ad 
temmenḍar di tmessi. 20X uyenni zi řɣiǧet nsen ad ten tessnem. 

Aḥeddet deg wedrar - Man wen i ɣa yadef ɣar tgeldit n ijenwan 
21War iǧi ca kuř ijjen wenni d ayi i ɣa inin ‘A Sidi, a Sidi!’ ad yadef 
ɣar tgeldit n ijenwan, maca d wenni itteggen min ixs Baba i iǧan 
deg ijenwan. 22Aṭṭas i d ayi i ɣa inin deg wass nni ‘A Sidi, a Sidi, ma 
war nkacef ca s yisem nnek, ma war nuẓẓeř x ccwaṭen s yisem nnek 
u s yisem nnek ma war neggi aṭṭas n řeɛjayeb?’ 23Xenni ad asen iniɣ 
‘Ɛemmarṣ war kenniw ssineɣ, beɛɛdem xafi, a kenniw inni itteggen 
min iǧan ḍidd n ttawrat.’ 

Aḥeddet deg wedrar - Taddart x sseǧaḥ 
24Marra wenni ittesřan i wawařen inu, ittegg zzaysen, ad t 
ssemquddeɣ ak-d ij n bnadem d amiɣis wenni ibnan taddart nnes 
x sseǧaḥ. 25Xenni iwta wenẓar, ḥemřen iɣezran, ṣuḍen isemmiḍen 
uca řeqfen taddart nni, waxxa amenni war d tewḍi ca, minzi dsas 
nnes immars x sseǧaḥ. 26Maca marra wenni ittesřan i wawařen 
inu, war zzaysen ittegg, ad yiři amecnaw ij n bnadem d afɣuř, 
ibna taddart nnes x ijdi. 27Xenni iwta wenẓar, ḥemřen iɣezran, 

ṣuḍen isemmiḍen, řeqfen taddart nni uca tewḍa, tuɣa aweṭṭu 
nnes d ameqqran.” 28Awarni řami ikemmeř Yeccu awařen-a, aqqa 
imsar belli řɣaci iqqim ittebhet s useřmed nnes, 29minzi tuɣa 
isseřmad iten amecnaw wenni ɣar iǧa ṣṣulṭa, war iǧi ca amecnaw 
imseřmaden n idlisen. 

Asgenfi n ij n bu-řbarṣ 
Mar. 1:40-45; Luk. 5:12-16

8 1Řami d ihwa zeg wedrar, ḍfaren t-id aṭṭas n řɣaci. 2Uca yusi-d 
ɣares ijjen i di iǧa řbarṣ, iwḍa as ɣar iḍaren, inna “A Sidi, mařa 

texsed, tzemmared ad ayi tessizdeged”. 3Yeccu isswizzed afus nnes 
uca iḥada t, inna “Necc xseɣ, zdeg!” Uca itwassizdeg zi řbarṣ nnes 
řexdenni. 4Inna as Yeccu “Xẓar, war tt tteqqar i ḥed, maca ruḥ, 
scen ixef nnek i ukehhan uca ewc taɣarṣt i Arebbi ɛlaḥsab min 
zzayes iweṣṣa Musa, aqqa-tt d chadet i nitni.” 

Liman ameqqran n řqebṭan arumani 
Luk. 7:1-10; Yuḥ. 4:43-54

5Řami yudef Yeccu ɣar Kafarnaḥum, yusi-d ɣares ij n řqebṭan 
x meyya, ittar zzayes ammu, 6inna “A Sidi, aḥenjir inu izzeř di 
taddart d aneḍbař, aqqa dayes řeḥriq aṭṭas.” 7Inna as Yeccu “Necc 
ad d aseɣ, ad t ssgenfiɣ” 8Uca řqebṭan x meyya yarr-d, inna “A Sidi, 
necc war sdiheǧeɣ ad tadfed swadday i tzeqqa inu, maca ini ijj n 
wawař waha, xenni ad iggenfa uḥenjir inu. 9Minzi uřa d necc ɛawed 
d bnadem sadu ifassen uca ɣari iɛeskariyyen sadu ufus inu, qqareɣ 
i wa ‘Ruḥ!’ xenni ad iraḥ u i wenneḍni ‘As-d’ xenni ad d yas u i 
ismeɣ inu qqareɣ as ‘Egg man aya’ uca ad t igg.” 10Řami isřa Yeccu 
man aya, ittebhet, inna i yinni it-id iḍfaren “S tidett ad awem iniɣ, 
war ufiɣ uřa di Israyil liman imɣar amecnaw wanita. 11Ad awem 
iniɣ, belli aṭṭas i d ɣa yasen zi ccarq zi řɣarb, ad qqimen ɣar ṭṭabřa 
ak-d Ibrahim d Isḥaq d Yaɛqub di tgeldit n ijenwan. 12Maca tarwa n 
tgeldit ad twammenḍaren barra ɣar ṭṭarf aneggaru n taǧest, mani 
i ɣa yiřin imeṭṭawen d uɣezzi n teɣmas.” 13Yeccu inna i řqebṭan x 
meyya “Ruḥ, ad imsar am mammec tumned.” Uca iggenfa uḥenjir 
nnes di tsaɛɛet nni. 

Yeccu issgenfa taḍekkwač n Buṭrus 
Mar. 1:29-34; Luk. 4:38-41

14Řami d yusa Yeccu ɣar taddart n Buṭrus, iẓra taḍekkwač nnes 
tezzeř, dayes timessi. 15Iḥada afus nnes uca truḥ as tmessi, 
řexdenni tekkar, tsexxar xasen. 16Ƴar uɛecci iwyen-d ɣares aṭṭas 
n imaryaḥen. Issuffeɣ řaryaḥat s ijj n wawař uca issgenfa marra 
imehřac, 17ḥima ad itwakemmeř min itwannan zeg umkacaf Icaɛya 
“Aqqa iksi tuḍɛeft nneɣ u yarbu řehřacat nneɣ.”  

Aḍfar n Yeccu 
Luk. 9:57-62

18Řami iẓra Yeccu řɣaci ameqqran i d as-d innḍen, iweṣṣa ten ad 
ẓwan ɣar ujemmaḍ. 19Uca yusi-d ɣares ij n umseřmad n idlisen, inna 
as “A Amseřmad, ad cek ḍfareɣ mani mma i ɣa traḥed” 20Inna as 
Yeccu “Iceɛban ɣarsen ifran u ijḍaḍ n ujenna ɣarsen řeɛwacc, maca 
Mmis n bnadem war yufi ca mani i ɣa isenned azeǧif nnes”. 21Inna 
as ijjen nneḍni zeg imeḥḍaren nnes “A Sidi, ejj ayi d amezwar ad 
uyureɣ ad neḍřeɣ baba.” 22Inna as Yeccu “Ḍfar ayi-d, ejj imettinen 
ad neḍřen imettinen nsen.” 

Yeccu d tḥaryat 
Mar. 4:35-41; Luk. 8:22-25

23Řami inya Yeccu di tɣarrabut, ḍfaren t imeḥḍaren nnes. 24Xẓar, 
tekkar-d ict n tḥaryat di řebḥar ař mani dřent řemwaj taɣarrabut. 
Maca Yeccu tuɣa iṭṭes. 25Usin-d ɣares imeḥḍaren nnes uca 
ssfaqen t-id, nnan as “Senjem aneɣ, a Sidi. Aqqa neccin neggur ad 
netwahellek.” 26Inna asen “Mayemmi tetteggwedem, a kenniw i di 
iǧa drus n liman?” Xenni ikkar, iwebbex isemmiḍen d řebḥar uca 
tusi-d řhudnet tameqqrant. 27Ttbehten iwdan, nnan “Min iɛna wa 
umi isemmiḍen d řebḥar tteggen as array?” 

Asgenfi n tnayen n imaryaḥen 
Mar. 5:1-20; Luk. 8:26-39

28Řami d yiweḍ ɣar ujemmaḍ ɣar tmurt n Gargisanis řqan t-id 
tnayen n imaryaḥen, ffɣen-d zeg imeḍřan, tuɣa muzzaren aṭṭas ař 
mani uřa d ijj war izemmar ad ikk abrid nni. 29Xẓar, sɣuyen, nnan 

“Min din jaraneɣ d cek, a Yeccu, Mmis n Arebbi? Ma tusid-d danita 
ḥima ad aneɣ tɛeddbed qbeř řweqt?” 30Tuɣa din ict n tḥimart n 
iřfan d tameqqrant tiggwej xasen, thedda din. 31Uca ccwaṭen ttaren 
zzayes, nnan “Mařa tessuffɣed aneɣ, ejj aneɣ ad nadef di tḥimart n 
iřfan”. 32Inna asen “Ruḥem!”. Řexdenni ffɣen-d, udfen di tḥimart n 
iřfan. Uca xẓar, taḥimart n iřfan amen tmun teḥduddar zi teysart 
ɣar řebḥar, temmut deg waman. 33Imeksawen arewřen, ruḥen ɣar 
tendint uca xebbaren x qaɛ min imsaren uřa x imaryaḥen. 34Xẓar, 
ffɣen-d aytbab n tendint marra ḥima ad mmeřqan ak-d Yeccu. Umi 
t ẓrin, ttaren zzayes ad iffeɣ zi tmurt nsen. 

Asgenfi n ij n uneḍbař 
Mar. 2:1-12; Luk. 5:17-26

9 1Inya di tɣarrabut uca iẓwa řebḥar, yiweḍ ɣar tendint nnes. 
2Xẓar, iwyen as-d ij n uneḍbař i tuɣa izzřen di qama. Řami 

iẓra Yeccu liman nsen, inna i uneḍbař “Egg uř, a mmi, ddnub 
nnek twaɣfaren.” 3Xẓar, ca n imseřmaden n idlisen nnan jarasen 
“Aryaz-a ittceqqaf di Arebbi.” 4Yeccu, umi issen min di tuɣa 
ttfekkaren, inna asen “Mayemmi tettxemmamem di min war 
iḥřin deg wuřawen nwem? 5Min ihewnen ad iniɣ i wanita ‘Ddnub 
nnek twaɣfaren’ niɣ ad iniɣ ‘Kkar, tuyured!’? 6Maca ḥima ad 
tessnem belli Mmis n bnadem ɣares ṣṣulṭa di tmurt ḥima ad iɣfar 
ddnub” - řexdenni inna i uneḍbař - “Kkar ssenni, ksi tassut nnek, 
traḥed ɣar taddart nnek.” 7Xenni ikkar netta, iruḥ ɣar taddart 
nnes. 8Řami iẓra řɣaci man aya, ttbehten, ssɛuǧen Arebbi wenni 
iwcin ṣṣulṭa amecnaw tanita i iwdan. 

Tařaɣit n Matta 
Mar. 2:13-17; Luk. 5:27-32

9Řami Yeccu ikka ssenni, iẓra aryaz, wenni umi qqaren Matta, 
iqqim ɣar taddart n ḍḍariba. Inna as “Ḍfar ayi-d!” Uca ikkar, iḍfar 
it. 10Uca imsar, řami iqqim ɣar ṭṭabřa di taddart, usin-d waṭṭas n 
ayt n ḍḍariba d imednab, qqimen ak-d Yeccu d imeḥḍaren nnes. 
11Řami ẓrin Ifarisiyyen man aya, nnan i imeḥḍaren nnes “Mayemmi 
ittett umseřmad nwem ak-d ayt n ḍḍariba d imednab?” 12Umi isřa 
Yeccu man aya, inna asen “Inni iṣeḥḥen, war ḥdijen ca aḍbib, 

maca imehřac. 13Ruḥem, ad třemdem min ixs ad ini wawař-a ‘Xseɣ 
areḥmet, maci d taɣarṣt’, minzi necc war d usiɣ ḥima ad řaɣiɣ x 
imseggaden, maca x imednab ɣar ttubet.” 

Aseqsi x uẓummi 
Mar. 2:18-22; Luk. 5:33-39

14Xenni usin-d ɣares imeḥḍaren n Yuḥanna, nnan as “Mayemmi 
nettẓumma neccin d Ifarisiyyen aṭṭas, maca imeḥḍaren nnek war 
ttẓummin ca?” 15Yeccu inna asen “Ma izemmar ad ceḍnen řeḥbab 
n umuřay mintra amuřay ɛad akidsen? Ad d asen wussan mindi 
xasen i ɣa immeksi umuřay, xenni ad ẓummen. 16Uřa d ijj war ittegg 
taneqqič zi tcuqqet n jdid x warruḍ aqdim, minzi nettat ad teqřeɛ 
zeg warruḍ uca arruḍ ad iqqarṣ ktar. 17Binu n jdid war itwagg ca di 
txuncay tibuřay, ḥima war dduqquzent txuncay, ad izeǧeɛ binu uca 
tixuncay ad ḍeyyɛent. Maca binu n jdid itwagg di txuncay n jdid, 
xenni ad twaxemmřen nitni s tnayen.” 

Asgenfi n yeǧis n umeqqran 
Mar. 5:21-43; Luk. 8:40-56

18Am tuɣa issawař akidsen x tmesřayin-a, yusi-d ij n umeqqran isjed 
as, inna “Řexxu yeǧi beḥřa temmut, as-d, sars xas afus nnek uca 
ad teddar ɛawed.” 19Yeccu ikkar, iḍfar it ak-d imeḥḍaren nnes. 20U 
xẓar, ict n temɣart, tuɣa ttazzřen zzayes idammen řmijař n tenɛac 
n iseggwusa, tekka as-d ɣar ḍeffar uca tḥada abeḥřuř n ujeǧab nnes, 
21minzi nettat tuɣa tenna deg ixef nnes “Icfa mɣir ad ḥadiɣ ajeǧab 
nnes, ad ggenfiɣ.” 22Maca inneqřeb-d Yeccu, iẓra itt, inna “Egg uř, a 
yeǧi, aqqa liman nnem i cem issnejmen”. Uca tetwaggenfa temɣart 
nni di tsaɛɛet nni. 23Řami d yusa Yeccu ɣar taddart n umeqqran, 
iẓra iɣeyyaḍen d řɣaci isɣuyyu, 24inna asen “Ffɣem ssa! Taḥenjirt 
war temmut ca, aqqa teṭṭeṣ”, uca ḍeḥcen dayes. 25Ařami ssuffɣen 
řɣaci, yudef ɣar daxeř uca iṭṭef itt zeg ufus nnes, xenni tekkar 
tḥenjirt. 26Uca iffeɣ řexbar ɣar tmurt nni marra. 

Asgenfi n tnayen n idarɣařen d ij n umeryaḥ agnaw 
27Řami ikka Yeccu ssenni, ḍfaren t tnayen n idarɣařen, ttřaɣan 
“Arḥem aneɣ, a mmis n Dawud!” 28Ařami yudef di taddart, usin-d 

ɣares idarɣařen nni. Yeccu inna asen “Ma tumnem belli zemmareɣ 
ad ggeɣ man aya?” Nnan as “Wah, a Sidi” 29Řexdenni iḥada 
tiṭṭawin nsen uca inna “Ad ɣarwem yiři ɛlaḥsab liman nwem” 30uca 
twarezment tiṭṭawin nsen. Yeccu maca iḥarrem iten, inna “Ƴarwem, 
war sargabem ḥed”. 31Maca nitni, ařami ruḥen, ssuffɣen xas řexbar 
di marra tamurt! 32Řami d ffɣen nitni, xẓar, iwyen as-d ij n umeryaḥ 
agnaw. 33Řami netta issuffuɣ cciṭan, issiweř wegnaw. Tuɣa řɣaci 
ittebhet, nnan “Ɛemmarṣ war neẓri amecnaw wanita di Israyil” 
34Maca Ifarisiyyen nnan “S umeqqran n ccwaṭen issuffuɣ ccwaṭen.” 

Yeccu isseřmad issgenfa 
35Yeccu tuɣa ittenneḍ x marra tineddam d dcurat, isseřmad iten 
deg isinagugen nsen, tuɣa ittbarreḥ s řexbar aṣebḥan n tgeldit uca 
issgenfa marra řehřacat d řeɛyubat n weydud. 36Řami iẓra Yeccu 
řɣaci, iḥinn xasen, minzi nitni uḥřen nnhewřen am wuǧi inni war 
ɣar iǧi umeksa. 37Xenni inna i imeḥḍaren nnes “Tameyra temɣar 
aṭṭas, maca aqqa din drus n ixeddamen. 38X uyenni ttarem i Bab n 
tmeyra, ad d issekk ixeddamen i tmeyra nnes.” 

Yeccu ixḍar tenɛac n imeḥḍaren nnes
Mar. 3:13-19, 6:7-13; Luk. 6:12-16; 9:1-6 

10 1Yeccu iřaɣa x tenɛac n imeḥḍaren nnes, iwc asen ṣṣulṭa 
ḥima ad ssuffɣen řaryaḥat imengas u ḥima ad ssgenfan 

marra řehřacat d řeɛyubat. 2Ismawen n tenɛac n imazanen d yina: 
amezwaru nsen Simɛan umi qqaren Buṭrus d umas Andrawus d 
Yaɛqub mmis n Zabadi d umas Yuḥanna 3d Filibbus d Bartulumiyu 
d Tuma d Matta, ij n bu ḍḍariba, d Yaɛqub mmis n Alfiyu d Libbawus 
umi qqaren Taddiyus, 4d Simɛan Bu-cḍaret d Yahuda Isxariyuṭi 
wenni t isellmen. 

Yeccu issekk tenɛac n imeḥḍaren nnes 
ɣar marra tineddam n Israyil 

5Yeccu issekk tenɛac-a, iweṣṣa ten, inna “War ttruḥem ca x webrid 
n řegnus, war ttadfem ca ɣar tendint n Isamariyyen. 6Maca ḥsen ad 
traḥem ɣar wuǧi iweddaren n taddart n Israyil. 7Xmi i ɣa traḥem, 

barrḥem am teqqarem ‘Tageldit n ijenwan aqqa tiweḍ-d.’ 8Sgenfam 
imehřac, sizedgem inni i di iǧa řbarṣ, snekkarem imettinen uca 
suffɣem ccwaṭen. Kenniw teksim nnebřa ca, xenni wcem tt nnebřa 
ca. 9War kessim ca wureɣ uřa d nnuqart uřa d nnḥas deg ibuyas 
nwem, 10war kessim ca tacyart i webrid uřa d tnayen n tcamirat uřa 
d sandaliyat uřa d taɣɣarct, minzi axeddam isdaheǧ macca nnes. 
11Man tandint niɣ dcar i ɣa tadfem, arzum wi dayes isdaheǧ uca 
qqimem din ař d traḥem. 12Mařa tudfem taddart, seǧmem x aytbab 
nnes. 13Mařa taddart tesdaheǧ, jjem xas řehna nwem, mařa war 
t tesdiheǧ ca, xenni řehna nwem ad ɣarwem iqqim. 14Mařa tufim 
wenni war kenniw iqebbřen u war ittesři i wawařen nwem, ffɣem 
zi taddart niɣ zi tendint nni, zzerzem taɛejjajt zeg iḍaren nwem. 15S 
tidett ad awem iniɣ, ad yiři řḥař i tmurt n Sudum d Gamurra ihwen 
zi tendint nni deg wass n lḥisab. 

Yeccu iɛřem imeḥḍaren nnes ad din tiři řeḥsart 
Mar. 13:9-13; Luk. 21:12-17

16Xẓarem, řexxu ad kenniw ssekkeɣ am uǧi di řwesṭ n wuccanen. 
Iřim tfetnem amecnaw ifiɣran u tɣefřem am idbiren. 17Maca ḥḍam 
ixef nwem zeg iwdan, minzi nitni ad kenniw sellmen i tudrin 
n ccraɛ, ad kenniw hettken s urekkuḍ deg isinagugen nsen, 18ad 
kenniw nedhen zzat i řḥukkam d zzat i ijeǧiden di ssibbet inu, 
ḥima ad tiřim d chadet i nitni uřa i řegnus. 19Mařa sellmen kenniw, 
war kessim ca s wemnus mammec d min i ɣa tessiwřem, minzi 
ad awem immewc di tsaɛɛet nni min ittxeṣṣ ad tinim. 20War iǧi d 
kenniw inni issawařen, maca d Arruḥ n Arebbi d netta daywem 
issawařen. 21Umas ad isellem umas ɣar řmewt u babas mmis uca ad 
kkaren tarwa d aɣezdis i lwalidin nsen, ad ten nɣen. 22Ad kenniw 
carhen marra idsen x ssibbet n isem inu, maca wenni i ɣa iṣbaren 
ař aneggaru ad itwassenjem. 23Mařa darrcen xawem di tendint-a, 
arweřem ɣar tenneḍnit. S tidett ad awem iniɣ, war tettekkem ca 
x marra tineddam n Israyil ař i d ɣa yas Mmis n bnadem.” 24War 
iǧi umeḥḍar yuɛřa x umseřmad nnes uřa d ismeɣ yuɛřa x bab nnes. 
25Ikfa i umeḥḍar ad yiři am umseřmad nnes uca ismeɣ am bab nnes. 
Mařa řaɣan as i bab n taddart ‘Bɛelzabul’, mecḥař ɛad i ɣa řaɣan i 
aytbab n taddart nnes? 

Ggwedem zi Arebbi 
Luk. 12:2-7

26War tteggwedem ca zzaysen. Minzi war din min idřin ad iqqim war 
itwaɛarri uřa war din min inuffaren ad iqqim war itwissen. 27Min d 
awem qqareɣ di taǧest, inim t di tfawt, min tesřim s umezzuɣ, barrḥem 
zzayes x tzeɣwin. 28War tteggwedem ca zeg inni ineqqen arrimet maca 
war zemmaren ad nɣen řeɛmar. Maca ggwedem zeg wenni izemmaren 
ad isshellek řeɛmar d arrimet di jahennama. 29Ma war ttmenzzin 
tnayen n ẓẓawec s ijj n uṣuldi n nnḥas qqaren as s tutlayt tyunanit 
‘assariyun’? Uřa d ijj zzaysen war d iweṭṭi ca x tmurt nnebřa Babatwem 
30uca uřa d iẓuṭṭan n ucuwwaf n uzeǧif nwem twaḥesben marra. 31War 
tteggwedem ca, aqqa kenniw tettuɛřam s waṭṭas x ẓẓawec. 

Ched x Yeccu i iwdan 
Luk. 12:8-9

32Kuř ijjen wenni zzayi i ɣa icehden zzat i iwdan, uřa d necc ad zzayes 
cehdeɣ zzat i Baba i iǧan deg ijenwan. 33Maca wenni d ayi i ɣa inkaren 
zzat i iwdan, uřa d necc ad t nkareɣ zzat i Baba i iǧan deg ijenwan. 

Aḍfar n Yeccu   
Luk. 12:51-53, 14:26-27

34War ttɣiřem ca belli usiɣ-d ḥima ad awyeɣ řehna i ddunnit, necc 
war d usiɣ ca ḥima ad awyeɣ řehna maca ssif. 35Usiɣ-d ḥima ad bḍiɣ 
bnadem x babas d yeǧis x yemmas d tesřit x řallas. 36Uca aytbab 
n taddart nnes ad dewřen d řɛedyan n bnadem.’ 37Wenni ittexsen 
babas niɣ d yemmas xafi, netta war d ayi isdiheǧ ca uca wenni 
ittexsen mmis niɣ d yeǧis xafi, war d ayi isdiheǧ ca, 38d wenni war 
ikessin ṣṣalib nnes uca ad ayi iḍfar, aqqa netta war d ayi isdiheǧ. 
39Wenni i ɣa yafen tudart nnes ad tt ixsar, d wenni i ɣa ixsaren 
tudart nnes di ṭṭweɛ inu ad tt yaf. 

Arebbi ad igg lbaraka deg inni i ɣa iqebřen imeḥḍaren nnes 
Mar. 9:41

40Wenni kenniw i ɣa iqebřen iqebbeř ayi, d wenni d ayi i ɣa iqebřen 
iqebbeř wenni d ayi-d issekken. 41Wenni i ɣa iqebřen amkacaf s 
yisem n umkacaf, ad iṭṭef řmunet n umkacaf, d wenni i ɣa iqebřen 

amseggad s yisem n umseggad, ad iṭṭef řmunet n umseggad 42uca 
wenni i ɣa iwcen mɣir ij n řkas n waman d asemmaḍ waha s yisem 
n umeḥḍar i ijjen zeg ina imeẓyanen, s tidett ad awem iniɣ, netta 
war ittweddari ca řmunet nnes.” 

Yeccu d Yuḥanna Amseɣḍaṣ 
Luk. 7:18-35

11 1Řami ikemmeř Yeccu řumur nnes i tenɛac n imeḥḍaren 
nnes, yuyur ssenni ḥima ad isseřmed u ad iḥeddet di 

tneddam nsen. 2Řami tuɣa Yuḥanna ittesřa di řeḥbes x řexdayem 
n Lmasiḥ, issekk tnayen zeg imeḥḍaren nnes, 3inna as “Ma 
d cek d wenni i d ɣa yasen niɣ ad nraja ijjen nneḍni?” 4Yarr-d 
Yeccu, inna asen “Ruḥem, tɛawdem i Yuḥanna min tesřam d 
min teẓrim. 5Aqqa idarɣařen ttwařan, ineḍbařen gguren d inni 
i di iǧa řbarṣ dewřen izdigen, idehcar dewřen ttesřan, imettinen 
twassnekkaran uca řexbar aṣebḥan ittetwabarreḥ i imezřaḍ 6u 
sseɛd n wenni war d ayi ittnedrafen.” 7Řami uyuren ina, ibda 
Yeccu issawař ak-d řɣaci x Yuḥanna, inna “Min ɣar d teffɣem 
ɣar řexřa maḥend ad t tẓarem? Ma ɣar ij n uɣanim issenhezza 
t usemmiḍ? 8Maca min ɣar d teffɣem ɣar řexřa maḥend ad t 
tẓarem? Ma ɣar ij n bnadem s warruḍ yarḍeb? Xẓar, inni yarrḍen 
arruḍ iɣřan yarḍeb, aqqa-ten di tudrin n tgeldin n ijeǧiden. 9Maca 
min ɣar d teffɣem ɣar řexřa maḥend ad t tẓarem? Amkacaf? 
Wah, ad awem iniɣ, aqqa d ameqqran x umkacaf. 10Aqqa d wa 
d wenni i xef itwari awař-a ‘Xẓar, ad d ssekkeɣ lmalak inu zzat 
i uɣembub nnek, wenni i ɣa isswejden abrid nnek zzatek.’ 11Ad 
awem iniɣ, jar inni d itwaxeřqen zi temɣarin, war d iffiɣ uřa d 
ijj d ameqqran x Yuḥanna Amseɣḍaṣ, maca ameẓyan di tgeldit n 
ijenwan d ameqqran xas. 12Zeg wussan n Yuḥanna Amseɣḍaṣ ař 
iḍa tetwařeqqef tgeldit n ijenwan s řɛunf uca imɛunfen tteṭṭfen 
tt. 13Minzi marra imkacafen d ttawrat tuɣa ttkacafen ařami d yusa 
Yuḥanna. 14Mařa texsem ad tt tqebřem, aqqa wanita d Iliya wenni 
iggur ad d yas. 15Wenni ɣar iǧa imezzuɣen i useǧi ad iseř. 16Wi 
ak-d i ɣa ssmequddeɣ jjiř-a? Aqqa-t amecnaw iḥenjiren iqqimen 
di řeswaq ttřaɣan x inneḍni 17‘Aqqa nẓemmar awem, kenniw war 
tecḍiḥem. Aqqa newta awem ayejdur, kenniw war tecḍinem.’ 

18Aqqa yusi-d Yuḥanna war ittett, war isess, uca nitni qqaren 
‘Dayes ij n cciṭan!’ 19Aqqa Mmis n bnadem yusi-d ittett, isess uca 
nitni qqaren ‘Aqqa din bnadem iřhef x macca d binu, netta d 
ameddukeř n ayt n ḍḍariba d imednab.’ Uca tiɣit tetwasegged zi 
tarrawt nnes.” 

Řḥukm x tneddam i di igga Yeccu řeɛjayeb imɣaren 
Luk. 10:13-15

20Řexdenni ibda ittwebbex tineddam i di igga aṭṭas n řeɛjayeb, 
minzi nitenti war tubent ca. 21“Uct xam, a Xurazin, uct xam, a 
Baytṣayda! Mři tuɣa twaggent di Tirus d Sidun řeɛjayeb tinni 
itwaggen daykent, iři aqqa tubent aṭṭas zeg wami s txancet n 
wecḍan d iɣɣeḍ x izeǧifen nsent. 22Ad awem iniɣ, belli war ittekk x 
Tirus d Sidun anect min xawem i ɣa ikken n uweddeb deg wass n 
lḥisab. 23I cem, a Kafarnaḥum, ma ad tetwassgaɛɛded ɣar ujenna? 
Ƴar řaxart i ɣar i d ɣa tehwid. Minzi mařa twaggent di Sudum 
řeɛjayeb i dayem itwaggen, iři aqqa teqqim ař ass n yiḍa. 24Maca 
necc ad awem iniɣ, ad yiři řḥař i tmurt n Sudum ihwen zi řḥař 
nnek deg wass n lḥisab.” 

Taẓaǧit n Yeccu 
Luk. 10:21-22

25Di řweqt nni yarr-d Yeccu, inna “Ḥemdeɣ cek a Baba, Sidi n 
ujenna d tmurt, minzi tessnuffared aya x imiɣisen d imusnawen, 
tessaregbed t i iḥarmucen. 26Wah, a Baba, minzi d wa d arḍa i cek. 
27Marra min iǧan immewc ayi-d zi Baba uca uřa d ijj war issin 
Tamemmit mɣir Tababat uca uřa d ijj war issin Tababat mɣir 
Tamemmit u wi umi ixs Tmemmit ad t issargeb. 

Asem-d ɣari marra kenniw, inni yuḥřen ... 
28Asem-d ɣari marra kenniw, inni yuḥřen d yinni yarbun ḍḍqeř, 
ad awem wceɣ arraḥet, 29ksim-d azayřu inu xawem, řemdem zzayi 
minzi necc d amhin d amwaḍeɛ n wuř uca ad tafem arraḥet i řeɛmur 
nwem. 30Minzi azayřu d řeḥmeř inu fsusen. 

Asgenfi deg wass n ssebt 
Mar. 2:23-28; Luk. 6:1-5

12 1Di řweqt nni icuqq Yeccu deg iyyaren n imendi di ssebt. 
Tuɣa imeḥḍaren nnes ǧuẓen uca bdan ad řeqḍen tidrin, ccin 

zzaysent. 2Ařami ẓrin Ifarisiyyen man aya, nnan as “Xẓar imeḥḍaren 
nnek tteggen min war iɛeddřen deg wass n ssebt.” 3Yarr-d xasen 
“Ma war teɣřim ca min igga Dawud umi iǧuẓ netta d yinni akides? 
4Mammec yudef di taddart n Arebbi, ccin aɣrum n wesscan i war 
iḥeǧřen macca nnes i netta uřa d inni akides, maca mɣir i ikehhanen 
waha. 5Niɣ war teɣřim ca di ttawrat belli ikehhanen inni iǧan di 
taddart iqeddsen di ssebt, xeṭṭan di tewṣeyyet n ssebt, waxxa amenni 
war xasen ibin řɛib. 6Maca necc ad awem iniɣ, wenni iǧan d ameqqran 
x taddart iqeddsen aqqa-t danita. 7Mařa tuɣa tessnem min ixs ad yini 
‘Necc xseɣ areḥmet, war iǧi d taɣarṣt’, xenni ad tiři war tettḥasabem 
ca x imḥafiyyen. 8Minzi Mmis n bnadem d bab n ssebt.” 

Asgenfi n ij n weryaz deg wass n ssebt 
Mar. 3:1-6; Luk. 6:6-11

9Uca yuyur ssenni, yudef deg usinagug nsen. 10Xẓar, tuɣa din 
ij n weryaz, afus nnes iqucceḥ. Sseqsan t maḥend ad xas ggen 
tamensixt, nnan “Ma itwasarreḥ usgenfi di ssebt?” 11Inna as 
“Man bnadem i dinni jarawem wenni ɣar iǧa izmar i iwḍan di 
tesraft di ssebt, war t itteṭṭef ḥima ad t-id issuffeɣ? 12Mecḥař iɛdu 
bnadem x izmar? S uyenni iřiq ad itwagg min iṣebḥen di ssebt.” 

13Řexdenni inna as i bnadem nni “Sarreḥ afus nnek!” Isarreḥ 
it, idweř iggenfa am wenneḍni. 14Ifarisiyyen ffɣen-d ɣar barra, 
mcawaren xas mammec i ɣa ggen ad t nɣen. 

Aḥenjir amsexxar i ixḍar Arebbi 
15Maca Yeccu issen man aya uca yuyur ssenni. Ḍfaren t waṭṭas, 
issgenfa ten marra, 16uca yumur iten s jjehd maḥend war xas 
ssuffuɣen řexbar, 17ḥima ad itwakemmeř wawař inna t umkacaf 
Icaɛya am iqqar

 18“D wa d aḥenjir amsexxar inu wenni ixḍareɣ, amɛizz inu, 
wenni yarḍan řeɛmar inu. 

Ad ssarseɣ Arruḥ inu xas, ad ibarreḥ s řḥeqq i řegnus. 
19War ittmenɣi, war isɣuyyu, 

uřa d ijj war ittesři tmijja nnes deg ibriden. 
20Aɣanim yarzen war t ittarezzi uřa d taftič iduxxunen war tt issxessi 

ař i d ɣa issuffeɣ řḥeqq ař aɣelleb. 
              21Uca deg isem nnes i ɣa ssitmen řegnus.”    Ica. 42:1-4 

Awař n Yeccu x Arruḥ Iqeddsen n Arebbi 
Mar. 3:20-30; Luk. 11:14-23; 12:10

22Řexdenni iwyen as-d ij n umeryaḥ, tuɣa-t d adarɣař d agnaw 
uca issgenfa it, ařami wenni tuɣa d adarɣař d agnaw idweř 
issawař u ittwařa. 23Ittebhet řɣaci marra, nnan “Ma wanita war 
iǧi d mmis n Dawud?” 24Ařami sřin Ifarisiyyen man aya, nnan “Wa 
war issuffuɣ ca ccwaṭen mɣir s Bɛelzabul, wenni d ameqqran n 
ccwaṭen.” 25Issen Yeccu ixarriṣen nsen, inna asen “Kuř tageldit 
ittemsebḍan x yixef nnes, ad tetwahellek d kuř tandint niɣ 
taddart ittemsebḍan x yixef nnes war tettɣimi ca. 26Mařa aqqa-t d 
Cciṭan issuffeɣ Cciṭan, aqqa netta ittemsebḍa x yixef nnes, xenni 
mammec i ɣa teqqim tageldit nnes? 27Mařa ssuffuɣeɣ ccwaṭen s 
Bɛelzabul, s min zi ten i ɣa ssuffɣen tarwa nwem? X uyenni nitni 
ad iřin d řquyyad xawem. 28Maca mařa necc ssuffuɣeɣ ccwaṭen 
s Arruḥ n Arebbi, řexdenni aqqa tusi-d tgeldit n Arebbi xawem. 
29Niɣ mammec izemmar ḥed ad yadef ɣar taddart n wenni ijehden 
maḥend ad ikecceḍ řeqcuɛ nnes, mařa war icarf wenni ijehden 
amezwaru, uca xenni ad ikecceḍ taddart nnes. 30Wenni war iǧin 
akidi, aqqa-t ḍidd inu, wenni war kidi issmunan, aqqa ittzeǧaɛ. 
31X uyenni ad awem iniɣ, marra ddnub d uceqqef ad itwaɣfar i 
iwdan, maca aceqqef n Arruḥ war itwaɣfar ca i iwdan. 32Wenni 
i ɣa inin awař d aɛeffan x Mmis n bnadem ad as itwaɣfar, maca 
wenni i ɣa inin awař d aɛeffan x Arruḥ Iqeddsen war d as itwaɣfar 
ca, uřa di řweqt-a uřa di tenni i d ɣa yasen. 

Tacejjart taṣebḥant 
Luk. 6:43-45

33Ḥesbem tacejjart d taṣebḥant uřa d řɣiǧet nnes d taṣebḥant, niɣ 
ḥesbem tacejjart texsar uřa d řɣiǧet nnes texsar, minzi tacejjart ad 

12:41 Yun. 3  12:42 1 Ijǧ. 10:1-13; 2 Imz. 9:1-12

tetwassen zi řɣiǧet nnes. 34A tarwa n ifiɣran, mammec i ɣa teggem 
ad tessiwřem x min iṣebḥen, waxxa kenniw d iɛeffanen, minzi 
zeg uɛemmar n wuř ad issiweř uqemmum. 35Bnadem aṣebḥan 
issuffuɣ-d zi řkenz d aṣebḥan nnes min iṣebḥen uca bnadem 
aɛeffan issuffuɣ-d zi řkenz aɛeffan nnes min iɛeffnen. 36Maca necc 
ad awem iniɣ belli kuř awař ixwan ad zzayes ssiwřen iwdan, ad 
zzayes twaḥasben deg wass n lḥisab. 37Minzi cek s wawařen nnek 
ad tetwaseggded uca s wawařen nnek ad tetwaḥasbed.” 

Řeɛřamet n Yunes 
Mar. 8:11-12; Luk. 11:29-32

38Ca n imseřmaden n idlisen d Ifarisiyyen arrin-d xas “A 
Amseřmad, neccin nexs ad nẓar ict n řeɛřamet zzayek.” 39Maca 
netta yarr-d xasen “Jjiř aɛeffan izennan ittettar ict n řeɛřamet, 
war d as ittmewci ca mɣir řeɛřamet n Yunes. 40Minzi am mammec 
tuɣa Yunes deg uɛeddis n řhaycet tameqqrant n řebḥar třata n 
wussan d třata n ǧyaři, ammu i ɣa yiři uřa d Mmis n bnadem deg 
wuř n tmurt třata n wussan d třata n ǧyaři. 41Iryazen n Niniwa 
ad kkaren deg wass n lḥisab ak-d řgens-a, ad t ḥasben, minzi 
nitni tuben s tbarreḥt n Yunes. Xẓarem, aqqa da wenni iǧan d 
ameqqran x Yunes.  42Tajeǧidt n ljanub ad tekkar deg wass n lḥisab 
ak-d jjiř-a, ad xas teḥkem minzi nettat tusi-d zeg ineggura n ṭṭarf 
n ddunnit ḥima ad tseř i tiɣit n Sulayman uca xẓar, aqqa danita 
wenni d ameqqran x Sulayman.  

Awař n Yeccu x řaryaḥ amengus 
Luk. 11:24-26

43Ařami iffeɣ řaryaḥ amengus zi bnadem, ibda ittsara deg imucan 
war daysen bu waman, ad yarzu arraḥet, war tt ittif ca. 44Řexdenni 
ad yini, ad dewřeɣ ɣar taddart inu manis d ffɣeɣ. Mařa yiweḍ-d, 
ad tt yaf texwa, tfarḍ, tsettef. 45Řexdenni ad yuyur uca ad yawi 
akides sebɛa n řaryaḥat nneḍni, qebḥen xas, ad adfen, ad zedɣen 
diha. Uca aneggaru n bnadem nni ad idweř mahu x umezwaru. 
Ammu i ɣa yiři ɛawed ak-d řgens-a d aɛeffan.” 

X min iǧan d yemmas d aytmas n Yeccu 
Mar. 3:31-35; Luk. 8:19-21

46Řami tuɣa ɛad issawař ak-d řɣaci, xẓar, yemmas d aytmas bedden 
barra, arezzun ad kides ssiwřen. 47Inna as ijjen “Xẓar, yemmac d 
aytmac bedden di barra, arezzun ad kik ssiwřen.” 48Yarr-d x wenni 
tuɣa d as t innan, inna “Min teɛna yemma d min ɛnan aytma? 
49Xenni iceyyar s ufus nnes ɣar imeḥḍaren nnes, inna “Xẓar, aqqa 
da imma d aytma! 50Minzi man wen itteggen min ixs Baba i iǧan deg 
ijenwan, aqqa netta d uma d učma d yemma.” 

Amettiř n ufeǧaḥ izarrɛen 
Mar. 4:1-9; Luk. 8:4-8

13 1Deg wass nni iffeɣ Yeccu zi taddart, iruḥ iqqim ɣar tma 
n řebḥar. 2Imun-d xas ij n uhimur n řɣaci, ařami yenya di 

tɣarrabut, iqqim dayes uca řɣaci marra bedden ɣar tma. 3Issiweř 
akidsen x waṭṭas n tmesřayin s imettiřen, inna “Xẓar, afeǧaḥ iffeɣ 
ḥima ad izarɛ. 4Ařami tuɣa izarreɛ, tewḍa ca n zzariɛet x tma n 
webrid, usin d ijḍaḍ, ccin tt. 5Tewḍa ca nneḍni x tmurt n weẓru 
mani tuɣa war iǧi ucař aṭṭas. Deɣya teɣmi-d s minzi tamurt war 
tuǧiɣ. 6Maca řami tedduqqez tfuct, icmeḍ uɣemmuy minzi war 
ɣares bu iẓewran uca tuẓeɣ. 7Ca nneḍni tewḍa x isennanen. Mɣaren 
isennanen, jiyyfen tt. 8Ca nneḍni tewḍa x tmurt taṣebḥant, tiwi-d 
řɣiǧet, ca meyya, ca nneḍni settin, ca nneḍni třatin n tseqqar. 
9Wenni ɣar iǧa imezzuɣen i useǧi ad iseř.” 

Mayemmi issawař Yeccu s imettiřen 
Mar. 4:10-12; Luk. 8:9-10

10Usin-d imeḥḍaren nnes, nnan as “Mayemmi tessawařed akidsen 
s imettiřen?” 11Netta yarr-d, inna asen “Minzi immewc awem ad 
tessnem timesřayin inuffaren n tgeldit n ijenwan, nitni maca war 
d asen t immewc ca. 12Minzi wenni ɣar iǧa ad as immewc uca ad 
ɣares yiři s waṭṭas, maca wenni war ɣar iǧi ca ad zzayes itwakkes 
uřa d min ɣares. 13X uyenni ssawařeɣ akidsen s imettiřen, minzi 
nitni ttwařan am war ttwiřin uca nitni ttesřan am war ttesřin war 
fehhmen. 14Daysen i ɣa ikemmeř wawař n Icaɛya

 “S useǧi ad tesřem war ggur ad tfehmem, 
s tmuɣři ad texẓarem war ggur ad twařam, 

15minzi uř n weydud-a aqqa iqbubbez, 
imezzuɣen nsen ḍeqřen deg useǧi u nitni aqqa qqnen tiṭṭawin nsen, 

maḥend war ggur ad wařan s tiṭṭawin nsen, 
ad sřen s imezzuɣen nsen, ad fehmen s wuř nsen 

          ḥima ad tuben uca necc ad ten ssgenfiɣ.”    Ica. 6:9-10 

16Maca sseɛd n tiṭṭawin nwem umi ttwařant, sseɛd n imezzuɣen 
nwem umi ttesřan! 17S tidett ad awem iniɣ, aṭṭas n imkacafen d 
imseggaden tuɣa xsen ad ẓaren min teẓrim, maca war t ẓrin, xsen 
ad sřen min tesřim, war t sřin. 

Afessar n umettiř n ufeǧaḥ izarrɛen 
Mar. 4:13-20; Luk. 8:11-15

18Xenni kenniw, sřem i umettiř n wenni izarrɛen. 19Kuř ijjen wenni 
ittesřan i wawař n tgeldit uca war t ifhim, ad d yas xenni uɛeffan, ad 
ixḍef min itwazarɛen deg wuř nnes. Aqqa d man aya min itwazarɛen 
x tma n webrid. 20Min itwazarɛen di tmurt n weẓru, aqqa d wa d 
wenni i ɣa iseǧen awař, ad t iqbeř deɣya s řefraḥet, 21maca war d 
as iwti ca uẓwar deg yixef nnes, ad iqqim drus waha. Xmi i d ɣa 
tas řeḥṣart niɣ umarret di ṭṭweɛ n wawař ad innedref deɣya. 22Min 
itwazarɛen jar isennanen aqqa wa d wenni ittesřan awař uca amnus 
n řweqt-a d uɣekkwi n wagra ad jiyyfen awař uca netta war d ittiwi 
ca řɣiǧet. 23Min itwazarɛen di tmurt taṣebḥant aqqa wa d wenni 
ittesřan awař uca ad t ifhem, ad yawi xenni ɛawed řɣiǧet, ijjen ad 
ittařu meyya n tseqqar, wenneḍni settin uca wenneḍni třatin.” 

Amettiř n řḥayyar di řwesṭ n irden 
24Tuɣa iwca asen ij n umettiř nneḍni, inna “Tageldit n ijenwan 
amecnaw ij n bnadem tuɣa izarreɛ zzariɛet taṣebḥant deg iyyar 
nnes. 25Ařami tuɣa iwdan ṭṭṣen, yusi-d řeɛdu nnes, izarɛ řḥayyar 
di řwesṭ n yirden uca yuyur. 26Ařami d imɣar uɣemmuy uca yiwi-d 
řɣiǧet, řexdenni iḍhar-d řḥayyar tanya. 27Xenni usin-d isemɣan n 
bab n taddart, nnan as ‘A Sidi, ma war tzarɛed ca zzariɛet taṣebḥant 
deg iyyar nnek? Manis d yusa řḥayyar?’ 28Inna asen ‘Aqqa řeɛdu igga 



32 MATTA  13

man aya’. Nnan as isemɣan ‘Ma texsed ad nraḥ, ad t neyru?’ 29Maca 
netta inna ‘Lla, ḥima umi tyarwem řḥayyar war kis tqeǧɛem uřa d 
irden. 30Ejj iten ad mɣaren s tnayen ař tameyra. Di řweqt n tmeyra ad 
iniɣ i icuwwaren ‘Yarwem amezwar řḥayyar, ceddem t di tqebbiṭin 
ḥima ad itwassecmeḍ, maca irden, yarwem t di řmarsi inu.’ ” 

Amettiř n zzariɛet n uxerdel d umettiř n wentun 
Mar. 4:30-34; Luk. 13:18-21

 31Iwca asen ij n umettiř nneḍni, inna “Tageldit n ijenwan amecnaw 
ict n tḥebbuct n zzariɛet n uxerdel, yiwyi tt-id ij n weryaz, izarɛ itt 
deg iyyar nnes. 32Waxxa nettat d tameẓyant qaɛ zi marra zzariɛet 
nneḍni, xmi tmeqqar, teddekkwař d tameqqrant zi marra řxuḍarat 
uca tdekkwař d tacejjart maḥend ad ɣares-d asen ijḍaḍ n ujenna 
uca ad ggen řeɛwacc nsen x řefruɛ nnes.” 
 33Inna asen ij n umettiř nneḍni “Tageldit n ijenwan amecnaw 
antun, tiwyi t-id ict n temɣart uca tessnuffar it di třata n řemdud n 
waren, ařami issmemm warecti qaɛ.” 34Man aya qaɛ issiweř zzayes 
Yeccu i řɣaci s imettiřen uca nnebřa amettiř war kisen issiweř ca, 
35ḥima ad itwakemmeř min inna umkacaf

 “Ad arezmeɣ aqemmum inu s imettiřen, 
ad ssuffɣeɣ min innufaren zeg wami itwagg dsas n ddunnit.”  Sbḥ. 78:2 

Afessar n umettiř n řḥayyar di řwesṭ n irden 
36Řami ismeḥ Yeccu di řɣaci ad uyuren, iruḥ ɣar taddart. Usin-d 
ɣares imeḥḍaren nnes, qqaren “Ini aneɣ min ixs ad yini umettiř 
n řḥayyar deg iyyar.” 37Yarr-d xasen “Wenni izarrɛen zzariɛet 
taṣebḥant netta d Mmis n bnadem. 38Iyyar d ddunnit uca zzariɛet 
taṣebḥant nettat d tarwa n tgeldit uca řḥayyar netta d tarwa n 
uɛeffan. 39Řeɛdu wenni t izarɛen, aqqa netta d ibřis uca ṣṣabet, 
aqqa nettat d qeṭṭu n ddunnit uca icewwařen nitni d lmalakat. 
40Amecnaw mammec ssmunen řḥayyar uca sscemḍen t s tmessi, 
ammu i ɣa yiři ɣar qeṭṭu n ddunnit-a. 41Mmis n bnadem ad d issekk 
lmalakat nnes, ad ssmunent zi tgeldit nnes qaɛ tiɛenkřifin d yinni 
itteggen min iǧan ḍidd n ttawrat. 42Ad ten nḍaren di řkuccet n 

tmessi mani i ɣa yiřin imeṭṭawen d uɣezzi n teɣmas. 43Řexdenni 
imseggaden ad arɣen am tfuct di tgeldit n Babatsen. Wenni ɣar iǧa 
imezzuɣen i useǧi ad iseř. 

Imettiřen n řkenz d tyaqut d tracca 
44Tageldit n ijenwan ɛawed amecnaw ij n řkenz itwassnuffaren deg 
iyyar, yufi t ij n weryaz, issnuffar it uca di řefraḥet nnes yuyur, 
izzenz qaɛ min iǧan ɣares uca isɣa iyyar nni. 45Tageldit n ijenwan 
ɛawed amecnaw ij n usebbab i yarezzun tiyaqutin tiṣebḥanin. 
46Řami yufa ict n tyaqut tiɣřa aṭṭas, yuyur, izzenz marra min tuɣa 
ɣares, xenni isɣa itt. 

Amettiř n tracca n iseřman 
47Tageldit n ijenwan ɛawed amecnaw tracca immenḍaren di 
řebḥar ad teyru ɛřam kuř asřem. 48Umi teccur, ssuffɣen tt-id 
ibeḥriyyen ɣar tma n řebḥar, qqimen uca farzen min iṣebḥen di 
tsuǧatin nsen, maca ad nḍaren min war iḥřin 49Ammu i ɣa yiři 
di qeṭṭu n ddunnit. Ad ffɣent lmalakat, ad farzent iɛeffanen zi 
řwesṭ n imseggaden 50uca ad ten nḍaren di řkuccet n tmessi mani 
i ɣa yiřin imeṭṭawen d uɣezzi n teɣmas.” 51Inna asen Yeccu “Ma 
tfehmem i marra man aya?” Nnan as “Wah, a Sidi!” 52Inna asen “X 
uyenni kuř amseřmad n idlisen wenni idweř d ameḥḍar n tgeldit 
n ijenwan, aqqa igga amecnaw ij n bab n taddart issuffuɣ zi řkenz 
nnes min iǧan d jdid u min iǧan d aqdim.” 

Amkacaf war ɣares bu ccan di tendint d taddart nnes 
Mar. 6:1-6; Luk. 4:16-30

53Řami ikemmeř Yeccu imettiřen-a, yuyur ssenni. 54Řami d yusa ɣar 
tmurt nnes, ikkar isseřmad iten deg usinagug nsen ařami qqimen 
ttbehten, nnan “Manis d as-d tekka tiɣit-a d řeɛjayeb-a? 55Ma war 
iǧi d wa d mmis n unejjar? Ma war qqaren i yemmas Maryem, d 
aytmas ma war d asen qqaren Yaɛqub d Yusis d Simɛan d Yahuda? 
56Ma war ǧint suyetmas qaɛ ɣarneɣ? Manis d as-d ikka man aya 
marra?” 57Uca nderfen zzayes. Maca Yeccu inna asen “Amkacaf 
war iǧi nnebřa ccan, mɣir di tendint nnes u di taddart nnes.” 58Uca 
war iggi diha řeɛjayeb aṭṭas minzi nitni war uminen. 

Řmewt n Yuḥanna Amseɣḍaṣ 
Mar. 6:14-29; Luk. 9:7-9

14 1Hirudus, wenni d ajeǧid x ij n arbaɛ n tmurt, tuɣa 
isřa řexbar n Yeccu di řweqt nni 2uca inna i iḥenjiren  

imsexxaren nnes “Wanita d Yuḥanna Amseɣḍaṣ. Aqqa 
itwassnekkar-d zeg imettinen, s uyenni xeddment dayes řeɛjayeb 
nni.” 3Minzi Hirudus tuɣa iṭṭef Yuḥanna, icarf it, igg it di řeḥbes 
zi ssibbet n Hirudiyya, tenni d tamɣart n Filibbus wenni d umas 
n Hirudus, 4minzi Yuḥanna tuɣa iqqar as “War ɣarek bu ttesriḥ 
ad tt tawyed”, 5S man aya tuɣa ixs ad t ineɣ, maca tuɣa iggwed zi 
řɣaci minzi nitni ḥesben t d amkacaf. 6Maca řami d yiweḍ wass 
n wexřaq n Hirudus, tecḍeḥ yeǧis n Hirudiyya di řwesṭ nsen uca 
teɛjeb as i Hirudus. 7X uyenni iwaɛd itt s ict n tjaǧit ad as iwc marra 
min i ɣa tettar. 8Uca nettat, am tt tuɣa tetwaɛarren zeg yemmas, 
tenna “Ewc ayi da x ṭṭebṣi azeǧif n Yuḥanna Amseɣḍaṣ.” 9Iffugem 
ujeǧid, maca umi tuɣa ijjuǧ uřa x ssibbet n yinni akides iqqimen, 
yumur ad as immewc uzeǧif. 10Aqqa issekk ɣares, iqeṣṣ azeǧif n 
Yuḥanna di řeḥbes. 11Iwyen-d azeǧif nnes di ṭṭebṣi, immewc as 
i tḥenjirt uca nettat tiwyi t i yemmas. 12Usin-d imeḥḍaren nnes, 
ksin arrimet, nḍaren tt. Řexdenni ruḥen, xebbaren Yeccu. 

Asecci n xemsa ařaf
Mar. 6:30-44; Luk. 9:10-17; Yuḥ. 6:1-14

13Řami isřa Yeccu man aya, iffeɣ ssenni di tɣarrabut ɣar ij n 
wemcan ixřan, tuɣa-t din weḥdes. Xenni, řami isřa řɣaci man aya, 
ḍfaren t x iḍaren zi tneddam. 14Umi d iffeɣ Yeccu zi tɣarrabut, 
iẓra aṭṭas n řɣaci uca iḥinn xasen, issgenfa imehřac nsen. 15Řami 
d tiweḍ tmeddit, usin-d ɣares imeḥḍaren nnes, qqaren “Aqqa 
amcan-a ixřa u řweqt teɛdu, zeɛma sqebeḍ řɣaci ḥima ad uyuren 
ɣar ředcur ad sɣen min i ɣa ccen i yixef nsen.” 16Inna asen Yeccu 
“Nnehřa mma ruḥen, wcem asen kenniw min i ɣa ccen.” 17Nnan 
as “War ɣarneɣ da mɣir xemsa n tecnifin d tnayen n iseřman.” 
18Inna “Awyem ten-d da ɣari.” 19Xenni yumur řɣaci ad qqimen x 
řeḥtic, iṭṭef xemsa n tecnifin d tnayen nni n iseřman, ixẓar ɣar 
ujenna, xenni ibarek, yarza uca iwca ticnifin i imeḥḍaren uca 
imeḥḍaren wcin tent i řɣaci. 20Marra ccin, jjiwnen. Řexdenni ksin 

iřeqqwaz iceṭṭen, tuɣa din tenɛac n tsuǧatin ɛemmarent. 21Inni 
ccin, nitni tuɣa-ten di xemsa ařef n yeryazen nnebřa timɣarin 
d iḥenjiren. 

Yeccu iggur x waman n řebḥar 
Mar. 6:45-52; Yuḥ. 6:16-21

22Deɣya iziyyar Yeccu imeḥḍaren nnes ad nyen di tɣarrabut uca 
ad as izwaren ɣar ujemmaḍ, am issqebeḍ netta řɣaci. 23Řami 
issqebeḍ řɣaci, igaɛɛed ɣar wedrar weḥdes ḥima ad iẓẓaǧ. Řami 
d tiweḍ tmeddit, tuɣa iqqim din weḥdes. 24Taɣarrabut maca 
tuɣa-tt di řwesṭ n řebḥar, tuɣa řemwaj ccaten tt minzi asemmiḍ 
yusa asen-d deg wudem. 25Uca deg ḥeṭṭu wiss arebɛa n ǧiřet, 
yusi-d ɣarsen Yeccu am iggur x waman n řebḥar. 26Ařami t ẓrin 
imeḥḍaren iggur x waman n řebḥar, nnxeřɛen, qqaren “Wa d 
řexyař!” uca sɣuyen zi tiggwudi. 27Deɣya issiweř ɣarsen-d Yeccu, 
iqqar “Ggem uř, aqqa d necc. War tteggwedem ca.” 28Buṭrus 
yarr-d xas, inna “A Sidi, mařa d cek, weṣṣa ayi ad ɣarek-d aseɣ 
x waman.” 29Inna as “As-d!” Ihwa-d Buṭrus zi tɣarrabut, yuyur 
x waman ḥima ad d yaweḍ ɣar Yeccu. 30Maca umi iẓra asemmiḍ 
ijhed, teřqef it tiggwudi uca, am ibda iɣarreq, iřaɣa, inna “A Sidi, 
senjem ayi!” 31Yeccu isswizzed deɣya afus nnes, iṭṭef dayes, inna 
as “A cek wenni i di iǧa drus n liman, mayemmi dayek yudef 
ccek?” 32Ařami nyin di tɣarrabut, yarsa usemmiḍ. 33Maca inni 
iǧan di tɣarrabut, usin-d ɣares, sejden as, qqaren “S tidett, cek d 
mmis n Arebbi.” 

Yeccu issgenfa aṭṭas n imehřac 
Mar. 6:53-56

34Awarni řami ẓwan řebḥar, iwḍen ɣar tmurt n Jinnisaret. 35Ařami 
t ɛeqřen yeryazen n tmurt nni, ssuffɣen řexbar di marra jwayeh 
nni i d as-d innḍen, iwyen-d ɣares marra inni tuɣa iheřcen aṭṭas 
36uca ttaren zzayes ad ten ijj ad ḥadan mɣir abeḥřuř n ujeǧab 
nnes u marra inni t iḥadan, dewřen ggenfan. 

15:4 Ufɣ. 20:12, 21:17; Tiř. 5:16

Awař x tɣuri d tweṣṣa n iwdan 
Mar. 7:1-23

15 1Řexdenni usin-d ca n imseřmaden n idlisen d ca n 
Ifarisiyyen zi Urcalim ɣar Yeccu, qqaren 2“Mayemmi 

ttɛeddan imeḥḍaren nnek x tubbart n řejdud? Minzi nitni 
war ssiriden ca ifassen nsen qbeř mma ad ccen aɣrum.” 3Maca 
netta yarr-d, inna asen “Mayemmi kenniw ɛawed tettɛeddam x 
tewṣeyyet n Arebbi zi ssibbet n tubbart nwem? 4Minzi Arebbi 
tuɣa iweṣṣa, inna ‘Weqqar babac d yemmac’ u ‘Wenni i ɣa ineɛřen 
babas niɣ yemmas, ittxeṣṣ as ad immet.’ 5Maca kenniw teqqarem, 
wenni innan i babas niɣ i yemmas ‘Min d ayi tettursed, aqqa-t d 
ṣṣedqet i Arebbi!’, 6xenni netta war iḥdij ɛad ad iweqqar babas niɣ 
yemmas. Ammu tbeṭṭřem tawṣeyyet n Arebbi di ṭṭweɛ n tubbart 
nwem. 7A kenniw lmunafiqin! Icaɛya tuɣa ittkacaf xawem s ṣṣaḥ, 
iqqar 

8‘Aydud-a ittqarrab-d ɣari s uqemmum nnes 
uca s iyencicen nsen cennɛen ayi, maca uř nsen iggwej xafi. 

9Aqqa nitni cennɛen ayi baṭeř, minzi nitni sseřmaden timesřayin
                 tinni iǧan d tiweṣṣa n iwdan.’ ”      Ica. 29:13 

10Řami d iřaɣa x řɣaci ɣares, inna asen “Sřem, fehmem! 11Min 
ittadfen deg uqemmum war issexmij ca bnadem, maca min i 
d itteffɣen zeg uqemmum d man aya i issexmajen bnadem.” 
12Řexdenni usin-d ɣares imeḥḍaren nnes, nnan as “Ma tessned 
belli Ifarisiyyen ɣewwɣen, řami sřin awař-a?” 13Maca netta yarr-d 
xasen, inna “Kuř aɣeddu war t iẓẓu Baba wenni iǧan deg ujenna 
ad itwaqřeɛ. 14Ejj iten, nitni d idarɣařen neddhen idarɣařen. Mařa 
adarɣař ineddeh adarɣař, ad wḍan s tnayen idsen deg ij n weḥfur.” 
15X man aya inna as Buṭrus “Fesser aneɣ amettiř-a!” 16Maca Yeccu 
inna “Ma kenniw ɛad nnebřa řefhamet? 17Ma war tefhimem ca 
belli marra min i ɣa yadfen deg uqemmum, ad iraḥ ɣar uɛeddis uca 
ad iffeɣ deg wemcan nnes. 18Maca min i d itteffɣen zeg uqemmum 
ittas-d zeg wuř, aqqa d man aya i issxemmajen bnadem. 19Minzi 
zeg wuř n iwdan i zi d tteffɣen ixarriṣen iɛeffanen: aneqqi, aǧaf, 
zzina, tuqeḥbit, tuceffra, chadat s ẓẓur d uceqqef. 20Aqqa d man 

aya min issxemmajen bnadem, maca macca s ifassen war issirden 
war tessxemmij ca bnadem.” 

Liman n temɣart zeg ayt n Kanɛan 
Mar. 7:24-30

21Řexdenni iffeɣ-d Yeccu ssenni, iruḥ ɣar jwayeh n Tirus d Sidun. 
22Aqqa din ict n temɣart zeg ayt n Kanɛan zi tmurt nni, tesɣuyyu “A 
Sidi, a mmis n Dawud, arḥem ayi! Yeǧi aqqa dayes řaryaḥ yewɛar 
aṭṭas.” 23Maca Yeccu war xas-d yarri s ca uřa s ijj n wawař. Xenni 
imeḥḍaren nnes usin-d ɣares, ttaren as, qqaren “Suffeɣ itt, minzi 
nettat teḍfar aneɣ-d s iɣuyyan nnes.” 24Maca netta yarr-d, inna 
asen “Necc twassekkeɣ-d ɣar wuǧi iweddaren n taddart n Israyil 
waha.” 25Maca nettat tusi-d, tesjed as, teqqar “A Sidi, ɛawen ayi!” 
26Maca netta yarr-d, inna “War iɛeddeř ad immeksi weɣrum n 
iḥenjiren, ad immenḍar i yiṭan.” 27Tenna “Wah, a Sidi, aqqa uřa d 
iṭan ttetten iřeqqwaz i d iweṭṭan zi ṭṭabřa n siditsen.” 28Řexdenni 
yarr-d Yeccu, inna as “A tamɣart, liman nnem imɣar! War ittiři 
mɣir řxaḍar nnem.” Uca yeǧis teggenfa di tsaɛɛet nni. 

Yeccu issgenfa aṭṭas n iwdan 
29Xenni Yeccu yuyur-d ssenni uca yiweḍ-d ɣar tma n řebḥar n Ljalil, 
igaɛɛed ɣar wedrar, iqqim dinni. 30Usin-d ɣares ubarru n řɣaci, 
iwyen-d akidsen ineḍbařen d idarɣařen d ignawen d iqejdaḥen d 
inneḍni aṭṭas, ssarsen ten ɣar iḍaren n Yeccu uca issgenfa ten, 31ařami 
ittebhet řɣaci, aqqa ẓrin ignawen ssawařen, ineḍbařen ggenfan, 
iqejdaḥen gguren, idarɣařen ttwařan uca ssɛuǧen Arebbi n Israyil. 

Asecci n arebɛa ařaf   
Mar. 8:1-10

 32Yeccu iřaɣa-d x imeḥḍaren nnes, inna asen “Ḥinneɣ x řɣaci minzi 
qqimen akidi třata n wussan, war ɣarsen min i ɣa ccen. War xseɣ 
ca ad ten ssqebḍeɣ amenni s řaẓ ḥima war tteḍɛifen ca deg webrid.” 
33Nnan as imeḥḍaren nnes “Manis d ɣa nawi aɣrum di řexřa-ya 
i zi i ɣa nessecc ij n řɣaci d ameqqran am wanita?” 34Inna asen 
Yeccu “Mecḥař ɣarwem d aɣrum?” Nnan as “Sebɛa n tecnifin d ca 
n iseřman d imeẓyanen.” 35Xenni yumur řɣaci ḥima ad qqimen di 

tmurt. 36Xenni iksi sebɛa n tecnifin d iseřman nni, iqada Arebbi, 
yarzi ten uca iwc iten i imeḥḍaren nnes uca nitni wcin ten i iwdan. 
37Marra ccin, jjiwnen. Xenni jarwen-d iřeqqwaz iceṭṭen, tuɣa din 
sebɛa n tsuǧatin ɛemmarent. 38Inni tuɣa iccin aqqa-ten di arebɛa 
ařef n yeryazen nnebřa timɣarin d iḥenjiren. 39Řami issqebeḍ řɣaci, 
inya di tɣarrabut uca yiweḍ ɣar weymir n jwayeh n Majdala. 

 Ifarisiyyen ttaren ict n řeɛřamet 
Mar. 8:11-13; Luk. 12:54-56

16 1Usin-d ɣares Ifarisiyyen d Iṣaduqiyyen, sseqsan t ḥima 
ad t jarrben, ma ad asen isscen ca n řeɛřamet zeg ujenna. 

2Maca netta yarr-d xasen “Ƴar tmeddit ad tinim ‘Aqqa řḥař iffeɣ, 
minzi ajenna d azeggwaɣ’ 3u ɣar řefjar ad tinim ‘Aqqa ass-a ad iṣuḍ 
usemmiḍ, minzi ajenna d azeggwaɣ’. A kenniw lmunafiqin, tessnem 
ad tfarzem udem n ujenna, maca řeɛřamat n ikuden n řweqt, ma 
war tzemmarem ad tent tfarzem? 4Jjiř aɛeffan izennan yarezzu ict 
n řeɛřamet, war d asen ittmewci uřa d ict n řeɛřamet mɣir řeɛřamet 
n Yunes, amkacaf.” Xenni ijj iten, iruḥ. 

Antun n Ifarisiyyen d Isaḍuqiyyen 
Mar. 8:14-21

5Řami d iwḍen imeḥḍaren nnes ɣar ujemmaḍ n řebḥar, ttun ad 
kisen-d awyen aɣrum. 6Inna asen Yeccu “Ḥḍam ixef nwem zeg 
wentun n Ifarisiyyen d Iṣaduqiyyen.” 7Nitni xemmen jarasen, 
nnan “Aqqa inna man aya minzi war d niwi ca aɣrum!” 8Yeccu, 
am tuɣa issen man aya, inna asen “A kenniw i di iǧa drus n liman, 
mayemmi txemmamem jarawem řami war d teksim ca aɣrum? 9Ma 
ɛad war tefhimem ca? Ma war teɛqiřem ca x xemsa n iřeqqwaz 
n weɣrum n xemsa ařaf u mecḥař n tsuǧatin i tyarwem? 10Niɣ x 
sebɛa n iřeqqwaz n weɣrum i arebɛa ařef u mecḥař n tsuǧatin i 
tyarwem? 11Ma ɛad war tefhimen ca belli necc war kiwem ssiwřeɣ 
ca x weɣrum umi d awem nniɣ ‘Ḥḍam ixef nwem zeg wentun n 
Ifarisiyyen d Iṣaduqiyyen!’ ” 12Ssenni fehmen aqqa netta war tt inni 
maḥend ad ḥḍan ixef nsen zeg wentun n weɣrum maca zi tɣuri n 
Ifarisiyyen d Iṣaduqiyyen. 

Lmasiḥ Mmis n Arebbi iddaren 
Mar. 8:27-30; Luk. 9:18-21

13Řami d yiweḍ Yeccu ɣar tmurt n Qayṣariya n Filibbus, isseqsa 
imeḥḍaren nnes “Min ɛniɣ necc, Mmis n bnadem, ɛlaḥsab min qqaren 
iwdan?” 14Nnan as “Ca qqaren ‘d Yuḥanna Amseɣḍaṣ’ uca wenneḍni 
‘d Iliya’ uca ɛawed wenneḍni ‘d Irmiya’ niɣ ‘d ijjen zeg imkacafen’.” 
15Inna asen “Maca kenniw, min xafi teqqarem?” 16Yarr-d xas Simɛan 
Buṭrus, inna “Cek d Lmasiḥ, Mmis n Arebbi iddaren.” 17Yarr-d xas 
Yeccu, inna as “Sseɛd nnek, a Simɛan Bar-Yuna, minzi war iǧi d 
aysum niɣ d idammen i d ac imřen man aya maca d Baba i iǧan deg 
ijenwan. 18Ɛawed ad ac iniɣ belli cek d Buṭrus (=min ixs ad yini ‘aẓru’) u 
x ‘buṭra-ya’ (=x teṣḍart-a) ad bniɣ tamesmunt inu uca tiwwura n řaxart 
war d as zemmarent. 19D necc ad ac wceɣ tisarutin n tgeldit n ijenwan 
u qaɛ min i ɣa tcarfem di tmurt, ad itwacarf deg ijenwan u qaɛ min 
i ɣa tfesyem di tmurt ad yiři ifsi deg ijenwan.” 20Řexdenni yumur 
imeḥḍaren nnes, ḥima war xebbaren ḥed belli netta d Lmasiḥ. 

Yeccu izwar issiweř x řmewt nnes 
Mar. 8:31-9:1; Luk. 9:22-27

21Zi ssenni ibda Yeccu ad isscen i imeḥḍaren nnes belli ittxeṣṣ as 
ad iraḥ ɣar Urcalim, ad iweddeb aṭṭas zeg imɣaren n weydud d 
arruyas n ikehhanen d imseřmaden n idlisen, ad itwaneɣ uca ad d 
itwassnekkar deg wass wiss třata. 22Buṭrus xenni iksi t ɣares, ibda 
ittmenɣa akis, inna “Sidi Arebbi ad cek yarḥem, a Sidi, man aya war 
d ac ittemsar ɛemmarṣ.” 23Maca netta inneqřeb, inna i Buṭrus “Ffeɣ 
xafi, a Cciṭan, cek d ict n tɛenkrift i necc, minzi war cek icqi min 
iǧan n Arebbi, maca min iǧan n iwdan.” 24Řexdenni inna Yeccu i 
imeḥḍaren nnes “Mařa ca n ijjen ixs ad ayi iḍfar, ad inkar ixef nnes, 
ad iksi ṣṣalib nnes uca ad ayi iḍfar. 25Minzi wenni ixsen ad issenjem 
tudart nnes ad tt iweddar, maca wenni i ɣa iweddaren tudart nnes 
di ṭṭweɛ inu ad tt yaf. 26Man řefḍeř i ɣares ɣar bnadem mařa yarbeḥ 
ddunnit tekmeř, maca netta iḍeyyeɛ řeɛmar nnes? Niɣ min i ɣa iwc 
bnadem di ṭṭweɛ n řeɛmar nnes? 27Minzi Mmis n bnadem ad d yas 
s uɛuǧi n Babas ak-d lmalakat nnes uca ad ixeǧeṣ kuř ijjen ɛlaḥsab 
min igga. 28S tidett ad awem iniɣ, ca zeg ina i da ibedden, war ttqisin 
ca řmewt ař i ɣa ẓaren Mmis n bnadem ittas-d di tgeldit nnes.” 

17:10,11 Mal. 4:5-6

Musa d Iliya ak-d Yeccu x wedrar 
Mar. 9:2-13; Luk. 9:28-36

17 1Awarni setta n wussan Yeccu yiwi-d Buṭrus d Yaɛqub d 
umas Yuḥanna akis, issgaɛɛed iten weḥdsen ɣar ij n wedrar 

yuɛřa. 2Uca ibeddeř waddud nnes qibač nsen, tuɣa aɣembub nnes 
ittceɛciɛ am tfuct, idweř warruḍ nnes d acemřař am tifawt. 3Xẓar, 
Musa d Iliya ḍharen asen-d, ssawařen akis. 4Buṭrus yarr-d, inna i 
Yeccu “A Sidi, aqqa mliḥ umi i da neǧa! Mařa texsed ad newwet 
danita třata n iqiḍan, ijjen i cek, ijjen i Musa u wenneḍni i Iliya.” 
5Am tuɣa ɛad issawař, ikk-d xasen ij n useynu ittissiqq, issduři 
iten s tiři nnes uca xẓar, aqqa ict n tmijja zeg ujenna teqqar “D 
wa d Mmi iɛizzen, dayes ufiɣ arḍa inu, sřem ɣares!” 6Řami sřin 
imeḥḍaren nnes man aya, wḍan x uɣembub nsen uca ggweden 
aṭṭas. 7Yusi-d ɣarsen Yeccu, iḥada ten, inna “Kkarem, war 
tteggwedem ca!” 8Řami ssgaɛɛden tiṭṭawin nsen, war ẓrin ḥed 
mɣir Yeccu waha. 9Am d hwan zeg wedrar, yumur iten Yeccu, 
inna “War t tteqqarem i ḥed min teẓrim ař i d ɣa ikkar Mmis n 
bnadem zeg imettinen.” 10Imeḥḍaren sseqsan t, nnan “Mayemmi 
qqaren imseřmaden n idlisen aqqa Iliya ad d yas d amezwaru?” 

11Yarr-d Yeccu, inna “Iliya ad d yas d amezwaru, ad iɛdeř marra. 
12Maca necc ad awem iniɣ belli Iliya aqqa yusi-d, war zzayes 
steɛtarifen, ggin zzayes min xsen. Ammu uřa d Mmis n bnadem 
ad iweddeb zzaysen.” 13Řexdenni fehmen imeḥḍaren, belli tuɣa 
issawař akisen x Yuḥanna Amseɣḍaṣ. 

Yeccu issgenfa aḥenjir d amaryaḥ 
Mar. 9:14-29; Luk. 9:37-43

14Řami d usin ɣar řɣaci, yusi-d ɣares ij n bnadem, iwḍa as 
ɣar iḍaren, iqqar 15“A Sidi, zziǧez i mmi, minzi aqqa netta 
ittbarkikkiḍ, ittweddeb aṭṭas, aqqa aṭṭas n twařawin iweṭṭa 
di tmessi u deg waman. 16Ttareɣ asen i imeḥḍaren nnek ad t 
ssgenfan, war zemmaren.” 17Yeccu yarr-d, inna “A jjiř i war 
yuminen d imɛewwjen, mecḥař i ɣa qqimeɣ ɛad akidwem, mecḥař 
ɛad i d awem i ɣa ṣbareɣ? Awyem t-id ɣari!” 18Xenni iwebbex 
it Yeccu uca cciṭan iffeɣ zzayes u zi tsaɛɛet nni idweř uḥenjir 
iggenfa. 19Řexdenni usin-d imeḥḍaren weḥdsen ɣar Yeccu, nnan 

“Mayemmi neccin war nzemmar ad t nessuffeɣ?” 20Inna asen 
Yeccu “S minzi war tuminem ca. S tidett ad awem iniɣ, mařa 
daywem liman anect n ict n tḥebbuct n zzariɛet n uxerdel, ad as 
tinim i wedrar-a ‘Muṭṭi ssa ɣar diha!’, xenni ad imuṭi uca war din 
uřa d ict n řḥajet war d as tzemmarem. 21Maca jjiř-a war d itteffeɣ 
mɣir s tẓaǧit d uẓummi.” 

Yeccu izwar issiweř x řmewt nnes 
Mar. 9:30-32; Luk. 9:43b-45

22Řami ten tuɣa jmiɛ di Ljalil, inna asen Yeccu i imeḥḍaren nnes 
“Mmis n bnadem ad itwasellem deg ifassen n iwdan 23ad t nɣen uca 
ad d itwassnekkar deg wass wiss třata.” Xenni ceḍnen aṭṭas. 

Awař x ḍḍariba i taddart iqeddsen 
24Řami d usin ɣar Kafarnaḥum, qarrben-d ayt n ḍḍariba ɣar Buṭrus, 
nnan “Amseřmad nwem ma war ittxeǧiṣ dubel n ‘draxma’ (=ḍḍariba 
i taddart iqeddsen)?” 25Inna “Wah!”. Ařami d yudef ɣar taddart, izwar 
as-d Yeccu, iqqar “Simɛan, mammec twařid cek, wi x ṭṭfen ijeǧiden 
n ddunnit řeɛcur d ḍḍariba? Ma x tarwa nsen niɣ x ibarraniyyen?” 
26Inna as Buṭrus “X ibarraniyyen”. Inna as Yeccu “S uyenni iǧan 
d tarwa d iḥurriyyen. 27Maca ḥima war ten nessendrif, ruḥ ɣar 
řebḥar, nḍar taṣennart uca tasřemt tamezwarut i d ɣa iffɣen, ṭṭef 
itt. Xmi d as i ɣa tarezmed aqemmum, ad tafed ij n ‘stater’ (=tnayen 
n ddinar i issekwan marra ḍḍariba i taddart iqeddsen i Yeccu d Buṭrus), 
ewc asen t xafi u x yixef nnek.” 

Man wen iǧan d ameqqran di tgeldit n ijenwan? 
Mar. 9:33-37; Luk. 9:46-48

18 Di tsaɛɛet nni usin-d imeḥḍaren ɣar Yeccu, nnan “S tidett 
man wen iǧan d ameqqran di tgeldit n ijenwan?” 2Yeccu 

iřaɣa-d x ij n uḥenjir ɣares, issbedd it di řwesṭ nsen, inna 3“S tidett 
ad awem iniɣ, mařa war ttubem u tdewřem am iḥenjiren, ɛemmarṣ 
ad tadfem di tgeldit n ijenwan. 4Wenni i ɣa isswaḍɛen ixef nnes 
amecnaw aḥenjir-a ameẓyan, aqqa d wenni d ameqqran di tgeldit 
n ijenwan. 5U wenni i ɣa iqebřen ij n uḥenjir am wanita s isem inu, 
iqebbeř ayi. 

Aɛřam i wenni i ɣa iɣarren řmumenin 
Mar. 9:42-48; Luk. 17:1-2

6Maca wenni i ɣa issɣellṭen ijjen zeg iḥenjiren-a imeẓyanen i zzayi 
ittamnen, ḥsen ad as tetwagg teṣḍart n tsirt ɣar yiri nnes, ad 
itwassɣareq di raǧaɣ n řebḥar. 7Uct x ddunnit x ssibbet n tɛenkrifin. 
Ittxeṣṣ ad d asent tɛenkrifin, maca amcum x bnadem nni i itteggen 
taɛenkrift. 8Mařa isseɣwa cek ufus nnek niɣ aḍar nnek, xenni qeṣṣ 
iten, nḍar iten xak. Iḥřa ac ad tadfed ɣar tudart d ameɛḍuř niɣ d 
aqejdaḥ x umenḍar di tmessi i war ixessyen i řebda s tnayen n ifassen 
niɣ s tnayen n iḍaren. 9Mařa tesseɣwa cek tiṭṭ nnek, xenni qeřɛ itt, 
nḍar itt xak, iḥřa ac ad tadfed ɣar tudart s ict n  tiṭṭ x umenḍar di 
tmessi n jahennama s tnayen n tiṭṭawin. 

Amettiř n ijj n wuǧi iweddaren 
10Ƴarwem ad tesseḥqarem ijjen zeg imeẓyanen-a. Minzi necc ad 
awem iniɣ, aqqa lmalakat nsen deg ijenwan aqqa řebda ttwařant 
tifras n Baba i iǧan deg ijenwan. 11Minzi Mmis n bnadem yusi-d ḥima 
ad issenjem min iweddaren. 12Mammec i d awem ittɣiř? Mařa din ca n 
bnadem ɣares meyya n wuǧi uca ijjen zzaysen iweddar, ma xenni war 
ittejji tesɛa u tesɛin deg idurar, ad iraḥ ad yarzu x wenni iweddaren! 
13Mařa yufi t, s tidett ad awem iniɣ, ad zzayes ifarḥ ktar zi min i ɣa 
ifarḥ zi tesɛa u tesɛin inni war iweddaren. 14Ammu uřa d Babatwem i 
iǧan deg ijenwan war ixs ad iweddar uřa d ijj zeg imeẓyanen-a. 

Mařa ixḍa akic umac ... 
Luk. 17:3

15Mařa ixḍa umac akik, ruḥ ɣares, webbex it mɣir jarac d jaras waha. 
Mařa isřa ɣarek, aqqa tarbeḥed umac. 16Maca mařa war ɣarek isři, 
awi akik ca n ijjen nneḍni niɣ tnayen ḥima s uqemmum n tnayen 
niɣ třata n řechud izemmar ad twaḍemnen wawařen marra. 17Mařa 
netta war ɣarsen isři, xenni ini tt i tmesmunt uca mařa war isři uřa 
ɣar tmesmunt, xenni ad ɣarek yiři am ijjen zi řegnus niɣ am ij n bu 
ḍḍariba. 18S tidett ad awem iniɣ, marra min i ɣa tceddem di tmurt, 
ad yiři icedd deg ujenna uca marra min i ɣa tfesyem di tmurt, ad 
yiři ifsi deg ujenna. 19Ad awem iniɣ ɛawed, mařa tnayen n iwdan ad 
messetfaqen x tmurt x ca n řḥajet i ɣa ttaren, aqqa d man aya d asen i 

ɣa itwagg zi Baba i iǧan deg ijenwan. 20Minzi mani i ɣa munen tnayen 
niɣ třata s yisem inu, necc ad din iřiɣ di řwesṭ nsen.” 

Amettiř n ismeɣ aɛeffan 
21Řexdenni yusi-d ɣares Buṭrus, inna “A Sidi, mecḥař n twařawin 
i ɣa ixḍa akidi uma u necc ad as samḥeɣ? Ma sebɛa n twařawin?” 
22Inna as Yeccu “War d ac qqareɣ ca sebɛa, maca sebɛin di sebɛa 
n imuren. 23X uyenni tageldit n ijenwan tettawi-d deg ij n ujeǧid i 
ixsen ad igg řeḥsab ak-d isemɣan nnes. 24Umi ibda ad imsseḥseb, 
iwyen-d ɣares ij n bnadem itturs as ɛecra ařaf n ‘talentin’ (=ɛřaḥař 
500.000 arḍeř n wureɣ niɣ nnuqart) . 25Am war tuɣi ɣares min zi i ɣa 
yarr amarwas, yumur bab nnes ḥima ad itwammenz netta d temɣart 
nnes d tarwa nnes d marra min ɣares, ḥima ad itwaxeǧeṣ umarwas. 
26Iwḍa as ismeɣ nni ɣar iḍaren, ittar, inna ‘A Sidi, ṣbar xafi, ad 
ac arreɣ marra.’ 27Aqqa izziǧez as bab n ismeɣ nni uca isamḥ as 
deg umarwas. 28Řami d iffeɣ ismeɣ nni, yufa ijjen zeg inni tuɣa d 
isemɣan akis u wanita itturs as meyya ddinar. Am d as icebbar deg 
yiri, iqqar ‘Xeǧeṣ min d ac tturseɣ.’ 29Iwḍa yas ismeɣ amɛacar nni 
ɣar iḍaren, ittḥeccem it, iqqar ‘Ṣbar xafi, ad ac arreɣ marra’. 30Maca 
netta war ixs, iruḥ inḍar it di řeḥbes ař i d ɣa yarr amarwas. 31Řami 
ẓřin isemɣan imɛacaren nnes min tuɣa imsaren, ceḍnen aṭṭas uca 
ruḥen, nnan tt i bab nsen. 32Uca iřaɣa-d xas sides, inna as ‘A ismeɣ 
aɛeffan, marra min d ac tturseɣ, samḥeɣ ac minzi tettared ayi. 33Ma 
war iǧi zeɛma uřa d cek xak ad ac izziǧez wenni d ismeɣ amɛacar 
nnek amecnaw mammec d ayi tezziǧed cek?’ 34Xenni ixeyyeq 
sides, isseɛdu t deg ifassen n imɛaddeben ař i ɣa ixeǧeṣ marra min 
dayes d amarwas. 35Ammu i ɣa yegg Baba wenni iǧan deg ujenna i 
kenniw, mařa war tsimiḥem kuř ijjen zzaywem i umas ixeṭṭan nnes 
s wuřawen nwem.”

Řemřac d tebrat n waǧaf 
Mar. 10:1-12

19 1Ařami ikemmeř Yeccu awařen-a, iffeɣ zi Ljalil, yiweḍ 
ɣar jwayeh n tmurt n Yahudiyya tinni iǧan ɣar ujemmaḍ 

n yeɣzar n Lurdun. 2Aqqa iḍfar it řɣaci d ameqqran, issgenfa ten 
dinni. 3Usin-d ɣares Ifarisiyyen, tuɣa arezzun ad t jarrben, qqaren 

19:4 Amz. 1:27, 5:2  19:7 Tiř. 24:1

as “Ma ɣares řḥeqq i bnadem ad iǧef i temɣart nnes amenni waha?” 
4Yarr-d xasen “Ma war teɣrim ca belli wenni iggin bnadem zeg 
umezwaru, iggi ten d aryaz d temɣart, 5uca aqqa inna

 ‘s uyenni ittxeṣṣ i bnadem ad ismeḥ di babas d yemmas, 
ad iřṣeq di temɣart nnes uca tnayen idsen nni 

                   ad iřin d ijj n weysum.’          Amz. 2:24. 

6Ammu war ttiřin ɛad d tnayen, maca ad iřin d ijj n weysum. Xenni 
min issmun Arebbi, bnadem war t ibeṭṭi.” 7Nnan as “Mayemmi 
iweṣṣa Musa xenni maḥend ad iwc tabrat n waǧaf, ḥima ad as iǧef?”  
8Inna asen “Musa ijji kenniw ad teǧfem i temɣarin nwem zi ssibbet 
n řeqsaḥet n wuřawen nwem, maca war iǧi ammu zeg umezwaru. 
9Maca necc ad awem iniɣ, aqqa wenni i ɣa iǧfen i temɣart nnes, 
war iǧi zi ssibbet n tuqeḥbit, uca ad imřec icten nneḍni, aqqa netta 
izenna u wenni i ɣa imeřcen tamɣart tenni iǧfen, aqqa uřa d netta 
izenna.” 10Imeḥḍaren nnes nnan as “Mařa ammu i teǧa tmesřact 
jar bnadem d temɣart nnes, xenni nnehřa mma ad imřec.” 11Maca 
netta inna asen “Maci marra zemmaren ad qebřen awař-a mɣir 
inni umi temmewc. 12Minzi aqqa din inni itwaqeṣṣen zeg uɛeddis 
n yemmatsen, uca aqqa din inni itwaqeṣṣen zeg iwdan uca aqqa 
din inni iqeṣṣen ixef nsen di ṭṭweɛ n tgeldit n ijenwan. Wenni 
izemmaren ad t iqbeř, ejj it ad t iqbeř.” 

Yeccu ittbarak iḥenjiren imeẓyanen 
Mar. 10:13-16; Luk. 18:15-17

13Řexdenni iwyen as-d iḥenjiren imeẓyanen maḥend ad xasen 
issars afus nnes uca ad asen iksi řmeɛruf, maca imeḥḍaren nnes 
webbxen ten. 14Maca Yeccu inna “Ejjem iḥenjiren ad ɣari-d asen, 
war ten mennɛem ca minzi tageldit n ijenwan i inni amecnaw 
nitni.” 15Issars xasen afus nnes uca iruḥ ssenni. 

Ameřqi ak-d ij n bab n wagra 
Mar. 10:17-31; Luk. 18:18-30

 16Uca xẓar, iqarreb-d ɣares ijjen uca inna as “A Amseřmad aṣebḥan, 
min i ɣa ggeɣ d aṣebḥan ḥima ad ɣari tiři tudart n řebda?” 17Inna as 

19:18 Ufɣ. 20:12-16; Tiř. 5:16-20   19:19 Law. 19:18

Yeccu “Mayemmi i d ayi třaɣid ‘aṣebḥan’? War iǧi ḥed d aṣebḥan 
mɣir ijjen, aqqa-t d Arebbi. Maca mařa texsed ad tadfed ɣar tudart, 
ṭṭfem di tweṣṣa.” 18Inna as “Man tina?” Inna as Yeccu “War neqq, 
war zenni, war tticar, war cehhed ẓẓur, 19weqqar babac d yemmac 
uca ad texsed amqarreb nnek am ixef nnek.” 20Abřiɣ inna as 
“Aqqa ḍfareɣ timesřayin-a marra zi temẓi inu. Min d ayi ittxiṣṣen 
ɛad?” 21Yeccu inna as “Mařa texsed ad tiřid tkemmřed, ruḥ, zenz 
marra min ɣarek, ewc it i imezřaḍ uca ad ɣarek yiři ij n řkenz 
deg ujenna, xenni as-d, ḍfar ayi-d.” 22Řami abřiɣ isřa awař-a, iruḥ 
icḍen, minzi tuɣa ɣares aṭṭas n wagra. 23Yeccu inna i imeḥḍaren 
nnes “S tidett ad awem iniɣ, aqqa yewɛar x bab n wagra ad yadef 
ɣar tgeldit n ijenwan. 24Uca ɛawed ad awem iniɣ, aqqa ihwen i 
weřɣem ad yekk zi tiṭṭ n tsineft x bu wagra ad yadef ɣar tgeldit 
n Arebbi.” 25Umi tt sřin imeḥḍaren nnes, nnxeřɛen aṭṭas, nnan 
“Wi i ɣa itwassnejmen ɛad?” 26Am tuɣa daysen ixeẓẓar Yeccu, 
inna asen “Ƴar iwdan war izemmar, maca ɣar Arebbi kuřci di 
tzemmar nnes!” 27Yarr-d Buṭrus, inna as “Xẓar, aqqa neccin nejja 
kuřci, neḍfar ic. Min ɣarneɣ i ɣa yiřin?” 28Yeccu inna asen “S 
tidett, ad awem iniɣ, kenniw inni d ayi-d iḍfaren, xmi i ɣa idweř 
marra d jdid uca xmi i ɣa iqqim Mmis n bnadem x řɛarc n uɛuǧi 
nnes, kenniw ɛawed ad teqqimem x tenɛac n řekrasi n řɛarc ḥima 
ad tḥekmem x tenɛac n tqebbař n ayt n Israyil. 29Kuř ijjen wenni 
isemḥen di tudrin niɣ deg aytmas niɣ di suyetmas niɣ di babas niɣ 
deg yemmas niɣ di temɣart nnes d tarwa nnes uřa deg iyyaren di 
ṭṭweɛ n yisem inu, ad iksi meyya n tseqqar uca ad iwart tudart n 
řebda. 30Maca aṭṭas n yinni iǧan d imezwura, ad iřin d ineggura 
uca aṭṭas n ineggura ad iřin d imezwura. 

Amettiř n imezwura d ineggura 

20 1Minzi tageldit n ijenwan amecnaw bab n taddart, iffeɣ 
ɣar ṣṣbeḥ zic ḥima ad icra ixemmasen i weḥwic n tzayart 

nnes. 2Řami ikkes awař ak-d icewwařen s ijj n ddinar i wass, issekk 
iten ɣar weḥwic n tzayart nnes. 3Řami d iffeɣ di jwayeh n třata n 
uziř, iẓra inneḍni bedden di ssuq nnebřa řxedmet. 4Netta inna asen 
‘Ruḥem uřa d kenniw ɣar weḥwic n tzayart u necc ad awem wceɣ 
min d awem ikkaren.’ Xenni ruḥen nitni. 5Iffeɣ-d ɛawed di jwayeh 

n setta d tesɛa n uziř, igga amenni ɛawed. 6Řami d iffeɣ di jwayeh 
n ḥidɛac n uziř, yufa din ɛad inneḍni bedden din nnebřa řxedmet, 
inna asen ‘Mayemmi tbeddem da ass ikmeř?’ 7Nnan as nitni ‘Minzi 
war d aneɣ icri ḥed.’ Inna asen ‘Ruḥem uřa d kenniw ɣar weḥwic 
n tzayart.’ 8Řami d tiweḍ tmeddit, inna bab n weḥwic n tzayart i 
uweqqaf nnes ‘Řaɣa-d x ixemmasen, xeǧeṣ asen řmunet, sizwar zeg 
inni i d yusin d innegura uca ammu ař imezwura.’ 9Řami d usin inni d 
icra di jwayeh n ḥidɛac, iṭṭef kuř ijjen zzaysen ijjen ddinar. 10Řami d 
usin inni tuɣa d imezwura, ittɣiř asen ad ṭṭfen ktar. Xenni kuř ijjen 
zzaysen iksi ɛawed ijj n ddinar. 11Řami t ṭṭfen, aqqa xeyyqen x bab n 
taddart, 12nnan ‘Aqqa ina d inni d ineggura xedmen ict n  tsaɛɛet u 
cek tessemquded iten akidneɣ, neccin inni yarebbun ḍḍqeř n uziř d 
řeḥmu.’ 13Maca netta yarr-d x ijjen zzaysen, inna ‘A ameddukeř, necc 
war cek ḍřimeɣ, ma war kidi tekkised awař x ijj n ddinar? 14Ṭṭef min 
iǧan nnek uca uyur. Necc xseɣ ad wceɣ i ina d inni d ineggura anect 
min d ac wciɣ. 15Ma war ɣari bu řḥeqq maḥend ad ggeɣ min xseɣ 
ak-d min iǧan inu? Niɣ tiṭṭ nnek d taɛeffant, minzi necc d aṣebḥan? 
16Ammu ad dewřen ineggura d imezwura uca imezwura ad dewřen d 
ineggura, minzi aṭṭas itwařaɣan maca drus itwaxḍaren.’ ” 

Yeccu izwar issiweř ɛawed x řmewt nnes 
Mar. 10:32-34; Luk. 18:31-34

17Řami tuɣa Yeccu igaɛɛed ɣar Urcalim, yiwi tenɛac n imeḥḍaren 
nnes ɣar uɣezdis deg webrid, inna asen 18“Xẓar, ad ngaɛɛed ɣar 
Urcalim uca ad sellmen Mmis n bnadem i arruyas n ikehhanen d 
imseřmaden n idlisen u nitni ad xas ḥekmen s řmewt. 19Nitni ad t 
sellmen i řegnus maḥend ad xas stehzan, ad t hettken s urekkuḍ 
uca ad t ṣellben, xenni deg wass wiss třata ad d itwassnekkar.” 

Tutra n yemmas n Yaɛqub d Yuḥanna i Yeccu 
Mar. 10:35-45

20Řexdenni tusi-d ɣares yemmas n tarwa n Zabadi ak-d iḥenjiren 
nnes, tewḍa as ɣar iḍaren ḥima ad zzayes tettar ca n řḥajet. 21Inna as 
netta “Min texsed?” Tenna as nettat “Ini maḥend ad qqimen tnayen 
n iḥenjiren-a inu, ijjen ɣar ufusi nnek d wenneḍni ɣar uzeřmaḍ nnek 
di tgeldit nnek.” 22Yeccu yarr-d xas, inna “Kenniw war tessinem ca 

min tettarem. Ma tzemmarem ad teswem řkas i ɣa sweɣ necc niɣ 
ad tetwassɣeḍṣem s useɣḍaṣ i zi i ɣa twassɣeḍṣeɣ necc?” Nnan as 
“Nzemmar.” 23Netta inna asen “Řkas inu ad t teswem u aseɣḍaṣ i zi i 
ɣa twassɣeḍṣeɣ, ad zzayes twassɣeḍṣem, maca aɣimi ɣar ufusi d ɣar 
uzeřmaḍ inu war iǧi i necc maḥend ad t wceɣ, maca ad yiři i inni 
umi t issewjed Baba.” 24Řami sřin ɛecra n imeḥḍaren nneḍni man aya, 
xeyyqen aṭṭas x tnayen n wawmaten. 25Maca Yeccu iřaɣa-d xasen 
ɣares, inna “Kenniw aqqa tessnem belli řḥukkam n řegnus ḥekkmen 
xasen uřa d imeqqranen ttṣellaṭen xasen. 26War ittiři ammu jarawem. 
Maca s řmeqřub, wenni ixsen ad yiři d ameqqran jarawem, ad yiři d 
amsexxar nwem 27u wenni ixsen ad yiři d amezwaru jarawem, ad yiři 
d ismeɣ nwem, 28am mammec Mmis n bnadem war d yusi ḥima ad 
xas sexxaren, maca ḥima ad xasen isexxar uca ad iwc tudart nnes d 
taɣarṣt i ufekki n waṭṭas n iwdan.” 

Yeccu issgenfa tnayen n idařɣaren 
Mar. 10:46-52; Luk. 18:35-43

29Řami d ffɣen zi Ariḥa, iḍfar it-id aṭṭas n řɣaci. 30Xẓar, aqqa din 
tnayen n idarɣařen qqimen x ṭṭarf n webrid, řami sřin belli Yeccu 
ad iɛdu, řaɣan, nnan “A Sidi, mmis n Dawud, arḥem aneɣ!” 31Maca 
řɣaci iziyyar xasen ḥima ad sqaren. Maca nitni sɣuyen s jjehd ktar, 
nnan “Arḥem aneɣ, a Sidi, mmis n Dawud!” 32Xenni ibedd Yeccu, 
iřaɣa-d xasen, inna “Min texsem ad awem ggeɣ?” 33Nnan as nitni 
“A Sidi, ma iɛeddeř ad twarezment tiṭṭawin nneɣ.” 34Yeccu iḥinn 
xasen, xenni iḥada tiṭṭawin nsen, řexdenni dewřent tiṭṭawin nsen 
ttwařant. 

Adaf n Yeccu ɣar Urcalim 
Mar. 11:1-11; Luk. 19:28-38; Yuḥ. 12:12-19

21 1Řami d qarrben ɣar Urcalim, iwḍen ɣar Baytfaji ɣar 
wedrar n Zzitun, xenni issekk Yeccu tnayen n imeḥḍaren, 

inna asen 2“Ruḥem ɣar dcar nni qibač nwem. Deɣya ad tafem ict 
n teɣyuč teqqen d ij n wesnus akides. Fesyem asen, tawyem ten-d 
ɣari. 3Mařa inna awem ḥed ca, arrem xas ammu ‘Aqqa Sidi iḥdaj 
iten.’ Xenni ad ten-d issekk deɣya.” 4Man aya qaɛ imsar ḥima ad 
itwakemmeř marra min itwannan zeg umkacaf am iqqar

21:16 Sbḥ. 8:3

5“Inim i yeǧis n Siyun, xẓar, 
ajeǧid nnem ad ɣarem-d yas s temhint, yenya x teɣyuč d wesnus, 
                                   aqqa d mmis n zzayřet.”     Zak. 9:9; Ica. 62:11 

6Ruḥen imeḥḍaren nni uca ggin am mammec d asen iweṣṣa Yeccu, 
7iwyen-d taɣyuč d wesnus, sarsen arruḍ nsen xasen uca ssenyen 
t xas. 8Ij n řɣaci d ameqqran aṭṭas ssun arruḍ nsen deg webrid 
uca inneḍni qeṣṣen řefruɛ zi tcejjura, ssun ten deg webrid. 
9Uca abarru n řɣaci inni d as izwaren d yinni it-id iḍfaren, tuɣa 
sɣuyyun, qqaren

“Uṣanna, a mmis n Dawud. 
D amimun wenni i d ɣa yasen s yisem n Arebbi. 

                         Uṣanna, di řuɛřa x řuɛřa n ijenwan.”      Sbḥ. 118:26 

10Řami yudef ɣar Urcalim, thaj tendint qaɛ, iwdan nnan “Min iɛna 
wa?” 11Řɣaci inna “D wa d amkacaf Yeccu zi Nnaṣira di Ljalil.” 

Adaf n Yeccu ɣar taddart iqeddsen 
Mar. 11:15-19; Luk. 19:45-48; Yuḥ. 2:13-22

12Yudef Yeccu ɣar taddart iqeddsen, issuffeɣ marra inni izznuzan 
d yinni issaɣen di taddart iqeddsen uca iqřeb ṭṭwabeř n iṣarrafen n 
tinɛacin d řekrasi n yinni izznuzan idbiren. 13Inna asen “Aqqa tura 
‘Taddart inu ad tetwasemma taddart n tẓaǧit’, maca kenniw tarrim 
tt-id ifri n iceffaren.” 14Usin-d ɣares di taddart iqeddsen idarɣařen 
d ineḍbařen, issgenfa ten. 15Umi ẓrin arruyas n ikehhanen d 
imseřmaden n idlisen řeɛjayeb i yegga d iḥenjiren ttřaɣan di taddart 
iqeddsen, qqaren “Uṣanna i mmis n Dawud”, xenni xeyyqen nitni 
aṭṭas, 16nnan as “Ma tesřid min qqaren yina?” Inna asen Yeccu 
“Wah, ma war teɣrim ɛemmarṣ ‘Zeg iqemmumen n iḥenjiren d 
iseyman issewjed ttesbiḥ’?” 17Řexdenni ismeḥ daysen, iffeɣ barra i 
tendint ɣar Baytɛanya, insa din. 

Artu yuẓɣen 
Mar. 11:12-14, 20-24

18Ƴar ṣṣbeḥ zic řami d idweř ɣar tendint, tuɣa dayes řaẓ. 19Iẓra ij n 
wartu x webrid, iruḥ ɣares, war dayes yufi mɣir tifray waha. Inna 

as “War zzayem tteffeɣ řɣiǧet ɛemmarṣ.” Řexdenni iṣar yuẓeɣ 
wartu deɣya. 20Umi ẓrin imeḥḍaren man aya, ttbehten, qqaren 
“Mammec igga wartu yuẓeɣ deɣya?” 21Yeccu yarr-d, inna asen “S 
tidett ad awem iniɣ, mařa daywem liman u war tcekkim ca, aqqa 
war tetteggem min imsaren i wartu waha, maca mařa tennam 
tanya i wedrar ‘Meksi, menḍar di řebḥar’, ad yiři. 22D qaɛ min i ɣa 
tettarem di tẓaǧit s liman, ad t tafem.” 

Aseqsi x man ttesriḥ i iǧan ɣar Yeccu 
Mar. 11:27-33; Luk. 20:1-8

23Řami yudef taddart iqeddsen, usin-d ɣares arruyas n ikehhanen d 
imɣaren n weydud. Am tuɣa isseřmad, nnan “S man ttesriḥ i teggid 
timesřayin-a? Wi d ac iwcin ttesriḥ-a?” 24Yeccu yarr-d, inna asen 
“Uřa d necc ad kenniw sseqsiɣ ijj n useqsi u mařa tarrim-d xafi uřa 
d necc ad awem iniɣ s man ttesriḥ i tteggeɣ timesřayin-a. 25Aseɣḍaṣ 
n Yuḥanna manis netta? Zeg ujenna niɣ zeg iwdan?” Xemmen nitni 
jarasen, qqaren “Mařa nenna ‘zeg ujenna’, ad aneɣ ini ‘Mayemmi 
war zzayes tuminem?’ 26u mařa nenna ‘zi ddunnit’, xenni neggwed zi 
řɣaci minzi marra ḥessben Yuḥanna d amkacaf.” 27Uca nitni arrin-d 
x Yeccu, nnan “War nessin”. Inna asen netta “Xenni uřa d necc war 
d awem qqareɣ s man ttesriḥ i tteggeɣ man aya.” 

Amettiř n tnayen n wawmaten 
28“Min d awem ittɣiř kenniw? Ij n weryaz tuɣa ɣares tnayen n 
iḥenjiren. Iruḥ ɣar umezwaru, inna ‘A mmi, uyur, ass-a ad txedmed 
deg weḥwic n tzayart inu’. 29Maca netta yarr-d, inna ‘Necc war xseɣ 
ca’, maca awarni man aya indem uca iruḥ din. 30Uca yusi-d ɣar 
wenni wiss tnayen, inna as amenni beɛda. Wanita yarr-d xas ‘Ad 
raḥeɣ, a sidi’, xenni war iruḥ ca. 31Man wen zzaysen i iggin řxaḍar 
i babas?” Nitni arrin-d xas “Wenni d amezwaru.” Yeccu inna asen 
“S tidett ad awem iniɣ, ayt n ḍḍariba d řeqḥab ad awem izwaren 
ɣar tgeldit n Arebbi. 32Minzi Yuḥanna yusi-d ɣarwem deg webrid n 
tsegda, kenniw war zzayes tuminem, maca ayt n ḍḍariba d řeqḥab 
aqqa nitni umnen zzayes. Maca řami teẓrim man aya, war tetubem 
ca ɣar uneggaru maḥend ad zzayes tamnem. 

Amettiř n ifeǧaḥen d weḥwic n tzayart 
Mar. 12:1-12; Luk. 20:9-19

33Sřem ɛawed ij n umettiř nneḍni. Tuɣa din ij n bab n taddart, iẓẓu ij 
n weḥwic n tzayart, iquwwar as-d s ij n wefray, iɣza dayes tasirt n 
uḍiř, ibna ict n ṣṣumɛet. Xenni yarhen it i ca n ifeǧaḥen uca isafar. 
34Umi d tiweḍ řweqt n řɣiǧet, issekk isemɣan nnes ɣar ifeǧaḥen 
nni ḥima ad d awyen řɣiǧet nnes. 35Ifeǧaḥen ṭṭfen isemɣan nnes, 
wtin ijjen, nɣin nneḍni uca arejmen wenni wiss třata. 36Ɛawed 
issekk isemɣan nneḍni, ktar zeg umezwaru uca ggin daysen ɛawed 
amenni. 37Ƴar uneggar issekk asen-d mmis, inna ‘Ad weqqaren 
mmi’. 38Maca řami ẓrin ifeǧaḥen tamemmit, nnan jarasen ‘Aqqa d 
awrit, zidem, ad t neneɣ, ad as nekkes řwart i neccin.’ 39Ṭṭfen t, 
nḍaren t barra i weḥwic n tzayart uca nɣin t. 40Mařa yusi-d bab n 
weḥwic n tzayart min i ɣa yegg deg ifeǧaḥen nni?” 41Nnan as “Ad 
igg deg iɛeffanen nni ij n řmewt d taɛeffant uca ad yarhen aḥwic 
n tzayart i ifeǧaḥen inneḍni inni d as i ɣa iwcen řɣiǧet di řweqt 
nnes.” 42Yeccu inna asen “Ma war teɣrim ɛemmarṣ deg idlisen

‘Aẓru i iɛiffen ibennayen, aqqa idweř d azeǧif n teɣmart. 
Man aya itwagg zi Arebbi 

               u man aya d ict n řḥajet tesstebhet tiṭṭawin nneɣ’.  Sbḥ. 118:22-23 

43S uyenni ad awem iniɣ, belli tageldit n Arebbi ad awem tetwakkes 
uca ad temmewc i ij n řgens i ɣa iwcin řɣiǧet nnes. 44Wi i ɣa iwḍan 
x weẓru-ya, ad itwarbez u wi xef i ɣa iwḍa, ad t irbez.” 45Řami sřin 
arruyas n ikehhanen d Ifarisiyyen imettiřen nnes, fehmen belli 
issiweř xasen. 46Am arezzun ad t ṭṭfen, ggweden zi řɣaci minzi řɣaci 
tuɣa iḥesseb it d ij n umkacaf. 

Amettiř x inni itwaɛarḍen ɣar wurar 
Luk. 14:15-24

22  1Yeccu yarr-d uca issiweř akidsen ɛawed s imettiřen, inna 
2“Tageldit n ijenwan tettawi-d deg ij n ujeǧid, igga urar i 

mmis. 3Issekk-d isemɣan nnes ḥima ad řaɣan x inni itwaɛarḍen 
ɣar wurar, maca ugin ad d asen. 4Ɛawed issekk-d isemɣan nneḍni, 
inna, ‘Inim i inni itwaɛarḍen: Aqqa ssewjdeɣ awem amecři, 

ɣarṣeɣ iyenduzen u řmař itwaṣeḥḥen, aqqa marra iwjed, asem-d 
ɣar wurar!’ 5Nitni maca war wcin ca taynit i man aya, ruḥen, ijjen 
ɣar řeɛraṣi nnes u wenneḍni ɣar ttijara nnes. 6Inni iqqimen ṭṭfen 
isemɣan nnes, ɣezzan daysen uca nɣin ten. 7Řexdenni ixeyyeq 
ujeǧid aṭṭas, issekk řɛeskar nnes uca yareyyeb iqettařen nni u 
issecmeḍ tandint nsen. 8Xenni inna i isemɣan nnes ‘Aqqa urar 
iwjed maca inni tuɣa itwaɛarḍen war t sdihiǧen ca. 9X uyenni 
uyurem ɣar mani ttemsebḍan ibriden, řaɣam-d x marra inni i 
ɣa tafem din ɣar wurar.’ 10Ffɣen-d isemɣan nni ɣar ibriden uca 
ssmunen marra inni ufin, s iṣebḥanen d iɛeffanen, uca amcan n 
wurar idweř iccur s inewjiwen i iqqimen dinni. 11Řami d yudef 
ujeǧid maḥend ad iẓar inewjiwen inni iqqimen dinni, iḥekkar i ij 
n bnadem war yarḍ ca arruḍ n wurar. 12Inna as ‘A ameddukeř, 
mammec d tudfed danita nnebřa arruḍ n wurar?’ Uca netta idweř 
ignu. 13Xenni inna ujeǧid i imsexxaren nnes ‘Carfem t s ifassen d 
iḍaren uca awyem t-id, nḍarem t barra ɣar uneggar n taǧest mani 
i ɣa iřint imeṭṭawen d uɣezzi n teɣmas.’ 14Minzi aqqa din aṭṭas 
inni itwařaɣan maca drus inni itwaxḍaren.” 

Aseqsi x ḍḍariba n qayṣar 
Mar. 12:13-17; Luk. 20:20-26

15Xenni ruḥen Ifarisiyyen, mcawaren maḥend ad d as ggen 
taxceft di ssibbet n min issawař 16uca ssekken ɣares imeḥḍaren 
nsen ak-d Ihirudusiyyen, qqaren “A Amseřmad, aqqa nessen 
belli cek d tidett, tesseřmaded abrid n Arebbi s tidett, nnehřa 
mma tesseřqid uřa x ijj, minzi cek war txeẓẓared ca ɣar iɣembab 
n iwdan. 17Iwa ini aneɣ, mammec twařid cek, ma iḥeqq ɛlaḥsab 
ttawrat ad tetwaxeǧeṣ ḍḍariba i qayṣar niɣ lla?” 18Maca Yeccu 
issen taḥraymect nsen uca inna “Mayemmi d ayi tettjarrabem, 
a kenniw lmunafiqin? 19Seccnem ayi aqiyya n ḍḍariba!” Iwyen 
as-d ijj n ddinar. 20Xenni inna asen “Wi yiřan taṣwirt-a d tira-
ya?” 21Nnan as “N qayṣar!” Xenni inna asen “Wcem i qayṣar min 
iǧan i qayṣar u i Arebbi min iǧan i Arebbi.” 22Řami sřin man aya, 
ttbehten, semḥen dayes uca ruḥen. 

Aseqsi n Iṣaduqiyyen x tnukra 
Mar. 12:18-27; Luk. 20:27-40

23Deg wass nni usin-d ɣares ca n Iṣaduqiyyen inni iqqaren aqqa 
war din bu tnukra uca sseqsan t 24“A Amseřmad, Musa aqqa inna, 
mařa immut ḥed war d yejji bu tarwa, ittxeṣṣ i umas ad imřec 
ak-d temɣart nnes ad kis-d yejj tarwa i umas. 25Tuɣa ɣarneɣ sebɛa 
n wawmaten. Amezwaru imřec, immut. Umi war d yejji ca tarwa, 
aqqa ijja tamɣart nnes i umas. 26Ammu uřa d wenni wiss tnayen d 
wiss třata ař wenni wiss sebɛa. 27Ƴar uneggaru nsen marra temmut 
temɣart. 28Xenni i man wen zzaysen i ɣa tiři temɣart di tnukra, 
minzi tuɣa-tt d tamɣart nsen marra?” 29Yeccu maca yarr-d, inna 
asen “Aqqa kenniw tweddarem minzi war tessinem ca idlisen uřa d 
jjehd n Arebbi, 30minzi di tnukra war meǧcen, war twassmeǧacen, 
maca ad iřin am lmalakat n Arebbi deg ijenwan. 31Maca zi jjihet n 
tnukra zeg imettinen, ma war teɣrim ca min d awem inna Arebbi i 
iqqaren 32‘Necc d Arebbi n Ibrahim d Isḥaq d Yaɛqub’? Netta war iǧi 
d Arebbi n imettinen maca n inni iddaren.” 33Řami sřin řɣaci man 
aya, ttbehten deg useřmed nnes. 

Tawṣiyyet tameqqrant 
Mar. 12:28-34; Luk. 10:25-28

34Řami sřin Ifarisiyyen belli netta ibelleɛ aqemmum n Iṣaduqiyyen, 
munen jarasen 35uca ijjen zzaysen, ij n umseřmad n ttawrat, isseqsa 
t ḥima ad t ijarreb, inna 36“A Amseřmad, man tawṣeyyet i iǧan d 
tameqqrant di ttawrat?” 37Inna asen “Ad texsed Sidi Arebbi s marra 
wuř nnek d s marra řeɛmar nnek d s marra řeɛqeř nnek.  38D ta d 
tawṣeyyet tameqqrant d tamezwarut. 39Tenni wiss tnayen tarwes 
dayes, aqqa nettat ‘Ad texsed amqarreb nnek amecnaw ixef nnek’.  
40X tnayen n tweṣṣa-ya tetwabna marra ttawrat d imkacafen.” 

Aseqsi x man wen iǧan d mmis n Dawud 
Mar. 12:35-37; Luk. 20:41-44

41Am tuɣa munen Ifarisiyyen, isseqsa ten Yeccu 42“Min d awem 
iḍharen di Lmasiḥ? Umi igga mmis?” Nnan as “Mmis n Dawud”. 
43Inna asen “Mammec i ɣa yegg Dawud ad as isemma zi Arruḥ ‘Sidi’, 
am iqqar 44‘Sidi inna i Sidi inu, qqim-d x ufusi inu ař i ɣa ggeɣ řeɛdyan 

nnek d ict n tnebdat sadu iḍaren nnek.’ 45Mařa Dawud iřaɣa as ‘Sidi’, 
mammec i ɣa yiři d mmis?” 46Uřa d ijjen war izemmar ad xas-d yarr 
uca uřa d ijj war iqqim izeɛɛem ittseqsa t ca ɛad zeg wass nni. 

Awařen n Yeccu x imseřmaden n ttawrat d Ifarisiyyen 
Mar. 12:38-40; Luk. 11:37-52; 20:45-47

23 1Řexdenni issiweř Yeccu ak-d řɣaci d imeḥḍaren nnes, 
2iqqar “Imseřmaden n idlisen d Ifarisiyyen qqimen x řkursi 

n Musa. 3X uyenni marra min d awem qqaren maḥend ad dayes 
tcebbarem, ggem t, maca war tteggem ɛlaḥsab řexdayem nsen, 
minzi nitni waxxa qqaren t, war t tteggen maca. 4Ttceddan řeḥmeř 
iḍeqřen, ssarsen ten x tɣardin n iwdan, maca nitni s yixef nsen war 
xsen ad ten ssenhezzen uřa s ij n uḍaḍ. 5Marra řexdayem nsen i 
itteggen, tteggen tent ḥima ad ten ẓaren iwdan minzi nitni tteggen 
tiḥezzanin nsen n tẓaǧit d imiriwen uca tcarcifa i iǧan ɣar ubeḥřuř 
n ijeǧaben nsen ggin tent d timeqqranin. 6Nitni ttexsen imucan 
imezwura deg imensiwen uřa d řekrasi ɣar zzat deg isinagugen, 
7uřa d ssařam di řeswaq, iɛjeb asen ad asen řaɣan iwdan ‘A rabbi 
(=‘amseřmad inu’), a rabbi’. 
 8Maca kenniw war tejjim ad awem řaɣan ‘rabbi’, minzi amseřmad 
nwem d ijjen, aqqa-t d Lmasiḥ u kenniw marra d awmaten. 9War 
ttřaɣam uřa d ijj ‘babatwem’ di tmurt, minzi ijjen d wenni d 
Babatwem, aqqa d wenni iǧan deg ijenwan. 10War tejjim ad awem 
řaɣan ‘imseřmaden’ minzi ijjen d wenni d amseřmad nwem, aqqa-t 
d Lmasiḥ. 11Ameqqran nwem ad yiři d amsexxar nwem. 12Wenni i ɣa 
issgaɛɛden ixef nnes, ad itwasswaḍeɛ u wenni i ɣa isswaḍḍɛen ixef 
nnes, ad itwassgaɛɛed. 
 13Maca uct xawem, a kenniw imseřmaden n idlisen d Ifarisiyyen, 
a kenniw lmunafiqin, kenniw tettettem tudrin n tijjař u tetteggem 
tẓaǧam aṭṭas n řweqt amenni waha. S uyenni ad teksim řḥukm d 
ameqqran. 14Maca uct xawem, a kenniw imseřmaden n idlisen d 
Ifarisiyyen, a kenniw lmunafiqin, kenniw tettbellɛem tageldit n 
ijenwan i iwdan minzi kenniw simant nwem war tt tettidfem uca 
inni yarezzun ad d adfen, war ten tettejjim ad d adfen. 
 15Uct xawem, a kenniw imseřmaden n idlisen d Ifarisiyyen, a 
kenniw lmunafiqin, kenniw tekkem x řbarr u x řebḥar, ḥima ad d 

tarrem ijjen ɣar tebridt nwem u xmi i kiwem ɣa yiři, xenni tettarram 
t d mmis n jehennama d aɛeffan mahu kenniw tnayen n tseqqar.  
 16Uct xawem, a kenniw imgewwaden idarɣařen, inni iqqaren 
‘tajaǧit s taddart iqeddsen war tessekwi walu, maca wenni i ɣa 
ijjuǧen s wureɣ n taddart iqeddsen, d netta iqqen ɣar iřes nnes.’ 17A 
ifɣař, a idarɣařen, min issekkwan ktar, ureɣ niɣ taddart iqeddsen 
tenni tqeddes ureɣ. 18Uca teqqarem ɛawed ‘wenni ijjuǧen ɣar uɛalṭar, 
aqqa tajaǧit nnes war tsekkwi walu, maca wenni ijjuǧen s tmewci i 
xas immarsen, aqqa netta iqqen ɣar iřes nnes.’ 19A ifɣař, a idarɣařen, 
min issekkwan ktar, tamewci niɣ aɛalṭar wenni iqeddes tamewci. 
20Wi i ɣa ijjaǧen ɣar uɛalṭar, aqqa ijjuǧ ɣar marra min xas iǧan 21u 
wi i ɣa ijjaǧen ɣar taddart iqeddsen, ijjuǧ ɛawed ɣares u ɣar wenni 
dayes izeddɣen 22u wi i ɣa ijjaǧen ɣar ujenna, aqqa ijjuǧ ɣar řɛarc n 
Arebbi d wenni xas iqqimen. 
 23Uct xawem, a kenniw imseřmaden n idlisen d Ifarisiyyen, a 
kenniw lmunafiqin, minzi kenniw tetticcem taɛcart n nneɛnaɛ 
d ccib d řcemmum, maca war d awem icqi min iǧan d ameqqran 
di ttawrat, aqqa řḥukm d areḥmet d liman. Tina i tuɣa ittxeṣṣa 
ad teggem nnehřa mma ad tejjem tinneḍnit. 24A imgewwaden 
idarɣařen inni ittfarren tizit maca tessɣeǧayem ařɣem. 
 25Uct xawem, a kenniw imseřmaden n idlisen d Ifarisiyyen, a 
kenniw lmunafiqin, minzi tessizadgem barra n uɣarraf d ṭṭebṣi 
maca ɣar daxeř kenniw tcurrem s tuceffra d min war iseggden. 26A 
Afarisi adarɣař, sizdeg amezwar daxeř n uɣarraf d ṭṭebṣi maḥend 
ad idweř izdig uřa min iǧan ɣar barra nsen. 
 27Uct xawem, a kenniw imseřmaden n idlisen d Ifarisiyyen, a 
kenniw lmunafiqin, minzi teggim am imeḍřan inni itwajiyyaren, 
ttbanen d iṣebḥanen ɣar barra, maca ɣar daxeř aqqa tcurrem s 
iɣsan n řxecbat u s marra řexmej. 28Amenni kenniw ɛawed, aqqa 
teḍharem d imseggaden qibač i iwdan, maca ɣar daxeř aqqa 
teccurem s nnifaq u s min iǧan ḍidd n ttawrat. 
 29Uct xawem, a kenniw imseřmaden n idlisen d Ifarisiyyen, 
a kenniw lmunafiqin, minzi tbennam imeḍřan n imkacafen u 
tzewwqem řqubbat n imeḍřan n imseggaden, 30teqqarem, mři tuɣa 
neǧa deg wussan n řejdud nneɣ, ad yiři war ncarrec deg usizzeř n 
idammen n imkacafen. 31Aqqa tcehhdem x yixef nwem belli kenniw 

d ayt n inni inɣin imkacafen. 32Ammu i ɣa tkemmřem kenniw řeqyas 
n min ggin řejdud nwem. 33A iřefsawen, tarwa n ifiɣran, mammec i 
ɣa teggem ad tarewřem zi řḥukm n jehennama? 
 34S uyenni xẓarem, necc ad ɣarwem-d ssekkeɣ imkacafen d 
imiɣisen d imseřmaden n idlisen. Ca zzaysen ad ten tenɣem, ca 
zzaysen ad ten tṣellbem u ca zzaysen ad ten thettkem s urekkuḍ 
deg isinagugen nwem uca ad xasen taẓẓřem zi tendint ɣar tendint, 
35ḥima ad xawem seyyḥen marra idammen iseggden i issizřen x 
tmurt, zeg idammen n Habil amseggad ař idammen n Zakariya, 
mmis n Birixya i tenɣim jar taddart iqeddsen d uɛalṭar. 36S tidett ad 
awem iniɣ, marra timesřayin-a ad d asent x jjiř-a. 

A Urcalim, mecḥař tuɣa xseɣ ad ssmuneɣ tarwa nnem! 
Luk. 13:34-35

37A Urcalim, a Urcalim, cem i ineqqen imkacafen u ittarejmen inni 
d awem-d itwassekken, mecḥař tuɣa xseɣ ad ssmuneɣ tarwa nnem 
amecnaw ict n tyaẓiḍt tegga ifiǧusen nnes sadu afriwen nnes, maca 
kenniw tuɣa war tettexsem. 38Xẓar, taddart nwem ad tetwajj i cem 
d řxarbet, 39minzi necc ad awem iniɣ, war d ayi tẓarrem ař i ɣa 
tinim ‘D amimun wenni i d ɣa yasen s yisem n Sidi.’ ” 

Yeccu issawař x tuqat n ddunnit 
Mar. 13:1-31; Luk. 21:5-33

24 1Xenni iffeɣ Yeccu zi taddart iqeddsen uca yuyur. Usin-d 
ɣares imeḥḍaren nnes ḥima ad as ssecnen řebni n taddart 

iqeddsen. 2Inna asen Yeccu “Ma war teẓrim marra man aya? S tidett 
ad awem iniɣ, war da ittɣimi uřa d ijj n weẓru x weẓru nneḍni i war 
ittnehdim ca.” 3Umi tuɣa iqqim x wedrar n Zzitun, usin-d ɣares 
imeḥḍaren nnes weḥdsen, qqaren “Ini aneɣ, meřmi i ɣa imsar man 
aya u man řeɛřamet n twasit nnek u n qeṭṭu n ddunnit?” 
 4Yeccu yarr-d, inna asen “Ḥḍam ixef nwem, war kenniw iɣekkwi 
ḥed. 5Minzi aṭṭas i d ɣa yasen s yisem inu, qqaren ‘Necc d Lmasiḥ’ 
uca ad ɣwan aṭṭas. 6Uca ad tesřim x řbaruḍ d řexburat n garrat. 
Ƴarwem aqqa ad teggwedem, minzi labudda ad yiři man aya, maca 
war ittiři ɛad d aneggar. 7Minzi řgens ad immenɣa ak-d řgens nneḍni 
uca tageldit ak-d tgeldit nneḍni, ad yiři řaẓ d řehřacat yewɛaren d 

inhezzan n tmurt da d diha. 8Marra man aya ɛad ad yiři d beddu n 
unezbar am n ict n temɣart i ɣa yařwen waha. 
 9Xenni ad kenniw awyen ɣar řeḥṣart uca ad kenniw nɣen u marra 
řegnus ad kenniw carhen zi ssibbet n isem inu. 10Řexdenni ad wḍan 
aṭṭas, ad sellmen ijjen wenneḍni uca ad carhen ijjen wenneḍni. 11Ad 
kkaren waṭṭas n imkacafen issxarriqen uca ad sseɣwan aṭṭas. 12Uca 
zi ssibbet n tmarniwt n min iǧan ḍidd n ttawrat, ad tudrus tayri 
n waṭṭas n iwdan. 13Maca wi i ɣa iṣbaren ɣar uneggar aqqa netta 
ad itwassenjem. 14Uca řexbar aṣebḥan n tgeldit ad zzayes barḥen d 
chadet i marra řegnus uca řexdenni yusi-d uneggar. 
 15Xmi i ɣa tẓarem nnɛi n wareyyeb, min xef issiweř umkacaf Danyal, 
deg wemcan iqeddsen - wenni t i ɣa iɣaren ad ifhem - 16řexdenni jjem 
inni iǧan di Yahudiyya ad arewřen ɣar idurar, 17wenni iǧan x tzeqqa 
war d ihekkwi ca ḥima ad iksi ca zi taddart nnes u wenni iǧan deg 
iyyar 18war d idikkwiř ca ḥima ad yawi arruḍ nnes. 19Uct x temɣarin 
tinni iǧan s ddeyset d tinni issuṭuḍen deg wussan nni. 20Ẓẓaǧem ḥima 
war tettiři tarewřa nwem di řmecta niɣ di ssebt, 21minzi řexdenni ad 
tiři řeḥṣart temɣar i war imsaren ɛemmarṣ zeg wami teǧa ddunnit ař 
i řexxu u ɛemmarṣ war tettiři ɛad. 22Mři ussan nni war twassmeẓyen, 
xenni war itwassenjem uřa d ijj n weysum, maca ussan nni ad 
twassmeẓyen di ṭṭweɛ n inni itwaxḍaren. 
 23Mařa inna awem ḥed ‘Xẓarem, aqqa-t da Lmasiḥ’ niɣ ‘Aqqa-t 
diha’ war t ttimnem. 24Minzi ad iřin imasiḥen issxarriqen d 
imkacafen issxarriqen, ad ggen řeɛřamat d lmuɛjizat ḥima, mři 
zemmaren, ad ɣwan ɛawed inni itwaxḍaren. 25Ƴarwem, aqqa nniɣ 
awem t qbeř. 26Mařa nnan awem ‘Xẓarem, netta aqqa-t di řexřa’, 
war ttriḥem ca din, niɣ ‘Xẓarem-d, netta aqqa-t daxeř i wexxam’, 
war t ttimnem. 27Minzi amecnaw ajjaj i d itteffɣen zi ccarq uca 
ittegg tifawt ař řɣarb, ammu i ɣa tiři twasit n Mmis n bnadem. 
28Mani i ɣa tiřin řxecbet, diha ad munen ineḍḍiwen. 
 29Řexdenni, awarni řeḥṣart n wussan nni, ad tbarcen tfuct u taziri 
war tetticc ɛad ṭṭya nnes uca itran ad d wḍan zeg ujenna u jjehd n 
ujenna ad itwassenhezz. 30Xenni ad d teḍhar řeɛřamet n Mmis n 
bnadem deg ujenna u marra tiqebbař n tmurt ad wten ayejdur uca 
ad ẓaren Mmis n bnadem yusi-d x useynu s jjehd d uɛuǧi imɣaren. 
31U netta ad issekk lmalakat nnes s ẓẓamar imɣar n řbuq uca nitenti 

ad ssmunent inni itwaxḍaren zi arebɛa n iɣezdisen n usemmiḍ, zi 
ṭṭarf aneggaru n ujenna ař wenneḍni. 
 32Řemdem zeg wartu amettiř-a: xmi i ɣa dewřen řefruɛ nnes d 
iřeqqayen, ad d ssuffɣen tifray, ad tessnem aqqa anebdu yudes-d. 
33Ammu ɛawed kenniw, xmi i ɣa tẓarem marra man aya, ad tessnem 
aqqa yudes-d, ɣar tewwart. 34S tidett ad awem iniɣ, jjiř-a war iɛeddu 
ař i ɣa imsar marra man aya. 35Ajenna d tmurt ad ɛdun maca awařen 
inu war ɛeddun ɛemmarṣ. 

Arebbi issen ass d tsaɛɛet 
Mar. 13:32-37; Luk. 17:26-30, 34-36

36Maca x wass nni niɣ tasaɛɛet nni war xasen issin uřa d ijj, uřa 
d lmalakat n ujenna uřa d Tamemmit, mɣir Baba weḥdes. 37Am 
mammec tuɣa iǧa deg wussan n Nuḥ ammu i ɣa tiři twasit n Mmis 
n bnadem. 38Minzi am mammec ten tuɣa deg wussan qbeř ṭṭufan, 
ttetten, sessen, meǧcen u ssmeǧacen ař d ass i ɣa yadef Nuḥ deg 
uɣarrabu. 39War nɛimen ařami d yusa ṭṭufan uca iwyi ten marra, 
ammu i ɣa tiři twasit n Mmis n bnadem. 40Xenni di řweqt nni ad 
iřin tnayen deg iyyar, ijjen ad t ksin u wenneḍni ad t jjen. 41Tnayen 
n temɣarin ad ḥaryent s tsirt, icten ad tt ksin u wenneḍni ad tt 
jjen. 42Xenni ḥḍam minzi war tessinem ca di man tsaɛɛet i d ɣa yas 
Siditwem. 43Maca ssnem aya: mařa bab n taddart issen tasaɛɛet n 
ḥeṭṭu n ǧiřet i di i d ɣa yas uceffar, iři iqqim iḥeṭṭa, war t ittejji ad 
yadef di taddart nnes. 44X uyenni uřa d kenniw ‘Ɛessem!’, minzi 
Mmis n bnadem ad d yas deg ict n řweqt war t tettrijim. 

Wi iǧan xenni d ismeɣ aṣdiq d amiɣis? 
Luk. 12:41-48

45Wi iǧan xenni d ismeɣ aṣdiq d amiɣis i igga bab nnes ḥima ad ibḍa x 
isemɣan min i ɣa ccen di řweqt nnes? 46Sseɛd n ismeɣ wenni i ɣa yaf 
sides iřha ixeddem xmi i d ɣa yas. 47S tidett ad awem iniɣ, ad t igg x 
marra agra nnes. 48Maca mařa ismeɣ aɛeffan nni ad ini deg wuř nnes 
‘Sidi iɛeṭṭař’ 49uca ibda iccat isemɣan inni akides iǧan, ad icc ad isu 
ak-d imeskaren, 50xenni ad d yas sides n ismeɣ nni deg wass i di war t 
ittriji u di tsaɛɛet war tt issin, 51ad t iqeṣṣ x tnayen uca ad tiři tasɣart 
nnes ak-d lmunafiqin. Din i ɣa yiřin imeṭṭawen d uɣezzi n teɣmas.” 

Amettiř n ɛecra n teɛzariyyin 

25 1“Xenni ad tiři tgeldit n ijenwan amecnaw ɛecra n 
teɛzariyyin iwyent řefnarat nsent, ffɣent ḥima ad mmeřqent 

ak-d umuřay. 2Xemsa zzaysent d tifɣař u xemsa d timiɣisin. 3Minzi 
tinni iǧan d tifɣař, řami ksint řefnarat nsent, war iwyint ca zzect, 
4maca timiɣisin iwyent-id zzect di tziyyatin nsent ak-d řefnarat 
nsent. 5Řami iɛḍeř umuřay, bdant tnudument marra uca ṭṭṣent. 
6Di řwesṭ n ǧiřet tuɣa din tɣuyyit ‘Xẓarem, aqqa amuřay yusi-d, 
ffɣem-d ad t teřqam!’ 7Xenni kkarent teɛzariyyin nni, ssewjdent-id 
řefnarat nsent. 8Tifɣař nnant i tmiɣisin ‘Wcent aneɣ zi zzect nkent 
minzi řefnarat nneɣ xesyent.’ 9Arrint-id xasent tmiɣisin, nnant 
‘Ɛemmarṣ, ḥima war d aneɣ ittqeddi uřa i neccin uřa i kennint, 
aqqa tiři ttruḥent ɣar isebbaben, maḥend ad tesɣent i yixef nkent.’ 
10Řami ruḥent nitenti ḥima ad sɣent, yusi-d umuřay u tinni tuɣa 
iwejjden, udfent akis ɣar wurar uca tetwabelleɛ tawwart. 11Awarni 
man aya usint teɛzariyyin nneḍni, qqarent ‘A sidi, a sidi, arzem 
aneɣ!’ 12Netta maca yarr-d, inna ‘S tidett ad akent iniɣ, war kennint 
ssineɣ.’ 13X uyenni ḥḍam, minzi kenniw war tessinem ca ass niɣ 
tasaɛɛet i di i d ɣa yas Mmis n bnadem. 

Amettiř n isemɣan d ‘talentin’ nsen 
Luk. 19:11-27

14Minzi tamesřact am ij n bnadem isafar barra i tmurt nnes, iřaɣa x 
isemɣan nnes uca ikellef iten x wagra nnes. 15Iwca i yijjen xemsa n 
‘talentin’ (=ijj n talent issekkwi ɛřaḥař 58-80 kilu n wureɣ niɣ n nnuqart), 
i wenneḍni tnayen, i wenni wiss třata icten, kuř ijjen ɛlaḥsab 
tizemmar nnes, řexdenni ikkar, yuyur. 16Wenni iṭṭfen xemsa n 
‘talentin’, iruḥ, isebbeb daysen uca yarbeḥ xemsa. 17Amenni ɛawed 
wiss tnayen wenni iṭṭfen tnayen n talentin, yarbeḥ tnayen. 18Maca 
wenni iṭṭfen ict n  ‘talent’, iruḥ, iɣza di tmurt uca issnuffar tmenyat 
n bab nnes. 19Řami teɛdu aṭṭas n řweqt yusi-d bab n isemɣan nni 
uca igga akidsen řeḥsab. 20Yusi-d wenni iṭṭfen xemsa n ‘talentin’, 
yiwi-d xemsa n ‘talentin’ nneḍni, iqqar ‘A sidi, tewcid ayi xemsa n 
‘talentin’, aqqa da, arebḥeɣ xemsa nneḍni ktar.’ 21Yarr-d xas bab 
nnes, inna ‘Mliḥ i teggid, a ismeɣ aṣebḥan aṣdiq. Tuɣa cek d aṣdiq x 
drus, ad ac ggeɣ x waṭṭas, adef-d ɣar řefraḥet n sidi nnek.’ 22Xenni 

yusi-d ɛawed wenni iṭṭfen tnayen n ‘talentin’, inna ‘A sidi, tewcid 
ayi tnayen n ‘talentin’, aqqa arebḥeɣ tnayen nneḍni ktar.’ 23Inna 
as sidi nnes ‘Mliḥ i teggid, a ismeɣ aṣebḥan aṣdiq. Tuɣa cek d aṣdiq 
x drus, ad ac ggeɣ x waṭṭas, adef ɣar řefraḥet n sidi nekk.’ 24Maca 
wenni iṭṭfen ict n ‘talent’, yusi-d ɛawed, inna ‘A sidi, ssneɣ aqqa cek 
d bnadem iqesḥen, tmejjared mani war tzarrɛed, tjarrwed mani 
war tezzuzzared. 25Ggwedeɣ uca ruḥeɣ, ssnuffareɣ ‘talent’ nnek di 
tmurt, aɣac tenni nnek.’ 26Yarr-d sidi nnes, inna as ‘A ismeɣ aɛeffan 
ameɛguz, aqqa tessned belli aqqa mjareɣ mani war zarɛeɣ u jarweɣ 
mani war zzuzzareɣ. 27Xenni mři tiwyed tmenyat inu ɣar iṣarrafen, 
xenni necc, xmi i d ɣa yaseɣ, ad afeɣ min iǧan inu s řefḍeř. 28Kksem 
as ‘talent’ nni, ewc itt i wenni ɣar iǧa ɛecra n ‘talentin’. 29Minzi i kuř 
ijjen wenni i ɣar iǧa ad as immewc uca ad ɣares yiři s waṭṭas, maca 
wenni war ɣar iǧi uřa d min ɣares ad as itwakkes. 30Nḍarem ismeɣ 
ibeṭṭřen ɣar barra deg uneggar n taǧest mani i ɣa iřint imeṭṭawen 
d uɣezzi n teɣmas. 

Řḥukm n Lmasiḥ xmi i ɣa ifarq iḥuřiyen x iɣayḍen 
31Xmi i d ɣa yas Mmis n bnadem deg uɛuǧi nnes u marra lmalakat 
iqeddsen akis, xenni ad iqqim x řɛarc n uɛuǧi nnes, 32ad ssmunen 
marra řegnus qibač nnes uca netta ad ten imssebḍa amecnaw 
ameksa ifarreq iḥuřiyyen x iɣayḍen imeẓyanen. 33Netta ad igg 
iḥuřiyyen x ufusi nnes, maca iɣayḍen imeẓyanen nni x uzeřmaḍ 
nnes. 34Řexdenni ad ini ujeǧid i inni x ufusi nnes ‘Asem-d, a kenniw 
inni itwabarken zi Baba, wartem tageldit i d awem itwassewjden 
zeg wami tetwagg ddunnit. 35Minzi tuɣa dayi řaẓ, kenniw tesseccem 
ayi. Tuɣa fudeɣ, tewcim ayi ad sweɣ. Tuɣa-yi d abarrani, kenniw 
tesszedɣem ayi. 36Tuɣa-yi d aɛaryan, kenniw tessyarḍem ayi, tuɣa 
heřceɣ, kenniw tessijem-d xafi, tuɣa-yi di řeḥbes, kenniw tusim-d 
ɣari. 37Xenni ad xas-d arren imseggaden, qqaren ‘A Sidi, meřmi cek 
neẓra teǧuẓed uca nessecc i cek, niɣ meřmi cek neẓra tefudded uca 
newc ac ad teswed? 38Meřmi cek neẓra d abarrani uca nessezdeɣ i 
cek niɣ d aɛaryan uca nessyarḍ i cek? 39U meřmi cek neẓra theřced 
niɣ di řeḥbes uca nus-d ɣarek?’ 40Ad d yarr ujeǧid, ad asen ini ‘S 
tidett ad awem iniɣ, min i teggim i ijjen zeg wawmaten imeẓyanen 
inu, i necc umi t teggim.’ 41Řexdenni ad ini i inni iǧan x uzeřmaḍ 

nnes ‘Beɛɛdem xafi, a kenniw inni itwaneɛřen, ɣar tmessi n řebda 
i itwassewjden i ibřis d lmalakat nnes. 42Minzi tuɣa dayi řaẓ war 
d ayi tesseccem, fudeɣ war d ayi tewcim ad sweɣ. 43Tuɣa-yi d 
abarrani, kenniw war d ayi tesszedɣem, tuɣa-yi d aɛaryan, war d ayi 
tessyarḍem, heřceɣ u twaḥebseɣ war xafi tessijem ca.’ 44Řexdenni 
uřa d nitni ad xas-d arren, ad inin ‘A Sidi, meřmi cek neẓra teǧuẓed 
niɣ tfudded niɣ d abarrani niɣ d aɛaryan niɣ theřced niɣ di řeḥbes, 
xenni neccin war cek nsexxar ca?’ 45Xenni ad xasen-d yarr, ad 
yini ‘S tidett ad awem iniɣ, min war teggim i ijjen zeg wawmaten 
imeẓyanen inu, i necc umi war t teggim ɛawed.’ 46Ad raḥen nitni 
ɣar tmessi n řebda, maca imseggaden ɣar tudart n řebda.” 

Tameɛmuč n Wudayen maḥend ad nɣen Yeccu 
Mar. 14:1-2; Luk. 22:1-2; Yuḥ. 11:45-53

26 1Aqqa imsar, řami ikemmeř Yeccu awařen-a, inna i 
imeḥḍaren nnes 2“Tessnem belli awarni tnayen n wussan 

ad yiři řɛid n Basxa uca řexdenni ad itwasellem Mmis n bnadem 
ḥima ad itwaṣelleb.” 3Řexdenni munen arruyas n ikehhanen d 
imseřmaden n idlisen n ttawrat d imɣaren n weydud di řemraḥ 
n uzeǧif n ikehhanen, qqaren as Qayafa, 4uca mcawaren ḥima ad 
ṭṭfen Yeccu s teḥraymect maḥend ad t nɣen. 5Maca nnan “War ittiři 
di řɛid ḥima war ittekkar uɣuwweɣ deg weydud.” 

Adhan n Yeccu s řefwaḥet n mirru 
Mar. 14:3-9; Yuḥ. 12:1-8

6Řami tuɣa Yeccu di Baytɛanya di taddart n Simɛan wenni di iǧa 
řbarṣ, 7tusi-d ɣares ij n temɣart s ict n tqedduḥt n alabaster teccur s 
řefwaḥet n mirru teɣřa uca tfarreɣ itt x uzeǧif nnes amen iqqim ɣar 
ṭṭabřa. 8Umi ẓrin imeḥḍaren man aya, iqqes asen řḥař aṭṭas, nnan 
“Min umi teǧa txessart-a, 9minzi řefwaḥet-a n mirru tuɣa tzemmar 
ad temmenz s ttaman d ameqqran uca ad temmewc i imezřaḍ.” 
10Maca Yeccu tuɣa issen man aya, inna “Mayemmi tziyyarem x 
temɣart-a, minzi nettat tegga ayi ict n řxedmet teṣbeḥ. 11Minzi 
imezřaḍ aqqa-ten řebda akidwem, maca necc war kiwem ttiřiɣ i 
řebda.  12Minzi nettat, mařa tfarreɣ-d řefwaḥet-a n mirru x arrimet 
inu, aqqa tegga man aya i usewjed n wenḍeř inu. 13S tidett ad awem 

iniɣ, mani mma i ɣa itwabarreḥ řexbar-a aṣebḥan di marra ddunnit, 
ad ssiwřen ɛawed x min tegga dayi d řiḍaret i nettat.” 

Yahuda ikkess awař maḥend ad isellem Yeccu 
14Řexdenni aqqa ijjen zzaysen, qqaren as Yahuda Isxariyuṭi, iruḥ 
ɣar arruyas n ikehhanen, 15inna “Min d ayi i ɣa tewcem maḥend 
ad awem sellmeɣ Yeccu?” Uca nitni ḥesben as třatin n řwuzenat n 
nnuqart. 16Zi ssenni tuɣa yarezzu ict n tewwart ḥima ad t isellem. 

Amensi n Basxa
Mar. 14:21-22; Luk. 22:7-14, 21-23; Yuḥ. 13:21-30

17Deg wass amezwaru n řɛid n weɣrum nnebřa antun, usin-d 
imeḥḍaren ɣar Yeccu, nnan “Mani texsed ad nessewjed maḥend 
ad tecced amensi n Basxa?” 18Inna “Uyurem ɣar tendint ɣar ij n 
fřan, inim as ‘Amseřmad iqqar, aqqa řweqt inu tiweḍ-d, ad ɣarek 
ggeɣ amensi n Basxa ak-d imeḥḍaren inu.’ ” 19Imeḥḍaren ggin am 
mammec ten iweṣṣa Yeccu uca ssewjden amensi n Basxa. 20Řami d 
tiweḍ tmeddit, iqqim ɣar ṭṭabřa ak-d tenɛac n imeḥḍaren nnes. 21Am 
ttetten nitni, inna “S tidett ad awem iniɣ, ijjen zzaywem ad ayi 
isellem.” 22Nitni dewřen ceḍnen aṭṭas uca kuř ijjen zzaysen ibda 
iqqar “Ma war iǧi d necc, a Sidi?” 23Yarr-d xasen, inna “Wenni 
issisnen afus akidi di ṭṭebṣi d netta i d ayi i ɣa isellmen. 24Mmis 
n bnadem ad iraḥ am mammec xas tura, maca uct x bnadem nni 
i ɣa isellmen Mmis n bnadem. Maɛlik bnadem nni war d ixřiq 
ɛemmarṣ.” 25Yahuda, wenni t isellmen, yarr-d, inna “Ma war iǧi d 
necc, a Rabbi?” Netta inna as “Aqqa cek tennid t”. 

Amensi n Sidi
Mar. 14:22-26; Luk. 22:15-20; 1 Kur. 11:23-25

26Am tuɣa ttetten, iksi Yeccu aɣrum u awarni řami ibarek, yarz it, 
iwc it i imeḥḍaren, inna “Ksim, teccem, wa d arrimet inu.” 27Iksi řkas, 
icekkar uca iwc asen t, iqqar “Swem zzayes marra idwem, 28minzi wa d 
idammen inu, idammen n řɛahd n jdid inni i ɣa itwassizzřen i weɣfar n 
ddnub. 29Necc ad awem iniɣ, zi řexxu tsawent war sesseɣ ɛad zi řɣiǧet n 
tzayart ař ass i di tt ɣa sweɣ jdid akidwem di tgeldit n Baba.” 30U awarni 
řami ɣennjen asebbiḥ, ffɣen ɣar wedrar n Zzitun. 

Yeccu izwar issiweř x wenkar n Buṭrus 
Mar. 14:27-31; Luk. 22:31-34; Yuḥ. 13:36-38

 31Xenni inna asen Yeccu “Ǧiřet-a marra kenniw ad dayi tenderfem, 
minzi aqqa tura

  ‘Ad wteɣ ameksa uca iḥuřiyyen n tḥimart ad mmsebḍan.’     Zak. 13:7

32Maca awarni řami i d ɣa twassnekkareɣ, ad awem izwareɣ ɣar 
Ljalil.” 33Maca Buṭrus yarr-d, inna as “Mařa dayek i ɣa nderfen 
marra, necc war dayek ttendrifeɣ ca ɛemmarṣ.” 34Inna as Yeccu “S 
tidett ad awem iniɣ, di ǧiřet-a, qbeř mma ad issquqeɛ uyaẓiḍ, ad 
ayi tenkared třata n imuřen.” 35Buṭrus inna as “Waxxa tuɣa ittxeṣṣ 
ayi ad mteɣ akik, necc war cek nekkareɣ ɛemmarṣ.” Ammu i nnan 
marra imeḥḍaren ɛawed. 

Taẓaǧit n Yeccu deg weḥwic n “Xitsimaniy” 
Mar. 14:32-42; Luk. 22:39-46

36Řexdenni iruḥ Yeccu akidsen ɣar ij n wemcan qqaren as ‘Xitsimaniy’, 
inna i imeḥḍaren “Qqimem danita u necc ad raḥeɣ ḥima ad ẓẓaǧeɣ 
din.” 37Am kis yiwi Buṭrus d tnayen iḥenjiren n Zabadi, ibda issḥissif 
uca tudef dayes tiggwudi. 38Xenni inna asen “Řeɛmar inu issḥissif 
aṭṭas ař řmewt. Qqimem da, teḥḍam akidi.” 39Am yuyur cwayt ɣar 
zzat, iwḍa x uɣembub nnes, ittẓaǧa, iqqar “A Baba, mařa iɛeddeř, 
ejj ad xafi iɛdu řkas-a, maca mařa war iǧi am mammec xseɣ necc, 
maca am mammec texsed cek.” 40Idweř ɣar imeḥḍaren uca yufi ten 
ṭṭṣen. Inna i Buṭrus “Ma war tzemmarem ad kidi teḥḍam uřa d ict 
n  tsaɛɛet? 41Ḥḍam, ẓẓaǧem ḥima war d tidfem deg uɣekkwi. Arruḥ 
aqqa ixs, maca aysum iḍɛef.” 42Yuyur ɛawed i umur wiss tnayen uca 
iẓẓuǧ, iqqar “A Baba, mařa řkas-a war izemmar ad xafi yekk mɣir 
mařa necc swiɣ t, aqqa ad yiři min texsed cek!” 43Řami d idweř, yufi 
ten ɛawed ṭṭṣen minzi tiṭṭawin nsen tuɣa ḍeqqřent. 44Yejj iten, yuyur 
ɛawed uca iẓẓuǧ i umur wiss třata, iqqar awařen-a ɛawed. 45Řexdenni 
idweř-d ɣar imeḥḍaren nnes, inna asen “Kemmřem x yiḍeṣ nwem 
řexxu, areyyḥem. Xẓarem, aqqa tsaɛɛet tiweḍ-d uca Mmis n bnadem 
ad itwasellem deg ifassen n imednab. 46Kkarem, ad nraḥ. Xẓarem, 
wenni d ayi i ɣa isellmen, yudes-d.” 

Uḍuf n Yeccu 
Mar. 14:43-50; Luk. 22:47-53; Yuḥ. 18:3-12

47Am tuɣa issawař ɛad, yusi-d Yahuda, ijjen zi tenɛac, ak-d ij n řɣaci 
d ameqqran s řesyuf d iɛumad, ssekken ten-d arruyas n ikehhanen d 
imɣaren n weydud. 48Wenni t isellmen aqqa iwc asen ict n řeɛřamet, 
iqqar “Wenni i ɣa ssudmeɣ d wenni netta, ṭṭfem t.” 49Řexdenni iqarreb 
ɣar Yeccu, inna “Sřam xak, a Rabbi!” uca issudem it. 50Maca Yeccu inna 
as “A ameddukeř, min xef-d tusi-d da?” Řexdenni qarrben-d ɣares, 
ḥarten x Yeccu uca ṭṭfen t. 51U xẓar, ijjen zeg inni iǧan ak-d Yeccu, 
am issizwed afus, ijbed ssif uca iwta ismeɣ n uzeǧif n ikehhanen uca 
iqeṣṣ as amezzuɣ. 52Xenni inna as Yeccu “Arr ssif ɣar wemcan nnes, 
minzi marra inni ikessin ssif ad mmten s ssif. 53Niɣ ittɣiř ac belli necc 
war zemmareɣ ad ẓẓaǧeɣ i Baba u netta ad ayi-d issekk ktar zi tenɛac 
n ilixiyunen (=ɛřaḥař 5000-6000) n lmalakat? 54Mammec xenni i ɣa 
twakemmřen idlisen i iqqaren, belli ittxeṣṣa ad imsar ammu?” 55Di 
tsaɛɛet nni ɛawed issiweř Yeccu ak-d řɣaci “Axmi x uceffar i d teffɣem 
s řesyuf d iɛumad maḥend ad ayi teṭṭfem. Kuř ass tuɣa sseřmadeɣ di 
taddart iqeddsen, kenniw war dayi teṭṭifem. 56Maca man aya marra 
imsar ḥima ad twakemmřen idlisen n imkacafen.” Řexdenni semḥen 
dayes marra imeḥḍaren uca arewřen. 

Yeccu qibač i lmeḥkama tameqqrant n Wudayen 
Mar. 14:53-65; Luk. 22:54-55, 63-71; Yuḥ. 18:13-14, 19-24

57Inni iṭṭfen Yeccu, iwyen t ɣar Qayafa, azeǧif n ikehhanen, wenni 
ɣar tuɣa munen imseřmaden n idlisen d imɣaren n weydud. 
58Buṭrus iḍfar it-id zi řaggwaj ařami d yiweḍ ɣar řemraḥ n uzeǧif 
n ikehhanen u řami yudef, iqqim jar imxazniyyen ḥima ad iẓar 
mammec i ɣa teffeɣ. 59Arruyas n ikehhanen d imɣaren n weydud 
u marra lmeḥkama tameqqrant n Wudayen tuɣa arezzun ict n 
chadet n ẓẓur x Yeccu maḥend ad t nɣen. 60Maca, waxxa usin-d 
din aṭṭas n řechud issxarriqen, war tt ufin. 61Ƴar uneggar usin-d 
tnayen n řechud issxarriqen, nnan “Wa aqqa inna ‘Necc zemmareɣ 
ad hedmeɣ taddart iqeddsen n Arebbi u di třata n wussan ad tt 
bniɣ’ ”. 62Azeǧif n ikehhanen ikkar-d, inna as “Ma war d tarrid s 
walu? Min xak cehhden ina?” 63Maca Yeccu isqar. Inna as uzeǧif n 
ikehhanen “Necc jjuǧeɣ s Arebbi iddaren belli cek ad aneɣ tinid, ma 

xenni cek d Lmasiḥ, Mmis n Arebbi?” 64Inna as Yeccu “Cek tennid t. 
Maca necc ad awem iniɣ, zi ssa tsawent ad tẓarem Mmis n bnadem 
iqqim x ufusi n jjehd n Arebbi xmi i d ɣa yas x iseynuten n ujenna.” 
65Řexdenni icarreg uzeǧif n ikehhanen arruḍ nnes, inna “Netta 
aqqa iceqqef di Arebbi, mayemmi neḥdaj ɛad řechud? Xẓarem, 
řexxu aqqa tesřim i uceqqef nnes. 66Min d awem ittɣiř kenniw?” 
Nitni arrin-d xas, nnan “Netta isdaheǧ řmewt.” 67Xenni ssusfen as 
x uɣembub, wtin t s řbuniyyat u inneḍni s weɛmud, 68nnan “Kacef 
aneɣ, a cek Lmasiḥ, wi cek iwtin?” 

Ankar n Buṭrus 
Mar. 14:66-72; Luk. 22:56-62; Yuḥ. 18:15-18, 25-27

69Buṭrus iqqim barra di řemraḥ. Tqarreb-d ɣares ict n tayya, teqqar 
“Uřa d cek tuɣa cek ak-d Yeccu Ajalili.” 70Maca netta inkar zzat 
i marra, inna “War ssineɣ min xef tessawařed.” 71Am iggur ɣar 
usqif n tewwart, teẓra it ict n tayya nneḍni, tenna asen i inni din 
iqqimen “Wa tuɣa-t ak-d Yeccu Nnaṣiri.” 72Netta inkar ɛawed s ict 
n tjaǧit “War ssineɣ bnadem nni.” 73Cwayt ɣar zzat usin-d inni din 
ibedden ɣar Buṭrus, nnan “S tidett, uřa d cek aqqa cek zzaysen, 
minzi řḥarḍ nnek issbeyyen i cek.” 74Xenni ibda ineɛɛeř ixef nnes 
uca ittjjaǧa “Necc war ssineɣ bnadem nni.” 75Řexdenni issquqeɛ 
uyaẓiḍ, xenni iɛqeř Buṭrus awař i d as inna Yeccu “Qbeř mma ad 
issquqeɛ uyaẓiḍ, ad ayi tenkared třata n imuřen.” Uca iffeɣ, iru s 
imeṭṭawen imarzagen. 

Andam d řmewt n Yahuda
Mar. 15:1; Luk. 23:1-2; Yuḥ. 18:28-32

27 1Ƴar ṣṣbeḥ zic, mcawaren marra arruyas n ikehhanen d 
imɣaren n weydud jarasen x Yeccu maḥend ad t nɣen. 2Nitni 

carfen t, iwyen t uca sellmen t i Bilaṭus, wenni d lɛemil 3Umi iẓra 
Yahuda wenni t isellmen belli netta itwaḥkem, indem uca yarr-d 
třatin n řwuzenat n nnuqart i arruyas n ikehhanen d imɣaren n 
weydud, 4inna ‘Necc xḍiɣ, aqqa sellmeɣ idammen icemřařen.” Maca 
nitni nnan “Min d aneɣ iruḥen? Xẓar-d cek.” 5Awarni řami inḍar 
nnuqart di taddart iqeddsen, iffeɣ uca iruḥ, yuyer ixef nnes. 6Arruyas 
n ikehhanen ksin řwuzenat n nnuqart uca nnan “War icuwwar ad 

tt nessars di ṣṣenduq n ṣṣedqet i taddart iqeddsen minzi nettat d 
ttaman n usizzeř n idammen. 7Mcawaren jarasen, xenni sɣin zzayes 
iyyar n bu-třaxt maḥend ad yiři i imeḍřan n ibarraniyyen. 8S uyenni 
itwasemma iyyar nni ‘iyyar n idammen’ ař ass n řexxu. 9Řexdenni 
itwakemmeř min itwannan zeg umkacaf Irmiya am iqqar

“Ksin třatin n řwuzenat n nnuqart, řqedd n wenni itwaqeddar, 
aqqa qeddaren t netta zi tarwa n Israyil, 

10uca wcin tent i iyyar n bu-třaxt, 
am mammec d ayi yumur Arebbi.”

 Irm. 32:6-9; Zak. 11:12,13 

Yeccu qibač lɛemil Bilaṭus 
Mar. 15:2-5; Luk. 23:3-5; Yuḥ. 18:33-38

11Yeccu tuɣa ibedd qibač i lwali. Lɛemil isseqsa as, inna “Ma cek 
d ajeǧid n Wudayen?” Yeccu inna as “Cek tennid t.” 12Uca řami t 
tehmen arruyas n ikehhanen d imɣaren n weydud, yarr-d s walu. 
13Xenni inna as Bilaṭus “Ma war tesřid mecḥař xak cehden?” 14Netta 
war d xas yarri uřa x ijj n wawař, ařami iqqim lɛemil ittebhet. 

Bilaṭus yarezzu ad iḍřeq Yeccu 
Mar. 15:6-15; Luk. 23:13-25; Yuḥ. 18:39-19:16

15Tuɣa lɛemil innum yarexxu di kuř řɛid ij n umeḥbus i řɣaci, wenni 
ixsen nitni. 16Tuɣa ɣarsen deg wussan nni ij n umeḥbus itwassen, 
qqaren as Barabbas. 17Xenni řami munen, inna asen Bilaṭus “Wi 
texsem ad awem arxuɣ, Barabbas niɣ Yeccu wenni umi qqaren 
Lmasiḥ?” 18Minzi netta issen aqqa nitni sellmen t zi řeḥsed. 19Am tuɣa 
iqqim x řkursi n řḥukm, tessekk-d ɣares temɣart nnes, tenna “Bara 
ixef nnek zeg umseggad nni, minzi aqqa ass-a twaɛeddbeɣ aṭṭas 
di tarjit di ssibbet nnes.” 20Maca arruyas n ikehhanen d imɣaren n 
weydud ssqenɛen řɣaci ḥima ad ttaren Barabbas uca ad nɣen Yeccu. 
21Lɛemil yarr-d, inna asen “Man wen zi tnayen-a i texsem ad arxuɣ?” 
Nnan “Barabbas”. 22Bilaṭus inna asen “Min i ɣa ggeɣ xenni ak-d Yeccu 
umi qqaren Lmasiḥ?” Nnan as marra “Ejj it ad itwaṣelleb!” 23Maca 
lɛemil inna “Man tuɛeffna i igga?” Sɣuyen s jjehd ktar, nnan “Ejj it ad 
itwaṣelleb.” 24Řami iẓra Bilaṭus belli netta war yiweḍ ɣar walu, mahu 

ad ikkar uɣuwweɣ, iksi aman, issird ifassen nnes qibač i řɣaci, inna 
“Necc war tturseɣ ca deg idammen n umseggad-a, xẓarem kenniw!” 
25Aydud yarr-d, inna “Idammen nnes ad xaneɣ iřin u x tarwa nneɣ.” 
26Xenni yarxu asen-d i Barabbas, maca awarni řami ihettek Yeccu s 
urekkuḍ, isellem it ḥima ad itwaṣelleb. 

Aseḥqar n Yeccu zi řɛeskar 
Mar. 15:16-20; Yuḥ. 19:2-3

27Řexdenni iwyen iɛeskariyyen n lɛemil Yeccu ɣar taddart n ccraɛ 
uca ssmunen xas marra řɛeskar. 28Awarni řami d as kksen arruḍ, 
arḍen as ij n ujeǧab d azeggwaɣ 29u řami d as muden ict n temrist n 
isennanen, ssarsen tt x uzeǧif nnes uca ggin as ij n uɣanim deg ufus 
nnes afusi, xenni wḍan ɣar iḍaren nnes zzates, deǧen t, qqaren 
“Azul xak, a cek, a ajeǧid n Wudayen!” 30Ssusfen xas, xenni ksin 
aɣanim uca wtin t zzayes ɣar uzeǧif. 31Awarni řami deǧen t, ksin xas 
aseřham, arḍen as arruḍ nnes uca nedhen t maḥend ad t ṣellben. 

Ƴar ṣṣalib 
Mar. 15:21-32; Luk. 23:26-39; Yuḥ. 19:17-19

32Am ffɣen ɣar barra n tendint, ufin ijjen zi Qayrawan qqaren as Simɛan 
uca ziyyaren xas ḥima ad yarbu ṣṣalib nnes. 33Ařami iwḍen ɣar ij n 
wemcan qqaren as Gulguta, min ixs ad yini ‘amcan n tceqquft n uzeǧif’, 
34wcin as binu yarzeg i ixeǧḍen s ‘xull’ (=aḥrir amarzag aṭṭas). Ařami t 
iqqas, yugi ad isu. 35Awarni řami t ṣellben, bḍan arruḍ nnes jarasen uca 
ggin xas akeccuḍ ḥima ad itwakemmeř min inna umkacaf 

  “Farqen arruḍ inu jarasen uca ggin akeccuḍ x warruḍ inu.”    Sbḥ. 22:19 

36Uca, am qqimen nitni, ɛessen xas. 37Ggin as sennej i uzeǧif nnes 
ict n tira, urin xas ttuhmet nnes “Wa d Yeccu, Ajeǧid n Wudayen.” 
38Xenni ṣellben akis tnayen n ixewwanen, ijjen ɣar ufusi nnes u 
ijjen ɣar uzeřmaḍ nnes. 39U inni tuɣa ittekkan, ttceqqafen dayes, 
tthezzan azeǧif nsen, 40qqaren “A cek wenni ihedmen taddart 
iqeddsen u di třata n wussan ad tt tebnid ɛawed, senjem ixef nnek 
mařa cek d Mmis n Arebbi, hwa-d xenni zi ṣṣalib.” 41Uřa d arruyas 
n ikehhanen ak-d imseřmaden n idlisen d imɣaren n weydud 

sthezzan zzayes amenni, nnan 42“Issenjem inneḍni maca war 
izemmar ad issenjem ixef nnes. Mařa netta d ajeǧid n Israyil, ejj 
it ad d ihwa zi ṣṣalib, neccin ad zzayes namen. 43Itceř x Arebbi, ejj 
it netta ad t issenjem mařa yarḍa xas Arebbi, minzi inna ‘Necc d 
Mmis n Arebbi’.” 44Uřa d ixewwanen, inni tuɣa itwaṣellben akis, 
tuɣa ssfeḍahen zzayes amenni. 

Řmewt n Yeccu 
Mar. 15:33-41; Luk. 23:44-49; Yuḥ. 19:28-30

45Zi tsaɛɛet wiss setta tewḍa-d taǧest x marra tamurt ař tasaɛɛet 
wiss tesɛa. 46Jwayeh n tsaɛɛet wiss tesɛa isɣuy Yeccu s tmijja ijehden, 
iqqar s iřes n taramit “Ili, ili, lima cabaqtani?” min ixs ad yini

            “A Arebbi, a Arebbi, mayemmi dayi tsemḥed?”    Sbḥ. 22:1 

47Sřin as inni din ibedden, nnan “Ittřaɣa x Iliya.” 48Deɣya yuzzeř-d 
ɣares ijjen zzaysen, iksi sbunxa, issuff itt s řxeǧ (=binu asemmam), igga 
itt x ij n uɣanim uca iwc as ad isu. 49Inneḍni nnan “Jjem ad nẓar, 
ma ad d yas Iliya ḥima ad t issenjem.” 50Awarni řami isɣuy ɛawed s 
tmijja ijehden, issarxu Yeccu arruḥ. 51Xẓar, arwaq n taddart iqeddsen 
icarreg x tnayen zi sennej ař swadday, tamurt tenhezz, tiṣuḍar 
feǧqent, 52imeḍřan twarezmen uca aṭṭas n řxecbat n imqeddasen inni 
tuɣa iṭṭṣen, twassnekkarent 53uca ffɣen zeg imeḍřan awarni tnukra 
nnes, udfen ɣar tendint iqeddsen uca banen i waṭṭas. 54Řami řqebṭan 
x meyya d inni tuɣa akides iḥeṭṭan Yeccu, ẓrin anhezzi n tmurt d 
min imsaren, ggweden aṭṭas, qqaren “S tidett, wa d Mmis n Arebbi.” 
55Tuɣa din aṭṭas n temɣarin tinni tuɣa ixeẓẓaren zi řaggwaj, nitenti 
ḍfarent Yeccu zi Ljalil ḥima ad zzayes xedment. 56Jarasent Maryem n 
Majdala d Maryem, yemmas n Yaɛqub d Yusis, uřa d ayt n Zabadi. 

Anḍeř n Yeccu 
Mar. 15:42-47; Luk. 23:50-56; Yuḥ. 19:38-42

57Řami d tiweḍ tmeddit, yusi-d ɣares ij n weryaz zi Arimatiya, 
qqaren as Yusef, wenni tuɣa idewřen ɛawed d ameḥḍar n Yeccu. 
58Iruḥ ɣar Bilaṭus, ittar as arrimet n Yeccu. Řexdenni iweṣṣa Bilaṭus 
maḥend ad as temmewc. 59Yusef iksi arrimet, inneḍ itt di řecfen n 

qaṭifa iṣfan, 60issars itt deg ij n wenḍeř n jdid i tuɣa iɣza uca awarni 
řami isseqnunni ict n teṣḍart ḥima ad iqfeř tawwart n wenḍeř, 
iruḥ. 61Tuɣa din Maryem n Majdala d Maryem nneḍnit qqiment 
qibač i wenḍeř.

Imxazniyyen ittɛessan x wenḍeř n Yeccu 
62Tiwecca nnes awarni ass n usewjed, munen arruyas n ikehhanen d 
Ifarisiyyen ɣar Bilaṭus, 63nnan “A Sidi, neɛqeř belli aɣeccac-a, am tuɣa 
ɛad iddar, inna ‘Awarni třata n wussan ad kkareɣ.’ 64Xenni umur ḥima 
ad ḍemnen anḍeř ař ass wiss třata ḥima attaɣ imeḥḍaren nnes war 
d ttisen s ǧiřet ad tt acaren, xenni ad xebbaren aydud, aqqa ikkar-d 
zeg imettinen. Ammu ad yiři uxeṭṭu aneggaru ktar x umezwar. 65Inna 
asen Bilaṭus “Aqqa ɣarwem tarbiɛt n iɛessasen, ruḥem, ḍemnen t am 
tessnem.” 66Ruḥen nitni uca ḍemnen anḍeř s ict n terbiɛt n iɛessasen 
awarni řami xetmen taṣḍart i iǧan x tewwart n wenḍeř. 

Tanukra n Yeccu 
Mar. 16:1-8; Luk. 24:1-12; Yuḥ. 20:1-10

28 1Řami teɛdu ssebt, ɣar řefjar n wass amezwaru n ssimana, 
tusi-d Maryem n Majdala d Maryem nneḍnit ḥima ad 

ssijjent x wenḍeř. 2Xẓar, imsar ij n wenhezzi n tmurt imɣar minzi 
ij n lmalak n Arebbi ihwa-d zeg ujenna, iqarreb-d uca isseqnunni 
taṣḍart zi tewwart uca iqqim xas. 3Tuɣa ṣṣifet nnes am wajjaj u arruḍ 
nnes am wedfeř. 4Iɛessasen ggweden zzayes, dewřen am imettinen. 
5Maca lmalak yarr-d, inna i temɣarin “War tteggwedent ca, minzi 
ssneɣ aqqa kennint tarezzunt x Yeccu wenni tuɣa itwaṣellben. 6War 
da iǧi, minzi netta ikkar-d am mammec inna. Asent-id da, xẓarent 
amcan mani tuɣa immars Sidi. 7Ruḥent deɣya, inint i imeḥḍaren 
nnes, aqqa itwassnekkar-d zeg imettinen, uca xẓar, netta d awem 
i ɣa izwaren ɣar Ljalil. Din ad t tẓarem. Xẓar, aqqa nniɣ awem tt.” 
8Ffɣent nitenti deɣya zeg wenḍeř s tiggwudi d řefraḥet imɣaren, 
ttazzřent ḥima ad tt xebbarent imeḥḍaren. 9Uca am ruḥent ḥima 
ad t xebbarent imeḥḍaren, xẓar, Yeccu iřqa tent, iqqar “Sřam 
xakent!” Nitenti usint-id ɣares, ṭṭfent deg iḍaren nnes uca ssejdent 
as. 10Řexdenni inna asent Yeccu “War tteggwedent ca, ssiwḍent 
řexbar-a i aytma, ḥima ad raḥen ɣar Ljalil, diha ad ayi ẓaren.” 

Chadet n ẓẓur n imxazniyyen d arruyas n ikehhanen 
11Am ruḥent, xẓar, aqqa ca zeg iɛessasen usin-d ɣar tendint ḥima 
ad xebbaren arruyas n ikehhanen marra min imsaren. 12Uca řami 
tuɣa munen ak-d imɣaren n weydud uca mcawaren akidsen, wcin 
asen i iɛeskariyyen aṭṭas n tenɛacin, 13nnan “Inim ‘Imeḥḍaren nnes 
usin-d s ǧiřet uca ucaren t am tuɣa neṭṭeṣ’, 14u mařa lɛemil ad t 
iseř, neccin ad t nesseqneɛ uca war kenniw nettejji ca ad tiřim deg 
imunas.” 15Ṭṭfen tmenyat uca ggin am mammec d asen ɛeřmen. 
Řexbar-a aqqa iffeɣ ɣar Wudayen ař ass n yiḍa. 

Řexbar aṣebḥan i marra ddunnit 
Mar. 16:14-18; Luk. 24:36-49; Yuḥ. 20:19-23; Řex. 1:6-8

16Ḥidɛac n imeḥḍaren nni ruḥen ɣar Ljalil, ɣar wedrar mani ten 
yumur Sidi. 17Ařami t ẓrin, ssejden as, maca ca cekken. 18Yeccu 
iqarreb-d ɣarsen issiweř akisen, iqqar “Temmewc ayi marra ṣṣulṭa 
deg ujenna d x tmurt. 19Ruḥem, arrem marra řegnus d imeḥḍaren 
inu, ssɣeḍṣem ten s yisem n Tbabat d Tmemmit d Arruḥ Iqeddsen 
20u sřemdem ten ad ṭṭfen di marra min xef kenniw umureɣ zzayes, 
u xẓar, necc aqqa-yi akidwem marra ussan ař qeṭṭu n ddunnit.” 

 Řexbar Aṣebḥan n Yeccu Lmasiḥ 
s ufus n Marku 

Tawasit n Lmasiḥ 
Mat. 3:1-12; Luk. 3:1-9, 15-17; Yuḥ. 1:19-28

1 1Beddu n řexbar aṣebḥan n Yeccu Lmasiḥ, Mmis n Arebbi. 2Am 
mammec tura deg idlisen n imkacafen 

“Aqqa necc ssekkeɣ-d qibač i uɣembub nnek lmalak inu 
                  wenni i d ak i ɣa isswejden abrid nnek qibač nnek. ”      Mal. 3:1 

3“Tmijja tesɣuyyu di řexřa 
               ‘Sewjdem abrid n Sidi, seggem imesraq nnes.’ ”       Ica. 40:3 

4Tuɣa Yuḥanna isseɣḍaṣ di řexřa, ittbarreḥ s useɣḍaṣ n ttubet 
i weɣfar n ddnub. 5Ffɣen-d ɣares marra jwayeh n Yahudiyya d 
ayt n Urcalim, twassɣeḍṣen zzayes marra deg yeɣzar n Lurdun, 
neɛmen s ddnub nsen. 6Tuɣa Yuḥanna yarreḍ taḍuft n iřeɣman, 
ibekkes s ij n webyas n yiřem uca tuɣa ittett iburexsen d tamment 
taḥarrect. 7Tuɣa ittbarreḥ ammu: “Ad d yas awarni ayi wenni 
iǧan ktar zzayi, wenni umi war sdihiǧeɣ ad aḍareɣ maḥend ad 
fesyeɣ ifiřan n sandaliyat nnes. 8Necc ssɣeḍṣeɣ kenniw s waman, 
maca netta ad kenniw isseɣḍeṣ s Arruḥ Iqeddsen.” 

Aseɣḍaṣ n Yeccu
Mat. 3:13-17; Luk. 3:21-22

9Deg wussan nni yusi-d Yeccu zi Nnaṣira n Ljalil, ittwasseɣḍeṣ 
zi Yuḥanna deg yeɣzar n Lurdun. 10Ssenni, am d igaɛɛed zeg 
waman, iẓra ajenna yarzem d Arruḥ amecnaw tadbirt tehwa-d 
xas. 11Tusi-d ict n tmijja zeg ujenna “Cek d mmi iɛizzen, dayek 
ufiɣ arḍa inu.” 

Ajarreb n Yeccu di řexřa 
Mat. 4:1-11; Luk. 4:1-13

12Ssenni igewwed it Arruḥ ɣar řexřa. 13Iqqim din di řexřa arebɛin 
n wussan, ittjarrab it Cciṭan. Tuɣa-t ak-d řewḥuc uca reḥḥgent-id 
lmalakat ad xas sexxarent. 

Tařaɣit n imeḥḍaren imezwura 
Mat. 4:12-22; Luk. 4:14-15; 5:1-11

14Awarni řami ṭṭfen Yuḥanna, yudef-d Yeccu di Ljalil, ittbarreḥ s 
tgeldit n Arebbi, 15inna “Aqqa řweqt tiweḍ-d uca tqarreb-d tgeldit 
n Arebbi. Tubem, amnem di řexbar aṣebḥan.” 16Am tuɣa iggur ɣar 
řebḥar n Ljalil, ixẓar Simɛan d Andrawus umas, nettaren tracca di 
řebḥar, minzi tuɣa-ten d ineymaren n iseřman. 17Inna asen Yeccu 
“Asem-d awarni ayi uca ad kenniw arreɣ d ineymaren n iwdan.” 
18Řexdenni jjin tiracciwin nsen uca ḍfaren t. 19Xenni awarni řami 
iɛdu cwayt ssenni, iẓra Yaɛqub mmis n Zabadi d umas Yuḥanna di 
tɣarrabut, ɛedřen tiracciwin nsen. 20Iřaɣa xasen řexdenni uca jjin 
babatsen Zabadi ak-d ixeddamen di tɣarrabut uca ḍfaren t. 

Asgenfi n ij n umeryaḥ di Kafernaḥum 
Luk. 4:31-37

21Xeccen ɣar Kafarnaḥum. Yudef řexdenni ɣar usinagug di ssebt 
uca ibda isseřmad. 22Ttbehten zeg useřmed nnes, minzi isseřmed 
iten am wenni i ɣar teǧa ṣṣulṭa, war iǧi amecnaw imseřmaden n 
idlisen. 23Tuɣa deg usinagug nsen ij n bnadem dayes ij n řaryaḥ 
amengus, isɣuyyu, 24iqqar “Ayyawa, min din jaraneɣ neccin d 
cek a Yeccu Nnaṣiri. Ma tusid-d ḥima ad aneɣ tesshellked? Aqqa 
necc ssneɣ min teɛnid, cek d Amqeddas n Arebbi.” 25Uca iɛřem as 
Yeccu, inna as “Sqar! Ffeɣ zzayes!” 26Ijbed it řaryaḥ amengus ammu 
d wammu, xenni iffeɣ-d zzayes s ict n tɣuyyit tejhed. 27Ttbehten 
marra, ařami mmseqsan ak-d wayawya, nnan “Manawya? Mana 
taɣuri-ya n jdid? Minzi s ṣṣulṭa yumur uřa d řaryaḥat imengas uca 
ad t ṭṭaɛen.” 28Řexdenni iffeɣ řexbar nnes ɣar marra jwayeh i d as-d 
innḍen i Ljalil. 

Asgenfi n tdekkwač n Buṭrus d inneḍni aṭṭas 
Mat. 8:14-17; Luk. 4:38-41

29Umi d ffɣen zeg usinagug, ruḥen ɣar taddart n Simɛan d 
Andrawus ak-d Yaɛqub d Yuḥanna. 30Tuɣa taḍekkwač n Simɛan 
tezzeř s tmessi. Uca řexdenni ssiwřen as xas. 31Iqarreb-d ɣares, 
icebbar deg ufus nnes, issgaɛɛed itt uca deɣya tejja xas tmessi u 
nettat tebda tettsexxar xasen. 32Řami d tiweḍ tmeddit, tafuct truḥ 
ad teɣři, usin-d ɣares marra imehřac d imaryaḥen. 33Tuɣa tandint 
marra tmun ɣar tewwart. 34Issgenfa aṭṭas n inni iheřcen s ɛřam 
kuř ccwaṭen uca issuffeɣ ccwaṭen aṭṭas, war ten ijji ca ad ssiwřen, 
minzi ssnen t. 

Yeccu ittẓaǧa ɣar ṣṣbeḥ zic 
Luk. 4:42-44

35Tiwecca zic, tuɣa ɛad d ǧiřet, ikkar uca iffeɣ ɣar ij n wemcan ixřan, 
tuɣa ittẓaǧa din. 36Simɛan d yinni tuɣa akis, arzun xas. 37Ařami t 
ufin, nnan as “Marra arezzun xak”. 38Inna asen “Ittxeṣṣ ad nraḥ ɣar 
dcurat yudsen, ḥima ad din sseřmedeɣ ɛawed minzi aqqa i uya umi 
d usiɣ.” 39Tuɣa isseřmad deg isinagugen nsen di marra Ljalil uca 
issuffuɣ ccwaṭen. 

Asgenfi n ijjen dayes řbarṣ 
Mat. 8:1-4; Luk. 5:12-16

40Yusi-d ɣares ijjen dayes řbarṣ, ittettar as, iwḍa ɣar iḍaren nnes, 
inna as “Mařa texsed, tzemmared ad ayi tessizdeged.” 41Izziǧez i 
Yeccu, isswizzed afus nnes iḥada t, inna as “Xseɣ! Iwa ṣfa!” 42Am 
t inna, řexdenni iruḥ xas řbarṣ uca iggenfa. 43Iɛřem as uca issekk 
it řexdenni. 44Inna as “Xẓar, war t ttɛiwid uřa i yijjen, maca ruḥ, 
scen ixef nnek i ukehhan uca ewc x usizdeg nnek min yumur Musa 
maḥend ad tiři d chadet i nitni.” 45Maca řami iruḥ, ibda ittbarreḥ 
aṭṭas, issuffeɣ řexbar ařami war izemmar Yeccu ad yadef tandint s 
bṭayṭay, maca tuɣa-t barra deg imucan ixřan, tuɣa ttasen-d ɣares 
zi kuř jwayeh. 



73MARKU  2

Asgenfi n ij n uneḍbař 
Mat. 9:1-8; Luk. 5:17-26

2 1Řami yudef ɛawed ɣar Kafarnaḥum, sřin awarni ca n wussan, 
belli aqqa-t di taddart. 2Řexdenni munen xas aṭṭas n iwdan, ařami 

war zemmaren uřa ad d awḍen uřa ɣar tewwart. Aqqa tuɣa issawař 
akidsen s wawař. 3Usin-d ca ɣares, iwyen-d ij n uneḍbař, arbun t-id 
arebɛa n yeryazen. 4Minzi war zemmaren ad ɣares-d qarrben zi 
ssibbet n řɣaci, ksin cwayt zi tzeqqa mani t tuɣa. Awarni řami ɛdun 
zi tzeqqa, ssehwan-d qama mindi izzeř aneḍbař. 5Umi iẓra Yeccu 
liman nsen, inna i uneḍbař “A aḥenjir, aqqa ddnub nnek twaɣfaren”. 
6Tuɣa qqimen din ca zeg imseřmaden n idlisen, ttxarraṣen deg wuř 
nsen 7“Mayemmi issiweř wa ammu? Aqqa ittceqqaf di Arebbi. Wi 
izemmaren ad iɣfar ddnub mɣir Arebbi weḥdes?” 8Řexdenni yuca 
Yeccu s Arruḥ nnes belli aqqa ttxarraṣen ammu deg yixef nsen. Inna 
asen “Mayemmi tettxemmamem di man aya deg wuřawen nwem? 
9Min ihewnen ad iniɣ i uneḍbař ‘Twaɣfaren ddnub nnek!’ niɣ ad iniɣ 
‘Kkar, teksid qama nnek, tuyured!’? 10Maca ḥima ad tessnem belli 
Mmis n bnadem ɣares ṣṣulṭa x tmurt maḥend ad iɣfar uřa i ddnub”... 
inna i uneḍbař 11“I cek ad ac iniɣ, kkar, teksid qama nnek, truḥed 
ɣar taddart nnek!” 12Ikkar, řexdenni iksi qama nnes uca iffeɣ qibač 
i marra iwdan, ařami ttbehten marra, ssemɣaren di Arebbi, nnan 
“Ɛemmarṣ war neẓri man aya!” 

Tařaɣit n Lawi 
Mat. 9:9-13; Luk. 5:27-32

13Xenni iffeɣ ɛawed ɣar řebḥar, yusi-d ɣares řɣaci marra uca 
isseřmed iten. 14Am tuɣa yeɛdu, ibarq Lawi mmis n Alfiyu, iqqim 
ɣar taddart n ḍḍariba. Inna as “Ḍfar ayi-d!” Ikkar uca iḍfar it. 
15Am iqqim netta ɣar ṭṭabřa di taddart nnes, tuɣa aṭṭas n ayt n 
ḍḍariba d imednab qqimen ak-d Yeccu d imeḥḍaren nnes, minzi 
tuɣa-ten deg waṭṭas uca ḍfaren t. 16Maca imseřmaden n idlisen d 
Ifarisiyyen umi ẓrin belli tuɣa ittett ak-d ayt n ḍḍariba d imednab, 
nnan i imeḥḍaren nnes “Mayemmi ittett, isess ak-d ayt n ḍḍariba d 
imednab?” 17Řami isřa Yeccu man aya, inna asen “Inni iṣeḥḥen war 
ḥdijen ca aḍbib, maca imehřac wah. Aqqa war d usiɣ ḥima ad řaɣiɣ 
i yinni iseggden maca i imednab.” 

Aseqsi x uẓummi 
Mat. 9:14-17; Luk. 5:33-39

18Tuɣa imeḥḍaren n Yuḥanna Amseɣḍaṣ d Ifarisiyyen ttẓumman. 
Usin-d ɣares, nnan as “Mayemmi ttẓumman imeḥḍaren n Yuḥanna 
d Ifarisiyyen, maca imeḥḍaren nnek war ttẓummin ca?” 19Inna 
asen Yeccu “Ma zemmaren tarwa n umuřay ad ẓummen d umuřay 
ɛad akisen. Min ɣa yekk umuřay ɛad akisen, war zemmaren ad 
ẓummen. 20Maca ad asen wussan xmi i d ɣa immeksi umuřay xasen 
uca xenni ad ẓummen deg wussan nni. 21War iǧi ḥed ittxeyyeḍ 
taneqqič zi tcuqqet n jdid x warruḍ aqdim, niɣ xenni taneqqič n 
jdid ad teqřeɛ zeg warruḍ abuřay uca ad idweř ucarreg imɣar. 22Uřa 
d ijj war ittfarreɣ binu n jdid di txuncay tiqdimin, ḥima binu n jdid 
war ittcarrig tixuncay uca binu ad izeǧeɛ u tixuncay ad ḍeyyɛent. 
Maca ittxeṣṣ ad itwafarreɣ binu n jdid di txuncay n jdid.” 

Lmasiḥ d bab n ssebt 
Mat. 12:1-8; Luk. 6:1-5

23Xenni imsar aqqa icuqq di ssebt deg iyyaren n imendi uca imeḥḍaren 
nnes bdan ttekksen tidrin am gguren. 24Nnan Ifarisiyyen “Xẓar! 
Mayemmi tteggen nitni di ssebt min war iḥeǧřen?” 25Inna asen “Ma 
war teɣrim qaɛ min igga Dawud, řami t iṭṭef řaẓ netta d yinni akides? 
26Mammec yudef netta ɣar taddart n Arebbi deg wussan n Abyatar 
azeǧif n ikehhanen uca icca aɣrum n wesscan i war iḥeǧřen ad t ccen 
mɣir ikehhanen waha uca iwca ɛawed i yinni tuɣa akides.” 27Xenni 
inna asen “Aqqa ssebt tettwagg i bnadem, maci bnadem i ssebt. 
28Ammu aqqa Mmis n bnadem netta ɛawed d Bab n ssebt.” 

Asgenfi deg wass n ssebt 
Mat. 12:9-14; Luk. 6:6-11

3 1Xenni yudef ɛawed deg usinagug. Tuɣa din ij n bnadem, afus 
nnes iqucceḥ. 2Bdan ḥeṭṭan t, ma attaɣ ad t issgenfa di ssebt, 

ḥima ad zzayes cetcan. 3Inna as i bnadem wenni ɣar iǧa afus iqucceḥ 
“Kkar di řwesṭ.” 4Xenni inna asen “Ma iḥeǧeř di ssebt ad itwagg min 
icnan niɣ min iɛeffnen, asenjem n bnadem niɣ aneqqi nnes?” Nitni 
sqaren. 5Ixẓar ɣar inni i d as-d innḍen s tefqaḥt zi ssibbet n řeqsaḥet 
n wuřawen nsen uca inna i weryaz “Sarreḥ afus nnek!” Isarreḥ it, 

idweř ufus nnes iṣeḥḥ am wenneḍni. 6Řexdenni ffɣen Ifarisiyyen, 
mcawaren xas ak-d Ihirudusiyyen mammec i ɣa ggen ad t nɣen. 

Yeccu d řɣaci d ṣṣulṭa nnes x řaryaḥat imengas 
7Iffeɣ Yeccu ak-d imeḥḍaren nnes ɣar řebḥar, iḍfar it řɣaci aṭṭas 
zi Ljalil, zi Yahudiyya, 8zi Urcalim, zi Idumiya u zeg ujemmaḍ 
n Lurdun. Uca inni iǧan zi jwayeh n Tirus d Sidun tuɣa-ten d ij n 
řɣaci d ameqqran, minzi sřin mecḥař igga, s uyenni ɣares-d usin. 
9Inna i imeḥḍaren nnes ad ggen ict n tɣarrabut ɣar ufus s ssibbet n 
řɣaci, ḥima war t ddeḥḥsen. 10Minzi tuɣa issgenfa aṭṭas, ařami marra 
inni min di iǧa řehřac, wḍan xas ḥima ad t ḥadan. 11Uca řaryaḥat 
imengas, xmi t ẓaren, bendqen as, sɣuyen, qqaren “Aqqa cek d Mmis 
n Arebbi.” 12Tuɣa ittweṣṣa ten aṭṭas ḥima war xas ssuffuɣen řexbar. 

Řixḍaret n tenɛac n imazanen n Yeccu
Mat. 10:1-4; Luk. 6:12-16

13Xenni yuři ɣar wedrar, iřaɣa-d ɣares inni ixs uca usin-d ɣares. 14Uca 
igga tenɛac ḥima ad kides iřin uca isemma asen imazanen ḥima 
ad ten issekk maḥend ad barrḥen řexbar aṣebḥan 15uca ad ɣarsen 
tiři ṣṣulṭa x usgenfi n řehřac u x usuffeɣ n ccwaṭen. 16Igga tenɛac: 
Simɛan wenni umi ittkennan s yisem n Buṭrus, 17d Yaɛqub mmis n 
Zabadi d Yuḥanna umas n Yaɛqub - isemma ten ‘Buwanirjis’ min 
ixs ad yini ‘ayt n wajjaj’ -, 18d Andrawus d Filibbus d Bartulumiyu 
d Matta d Tuma d Yaɛqub mmis n Alfiyu d Taddawus d Simɛan Bu-
cḍaret, 19d Yahuda Isxariyuṭi wenni t i ɣa isellmen. 

Yeccu d Bɛelzabul 
Mat. 12:22-32; Luk. 11:14-23; 12:10

20Usin-d ɣar taddart uca inneyru din ɛawed řɣaci, ařami war 
ufin tawwart x macca n weɣrum. 21Umi sřin lwalidin nnes man 
aya, ffɣen, ḥima ad t ṭṭfen, minzi nnan “Aqqa ibbuhři”. 22Maca 
imseřmaden n idlisen inni d ihwan zi Urcalim nnan “Aqqa akides 
‘Bɛelzabul’ ” uca nnan ɛawed “S umeqqran n ccwaṭen issuffuɣ 
ccwaṭen”. 23Iřaɣa asen-d uca issiweř akidsen s imettiřen “Mammec 
izemmar Cciṭan ad issuffeɣ Cciṭan? 24Mařa temsebḍa ict n tgeldit x 
yixef nnes, war tzemmar tgeldit nni ad tbedd. 25Mařa temsebḍa ict 

n taddart x yixef nnes, war tzemmar taddart nni ad tbedd. 26Mařa 
ikkar Cciṭan x yixef nnes uca dayes amsebḍi, war izemmar ad ibedd, 
maca yusi-d uneggar nnes. 27War izemmar ḥed ad yadef taddart n 
wenni ijehden maḥend ad as yacar řeqcuɛ nnes, mařa war icarf 
wenni ijehden amezwar, xenni ad ikecceḍ taddart nnes. 28S tidett 
ad awem iniɣ belli marra ddnub ad twaɣfaren i tarwa n bnadem uřa 
d aceqqef mecḥař mma i ɣa ceqqfen, 29maca wenni i ɣa iceqqfen di 
Arruḥ Iqeddsen war ɣares bu weɣfar qaɛ, maca aqqa xas řḥukm i 
řebda.” 30Minzi nitni nnan “Aqqa ɣares řaryaḥ amengus.” 

Man wen iǧan d yemmas d aytmas n Yeccu? 
Mat. 12:46-50; Luk. 8:19-21

31Řexdenni usin-d aytmas d yemmas uca, am tuɣa bedden barra, 
ssekken-d ɣares, řaɣan as-d. 32Tuɣa řɣaci iqqim inneḍ as-d, nnan as 
“Xẓar, yemmac d aytmac d suyetmac aqqa-ten barra, arezzun xak.” 
33Yarr-d xasen, inna “Man ten i iǧan d yemma u man yen i iǧan d 
aytma?” 34Awarni řami ixẓar ɣar inni i d as-d innḍen iqqimen dinni, 
inna “Xẓar, aqqa yemma d aytma, 35minzi wenni itteggen min ixs 
Arebbi d netta d uma d učma d yemma.” 

Amettiř n umzarraɛ 
Mat. 13:1-9; Luk. 8:4-8

4 1Ibda ɛawed isseřmad ɣar řebḥar. Imun xas řɣaci aṭṭas ařami 
yenya di tɣarrabut uca iqqim dayes x řebḥar uca řɣaci marra 

tuɣa-t ɣar tma n řebḥar x řbarr. 2Tuɣa isseřmad iten s imettiřen, 
inna asen di tɣuri nnes 3“Sřem! Xẓar, ij n umzarraɛ iffeɣ ḥima ad 
izarɛ. 4Am tuɣa izarreɛ, tewḍa ca n zzariɛet x webrid, xeccen-d ijḍaḍ 
n ujenna, neqben tt. 5Tewḍa ca n zzariɛet di tmurt n weẓru, mani war 
dayes tuɣi bu ucař aṭṭas, teɣmi deɣya minzi war din tuɣi bu raǧaɣ di 
tmurt. 6Umi d tenqar tfuct, tecmeḍ, minzi war ɣares tuɣi bu uẓwar, 
xenni tisřaw. 7Tewḍa ca n zzariɛet deg isennanen, isennanen mɣaren 
xas uca jeyyfen tt, war tewci ca řɣiǧet. 8Tewḍa ca n zzariɛet x tmurt 
teṣbeḥ uca teɣmi, tegma, tewca řɣiǧet, ca n zzariɛet tusi-d s třatin, 
tenneḍni s settin u tenneḍni s meyya n tseqqar.” 9Xenni inna asen 
“Wenni ɣar iǧa imezzuɣen i useǧi ad iseř.” 

Mayemmi issiweř Yeccu s imettiřen? 
Mat. 13:10-17; Luk. 8:9-10

10Umi tuɣa-t weḥdes, sseqsan t inni i d as-d innḍen ak-d tenɛac x 
imettiřen nni. 11Uca inna asen “Aqqa immewc awem maḥend ad 
tessnem ssirr n tgeldit n Arebbi, maca inni di barra ad asen yiři 
kuřci s imettiřen, 12ḥima ‘am ttwařan ad ttwařan uca war ttwiřin, 
am ttesřan ad sřen uca war fehhmen, ḥima war ttetuben uca ad 
asen itwaɣfar ddnub nsen’.”  

Yeccu ittfessar lmatal n zzariɛet 
Mat. 13:18-23; Luk. 8:11-15

 13Inna asen “Ma war tefhimem ca amettiř-a? Mammec i ɣa tessnem 
marra imettiřen-a? 14Amzarraɛ izarreɛ awař. 15Uca yina d inni x 
webrid mani i ɣa izarɛ awař, aqqa yina d inni xmi i ɣa sřen aqqa ad d 
yas Cciṭan deɣya uca ad iqřeɛ awař i itwazarɛen deg wuřawen nsen. 
16Uca yina d inni itwazarɛen x tmurt aḥejri, aqqa yina d inni xmi i ɣa 
sřen awař, ad t qebřen deɣya s řefraḥet. 17Aqqa war ɣarsen bu jjadira 
deg yixef nsen, maca nitni ɣar ij n řmijař. Awarni man aya, mařa 
temsar řeḥṣart niɣ umarret x ssibbet n wawař, ad nderfen deɣya. 
18Uca yina d inni itwazarɛen jar isennanen, aqqa yina d inni xmi i 
ɣa sřen awař, 19ad adfent tḥissaf n ddunnit-a d uɣekkwi n wagra d 
nnecwat ɣar tmesřayin inneḍni, ad jeyyfent awař, xenni idekkwař 
awař nnebřa řɣiǧet. 20Uca yina d inni itwazarɛen x tmurt teṣbaḥ, 
aqqa yina d inni, xmi i ɣa sřen awař, ad t qebřen, ad wcen řɣiǧet, ca 
zzaysen třatin, inneḍni settin u inneḍni meyya n tseqqar.” 

Amettiř n řqendiř 
Luk. 8:16-18

21Inna asen “Ma ad d tasem s řqendiř ḥima ad immars sadu řmizan 
niɣ sadu qama? Ma war ittmarsi ca x řmerfeɛ? 22Minzi war din min 
inuffaren war d ittetwasseḍhar uřa war din min itwassnuffaren 
mɣir ḥima ad d iḍhar. 23Mařa din ḥed i ɣar iǧa imezzuɣen i useǧi ad 
iseř.” 24Inna asen “Ḥḍam min i ɣa tesřim. S řeqyas i zi i ɣa teɛbarem, 
zzayes i d awem i ɣa ɛbaren uca ad immarni i yinni ittesřan. 25Minzi 
wenni ɣar iǧa ad as immarni u wenni war ɣar iǧi, min ɣares ad as 
itwakkes.” 

Amettiř n uɣemmuy n ict n zzariɛet 
26Inna “X uyenni tageldit n Arebbi amecnaw ij n bnadem ineṭṭar 
zzariɛet di tmurt, 27xenni ad iṭṭeṣ ad ikkar, ǧiřet d wass, uca zzariɛet 
tettgaɛɛed, tgemma, maca netta s yixef nnes war issin mammec. 
28Minzi tamurt tettawi-d řɣiǧet zeg yixef nnes, amezwar aɣemmuy, 
xenni tidart, awarni as irden ikemmřen di tidart. 29Řami d tiweḍ 
řɣiǧet, řexdenni issekk amjar, minzi tameyra tiweḍ.” 

Amettiř n tḥebbucṭ n zzariɛet n uxerdel 
Mat. 13:31-32, 34-35; Luk. 13:18-19

30Inna “Min di i ɣa narwes tageldit n Arebbi niɣ s man amettiř i zi 
tt ɣa narcem. 31Aqqa-tt amecnaw taḥebbuct n zzariɛet n uxerdel, 
tenni, řami tetwazarɛ di tmurt, aqqa-tt d tameẓyant zi marra 
tiḥebba n zzariɛet i iǧan x tmurt. 32Awarni řami tetwazarɛ, teɣmi, 
temɣar x marra řxuḍarat n tebḥirt, ad tegg řefruɛ imɣaren uca ijḍaḍ 
n ujenna zemmaren ad ggen řeɛwacc nsen sadu tiři nnes.” 33Tuɣa 
issawař akisen s imettiřen aṭṭas amecnaw yina, anect zemmaren 
ad sřen, 34maca nnebřa amettiř war kisen issiweř ca, maca tuɣa 
issefham kuřci i imeḥḍaren nnes weḥdsen. 

Yeccu d tḥaryat 
Mat. 8:23-27; Luk. 8:22-25

35Deg wass nni, řami d tewḍa tmeddit, inna asen “Ejj aneɣ ad neẓwa 
ɣar ujemmaḍin”. 36Uca nitni, awarni řami semḥen di řɣaci, ksin t, 
am mammec t tuɣa, di tɣarrabut. Tuɣa din akis ɛawed tiɣarruba 
nneḍni. 37Temsar ict n tḥaryat n usemmiḍ temɣar, řemwaj ccaten 
di tɣarrabut ařami ibda ittccura. 38Tuɣa-t ɣar ḍeffar n tɣarrabut x 
tsunta, iṭṭeṣ. Nitni ssfaqen t, nnan as “A Amseřmad, ma war d ac 
necqi neccin ad netwahellek!” 39Umi d ifaq, iwebbex asemmiḍ, inna 
i řebḥar “Ars! Sqar!” Yarsa usemmiḍ uca idweř kuřci yarsa. 40Inna 
asen “Mayemmi kenniw teggwedem ammu? Min kenniw yuɣin war 
daywem bu liman?” 41Tudef iten tiggwudi temɣar, nnan i wayawya 
“Min iɛna wa?” Aqqa uřa d asemmiḍ d řebḥar tteggen as array. 

Asgenfi n ij n umeryaḥ 
Mat. 8:28-34; Luk. 8:26-39

5 1Usin-d ɣar ujemmaḍin n řebḥar di jjihet n Gadarinus. 2Umi 
d iffeɣ zi tɣarrabut, řexdenni iřqa t ij n bnadem zeg imeḍřan 

dayes ij n řaryaḥ amengus. 3Tuɣa izeddeɣ deg imeḍřan uca war 
izemmar ḥed ad t icarf uřa s snaseř, 4minzi carfen t aṭṭas n twařawin 
s iceddiyyen ɣar iḍaren uřa s snaseř uca netta iqḍu snaseř nni, 
yarza iceddiyyen u war izemmar ḥed ad t iqemmeɛ. 5Tuɣa-t řebda, 
ass d ǧiřet, deg idurar u deg imeḍřan, isɣuyyu, iccat ixef nnes s 
iẓra. 6Umi iẓra Yeccu zi řaggwaj, yuyur-d ɣares uca iwḍa as ɣar 
iḍaren. 7Isɣuy s jjehd uca inna as “Min din jarayi akik, a Yeccu, 
mmis n Arebbi i iɛuǧen x marra min iǧan. Ttzawgeɣ cek s Arebbi, 
war d ayi ttmarrat.” 8Minzi aqqa inna as “Ffeɣ zi bnadem-a, a 
řaryaḥat amengus.” 9Isseqsa t “Mammec d ac qqaren?” Yarr-d, 
inna “Isem inu ‘Lixyun’ minzi neccin deg waṭṭas.” 10Izawg it aṭṭas 
ḥima war t isstewwij barra i udewwar. 11Tuɣa din ɣar idurar ict n 
tḥimart temɣar n iřfan thedda. 12Zawgen t marra ccwaṭen, nnan 
“Sekk aneɣ deg iřfan ḥima ad daysen nadef.” 13Isamḥ asen Yeccu 
řexdenni. Ffɣen řaryaḥ imengas uca udfen deg iřfan, teqnunni 
tḥimart x waddur ɣar řebḥar, tuɣa-ten ɛřaḥař deg wařfayen uca 
ɣarqen di řebḥar. 14Maca imeksawen n iřfan arewřen, xebbaren man 
aya di tendint u x iyyaren. Iwdan ffɣen-d ḥima ad ẓaren min imsaren. 
15Usin-d ɣar Yeccu, ttwařan amaryaḥ, wenni di tuɣa ‘Lixyun’, iqqim, 
yarḍ, s řbař nnes uca ggweden. 16Inni iẓrin man aya xebbaren ten 
s min imsaren i umaryaḥ u i yiřfan ɛawed. 17Uca bdan ttzawgen t 
maḥend ad iggwej x tmurt nsen. 18Řami yudef di tɣarrabut, izawg it 
umaryaḥ ḥima ad yiři akis. 19War t ijji Yeccu, maca inna as “Ruḥ ɣar 
taddart nnek d řaǧ nnek, xebbar iten marra min zzayek igga Arebbi, 
mammec xak yarḥem.” 20Uca iruḥ, ibda ittbarreḥ di Dikabulis min d 
as igga Yeccu qaɛ uca marra ttbehten. 

Yeǧis n Yayrus d ict n temɣart tehřec 
Mat. 9:18-26; Luk. 8:40-56

21Řami iẓwa Yeccu ɛawed s tɣarrabut ɣar ujemmaḍ, imun-d xas 
aṭṭas n řɣaci. Tuɣa-t x tma n řebḥar. 22U xẓar, yusi-d ijjen zeg 
imeqqranen n usinagug, isem nnes Yayrus. Umi t iẓra, iwḍa as 

ɣar iḍaren. 23Izawg it aṭṭas, iqqar “Iǧi tmaẓuẓt aqqa ɛřayen ad 
temmet. Ttzawgeɣ cek ad d tased, ad xas tessarsed ifassen ḥima 
ad teggenfa, ad teddar.” 24Iruḥ akis uca iḍfar it-id řɣaci aṭṭas, 
deḥḥsen t. 25Ict n temɣart tuɣa ttazzřen zzayes idammen tenɛac n 
iseggwusa 26uca tekka xas tamara aṭṭas zeg iḍbiben umi tessuffeɣ 
marra min ɣares, maca war testenfiɛ s walu, maca yarni ɛad 
xas řḥař, 27aqqa tesřa x Yeccu uca tusi-d jar řɣaci, tḥada arruḍ 
nnes zi ḍeffar, 28minzi tenna “Mařa ḥadiɣ mɣir arruḍ nnes, ad 
twassnejmeɣ.” 29Řexdenni yuẓeɣ usizzeř n idammen, tuca ak-d 
arrimet nnes belli teggenfa zi řehřac nni. 30Řexdenni yuca Yeccu 
ak-d yixef nnes belli iffeɣ zzayes jjehd uca inneqřeb jar řɣaci, inna 
“Wi iḥadan arruḍ inu?” 31Nnan as imeḥḍaren nnes “Cek twařid 
řɣaci ideḥḥes i cek u cek tsseqsid ‘Wi d ayi iḥadan?’ ” 32Inneḍ 
ḥima ad iẓar wi yeggin man aya. 33Am tessen tameṭṭut min d as 
imsaren, tusi-d s tiggwudi u s uqefqef, tewḍa as ɣar iḍaren uca 
tɛawed as tidett marra. 34Inna as “A iǧi, liman nnem aqqa issenjem 
i cem, ruḥ s řehna ad tiřid teggenfid zi řehřac nnem!” 35Am tuɣa 
ɛad issawař, usin-d ca zi taddart n umeqqran n usinagug, nnan as 
“Iǧic temmut, mayemmi tṣedaɛed Amseřmad ɛad?” 36Maca Yeccu 
umi isřa deɣya awař itwannan, inna i umeqqran n usinagug 
“War teggwed ca! Amen waha!” 37War ismiḥ uřa i ijjen ad t iḍfar, 
mɣir Buṭrus d Yaɛqub d Yuḥanna umas n Yaɛqub. 38Yusi-d ɣar 
taddart n umeqqran n usinagug, iẓra ṣṣdeɛ d iwdan ttrun, ccaten 
ayejdur aṭṭas. 39Umi d yudef, inna asen “Mayemmi tessnixsisem, 
tettrum? Taḥarmuct war temmut ca, maca aqqa teṭṭeṣ.” 40Ḍeḥcen 
xas, maca netta issuffeɣ iten kuřci barra uca yiwi akides babas 
d yemmas n tḥarmuct d yinni tuɣa akis, xenni yudef mani tuɣa 
tezzeř tḥarmuct. 41Iṭṭef afus n tḥarmuct, inna as s iřes n taramit 
“Talita, qumi!” min ixs ad yini “A taḥarmuct, i cem umi i ɣa 
iniɣ ‘kkar’!” 42Řexdenni tekkar tḥarmuct uca tuyur, minzi tuɣa 
taḥarmuct ɣares tenɛac n iseggwusa. Ttbehten nitni s ij n utebhet 
imɣar. 43Yumur iten s jjehd, ḥima uřa d ijjen mma ad issen man 
aya, xenni iweṣṣa ad as wcen ḥima ad tecc. 

Amkacaf war ɣares bu ccan di tmurt nnes 
Mat. 13:53-58; Luk. 4:16-30

6 1Iffeɣ ssenni, yusi-d ɣar tmurt nnes uca ḍfaren t-id imeḥḍaren 
nnes. 2Řami d tiweḍ ssebt, ibda isseřmad deg usinagug. Aṭṭas n 

yinni i d as isřin, ttbehten, qqaren “Zi manis d usint tmesřayin-a 
ɣar wanita? Mana tiɣit-a i d as immewcen ařami msarent x 
ifassen nnes řeɛjayeb am tina? 3Ma war iǧi wa d anejjar, mmis 
n Maryem d umas n Yaɛqub d Yusis d Yahuda d Simɛan, ma war 
ǧin aytmas da akidneɣ?” U marra nderfen dayes. 4Inna asen 
Yeccu “War iǧi umkacaf nnebřa ccan nnes mɣir di tmurt nnes, 
jar řaǧ nnes u di taddart nnes.” 5Netta war izemmar ad din igg 
uřa d ijj n řeɛjeb. Issars afus nnes x drus n imehřac uca issgenfa 
ten. 6Tuɣa ittebhet umi war uminen ca. Xenni iruḥ ittsara dcurat 
yudsen, isseřmad. 

Yeccu issekka tenɛac 
Mat. 10:1, 5-15; Luk. 9:1-6

7Iřaɣa i tenɛac ɣares uca ibda issekk iten tyuya tyuya, iwc asen ṣṣulṭa 
x řaryaḥat imengas. 8Iweṣṣa ten ḥima war kessin walu deg webrid 
mɣir taɣɣarct waha, nnebřa aɣrum uřa d tacyart uřa d tmenyat n 
nnḥas deg webyas, 9maca ad qqnen sandaliyat, war yarrḍem tyuya 
n tcamirat. 10Inna asen “Meřmi mma tudfem ca n taddart, qqimem 
dayes, ař ssenni i ɣa teffɣem. 11Marra wi war kenniw qbiřen uřa 
war ɣarwem sřin, ffɣem ssenni, zzerzem taɛejjajt i iǧan sadu iḍaren 
nwem d chadet i nitni. S tidett ad awem iniɣ, ad yiři řḥař ihwen i 
tmurt n Sudum d Gamurra deg wass n lḥisab zi tendint nni.” 12Uca 
ruḥen, barrḥen ḥima ad tuben. 13Ssuffɣen aṭṭas n ccwaṭen, dehnen 
imehřac aṭṭas s zzect uca ssgenfan ten. 

Řmewt n Yuḥanna Amseɣḍaṣ 
Mat. 14:1-12; Luk. 9:7-9

14Isřa xas ujeǧid Hirudus, minzi isem nnes idweř icneɛ, inna “Aqqa 
Yuḥanna Amseɣḍaṣ itwassnekkar-d zeg imettinen, s uyenni 
xeddment dayes řeɛjayeb nni.” 15Inneḍni nnan “Aqqa-t d Iliya” u 
ɛawed inneḍni nnan “Aqqa-t d nnabi amecnaw ijjen zeg imkacafen”. 
16Maca umi Hirudus isřa man aya, inna “Wa d Yuḥanna wenni umi 

qeṣṣeɣ azeǧif, aqqa netta itwassnekkar-d zeg imettinen”. 17Minzi 
Hirudus simant nnes, tuɣa issekk-d ɣares uca iḥebbes Yuḥanna, 
icarf it di řeḥbes x ssibbet n Hirudiyya tamɣart n umas Filibbus 
tenni ik-d imřec Hirudus. 18Minzi Yuḥanna tuɣa iqqar i Hirudus 
“War d ac iḥeǧeř ad ɣarek tiři temɣart n umac.” 19Tuɣa Hirudiyya 
tenḍar dayes tiṭṭawin uca tarezzu ad t tneɣ, maca war tzemmar, 
20minzi Hirudus tuɣa itteggwed zi Yuḥanna, issen belli netta d 
aryaz d amseggad d amqeddas uca tuɣa iḥeṭṭa xas. Řami d as isřa, 
iweddar as min i ɣa yegg, waxxa amenni ifarḥ ad as iseř. 21Am tuɣa 
d ass, igga Hirudus ij n umensi n řɛid n wexřaq nnes i imeqqranen 
n tmurt, i arruyas x wařef n řɛeskar u i imcennɛen n Ljalil. 22Umi 
d tudef yeǧis n Hirudiyya simant nnes, tecḍeḥ, teɛjeb i Hirudus d 
yinni iqqimen akides. Xenni inna as ujeǧid i tḥenjirt “Min d ayi 
i ɣa tettared, ad am t wceɣ!” 23Ijjuǧ as “Mecḥař mma zzayi i ɣa 
tettared, ad am t wceɣ, waxxa azyen n tgeldit inu.” 24Teffeɣ-d 
nettat, tenna i yemmas “Min d as i ɣa ttareɣ?” Tenna as tanita 
“Azeǧif n Yuḥanna Amseɣḍaṣ.” 25Tudef deɣya s tazzřa ɣar ujeǧid, 
tenna as “Xseɣ ad ayi-d tessarsed řexxu azeǧif n Yuḥanna x ij n 
ṭṭebṣi.” 26Icḍen ujeǧid aṭṭas, maca x ssibbet n tjaǧit u x ssibbet n 
yinni iqqimen ɣar ṭṭabřa, war ixs ad as yugi. 27Řexdenni issekk 
ujeǧid ijjen ɣar řeḥbes s ssif, yumur ḥima ad d yawi azeǧif nnes. 
Wanita iruḥ, iqeṣṣ as azeǧif nnes di řeḥbes, 28yiwi-d azeǧif nnes 
x ṭṭebṣi, iwc as t i tḥenjirt u taḥenjirt tewc as t i yemmas. 29Umi 
sřin imeḥḍaren nnes man aya, usin-d, ksin arrimet nnes, ssarsen 
tt deg wenḍeř. 

Asecci n xemsa ařaf  
Mat. 14:13-21; Luk. 9:10-17; Yuḥ. 6:1-14

30Munen imazanen ɛawed ɣar Yeccu, xebbaren t x kuřci, x min ggin 
d x min tuɣa sseřmaden. 31Inna asen “Araḥem-d kenniw weḥdwem 
ɣar wemcan ixřa, areyyḥem cwayt.” Minzi tuɣa din aṭṭas n yinni i d 
yusin u n yinni iruḥen, war iwḍen ad ccen. 32Ruḥen di tɣarrabut ɣar 
ij n wemcan ixřan weḥdsen. 33Řɣaci iẓra iten ffɣen s tɣarrabut uca 
aṭṭas it ɛeqřen, uzzřen x iḍaren ař din zi marra tineddam, izwaren 
asen uca munen xas jmiɛ. 

34Umi iḍar Yeccu, iẓra aṭṭas n řɣaci, zziǧzen as, minzi tuɣa-ten 
nitni amecnaw iḥuřiyyen nnebřa aniči. Xenni ibda ad ten isseřmed 
aṭṭas. 35Umi d tewḍa tmeddit, qarrben-d ɣares imeḥḍaren nnes, 
nnan “Amcan-a ixřa u řweqt teɛdu. 36Sekk iten ḥima ad raḥen ɣar 
řeɛraṣiyyat d dcurat yudsen, ḥima ad sɣen aɣrum i yixef nsen, 
minzi war ɣarsen min i ɣa ccen.” 37Maca netta yarr-d, inna asen 
“Wcem asen kenniw min i ɣa ccen!” Nnan as “Ma ad nraḥ maḥend 
ad asen nseɣ aɣrum s mitayn ddinar uca ad asen newc min i ɣa 
ccen?” 38Inna asen “Mecḥař n tecnifin i ɣarwem? Ruḥem, xẓarem!” 
Umi argben, nnan “Xemsa d tnayen n iseřman”. 39Yumur iten ad 
ten ssɣimen marra di tɛurricin x řeḥtic aziza. 40Uca qqimen nitni di 
tɛurricin n meyya u di tɛurricin n xemsin. 41Umi iksi Yeccu xemsa 
n tecnifin d tnayen n iseřman nni, issgaɛɛed tmuɣři nnes ɣar 
ujenna, ibarek uca yarza ticnifin, iwc itent i imeḥḍaren nnes ḥima 
ad tent ssarsen zzatsen uca ifarq ɛawed tnayen n iseřman i marra. 
42Ccin marra, jjiwnen. 43Xenni řeqḍen iřeqqwaz iceṭṭen n weɣrum d 
iseřman, ccuren tenɛac n tsuǧatin. 44Inni iccin zi tecnifin tuɣa-ten 
ɛřaḥař di xemsa ařaf n yeryazen. 

Yeccu iggur x waman n řebḥar 
Mat. 14:22-33; Yuḥ. 6:16-21

45Řexdenni iziyyar x imeḥḍaren nnes maḥend ad adfen di 
tɣarrabut, ad izwaren ɣar ujemmaḍ n Baytṣayda, ařami netta 
isqad řɣaci. 46Umi ten issqebeḍ, iruḥ ɣar wedrar ḥima ad iẓẓaǧ. 
47Řami d tewḍa tmeddit tuɣa taɣarrabut di řbuɣaz uca netta tuɣa 
weḥdes x řbarr. 48Umi iẓra belli nitni ttemqetmaren s uqeddef 
n tɣarrabut, minzi asemmiḍ yusa asen-d deg uɣembub, yusi-d 
ɣarsen netta ɣar ḥeṭṭu wiss arebɛa n ǧiřet, iggur x řebḥar uca 
tuɣa ixs ad ten iɛdu. 49Umi t ẓrin iggur x řebḥar, ittɣiř asen d 
řexyař uca sɣuyen. 50Minzi marra ẓrin t uca nxeřɛen. Řexdenni 
issiweř akisen, inna asen “Ggem uř! Aqqa d necc, war teggwedem 
ca.” 51Inya-d ɣarsen di tɣarrabut uca yarsa usemmiḍ. Tuɣa nitni 
arewɛen deg yixef nsen sennej i řeqyas uca ttbehten, 52minzi war 
fhimen i tecnifin, minzi uř nsen tuɣa iqseḥ. 

Asgenfi di Jinisaret 
Mat. 14:34-36

53Umi ẓwan, usin-d ɣar tmurt n Jinnisaret uca arsin. 54Umi d ffɣen 
zi tɣarrabut, ɛeqřen t deɣya. 55Xenni uyuren ɣar marra jwayeh i 
d as-d innḍen, bdan ad d awyen inni tuɣa iheřcen aṭṭas x qamat 
ɣar wemcan mani sřin mani iǧa. 56Mani mma d yusa, di řeɛraṣi 
niɣ di tendint niɣ di ředcur, ssrusan as-d imehřac di řeswaq uca 
ttzawagen t ad asen ismeḥ ad ḥadan abeḥřuř n ujeǧab nnes waha u 
marra inni t iḥadan, ggenfan. 

Amḥarweḍ ak-d Ifarisiyyen x tqalid n iwdan 
Mat. 15:1-20

7 1Munen ɣares Ifarisiyyen d ca n imseřmaden n idlisen i d yusin 
zi Urcalim. 2Umi ẓrin belli ca n imeḥḍaren nnes ccin aɣrum s 

ifassen ixemjen, min ixs ad yini war ssirden ca ifassen, ɛeyyben ten. 
3Minzi Ifarisiyyen d marra Wudayen war ttetten mɣir awarni řami 
ssirden ifassen s ij n řuḍu mliḥ, ařami tteṭṭfen di tubbart n řejdud, 
4uca řami d usin zi ssuq, war ttetten mařa war ssirden d amezwaru u 
aqqa din aṭṭas n tmesřayin nneḍnit qebřen tent maḥend ad daysent 
ṭṭfen ɛlaḥsab tubbart nsen am usird n řkisan d iɣarrafen d tebriqin n 
nnḥas d dduři n řectu. 5Sseqsan t Ifarisiyyen d imseřmaden n idlisen 
“Mayemmi war ḍfaren imeḥḍaren nnek tubbart n řejdud, maca 
ttetten aɣrum am war ssiriden ifassen?” 6Yarr-d, inna asen “Nican 
ikacef Icaɛya xawem, a lmunafiqin, am mammec tura

 ‘Aydud-a (=cceɛb-a) icenneɛ ayi s iyencicen nnes, maca uř nnes iggwej xafi. 
7Maca nitni cenɛen ayi baṭeř minzi nitni sseřmaden timesřayin 

                  tinni d tiweṣṣa n iwdan.’            Ica. 29:13 

8Am tejjim tawṣeyyet n Arebbi tetteṭṭfem di tubbart n iwdan 
amecnaw asird n iɣarrafen d řkisan u aṭṭas n tmesřayin nneḍni 
amecnaw tina i tetteggem.” 9Inna asen “Nican aqqa tbeṭṭřem 
tawṣeyyet n Arebbi ḥima ad teṭṭfem di tubbart nwem. 10Minzi 
Musa inna ‘Weqqar babac d yemmac’ u ‘wenni i ɣa ineɛřen babas 
niɣ yemmas, ittxeṣṣ as ad immet’.  11Maca kenniw teqqarem ‘Mařa 
ij n bnadem inna i babas niɣ i yemmas: Min mma tzemmarem ad 

zzayi testenfɛem, aqqa-t d ‘kurban’!’, man aya ixs ad yini aqqa-t 
d ṣṣedqet 12ammu war t tettejjim qaɛ ad igg ca i babas d yemmas. 
13Tbeṭṭřem awař n Arebbi s tubbart nwem i tsellmem. Uca 
tetteggem timesřayin aṭṭas am tina.” 14Umi ɣares-d iřaɣa marra 
řɣaci ɛawed, inna asen “Sřem-d ɣari marra uca ad tfehmem! 15War 
din uřa d ict n  řḥajet i d ittadfen ɣar bnadem zi barra tzemmar 
ad t tessexmej. Maca min i d itteffɣen zi bnadem, aqqa man aya 
issexmaj bnadem. 16Mařa din ḥed i ɣar iǧa imezzuɣen i useǧi ad 
iseř.” 17Umi d yudef ɣar taddart zi řɣaci, sseqsan t imeḥḍaren 
nnes x umettiř nni. 18Inna asen “Ma kenniw ɛad nnebřa řefhamet? 
Ma war tefhimem ca belli marra min i ɣa yadfen bnadem zi barra, 
war izemmar ad t issexmej, 19minzi man aya war d ittidef ca ɣar 
wuř nnes maca ɣar uɛeddis, xenni ad iffeɣ ɣar wemcan nnes, am 
issizdeg marra macca.” 20Xenni inna “Min i d itteffɣen zi bnadem 
d man aya issexmajen bnadem. 21Minzi zi daxeř zeg wuřawen n 
iwdan i d itteffɣen ixarriṣen iɛeffanen, zzina, tuqeḥbit, aneqqi, 
22tukkarda, ṭṭmeɛ, řɣar, taḥraymect, afucceḥ, tiṭṭ taɛeffant, 
aceqqef, tuffet, tubbuheřya. 23Marra timesřayin-a tiɛeffanint 
tteffɣent-id zi daxeř uca ssxemajent bnadem.” 

Liman n temɣart di tmurt n Tirus d Sidun 
Mat. 15:21-28

24Ikkar ssenni uca iruḥ ɣar tmurt n Tirus d Sidun. Aqqa yudef ɣar 
ict n taddart, war tuɣi ixs ad issen ḥed, waxxa amenni war izemmar 
ad innufar. 25Minzi ict n tmeṭṭut, ɣares yeǧis dayes ij n řaryaḥ 
amengus, tesřa xas uca nettat tusi-d ɣares, tewḍa yas ɣar iḍaren 
nnes. 26Tuɣa tamɣart-a d Tayunanit, aqqa texřeq di tmurt n Suriya 
d Finiqiya, tzawg it maḥend ad issuffeɣ cciṭan zeg yeǧis. 27Maca 
Yeccu inna as “Ejj iḥenjiren amezwar ad jjiwnen, minzi war ittřiq 
ad itwakkes weɣrum n iḥenjiren ad immenḍar i yiṭan.” 28Maca 
nettat tarr-d, tenna as “Wah, a Sidi, uřa d iṭan ttetten iřeqqwaz 
n iḥenjiren sadu ṭṭabřa.” 29Inna as “X ssibbet n wawař-a i tennid, 
uyur! Aqqa cciṭan iffeɣ zeg yeǧim.” 30Truḥ ɣar taddart nnes uca 
tufa cciṭan iffeɣ u yeǧis tezzeř di qama. 

Asgenfi n ij n bnadem adehcur d azinun 
31Xenni iffeɣ ɛawed zi tmurt n Tirus d Sidun, icuqq di řwesṭ n 
tmurt n Dikabulis uca yiweḍ ɣar řebḥar n Ljalil. 32Iwyen-d ɣares 
ij n udehcur d azinun uca ttaren zzayes ad xas issars afus nnes. 
33Issiggwej it zi řɣaci ɣar ij n uɣezdis uca igga as iḍewḍan nnes deg 
imezzuɣen nnes, issusef uca iḥada iřes nnes. 34Ixẓar ɣar ujenna, 
isqinfed, xenni inna as “Iffata!” min ixs ad yini “Arzem!” 35Řexdenni 
nnurzmen imezzuɣen nnes uca fesyent tisɣunin n yiřes nnes, ibda 
issawař nican. 36Iɛřem asen war t qqaren i ḥed, maca mecḥař mma 
yumur iten ammu, waxxa amenni tuɣa nitni ssuffuɣen xas řexbar 
mahu. 37Ttbehten s unexřiɛ ařami nnan “Marra igg it mliḥ, yarra 
idehcar ttesřan d ignawen ssawařen.” 

Asecci n arebɛa ařaf  
Mat. 15:32-39

8 1Deg wussan nni, am tuɣa din ɛawed aṭṭas n řɣaci uca war tuɣi 
ɣarsen min i ɣa ccen, iřaɣa Yeccu x imeḥḍaren nnes, inna asen 

2“Aqqa zziǧzen ayi řɣaci, minzi qqimen akidi třata n wussan, war 
ɣarsen min i ɣa ccen. 3Mařa ssekkeɣ ten ɣar tudrin nsen am ǧuẓen 
ɛad, ad heyyfen deg webrid, minzi ca zzaysen usin-d zi řaggwaj.” 
4Arrin-d xas imeḥḍaren nnes “Zi manis izemmar ḥed ad issjjiwen 
ina s weɣrum da di řexřa-ya?” 5Isseqsa ten “Mecḥař n tecnifin i 
ɣarwem?” Nnan “Sebɛa”. 6Yumur řɣaci ad iqqim di tmurt, iksi 
sebɛa nni n tecnifin nni u awarni řami iqada, yarzi tent, iwc itent i 
imeḥḍaren nnes ḥima ad tent qedmen. Xenni qedmen tent i řɣaci. 
7Tuɣa ɣarsen cwayt n iseřman d imeẓyanen. Awarni řami ibarek, 
inna ad qedmen ina ɛawed. 8Ccin, jjiwnen uca jarwen min iceṭṭen, 
aqqa sebɛa n tsuǧatin. 9Inni iccin tuɣa-ten ɛraḥař di arebɛa ařaf uca 
issekk iten. 10Řexdenni inya di tɣarrabut ak-d imeḥḍaren nnes uca 
yiweḍ-d ɣar jwayeh n Dalmanuta. 

Ifarisiyyen ttettarren ict n řeɛřamet 
Mat. 16:1-4

11Ffɣen Ifarisiyyen, bdan ttqacaḥen dayes, ttaren zzayes ict n 
řeɛřamet zeg ujenna ḥima ad t jarrben. 12Isqinfed di Arruḥ nnes 
uca inna “Mayemmi ittettar jjiř-a řeɛřamet? S tidett ad awem iniɣ, 

ɛemmarṣ war d as temmewc ca i jjiř-a ict n řeɛřamet.” 13Xenni 
ismeḥ daysen uca yenya ɛawed di tɣarrabut, iruḥ ɣar ujemmaḍ. 

Antun n Ifarisiyyen 
Mat. 16:5-12

14Imeḥḍaren nnes aqqa ttun ad kisen ksin aɣrum, war tuɣi ɣarsen 
di tɣarrabut mɣir ict n tecnift n weɣrum waha. 15Iweṣṣa ten, inna 
“Xẓarem, ḥḍam zeg wentun n Ifarisiyyen d wentun n Hirudus.” 
16Mcawaren jarasen, nnan “D man aya minzi war ɣarneɣ bu tecnifin 
n weɣrum.” 17Yargeb Yeccu, inna asen “Mayemmi temcawarem 
belli war ɣarwem bu tecnifin n weɣrum? Ma war tucim ɛad, ma war 
tefhimem, ma ɛad uřawen nwem qesḥen? 18Ma ɣarwem tiṭṭawin 
war ttwiřint d imezzuɣen war ttesřim! 19Ma war teɛqiřem ca umi 
arziɣ xemsa n tecnifin n weɣrum i xemsa ařaf n iwdan, mecḥař n 
tsuǧatin i iccuren s iřeqqwaz i tyarwem?” Nnan as “Tenɛac”. 20“U 
umi arziɣ sebɛa n tecnifin n weɣrum i arebɛa ařaf mecḥař n tsuǧatin 
iccuren s iřeqqwaz i tyarwem?” Nnan “Sebɛa!” 21Uca inna asen 
“Mammec ɛad kenniw war tefhimem?” 

Asgenfi n udarɣař di Baytṣayḍa 
22Usin-d ɣar Baytṣayda uca iwyen as-d ij n udarɣař, zawgen t ad 
t iḥada. 23Netta imneɛ adarɣař zeg ufus, indeh it barra i dcar uca 
issusef di tiṭṭawin nnes, issars xas ifassen, isseqsa t ma ittwařa ca. 
24Issgaɛɛed tmuɣři nnes, inna “Ttwařiɣ iwdan gguren am ticejjura.” 
25Xenni issars xas ɛawed ifassen x tiṭṭawin nnes uca issgaɛɛed as 
tmuɣři nnes. Uca iggenfa, ibda ittwařa ten marra mliḥ. 26Issekk it 
ɣar taddart nnes, inna “War d ttidef dcar, war t qqar i ḥed di dcar!” 

Chadet n Buṭrus x Lmasiḥ 
Mat. 16:13-20; Luk. 9:18-21

27Xenni yuyur Yeccu ak-d imeḥḍaren nnes ɣar ředcur n Qayṣariya 
n Filibbus. Deg webrid isseqsa imeḥḍaren nnes, inna asen “Min 
qqaren iwdan min ɛniɣ?” 28Arrin-d “Yuḥanna Amseɣḍaṣ, ca 
nneḍni qqaren Iliya, inneḍni qqaren ijjen zeg imkacafen.” 29Inna 
asen “I kenniw min teqqarem xafi?” Yarr-d Buṭrus inna as “Cek d 
Lmasiḥ!” 30Uca yumur iten nican ḥima war tt qqaren i ḥed xas. 

Yeccu izwar issiweř x řmewt nnes 
Mat. 16:21-28; Luk. 9:22-27

31Ibda isseřmad aqqa Mmis n bnadem ittxeṣṣa ad iweddeb aṭṭas 
uca ad itwasseḥqar zeg imɣaren n weydud d arruyas n ikehhanen 
d imseřmaden n idlisen, ad t nɣen uca awarni třata n wussan ad d 
ikkar ɛawed. 32Inna awař-a s bṭayṭay. Xenni iksi t Buṭrus ɣares ɣar 
uɣezdis uca ibda ittwebbex it. 33Maca inneqřeb, ixẓar deg imeḥḍaren 
nnes uca iwebbex i Buṭrus, iqqar “Aggwej xafi awarni ayi, a Cciṭan, 
minzi cek war d ac icqi min iǧan n Arebbi, maca min iǧan n iwdan.” 
34Iřaɣa-d i řɣaci ak-d imeḥḍaren nnes ɣares, inna asen “Wenni ixsen 
ad ayi iḍfar, ad inkar ixef nnes, ad iksi ṣṣalib nnes uca ad ayi iḍfar. 
35Minzi wenni ixsen ad issenjem tudart nnes, ad tt ixsar, maca wenni 
i ɣa ixsaren tudart nnes di ṭṭweɛ inu u di ṭṭweɛ n linjil, ad tt issenjem. 
36Minzi man iǧa řefḍeř i bnadem, mařa yarbeḥ ddunnit marra uca 
ixsar řeɛmar nnes? 37Niɣ min i ɣa iwc bnadem deg wemcan n řeɛmar 
nnes? 38Minzi wenni i ɣa iṣeḍḥan zzayi u zeg wawařen inu zi jjiř-a 
izennan ixḍan, aqqa uřa d Mmis n bnadem ad zzayes iṣeḍḥa xmi i d 
ɣa yas s uɛuǧi n Babas ak-d lmalakat iqeddsen.” 

Asɛuǧi n Lmasiḥ x wedrar 
Mat. 17:1-13; Luk. 9:28-36

9 1Inna asen “S tidett ad awem iniɣ, aqqa ca zeg yinni da ibedden 
war ttqasin ca řmewt ař i ɣa ẓaren tageldit n Arebbi tusi-d s 

jjehd.” 2Awarni setta n wussan Yeccu yiwi-d akis Buṭrus d Yaɛqub 
d Yuḥanna, issgaɛɛed iten weḥdsen ɣar wedrar yuɛřan uca ibeddeř 
addud nnes qibač nsen. 3Arruḍ nnes idweř d acemřař yareqq aṭṭas 
amecnaw adfeř, war izemmar uřa d ij n ujiyyar x tmurt ad issemřeř 
amenni. 4Iḍhar asen-d Iliya ak-d Musa, tuɣa ssawařen ak-d Yeccu. 
5Yarr-d Buṭrus, inna i Yeccu “A Sidi, aqqa mliḥ umi i da neǧa, ejj 
aneɣ ad newwet třata n iqiḍan, ijjen i cek, ijjen i Musa d ijjen i 
Iliya.” 6Tuɣa iweddar as min i ɣa yini, minzi nitni ggweden aṭṭas. 
7Ikk-d useynu, issduři iten s tiři nnes uca třaɣa-d ict n tmijja zeg 
useynu teqqar “Wa d Mmi iɛizzen, sřem ɣares!” 8Nḍaren tiṭṭawin 
nsen deg ict n ticti, dewřen war ttwiřin ḥed akidsen mɣir Yeccu 
weḥdes. 9Ařami d hwan zeg wedrar, yumur iten ḥima war ttɛiwiden 
i ḥed min ẓrin ař i d ɣa ikkar Mmis n bnadem zeg imettinen. 



89MARKU  9

10Xemmřen awař-a i yixef nsen am tuɣa ttseqsan ixef nsen min ixs 
ad yini awař-a ‘tanukra zi řmewt’. 11Sseqsan t, nnan as “Mayemmi 
qqaren imseřmaden n idlisen belli ittxeṣṣ ad d yas Iliya d amezwaru?” 
12Yarr-d, inna asen “Aqqa Iliya ad d yas d amezwaru uca ad yarr kuřci. 
U mammec umi tura x Mmis n bnadem belli ittxeṣṣ ad iweddeb aṭṭas 
uca ad t sseḥqaren? 13Maca necc ad awem iniɣ, aqqa Iliya yusi-d ɛawed 
uca ggin zzayes min tuɣa xsen am mammec xas tura.” 

Asgenfi n ij n webřiɣ dayes řaryaḥ amengus 
Mat. 17:14-20; Luk. 9:37-43

14Umi d yusa ɣar imeḥḍaren, ẓrin ij n řɣaci d ameqqran, itenneḍ 
asen-d u imseřmaden n idlisen ttqacaḥen ten. 15Řami t iẓra marra 
řɣaci, ttbehten uca uzzřen ɣares, seǧmen xas. 16Xenni isseqsa 
imseřmaden n idlisen “Mixef kisen tettqacaḥem?” 17Yarr-d ijjen zi 
řɣaci, inna “A Amseřmad, iwyeɣ-d mmi ɣarek, aqqa dayes řaryaḥ 
agnaw. 18Xmi t itteṭṭef, ineṭṭar it ɣar tmurt, itteffeɣ as-d ukuffu zeg 
uqemmum, ittɣezza tiɣmas nnes uca ittezzeř. Nniɣ i imeḥḍaren 
nnek ad t ssuffɣen, maca war d as zemmaren.” 19Yarr-d, inna asen 
“A jjiř war yuminen, mecḥař kiwem i ɣa qqimeɣ, mecḥař i kenniw 
i ɣa arbuɣ ɛad? Awyem t-id ɣari!” 20Uca iwyen t-id ɣares. Umi t 
iẓra, řexdenni ijbed it ammu d wammu, ařami d iwḍa x tmurt, ibda 
ittbarkikkiḍ, ittekk as-d kuffu zeg uqemmum. 21Netta isseqsa babas 
“Mecḥař zeg wami t-id iḥkem uya?” Inna as “Zi temẓi nnes. 22Aṭṭas 
n imuren ineṭṭar it di tmessi u deg waman, ḥima ad t isshellek. Maca 
mařa tzemmared x ca, ḥinn xaneɣ, ɛawen aneɣ!” 23Inna as Yeccu 
“Mařa tzemmared! Kuřci izemmar i wenni yumnen.” 24Řexdenni 
isɣuy babas n uḥenjir s imeṭṭawen, inna “Umneɣ, a Sidi, ɛawen liman 
iḍeɛfen inu.” 25Umi iẓra Yeccu aqqa řɣaci idduqqez-d ɣares, iwebbex 
řaryaḥ amengus, inna as “A řaryaḥ agnaw adehcur, necc ttumureɣ 
cek ‘Ffeɣ zzayes! War ttdekkwiř dayes ɛemmarṣ!’ ” 26Iffeɣ zzayes s 
tɣuyyit am t ijebbed aṭṭas ammu d wammu. Xenni idweř uḥenjir am 
ij n umettin ařami tuɣa nnan aṭṭas “Aqqa immut”. 27Iṭṭef it Yeccu 
zeg ufus nnes, issbedd it uca ikkar. 28Umi yudef taddart, sseqsan 
t imeḥḍaren nnes weḥdsen “Mayemmi war nzemmar neccin ad t 
nessuffeɣ?” 29Inna asen “Jjiř-a war izemmar ad itwassuffeɣ uřa s ict 
n  řḥajet mɣir s tẓaǧit d uẓummi waha.” 

Yeccu izwar issiweř x řmewt nnes tawařa nneḍnit 
Mat. 17:22-23; Luk. 9:43b-45

30Ffɣen-d ssenni uca cuqqen di Ljalil u netta tuɣa war ixs ad issen 
man aya uřa d ijj. 31Minzi tuɣa isseřmad imeḥḍaren nnes, iqqar asen 
“Aqqa Mmis n bnadem ad itwasellem deg ifassen n iwdan, ad t nɣen 
uca awarni řami t ɣa nɣen, ad d ikkar awarni třata n wussan.” 32Maca 
nitni war fhimen i wawař-a uca ggweden ad t sseqsan x uya. 

Man wen iǧan d ameqqran? 
Mat. 18:1-5; Luk. 9:46-48

33Xenni yusi-d ɣar Kafarnaḥum u řami yudef di taddart isseqsa ten 
“Di min di tuɣa tḥarrḍem ak-d wayawya deg webrid?” 34Sqaren, 
minzi tuɣa ttemqacaḥen deg webrid di win iǧan d ameqqran zzaysen. 
35Iqqim, iřaɣa-d i tenɛac, inna asen “Mařa ḥed ixs ad yiři d amezwar, 
ad yiři d aneggar kuřci u d amsexxar qaɛ i marra.” 36Iksi aḥenjir 
ameẓyan, issbedd it di řwesṭ nsen, idarɛ as, inna asen 37“Wi i ɣa 
iqebřen ij n uḥenjir am wanita s yisem inu, aqqa iqbeř ayi u wi dayi i 
ɣa iqebřen, war d ayi iqebbeř, maca iqebbeř wi d ayi-d issekken.” 

Wi war iǧin ḍidd nneɣ, aqqa-t akidneɣ 
Luk. 9:49-50

38Yarr-d xas Yuḥanna, inna as “A Amseřmad, neẓra ijjen issuffuɣ 
ccwaṭen s yisem nnek u neccin nemneɛ it s minzi netta war d aneɣ 
iḍeffar.” 39Inna Yeccu “War t ttmenɛem, minzi uřa d ijj i itteggen ij n 
řeɛjeb s yisem inu war izemmar ad xafi issiweř s řɣar deɣya. 40Minzi 
wi war iǧin ḍidd nneɣ, aqqa-t akidneɣ. 41Wi d awem i ɣa isseswen s 
ij n řkas n waman s yisem inu minzi aqqa kenniw n Lmasiḥ, aqqa s 
tidett ad awem iniɣ, netta war ixessar ca řmunet nnes. 

Aɣekkwi n ddnub 
Mat. 18:6-9; Luk. 17:1-2

42Wi i ɣa issnedrefen ijjen zeg yina imeẓyanen i dayi yumnen, ḥsen 
ad as tetwagg ict n teṣḍart n tsirt ɣar yiri nnes, ad immenḍar di 
řebḥar. 43Mařa issnedref i cek ufus nnek, qeṣṣ it. Iḥřa yac ad tadfed 
ɣar tudart d ameɛḍuř uřa mma ad tadfed s tnayen n ifassen di 
jehennama di tmessi i war ixessyen ɛemmarṣ, 44mani tikecca 

nsen war tettmetti u timessi war txessi. 45Mařa issnedref i cek 
uḍar nnek, qeṣṣ it. Iḥřa yac ad tadfed ɣar tudart d ameɛḍuř uřa 
mma ad tadfed s tnayen n iḍaren di jehennama di tmessi i war 
ixessyen i řebda, 46mani tikecca nsen war tettmetti u timessi war 
txessi. 47Mařa tessnedref i cek tiṭṭ nnek, nḍar itt xak. Iḥřa yac ad 
tadfed ɣar tgeldit n Arebbi s ict n  tiṭṭ uřa mma ad temmenḍared 
s tnayen n tiṭṭawin di tmessi n jehennama, 48mani tikecca nsent 
war tettmetti u timessi war txessi. 49Minzi kuř ijjen ad itwameǧeḥ s 
tmessi u kuř taɣarṣt ad tetwameǧeḥ s tmeǧaḥt. 50Tameǧaḥt teṣbeḥ, 
maca mařa tameǧaḥt texsar areddi nnes, s min zi tt i ɣa tɛedřem. 
Ad tiři tmeǧaḥt daywem, ḥḍam řehna jarawem.” 

Iseqsiten n Ifarisiyyen x řemřac 
Mat. 19:1-12

10 1Ikkar, yuyur ssenni uca yiweḍ ɣar tmurt n Yahudiyya u ɣar 
tmurt n ujemmaḍ n Lurdun. Munen xas řɣaci aṭṭas ɛawed u 

netta tuɣa isseřmad iten am mammec tuɣa innum. 2Usin-d ɣares 
Ifarisiyyen, sseqsan t ḥima ad t jarrben “Ma iḥeǧeř i weryaz ad 
iǧef i temɣart nnes?” 3Yarr-d, inna asen “Min xef tuɣa kenniw 
iweṣṣa Musa?” 4Nnan “Musa iwca ttesriḥ ad tetwari tabrat n waǧaf 
maḥend aryaz ad as iǧef.” 5Yarr-d Yeccu, inna asen “X ssibbet n 
řeqsaḥet n wuřawen nwem aqqa yura awem tawṣeyyet-a, 6maca 
zi beddu zi mani tetwagg ddunnit, Arebbi ixřeq iten-d aryaz d 
temɣart.  7‘S uyenni aryaz ad yejj babas d yemmas, ad iřṣeq di 
temɣart nnes, 8ad iřin s tnayen d ijj n weysum.’ Ammu nitni war 
qqimen ɛad d tnayen maca ad iřin d ijj n weysum.  9Min issmun 
Arebbi, war t ibeṭṭi bnadem.” 10Di taddart sseqsan t imeḥḍaren 
nnes ɛawed x man aya. 11Inna asen “Wi i ɣa iǧfen i temɣart nnes 
uca ad imřec tenneḍnit, aqqa netta izna xas 12u mařa tamɣart teǧef 
i weryaz nnes, xenni ad temřec wenneḍni, aqqa nettat tezna.” 

Yeccu d iḥenjiren 
Mat. 19:13-15; Luk. 18:15-17

13Iwyen as-d iḥenjiren ḥima ad ten iḥada, maca imeḥḍaren webbxen 
inni ten-d yiwyen. 14Umi iẓra Yeccu man aya, ixeyyeq, inna asen 
“Jjem iḥenjiren ad ɣari-d asen, war ten mennɛem, minzi tageldit 

n Arebbi i yina amecnaw nitni. 15S tidett ad awem iniɣ, wi war 
iqebbřen tageldit n Arebbi amecnaw aḥenjir, aqqa netta ɛemmarṣ 
war ɣares ittidef ca.” 16Idarɛ asen uca issars xasen ifassen nnes, 
ibark iten. 

Yeccu d aryaz bu-wagra 
Mat. 19:16-30; Luk. 18:18-30

17Umi iffeɣ maḥend ad yuyur deg webrid, yuzzeř-d ɣares ijjen, 
iwḍa as ɣar iḍaren uca isseqsa t “A Amseřmad aṣebḥan, min i ɣa 
ggeɣ ḥima ad warteɣ tudart n řebda?” 18Inna as Yeccu “Mayemmi 
i d ayi tettřaɣid ‘aṣebḥan’? Uřa d ijj war iǧi d aṣebḥan mɣir ijjen, 
Arebbi. 19Cek tessned tiweṣṣa ‘War zenni, war neqq, war tticar, war 
cehhed ẓẓur, war ttɣecca, weqqar babac d yemmac.’ ” 20Yarr-d, 
inna as “A Amseřmad, aqqa marra tina tuɣa ḍeffareɣ tent zi temẓi 
inu.” 21Ixẓar dayes Yeccu uca issɛizz it, inna as “Teqqim icten ɛad, 
uyur, zenz marra min ɣarek uca ewc it i imezřaḍ, ad ɣarek yiři ij 
n řkenz deg ujenna, xenni as-d, ksi ṣṣalib nnek, ḍfar ayi-d. 22Maca 
netta tuɣa iḥzen s wawař nni uca iruḥ icḍen minzi tuɣa ɣares aṭṭas 
n wagra. 23Ixẓar Yeccu ɣar inni i d as-d innḍen, inna i imeḥḍaren 
nnes “Mecḥař iwɛar x yinni i ɣar iǧa aṭṭas n wagra ḥima ad adfen 
ɣar tgeldit n Arebbi.” 24Ttbehten imeḥḍaren zeg wawařen nnes. 
Maca Yeccu yarr-d ɛawed, inna asen “A tarwa inu, mecḥař yewɛar x 
inni ittcařan x wagra nsen, ad adfen ɣar tgeldit n Arebbi. 25Ihwen ad 
yadef weřɣem zi tiṭṭ n tsineft uřa mma yudef bu wagra ɣar tgeldit 
n Arebbi.” 26Immarni daysen ɛad unexřiɛ, nnan i wayawya “Wi 
izemmaren xenni ɛad ad itwassenjem?” 27Ixẓar ɣarsen Yeccu, inna 
“Ƴar iwdan war izemmar, maca maci ɣar Arebbi, minzi aqqa ɣar 
Arebbi kuřci di tzemmar nnes.” 

Řmunet n yinni i ɣa iḍfaren Lmasiḥ 
28Ibda Buṭrus ad as yini “Xẓar, neccin nejja kuřci, neḍfar i cek-d.” 
29Yarr-d xas Yeccu uca inna “S tidett ad awem iniɣ, wenni ijjin 
taddart niɣ tawmat niɣ suyetmas niɣ babas niɣ yemmas niɣ 
tamɣart niɣ tarrawt uřa d iyyaren di ṭṭweɛ inu u di ṭṭweɛ n řexbar 
aṣebḥan, 30ad iksi meyya n tseqqar, řexxu di zman-a ad iksi tudrin 
d tawmat d suyetmas d tyemmatin d tarrawt d iyyaren s umarret 



93MARKU  10

uca di zman i d ɣa yasen ad iksi tudart n řebda. 31Maca aṭṭas n inni 
iǧan d imezwura ad iřin d ineggura u aṭṭas n inni iǧan d ineggura 
ad iřin d imezwura.” 

Yeccu izwar issiweř x řmewt nnes tawařa wiss třata 
Mat. 20:17-19; Luk. 18:31-34

32Tuɣa-ten deg webrid ɣar Urcalim. Yeccu tuɣa izzar asen uca tuɣa 
nitni ttbehten u inni t-id iḍeffaren, ggweden. Iksi ɛawed tenɛac ɣar 
uɣezdis uca ibda iqqar asen x min d as i ɣa imsaren 33“Aqqa neccin 
ad ngaɛɛed ɣar Urcalim u Mmis n bnadem ad itwasellem i arruyas n 
ikehhanen d imseřmaden n idlisen u nitni ad xas ḥekmen s řmewt, 
ad t sellmen i řegnus, 34ad t ssḥeqaren, ad t hettken s urekkuḍ, ad 
xas ssusfen, ad t nɣen uca deg wass wiss třata ad ikkar.” 

Tutra n Yaɛqub d Yuḥanna 
Mat. 20:20-28

35Yusi-d ɣares Yaɛqub d Yuḥanna, tarwa n Zabadi, nnan as “A 
Amseřmad, nexs ad aneɣ tegged marra min zzayek i ɣa nettar.” 
36Inna asen “Min texsem ad awem ggeɣ?” 37Nnan as “Ewc aneɣ ad 
neqqim ijjen x yeffus nnek u wenneḍni x uzeřmaḍ nnek deg uɛuǧi 
nnek.” 38Inna asen Yeccu “Aqqa war tessinem ca min tettarem.
Ma tzemmarem ad teswem zi řkas i zi i ɣa sweɣ necc niɣ ad 
tetwassɣeḍṣem s useɣḍaṣ i zi i ɣa twassɣeḍṣeɣ necc?” 39Nnan as 
“Nzemmar.” Inna asen Yeccu “Řkas i zi i ɣa sweɣ necc ad t teswem 
u aseɣḍaṣ i zi i ɣa twassɣeḍṣeɣ, ad zzayes twassɣeḍṣem, 40maca 
aɣimi x yeffus inu niɣ x uzeřmaḍ inu, war ɣari iǧi deg ufus ad t 
wceɣ, maca ad immewc i inni umi itwassewjed.” 41Umi sřin ɛecra 
man aya, bdan xeyyqen x Yaɛqub d Yuḥanna. 42Xenni Yeccu iřaɣa 
ten ɣares, inna asen “Kenniw tessnem belli inni ittetwaḥesben d 
řḥukkam n řegnus, aqqa ḥekkmen xasen u imeqqranen nsen aqqa 
ttṣeǧaḍen ten. 43War ittiři ammu jarawem, maca wenni ixsen ad 
idweř d ameqqran jarawem, aqqa netta ad yiři d amsexxar nwem 
44u wenni ixsen ad yiři d amezwaru jarawem, aqqa netta ad yiři 
d ismeɣ i marra. 45Minzi ɛawed Mmis n bnadem war d yusi ca 
maḥend ad xas sexxaren, maca maḥend ad ixdem, ad iwc tudart 
nnes d taɣarṣt i ufekki n waṭṭas n iwdan. 

Asgenfi n Bartimawus adarɣař 
Mat. 20:29-34; Luk. 18:35-43

46Awḍen-d ɣar Ariḥa. Ařami d iffeɣ zi Ariḥa ak-d imeḥḍaren nnes 
d ij n řɣaci imɣar, tuɣa mmis n Timawus, qqaren as Bar-Timawus 
wenni tuɣa d adarɣař, iqqim deg webrid, ittettar. 47Umi isřa belli 
Yeccu Nnaṣiri aqqa-t din, ibda isɣuyyu, iqqar “A Yeccu, mmis n 
Dawud, arḥem ayi.” 48Webbxen t waṭṭas ḥima ad isqar, maca netta 
iqqim isɣuyyu ktar “A mmis n Dawud, arḥem ayi!” 49Ibedd Yeccu 
uca inna asen ad as-d řaɣan. Řaɣan-d i udarɣař, nnan as “Egg uř! 
Kkar! Aqqa ittřaɣa-d xak!” 50Řexdenni inḍar ajeǧab nnes, ikkar 
uca yusi-d ɣar Yeccu. 51Yarr-d Yeccu, inna as “Min texsed ad ac t 
ggeɣ?” Inna as udarɣař “ ‘Rabbuni’ min ixs ad yini ‘a Amseřmad inu’ 
ḥima ad ttwařiɣ.” 52Inna as Yeccu “Uyur! Liman nnek issgenfa cek!” 
Řexdenni idweř ittwařa uca iḍfar Yeccu deg webrid. 

Adaf ɣar Urcalim 
Mat. 21:1-11; Luk. 19:28-40; Yuḥ. 12:12-19

11 1Umi qarrben ɣar Urcalim ɣar Baytfaji d Baytɛanya zzat i 
wedrar n Zzitun, issekk tnayen zeg imeḥḍaren nnes, 2inna 

asen “Ruḥem ɣar dcar nni qibač nwem. Xmi ɣares i ɣa tadfem, 
řexdenni ad tafem ij n wesnus iqqen, war xas inyi uřa d ijj n bnadem. 
Fesyem as, tawyem t-id ɣari. 3Mařa inna awem ḥed ‘Mayemmi 
tetteggem aya?’, xenni inim ‘Aqqa Sidi iḥdaj it’, uca řexdenni ad 
t-id issekk da.” 4Nitni ruḥen, ufin asnus nni iqqen ɣar tewwart 
barra x webrid uca arxun as. 5Ca n inni tuɣa din ibedden, nnan 
asen “Min tetteggem, tfessyem i wesnus?” 6Nnan asen am mammec 
ten iweṣṣa Yeccu uca jjin ten. 7Iwyen-d asnus ɣar Yeccu, ssarsen 
xas arruḍ nsen uca inya xas netta. 8Aṭṭas ssun arruḍ nsen x webrid, 
ca nneḍni qeṣṣen-d řefruɛ s wafriwen zi tcejjura uca ssun ten x 
webrid. 9Inni izzaren d yinni t-id iḍfaren, tuɣa sɣuyyun s jjehd, 
qqaren “Uṣanna! D amimun wenni i d yusin s yisem n Arebbi.  10Ad 
tetwabarek tgeldit n jedditneɣ Dawud tenni i d ɣa yasen s yisem n 
Arebbi. Uṣanna di řuɛřa x řuɛřa qaɛ.” 11Yusi-d Yeccu ɣar Urcalim 
uca yudef di taddart iqeddsen. Awarni řami iẓra marra min d as-d 
innḍen, iffeɣ ɣar Baytɛanya ak-d tenɛac minzi řḥař tuɣa issutum. 

Yeccu ineɛɛeř artu 
Mat. 21:18-19

12Tiwecca nnes řami d ffɣen zi Baytɛanya, iṭṭef it-id řaẓ. 13Umi 
iẓra zi řaggwaj ij n wartu n tazart ɣares tifray, yuyur din ḥima 
ad yarzu ma attaɣ ad dayes yaf ca. Umi d yusa din, war yufi walu 
mɣir tifray minzi war tuɣi bu řweqt n tazart. 14Yarr-d Yeccu, inna 
as “I řebda uřa d ijj war iqqim ad zzayek yecc ɛad řɣiǧet.” Tuɣa 
imeḥḍaren nnes ttesřan min iqqar. 

Yeccu ittaẓẓeř x isebbaben zi taddart iqeddsen 
Mat. 21:12-17; Luk. 19:45-48; Yuḥ. 2:13-22

15Usin-d ɣar Urcalim. Umi yudef Yeccu ɣar taddart iqeddsen, ibda 
issuffuɣ isebbaben d imsuwwaqen di taddart iqeddsen uca ibda 
iqeǧeb ṭṭwabeř n iṣarrafen n tmenyat d řekrasi n yinni tuɣa iznuzan 
idbiren. 16Netta war ijji ḥed ad yeɛdu taddart iqeddsen uřa s ict n  
řqecɛet. 17Tuɣa isseřmad, iqqar asen “Ma war turi

‘Taddart inu ad as řaɣan taddart n tẓaǧit i marra řegnus’,
                           uca kenniw tarrim tt d ifri n iceffaren.”    Isa. 56:7; Irm. 7:11 

18Arruyas n ikehhanen d imseřmaden n idlisen sřin man aya, kkaren 
uca arezzun mammec i ɣa ggen ad t nɣen, minzi ggweden zzayes, 
minzi řɣaci marra tuɣa ittebhet s useřmed nnes. 19Řami yeɛdu řḥař 
iffeɣ ɣar barra n tendint. 

Artu isřaw 
20Di ṣṣbeḥ zic, am tuɣa ɛeddun, ẓrin belli wartu nni isřaw zeg iẓewran. 
21Buṭrus iften, xenni inna as “A Sidi, xẓar, artu i texzid, aqqa isřaw.” 
22Yarr-d Yeccu, inna asen “Amnem di Arebbi. 23S tidett ad awem iniɣ 
belli wenni i ɣa inin i wedrar-a ‘Meksi, menḍar di řebḥar’, war ittcekki 
deg wuř nnes maca ad yamen belli min inna ad iffeɣ, iwa aqqa ad iffeɣ. 
24X uyenni ad awem iniɣ, marra min i ɣa tettarem, amnen belli ad t 
tkesbem uca ad ɣarwem yiři. 25Meřmi mma tbeddem ad teẓẓaǧem, 
ɣfarem mařa ɣarwem x ḥed ca, ḥima Babatwem i iǧan deg ijenwan ad 
awem iɣfar ddnub nwem. 26Mařa war tɣeffarem kenniw, war iɣeffar 
uřa d Babatwem i iǧan deg ijenwan x ddnub nwem.” 

Aseqsi x man ttesriḥ i zi ittegg Yeccu řeɛjayeb 
Mat. 21:23-27; Luk. 20:1-8

27Usin-d ɛawed ɣar Urcalim. Am tuɣa iggur di taddart iqeddsen, 
qarrben-d ɣares arruyas n ikehhanen d imseřmaden n idlisen d 
imɣaren n weydud, 28nnan as “S man ttesriḥ i zi tettegged aya, wi 
d ac iwcin ṣṣulṭa-ya ḥima ad tegged aya.” 29Yarr-d Yeccu, inna asen 
“Uřa d necc ad kenniw sseqsiɣ ij n useqsi, arrem-d xafi uca ad awem 
iniɣ s man ttesriḥ i zi tteggeɣ aya. 30Aseɣḍaṣ n Yuḥanna ma ikk-d 
zeg ujenna niɣ zeg iwdan? Arrem-d xafi!” 31Mcawaren jarasen, nnan 
“Mařa nenna ‘Zeg ujenna’, ad yini ‘Mayemmi war zzayes tuminem?’ 
32Maca mařa nenna ‘Zeg iwdan’ ”... nitni maca ggweden zeg weydud 
minzi Yuḥanna tuɣa-t ɣar marra d amkacaf s tidett. 33Arrin-d, nnan 
i Yeccu “War nessin!” Yarr-d xasen Yeccu, inna “Xenni uřa d necc 
war d awem qqareɣ zi man ttesriḥ i tteggeɣ aya.” 

Amettiř n weḥwic n tzayart d ifeǧaḥen iɛeffanen 
Mat. 21:33-46; Luk. 20:9-19

12  1Ibda issawař akisen s imettiřen “Ij n bnadem iẓẓu ij n weḥwic 
n tzayart uca issenneḍ as-d s ij n wefray uca iɣza tasirt n uḍiř, 

ibna dayes ṣṣumɛet uca yarhen it i ca n ifeǧaḥen uca isafar. 2Řami d 
yiweḍ řḥař, issekk ij n ismeɣ ɣar ifeǧaḥen ḥima ad iksi tasɣart nnes 
zi řɣiǧet n weḥwic n tzayart zeg ifeǧaḥen nni. 3Maca nitni ṭṭfen t, 
wtin t uca ssekken t ixwa. 4Ɛawed issekk ɣarsen ij n ismeɣ nneḍni, 
arejmen t, marẓen as u awarni řami t ssbehtřen, uẓẓřen xas. 5Ɛawed 
issekk-d ɣarsen wenneḍni uca nɣin t. Ammu xenni issekk aṭṭas n 
inneḍni, hettken ca zzaysen s urekkuḍ u ca nneḍni zzaysen nɣin 
ten. 6Tuɣa iqqim ɣares ɛad ijj n mmis i xas iɛizzen. Issekk it ɣarsen 
d aneggar, iqqar ‘Nitni ad weqqaren mmi’. 7Maca ifeǧaḥen nni nnan 
jarasen ‘Aqqa d wa d awrit. Zidem, ad t neneɣ uca ad ɣarneɣ yiři 
řwart.’ 8Ksin t, nɣin t uca nḍaren t barra i weḥwic n tzayart. 9Min i ɣa 
yegg bab n weḥwic n tzayart? Ad d yas ad ineɣ ifeǧaḥen uca ad iwc 
weḥwic n tzayart i inneḍni. 10Ma war teɣrim tira-ya

‘Aẓru i tuɣa iɛiffen ibennayen, aqqa idweř d azeǧif n teɣmart. 
11Man aya itwagg zi Arebbi u man aya d ict n řḥajet 

                         tesstebhet tiṭṭawin nneɣ’ ”       Sbḥ. 118:22-23 

12Arzun ad t ṭṭfen maca nitni ggweden zi řɣaci, minzi fehmen belli 
tuɣa issawař xasen s umettiř nni. Aqqa jjin t uca uyuren. 

Axeǧeṣ n ḍḍariba i qayṣar 
Mat. 22:15-22; Luk. 20:20-26

13Xenni ssekken ɣares ca n Ifarisiyyen d Ihirudusiyyen, ḥima ad as 
ggen taxceft s ij n wawař. 14Umi d usin, nnan as “A Amseřmad, neccin 
nessen aqqa cek d tidett, war teggid bu s tifras n bnadem minzi war 
txeẓẓared ca ɣar wudem n iwdan, maca tesseřmaded abrid n Arebbi s 
tidett. Ma iḥeǧeř ad newc ḍḍariba i qayṣar niɣ lla? Ma ittxeṣṣ aneɣ ad 
nxeǧeṣ niɣ lla?” 15Am tuɣa yargeb x nnifaq nsen, inna asen “Mayemmi 
i d ayi tettjarrabem? Awyem ayi-d ij n ddinar ḥima ad t ẓareɣ!” 16Iwyen 
as-d ijj n ddinar. Xenni inna asen “Wi yiřan taṣwirt-a d tira-ya?” Nnan 
as “N qayṣar.” 17Yarr-d Yeccu, inna asen “Wcem i qayṣar min iǧan i 
qayṣar u i Arebbi min iǧan i Arebbi.” Uca ttɛejben zzayes. 

Aseqsi x řemřac d tnukra 
Mat. 22:23-33; Luk. 20:27-40

18Usin-d ɣares ca n Iṣaduqiyyen inni iqqaren belli war din bu tnukra, 
sseqsan t, nnan 19“A Amseřmad, aqqa yura aneɣ Musa, mařa immut i 
ḥed umas uca ijja tamɣart, war d ijji bu tarrawt, ad yawi umas tamɣart 
uca ad as issgaɛɛed dduriyet i wumas.  20Tuɣa din sebɛa n wawmaten. 
Amezwaru yiwi ict n temɣart uca awarni řami immut, war d ijji bu 
dduriyet. 21Xenni yiwyi itt wenni wiss tnayen uca immut war d ijji bu 
dduriyet uřa d netta. Uřa ammu wiss třata. 22Marra sebɛa nni iwyen 
tt, war d jjin bu dduriyet. Aneggar nsen marra temmut temɣart nni 
ɛawed. 23Iwa di tnukra, xmi i d ɣa kkaren umi i ɣa tiři temɣart? Minzi 
nettat tuɣa d tamɣart i sebɛa nni.” 24Yarr-d Yeccu, inna asen “Ma war 
txeṭṭim ca minzi war tessinem ca idlisen d jjehd n Arebbi? 25Minzi 
xmi i d ɣa kkaren zeg imettinen, war ggur ad meřcen, war ggur ad 
tent ssmeǧcen, maca ad iřin amecnaw lmalakat deg ijenwan. 26Zi 
jjihet n imettinen aqqa twassnekkaren, ma war teɣrim deg wedlis n 
Musa řami tuɣa ɣar tabɣa mammec issiweř akis Arebbi, inna ‘Necc d 
Arebbi n Ibrahim d Arebbi n Isḥaq, d Arebbi n Yaɛqub.’  27Netta maci 
d Arebbi n imettinen maca d Arebbi n inni iddaren. X uyenni aqqa 
kenniw txeṭṭam aṭṭas.” 

Tawṣiyyet tameqqrant 
Mat. 22:34-40; Luk. 10:25-28

28Umi isřa ijjen zeg imseřmaden n idlisen belli nitni tuɣa 
ttemharwaḍen jarasen uca netta issen belli netta aqqa yarr-d 
xasen mliḥ, xenni yusi-d ɣares isseqsa t “Man ten iǧan d tawṣeyyet 
d tamezwarut x kuřci?” 29Yarr-d xas Yeccu “Aqqa tamezwarut x 
marra tiweṣṣa ‘Seř a Israyil! Sidi, Arebbi nneɣ, aqqa-t d ijjen n Sidi. 
30Ad texsed Sidi, Arebbi nnek s marra wuř nnek s marra řeɛmar 
nnek s marra řeɛqeř nnek s marra jjehd nnek.’ Ta d tawṣeyyet 
tamezwarut. 31Uca tawṣeyyet wiss tnayen, amecnaw tanita, aqqa 
d ta ‘Ad texsed amqarreb nnek amecnaw ixef nnek.’ War din bu 
tawṣeyyet nneḍnit tameqqrant x tina s tnayen.” 32Inna as umseřmad 
n idlisen “Nican, a Amseřmad, s tidett tennid belli netta d ijjen, 
war din uřa d ijj nneḍni mɣir netta. 33Uca sennej i marra tiɣarṣin 
n wecmaḍ d marra tiɣarṣin nneḍnit, aqqa ad t texsed s wuř marra, 
s řeɛqeř marra, s řeɛmar marra u s jjehd marra uca ad texsed 
amqarreb nnek amecnaw ixef nnek.” 34Umi iẓra Yeccu belli yarr-d 
s řeɛqeř, inna as “Aqqa cek war tiggwijed ca x tgeldit n Arebbi.” 
Xenni war iɛewweř ḥed ad t isseqsa uřa deg ict n  tmesřact. 

Man wen iǧan d mmis n Dawud? 
Mat. 22:41-46; Luk. 20:41-44

35Řami tuɣa isseřmad di taddart iqeddsen yarr-d Yeccu, inna 
“Mammec qqaren imseřmaden n idlisen belli Lmasiḥ d mmis n 
Dawud? 36Minzi Dawud s yixef nnes inna s Arruḥ Iqeddsen

‘Inna Sidi i Sidi inu: Qqim-d x ufusi inu, ař i d ɣa arreɣ 
                 marra řeɛdyan nnek d tanebdat sadu iḍaren nnek.’     Sbḥ. 110:1 

37Dawud simant nnes ittřaɣa as-d ‘Arebbi’. Manis d ikka d mmis?” 
Tuɣa iɛjeb as i ij n wezyen ameqqran n řɣaci ad as sřen. 

Aɛřam n Yeccu i imseřmaden n idlisen 
Mat. 23:1-36; Luk. 20:45-47

38Inna asen di tɣuri nnes “Ḥḍam ixef nwem zeg imseřmaden n 
idlisen inni umi itteɛjib asen řḥař xmi i ɣa uyuren s řeɛbayat 

tizirarin u xmi xasen i ɣa seǧmen iwdan di řeswaq, 39uca itteɛjib asen 
řekrasi n zzat deg isinagugen d imucan imezwura ɣar imensiwen 
n wuraren, 40aqqa nitni ttetten tudrin n tijjař uca ttẓaǧan aṭṭas n 
řweqt amenni waha. Aqqa ina ad ksin řḥukm d ameqqran.” 

Ṣṣedqet n tajjač 
Luk. 21:1-4

41Am iqqim Yeccu qibač i ṣṣenduq n ṣṣedqet, iẓra mammec ineṭṭar 
řɣaci tinɛacin n nnḥas di ṣṣenduq. Aṭṭas n aytbab n wagra tuɣa 
neṭṭaren dayes aṭṭas. 42Tusi-d ict n tajjač d řmeskina tenḍar dayes 
tnayen n ‘lebtat’ (=‘lebta’ nettat d tameẓyant x marra uqiyyat n nnḥas) 
i isekkwan ‘kwadrans’ ( =‘kwadrans’ netta d ameẓyan x marra uqiyyat 
n nnḥas n Irumaniyyen) . 43Iřaɣa Yeccu i imeḥḍaren nnes, inna asen 
“S tidett ad awem iniɣ, tajjač-a řmeskina aqqa tenḍar dayes ktar 
x marra inni i tuɣa inḍaren di ṣṣenduq n ṣṣedqet, 44minzi marra 
nḍaren dayes zi min ɣarsen aṭṭas, maca ta zi drus nnes tenḍar 
dayes kuřci min ɣares, marra řeɛweč nnes.” 

Min i ɣa imsaren ař i d ɣa iɛqeb Lmasiḥ 
Mat. 24:1-44; Luk. 21:5-33

13  1Ařami d iffeɣ zi taddart iqeddsen, inna as ijjen zeg imeḥḍaren 
nnes “A Amseřmad, xẓar, mammec iǧan iẓra-ya d řebni-ya!” 

2Yarr-d Yeccu, inna as “Ma teẓrid řebni-ya imɣaren? War ittɣimi uřa 
d ij n weẓru x weẓru nneḍni, war ittnehdim.” 3Řami tuɣa iqqim netta 
x wedrar n Zzitun qibač i taddart iqeddsen, sseqsan t weḥdes Buṭrus 
d Yuḥanna d Andrawus 4“Ini aneɣ meřmi i ɣa yiři man aya d man 
řeɛřamet xmi i ɣa ikemmeř marra man aya?” 
 5Yarr-d xasen Yeccu uca ibda iqqar “Xẓarem, ḥima war kenniw 
iɣekkwi ḥed. 6Aqqa aṭṭas ad d asen s yisem inu qqaren ‘Aqqa d necc!’, 
ad ɣwan aṭṭas. 7Mařa tesřim x řbaruḍ d řexburat n řbaruḍ, war 
ttnexřiɛem ca, minzi s uɣiř ad yiři man aya, maca war ittiři ɛad d 
aneggar. 8Minzi řgens ad ikkar ḍidd n řgens nneḍni u tageldit ḍidd n 
tgeldit nneḍni. Ad iřin inhezziyyen n tmurt zi wemcan ɣar wemcan 
uca ad yiři řaẓ d uɣewwuɣ. Timesřayin-a d beddu n řewjaɛ. 
 9Xẓarem ɣar yixef nwem, minzi ad kenniw sellmen i tudrin n 
ccraɛ, ad kenniw hettken s urekkuḍ deg isinagugen uca ad kenniw 

ssiwḍen ɣar řḥukkam d ijeǧiden x ssibbet inu d chadet i nitni. 10Ƴar 
umezwar ittxeṣṣ ad itwabarreḥ řexbar aṣebḥan di marra řegnus. 11Xmi 
kenniw i ɣa ggewden ḥima ad kenniw sellmen, war kessim amnus 
qbeř zi min i ɣa tinim, war tḥissifem ca, maca min mma d awem i ɣa 
immewcen di tsaɛɛet nni, siwřem zzayes, minzi war teǧim d kenniw 
i issawařen maca d Arruḥ Iqeddsen. 12Umas ad isellem umas i řmewt 
d babas ad isellem mmis uca ad tekkar tarrawt x lwalidin nnes uca 
ad ten nɣen. 13Ad kenniw carhen marra x ssibbet n yisem inu. Maca 
wenni i ɣa iṣbaren ař aneggar, wanita ad itwassenjem. 
 14Xmi i ɣa tẓarem nnɛi n wareyyeb, min xef tuɣa issawař umkacaf 
Danyal, ittbedda mani war ittxeṣṣ ad ibedd - wenni iɣrin ad ifhem 
- řexdenni ittxeṣṣ i inni iǧan di Yahudiyya ad arewřen ɣar idurar, 
15u wenni iǧan x tzeqqa war d ihekkwi ca ɣar taddart u war ittidef 
ca ḥima ad iksi ca zi taddart nnes, 16u wenni iǧan deg iyyar war 
d ittɛiqib ca ḥima ad iksi arruḍ nnes. 17Uct x tinni iǧan s ddeyset 
d tinni issuṭuḍent deg wussan nni. 18Ẓẓaǧem ḥima war tettiři 
tarewřa nwem di řmecta, 19minzi deg wussan nni ad din tiři ict n 
řeḥṣart i war tuɣi amecnaw nettat zeg wami ixřeq Arebbi ddunnit 
ař řexxu uca war tettiři ɛemmarṣ ɛawed. 20Mařa Arebbi war issemẓi 
ussan nni, war tnejjem uřa d ict n  arrimet, maca di ṭṭweɛ n yinni 
itwaxḍaren inni i ixḍar netta, aqqa issemẓi ussan nni. 
 21Xenni mařa inna awem ijjen ‘Aqqa Lmasiḥ da niɣ aqqa-t 
diha’, war t ttamnem. 22Minzi ad d kkaren imasiḥen issxarriqen d 
imkacafen issxarriqen, ad ggen řeɛřamat d lmuɛjizat ḥima, mařa 
izemmar, ad sseɣwan inni itwaxḍaren zi Arebbi. 23Kenniw maca 
ḥḍam! Aqqa marra nniɣ awem t qbeř. 
 24Maca deg wussan nni awarni řeḥṣart nni ad tebbarcen tfuct 
uca taziri war tetticc ɛad ṭṭya nnes, 25itran ad d wḍan zeg ujenna 
uca ṣṣulaṭat i iǧan deg ujenna ad twassenhezzen.  26Xenni ad ẓaren 
Mmis n bnadem ittas-d deg iseynuten s jjehd d uɛuǧi ameqqran. 
27Řexdenni ad issekk lmalakat nnes uca ad iyru inni itwaxḍaren 
zzayes zi arebɛa isemmiḍen zi ṭṭarf aneggaru n tmurt ɣar ṭṭarf 
aneggaru n ujenna. 
 28Řemdem zeg wartu n tazart amettiř-a: xmi i ɣa dewřen řefruɛ 
nnes ad areḍben uca tifray ad ffɣent, xenni ad tessnem aqqa anebdu 
yiweḍ-d. 29Ammu ɛawed uřa d kenniw, xmi i ɣa tẓarem timesřayin-a 

ttemsarant, xenni ssnem aqqa man aya yudes-d x tewwart. 30S tidett 
ad awem iniɣ, jjiř-a war iɛeddu ca ař i d ɣa yiři man aya marra. 
31Ajenna d tmurt ad uqqan, maca awařen inu war ttekksen ɛemmarṣ. 
32Maca ass nni d tsaɛɛet nni uřa d ijj war t issin uřa d lmalakat tinni 
iǧan deg ijenwan uřa d Tamemmit, mɣir Tababat. 33Ḥḍam, ɛessem, 
ẓẓaǧem, minzi war tessinem ca meřmi i d ɣa taweḍ řweqt. 
 34Aqqa-t amecnaw ij n bnadem, wenni igguren ad isafar, ijja 
taddart nnes, iwekkeř isemɣan nnes s ṣṣulṭa, iwca i kuř ijjen zzaysen 
řxedmet nnes uca iɛřem as i uɛessas n tewwart maḥend ad iqqim ad 
iḥḍa. 35Iwa ḥḍam xenni, minzi war tessinem ca meřmi i d ɣa yas bab 
n taddart, ɣar uɛecci niɣ ɣar wezyen n ǧiřet niɣ x usquqeɛ n uyaẓiḍ 
niɣ ɣar ṣṣbeḥ zic, 36ḥima war d ittis deɣya, ad kenniw yaf tetteṭṭṣem. 
37Min d awem qqareɣ řexxu, qqareɣ t i marra ‘Qqimem tfaqem!’ ” 

Udayen arezzun ad nɣen Yeccu 
Mat. 26:1-5; Luk. 22:1-2; Yuḥ. 11:45-53

14 1Iggur ad yiři řɛid n Basxa d řɛid n weɣrum nnebřa antun 
awarni tnayen n wussan uca tuɣa arruyas n ikehhanen d 

imseřmaden n idlisen arezzun mammec t i ɣa ṭṭfen s teḥraymect u 
mammec t i ɣa nɣen. 2Maca nitni nnan “War ittiři di řɛid ḥima war 
ittiři uɣewwuɣ deg weydud.” 

Adhan n Yeccu s řeɛṭur iɣřan 
Mat. 26:6-13; Yuḥ. 12:1-8

3Ařami tuɣa iqqim ɣar ṭṭabřa di Baytɛanya di taddart n Simɛan 
wenni i di iǧa řbarṣ, tusi-d ict n temɣart, aqqa-tt ɣares ict n taziyyat 
n alabaster dayes řefwaḥet n ṣṣenbel teṣfa, teɣřa. Tarza taziyyat n 
alabaster uca tfarreɣ itt x uzeǧif nnes. 4Tuɣa din ca inni ixeyyqen 
aṭṭas deg yixef nsen x man aya, nnan “Mayemmi tetwassexsar 
řefwaḥet-a n mirru? 5Minzi řeɛṭur-a ad yiři immenz ktar zi teřt 
meyya ddinar uca xenni ad immewc i imezřaḍ.” Uca xeyyqen xas 
aṭṭas. 6Maca Yeccu inna “Jjem tt! Mayemmi xas tettɛeddam? Aqqa 
tegga dayi ij n cɣeř icna. 7Minzi imezřaḍ nitni řebda aqqa-ten 
akidwem, tzemmarem ad kisen teggem řxar meřmi mma texsem, 
maca necc war kidwem ǧiɣ řebda. 8Nettat tegga min umi tzemmar. 
Aqqa tizzar temseḥ arrimet inu s řeɛṭur i wenḍeř. 9S tidett ad awem 

iniɣ, mani mma i ɣa itwabarreḥ řexbar-a aṣebḥan di marra ddunnit, 
ad xebbaren ɛawed x min tegga dayi d řiḍaret i nettat.” 

Yahuda ikkes awař maḥend ad isellem Lmasiḥ 
Mat. 26:14-16; Luk. 22:3-6

10Xenni iruḥ Yahuda Isxariyuṭi, ijjen zi tenɛac, ɣar arruyas n 
ikehhanen ḥima ad asen t isellem. 11Umi sřin man aya nitni, farḥen 
uca waɛden ad as wcen tmenyat. U netta tuɣa yarezzu ict n tewwart 
ḥima ad asen t isellem. 

Asewjed n umensi aneggaru 
Mat. 26:17-25; Luk. 22:7-14, 21-23; Yuḥ. 13:21-30

12Deg wass amezwar n řɛid n Basxa, ařami řami ɣarṣen taɣarṣt 
n Basxa, nnan as imeḥḍaren nnes “Mani texsed ad nraḥ ḥima 
ad nessewjed maḥend ad tecced Basxa?” 13Issekk tnayen zeg 
imeḥḍaren nnes, inna asen “Ruḥem ɣar tendint, ad temsagarem 
ak-d ij n weryaz, yarbu ict n teqbuct n waman. Ḍfarem t!” 14U mani i 
ɣa yadef, inim i bab n taddart, “Amseřmad iqqar ‘Mani teǧa tɣurfet 
ḥima ad cceɣ taɣarṣt n Basxa ak-d imeḥḍaren inu?’ 15Xenni netta ad 
awem immeř ij n arwa imɣar sennej, issu, iɛdeř. Dinni d aneɣ i ɣa 
tessewjdem.” 16Ffɣen imeḥḍaren, usin-d ɣar tendint uca ufin min 
tuɣa d asen inna, xenni ssewjden taɣarṣt n Basxa. 

Yeccu izwar issiweř x man wen i t ɣa isellem 
17Ƴar uɛecci yusi-d ak-d tenɛac. 18Řami tuɣa qqimen ɣar ṭṭabřa, ttetten, 
inna Yeccu “S tidett ad awem iniɣ, aqqa ijjen zzaywem ad ayi isellem, 
ijjen wenni kidi iccin.” 19Bdan ttecḍinen, nnan as ijjen awarni wenneḍni 
“Ma d nnec?” u wenneḍni “Ma d necc?” 20Yarr-d, inna asen “Aqqa-t d 
ijjen zi tenɛac i issisnen akidi zi ṭṭebṣi. 21Aqqa Mmis n bnadem ad iraḥ 
mammec xas tura. Maca uct x bnadem nni wenni zi i ɣa itwasellem 
Mmis n bnadem. Ḥsen as i bnadem nni mři war d ixřiq.” 

Amensi Iqeddsen 
Mat. 26:26-30; Luk. 22:15-20; 1 Kur. 11:23-25

22Řami tuɣa ttetten, iksi Yeccu aɣrum, ibarek it, yarz it uca iwca 
asen t, inna “Ksim, ccem, aqqa ta d arrimet inu.” 23Xenni iksi 

aɣarraf, iqada, iwca asen t u marra idsen swin zzayes. 24Inna asen 
“Aqqa ina d idammen inu n řɛahd n jdid i ɣa itwassizzřen i waṭṭas 
n iwdan. 25S tidett ad awem iniɣ, necc war qqimeɣ ad sweɣ zi řɣiǧet 
n tzayart ař ass i di tt ɣa sweɣ jdid di tgeldit n Arebbi.” 26Xenni 
awarni řami ɣennjen asebbiḥ, ffɣen ɣar wedrar n Zzitun. 

Yeccu izwar issiweř x wenkar n Buṭrus 
Mat. 26:31-35; Luk. 22:31-34; Yuḥ. 13:36-38

27Inna asen Yeccu “Aqqa marra kenniw ad dayi tcekkem di ǧiřet-a, 
minzi tura deg wedlis n umkacaf Zakariya 

       ‘Aqqa ad wteɣ aniči uca ad twazeǧɛen wuǧi.’    Zak. 13:7 

28Maca awarni řami i d ɣa kkareɣ, ad awem izwareɣ ɣar Ljalil.” 
29Inna Buṭrus “Waxxa ad dayek nderfen marra, necc war dayek 
ttnedrifeɣ ca.” 30Inna as Yeccu “S tidett ad ac iniɣ, aqqa ass-a di 
ǧiřet-a qbeř i ɣa isquqeɛ uyaẓiḍ tnayen n imuren, ad ayi tenkared 
třata n imuren.” 31Maca netta, am tuɣa yarenni deg wawař nnes ɛad 
aṭṭas, inna “Mařa ittxeṣṣ ad mteɣ akik, war cek nekkareɣ.” Ammu i 
nnan marra inneḍni ɛawed. 

Xitsimaniy 
Mat. 26:36-46; Luk. 22:39-46

32Usin-d ɣar wemcan umi qqaren ‘Xitsimaniy’. Inna i imeḥḍaren 
nnes “Qqimem da ař i ɣa kemmřeɣ taẓaǧit.” 33Xenni iksi Buṭrus 
d Yaɛqub d Yuḥanna uca ibda ittenexřaɛ, idweř itteggwed aṭṭas. 
34Inna asen “Aqqa řeɛmar inu icḍen ař řmewt. Qqimem da akidi, 
teḥḍam!” 35Yuyur cwayt ɣar zzat uca iwḍa ɣar tmurt, iẓẓuǧ ḥima 
- mařa iɛeddeř - ad tɛeddu tsaɛɛet nni. 36Inna “ ‘Aba’, Baba, kuřci 
tzemmared xas! Ksi xafi řkas-a, maca war ittiři min xseɣ necc, 
maca min texsed cek.” 37Uca yusi-d, yufi ten ṭṭṣen, inna i Buṭrus “A 
Simɛan, ma aqqa cek tetteṭṭṣed, ma war tzemmared ad teḥḍid uřa 
d ict n  tsaɛɛet? 38Ḥḍam, ẓẓaǧem, ḥima war tettidfem deg uɣekkwi. 
Arruḥ aqqa iwjed maca arrimet aqqa teḍɛef.” 39Uca yuyur ɛawed 
iẓẓuǧ, iɛawed i wawařen nni. 40Iɛqeb uca yufi ten ɛawed ṭṭṣen, tuɣa 
tiṭṭawin nsen ḍeqqřent uca nitni war ssinen mammec i xas i ɣa 

yarren. 41Uca netta yusi-d ɣarsen twařa wiss třata, inna asen “Ṭṭṣem 
řexxu, tareyyḥem! Icfa! Aqqa tiweḍ-d tsaɛɛet. Xẓarem, aqqa Mmis 
n bnadem ad itwasellem ɣar ifassen n imednab. 42Kkarem, ad nraḥ, 
xẓarem, aqqa da wenni d ayi i ɣa isellmen, aqqa yudes-d.” 

Uḍuf n Yeccu 
Mat. 26:47-56; Luk. 22:47-53; Yuḥ. 18:3-12

43Řami tuɣa ɛad issawař, yusi-d Yahuda, ijjen zi tenɛac, ak-d ij n řɣaci 
s řesyuf d iɛumad, sekken ten-d arruyas n ikehhanen d imseřmaden 
n idlisen d imɣaren n weydud. 44Uca wenni t i ɣa isellmen, tuɣa 
ittegg asen ict n řeɛřamet, iqqar “Wenni i ɣa ssudmeɣ d wenni 
netta, ṭṭfem t uca awyem t-id.” 45Umi d yusa, yuyur ɣares deɣya, 
inna as “A Rabbi, a Rabbi” uca issudem it. 46Ssarsen xas ifassen uca 
ṭṭfen t. 47Ijjen zeg yinni i din ibedden ijbed ssif nnes uca iwta ismeɣ 
n uzeǧif n ikehhanen, iqeṣṣ as amezzuɣ. 48Yarr-d Yeccu, inna asen 
“Aqqa axmi x ij n uceffar i teffɣem s řesyuf d iɛumad ḥima ad ayi 
teṭṭfem. 49Kuř ass tuɣa-yi akidwem di taddart iqeddsen sseřmadeɣ, 
war dayi teṭṭifem. Maca ittxeṣṣ ad twakemmřen idlisen.” 50Jjin t 
marra uca arewřen. 51Iḍfar it ij n uɛezri, tuɣa yarḍ ict n tecḍaḍt n 
qaṭifa x tqeddit nnes uca ṭṭfen t-id ibřiɣen. 52Maca netta ijja tacḍaḍt 
uca yarweř zzaysen d aɛaryan. 

Lmasiḥ zzat i lmeḥkama tameqqrant n Wudayen 
Mat. 26:57-68; Luk. 22:54-55, 63-71; Yuḥ. 18:13-14, 19-24

53Iwyen Yeccu ɣar uzeǧif n ikehhanen. Munen marra arruyas 
n ikehhanen d imɣaren n weydud d imseřmaden n idlisen. 
54Tuɣa Buṭrus iḍfar it-id zi řaggwaj ɣar daxeř n řemraḥ n uzeǧif 
n ikehhanen uca tuɣa iqqim jar imxazniyyen, ittweqqaḥ ixef 
nnes ɣar tmessi. 55Tuɣa arruyas n ikehhanen d marra lmeḥkama 
tameqqrant n Wudayen arezzun chadet ḍidd n Yeccu ḥima ad t 
nɣen, maca war tt ufin, 56minzi aṭṭas i tuɣa xas icehhden ẓẓur u 
chadat nsen war ttmeřqint. 57Xenni kkaren-d ca n inni xas icehden 
ẓẓur, qqaren 58“Neccin nesřa as umi inna ‘Ad hedmeɣ taddart-a 
iqeddsen i itwaggen s ifassen uca di třata n wussan ad bniɣ icten 
nneḍnit i war itwaggen s ifassen.’ ” 59maca uřa ammu chadat nsen 
war ttmeřqint ca. 60Xenni ikkar uzeǧif n ikehhanen di řwesṭ uca 

isseqsa Yeccu, inna as “Ma war tarrid s ca? Min cehhden yina xak?” 
61Maca netta isqar, war d yarri s walu. Isseqsa t uzeǧif n ikehhanen 
ɛawed, inna as “Ma cek d Lmasiḥ, Mmis n Lmubarek?” 62Inna Yeccu 
“D necc u kenniw ad tẓarem Mmis n bnadem iqqim x ufusi n jjehd, 
ad d yas s iseynuten n ujenna.” 63Icarreg uzeǧif n ikehhanen arruḍ 
nnes uca inna “Mayemmi neḥdaj ɛad řechud! 64Aqqa tesřim aceqqef 
nni! Min d awem iḍharen?” Marra ḥekmen xas belli isdaheǧ řmewt. 
65Ca zzaysen bdan ssusufen xas, ttřeḥḥafen i uɣembub nnes, ccaten 
t s řbuniyyat, qqaren as “Kacef!” Uca ccaten t imxazniyyen ɣar 
uɣembub s imeddarḍan. 

Ankar n Buṭrus 
Mat. 26:69-75; Luk. 22:56-62; Yuḥ. 18:15-18, 25-27

66Ařami tuɣa Buṭrus di řemraḥ swadday, tusi-d ict n tayya n uzeǧif n 
ikehhanen. 67Umi teẓra Buṭrus ittweqqaḥ, texẓar dayes, tenna “Aqqa 
tuɣa cek ak-d Yeccu Nnaṣiri.” 68Inkar, inna “War ssineɣ, war fhimeɣ 
min teqqared.” Uca iffeɣ barra ɣar tesqift n tewwart, řexdenni 
isquqeɛ uyaẓiḍ. 69Umi t teẓra tayya ij n umur nneḍni, tebda teqqar i 
yinni din ibedden “Aqqa d wa!” 70Inkar i umur nneḍni. Cwayt xenni 
nnan inni tuɣa din ibedden i Buṭrus “S tidett, cek zzaysen nican 
minzi cek ɛawed d Ajalili, awař nnek amecnaw wenni nsen.” 71Ibda 
ineɛɛeř ixef nnes, ittjjaǧa “War ssineɣ bnadem nni i xef tessawařem.” 
72Řexdenni isquqeɛ uyaẓiḍ wiss martayen. Ifekkar Buṭrus deg wawař 
i inna Yeccu “Qbeř mma ad isquqeɛ uyaẓiḍ wiss martayen, ad ayi 
tenkared třata n imuren.” Xenni ibda ittru aṭṭas. 

Yeccu zzat i Bilaṭus 
Mat. 27:1-2, 11-14; Luk. 23:1-5; Yuḥ. 18:28-38

15 1Xenni ɣar ṣṣbeḥ zic mcawaren arruyas n ikehhanen 
d imɣaren n weydud d imseřmaden n idlisen d marra 

lmeḥkama tameqqrant n Wudayen, carfen Yeccu iwyen t uca 
sellmen t i Bilaṭus. 2Isseqsa t Bilaṭus “Ma cek d ajeǧid n Wudayen?” 
Yarr-d xas, inna as “Cek tennid t.” 3Tuɣa arruyas n ikehhanen 
ttcetcan zzayes deg waṭṭas n tmesřayin. 4Isseqsa t Bilaṭus ɛawed, 
inna as “Ma war d tettarid s ca? Xẓar mecḥař i cek iḍeřmen.” 5War 
d yarri Yeccu s walu, ařami ittebhet Bilaṭus. 

Yeccu d Barrabas 
Mat. 27:15-31; Luk. 23:13-25; Yuḥ. 18:39-19.16

6Tuɣa iḍeǧeq di kuř řɛid ij n umeḥbus i Wudayen wenni ixsen nitni. 
7Tuɣa din ijjen umi qqaren Barabbas, ḥebbsen t ak-d imɛacaren nnes 
inni iɣewwɣen akis deg uɣewwuɣ i di nɣin ijjen. 8Isɣuy řɣaci uca 
bdan ttettarren zzayes ḥima ad igg am mammec tuɣa d asen ittegg 
řebda. 9Yarr-d xasen Bilaṭus, inna “Ma texsem ad awem-d arxuɣ i 
ujeǧid n Wudayen?” 10Minzi tuɣa issen belli arruyas n ikehhanen 
aqqa sellmen t zi řeḥsed. 11Arruyas n ikehhanen ɛarnen řɣaci 
maḥend ad asen iḍřeq Barabbas. 12Yarr-d Bilaṭus, inna asen ɛawed 
“Min texsem ad ggeɣ s wenni umi tettřaɣam ajeǧid n Wudayen?” 
13Sɣuyyen ɛawed “Ṣelleb it!” 14Inna asen Bilaṭus “Man tuɛeffna i 
igga?” Xenni arnin di tɣuyyit ɛad ktar “Ṣelleb it!” 15Am tuɣa ixs 
Bilaṭus ad issarḍa řɣaci, iḍřeq i Barabbas uca isellem Yeccu, awarni 
řami ijja ad t hettken s urekkuḍ, ḥima ad t ṣellben. 

Iɛeskariyyen sseḥqaran Yeccu 
16Gewwden t iɛeskariyyen ɣar daxeř n řemraḥ n taddart n ccraɛ 
uca ssmunen marra řɛeskar. 17Ssyarḍen as ij n werruḍ d azeggwaɣ, 
muden as ict n temrist s isennanen uca qqnen as-tt, 18bdan 
ttseǧamen xas, qqaren as “Azul xak, a ajeǧid n Wudayen!” 19Tuɣa 
ccaten t ɣar uzeǧif s ij n weɛmud n uɣanim, ssusufen xas uca, umi 
aḍaren x ifadden nsen, ɛebden t. 20Awarni řami t sseḥqaran, seřxen 
xas aseřham azeggwaɣ uca ssyarḍen as arruḍ nnes, xenni ggewden 
t barra ḥima ad t ṣellben. 

Ƴar ṣṣalib 
Mat. 27:32-44; Luk. 23:26-39; Yuḥ. 19:17-19

21Ḥṣaren ijjen ḥima ad as yarbu ṣṣalib, aqqa-t d Simɛan zi Qayrawan 
wenni d ikkin ssenni am d yusa zeg iyyar d wenni d babas n 
Aliksandir d Rufus. 22Iwyen Yeccu ɣar wemcan n Gulguta min ixs ad 
yini ‘amcan n tceqquft n uzeǧif’. 23Wcin as binu i ixeǧḍen s řefwaḥet 
n mirru ḥima ad t isu, maca netta war t iswi. 24Umi t ṣellben, bḍan 
arruḍ nnes, ggin xas akeccuḍ x min i ɣa iksi kuř ijj zzaysen. 25Tuɣa 
tasaɛɛet d třata (=tasaɛɛet tuɣa-tt d tesɛa n ṣṣbeḥ) umi t ṣellben. 
26Ggin ict n teřwiḥt sennej nnes, uran xas tanfuč nnes “Ajeǧid n 

Wudayen.” 27Ṣellben akis tnayen n ixewwanen, ijjen x ufusi nnes, 
wenneḍni x uzeřmaḍ nnes. 28X uyenni itwakemmeř wedlis i iqqaren 
“Itwaḥseb ak-d iqṭaṭɛiyyen.” 29Inni d ssenni ikkin, tuɣa ttceqqafen 
dayes, tthezzan izeǧifen nsen, qqaren “A cek wenni i ɣa ihedmen 
taddart iqeddsen uca ad tt tebnid ɛawed di třata n wussan, 30senjem 
ixef nnek, tehwid-d zi ṣṣalib.” 31Ammu t sseḥqaren ɛawed arruyas 
n ikehhanen ak-d imseřmaden n idlisen, qqaren jarasen “Tuɣa 
issenjem inneḍni, maca war izemmar ad issenjem ixef nnes. 32Ejj 
Lmasiḥ, ajeǧid n Israyil, ad d ihwa řexxu zi ṣṣalib, ḥima ad nẓar uca 
ad namen.” Uřa d yinni itwaṣellben akis, kkwaren t. 

Řmewt n Yeccu 
Mat. 27:45-56; Luk. 23:44-49; Yuḥ. 19:28-30

33Umi d tiweḍ tsaɛɛet setta (=ḍḍuhr), tewḍa-d taǧest x tmurt marra ař 
tesɛa (=třata n uɛecci). 34Di tsaɛɛet n tesɛa isɣuy Yeccu s ict n tmijja tejhed, 
iqqar s iřes n taramit “Iluy, Iluy, lima cabaqtani?” min ixs ad yini

     “Arebbi inu, Arebbi inu, mayemmi i d ayi tejjid?”    Sbḥ. 22:1 

35Ca zeg yinni din ibedden, umi sřin aya, nnan “Aqqa netta ittřaɣa 
i Iliya!” 36Yuzzeř-d ɣares ijjen, issuff ict n sbunxa s řxeǧ, igga itt 
x uɣanim, iwca as ḥima ad isu, iqqar “Raja! Ejj aneɣ ad nẓar ma 
ad d yas Iliya ḥima ad t-id issehwa.” 37Isɣuy Yeccu s ict n tmijja 
tejhed aṭṭas uca iffeɣ as arruḥ. 38Arwaq n taddart iqeddsen icarreg 
x tnayen zi sennej ɣar swadday. 39Umi iẓra řqebṭan n meyya i din 
ibedden zzates belli iffeɣ zzayes arruḥ am tuɣa isɣuyyu ammu, 
inna “S tidett tuɣa bnadem-a d Mmis n Arebbi.” 40Tuɣa din tanya 
timɣarin xeẓẓarent zi řaggwaj, jarasent ɛawed Maryem n Majdala 
d Maryem yemmas n Yaɛqub amaẓuẓ d Yusis d Salumi, 41tinni it-id 
iḍfaren, sexxarent xas umi t tuɣa di Ljalil uřa d aṭṭas n temɣarin 
nneḍnit tinni tuɣa akis i d igaɛɛden ɣar Urcalim. 

Anḍeř n Yeccu 
Mat. 27:57-61; Luk. 23:50-56; Yuḥ. 19:38-42

42Řami d tiweḍ tmeddit u řami tuɣa d ass n usewjed wenni iǧan 
qbeř i wass n ssebt, 43yusi-d Yusef zi Arimatiya, ij n umcawar d 

aṣdiq n řmeḥkamet tameqqrant n Wudayen, wenni tuɣa ittrajan 
tageldit n Arebbi, uca netta izɛem yudef ɣar Bilaṭus maḥend ad as 
ittar arrimet n Yeccu. 44Ittebhet Bilaṭus umi immut ammu deɣya 
uca iřaɣa-d i řqebṭan n meyya, isseqsa t ma tuɣa immut aṭṭas zeg 
wami. 45Umi ifhem man aya zi řqebṭan n meyya, iwca arrimet i 
Yusef. 46Isɣa řecfen n qaṭifa, iksi t zi ṣṣalib uca icfen it di qaṭifa, 
issars it deg wenḍeř i tuɣa itwaxebcen di sseǧaḥ uca isseqnunni ict 
n teṣḍart x tewwart n wenḍeř. 47Tuɣa Maryem n Majdala d Maryem 
yemmas n Yusis ẓrint mani t ssarsen. 

 Tanukra 
Mat. 28:1-8; Luk. 24:1-12; Yuḥ. 20:1-10

16 1Umi iɛdu ssebt, tesɣa Maryem n Majdala d Maryem 
yemmas n Yaɛqub d Salumi řeɛṭur ḥima ad t dehnent. 

2Ƴar ṣṣbeḥ zic deg wass amezwar n simana iwḍent-id ɣar wenḍeř 
ařami d tenqar tfuct. 3Nnant jarasent “Wi d aneɣ i ɣa isseqnunnyen 
taṣḍart nni maḥend ad twarzem tewwart n wenḍeř?” 4Řami dinni 
xẓarent, ẓrint aqqa taṣḍart itwasseqnunni ssenni, waxxa tuɣa 
temɣar aṭṭas. 5Řami udfent ɣar wenḍeř, ẓrint ij n ubřiɣ iqqim ɣar 
uɣezdis afusi, yarḍ arruḍ d acemřař d azirar uca nitenti nxeřɛent. 
6Inna asent “War ttnexřiɛent ca! Kennint tarezzunt x Yeccu 
Nnaṣiri wenni itwaṣellben. Aqqa netta ikkar, war da iǧi, xẓarent, 
aqqa amcan mani tuɣa t ssarsen. 7Maca ruḥent, inint i imeḥḍaren 
nnes uřa i Buṭrus ‘Aqqa ad awem izzar ɣar Ljalil. Dinni ad t tẓarem 
am mammec tuɣa i d awem inna.” 8Ffɣent deɣya uca arewřent zeg 
wenḍeř, minzi tarjijit d ddehcan tqebs itent uca war t nnint i ḥed, 
minzi tuɣa ggwedent. 

 Aḍḥar n Yeccu i imeḥḍaren nnes awarni tnukra nnes 
Mat. 28:9-10; Yuḥ. 20:11-18; Luk. 24:13-35

9Řami d ikkar Yeccu zic deg wass amezwar n simana, iḍhar-d 
d amezwaru i Maryem n Majdala tenni i zi tuɣa issuffeɣ sebɛa n 
ccwaṭen. 10Tanita truḥ uca txebbar aya i inni tuɣa iǧan akis, inni 
tuɣa iceḍnen u ttrun. 11Řami ina sřin, belli netta aqqa iddar uca 
belli nettat teẓra it, war uminen. 12Awarni aya idweř iban-d s 
ij n waddud nneḍni i tnayen zzaysen umi tuɣa gguren nitni ɣar 



109MARKU  16

řkambu. 13Uřa d ina ruḥen ɛawed uca xebbaren inneḍni, maca nitni 
war uminen uřa d ina. 

 Abarreḥ s linjil 
Mat. 28:16-20; Luk. 24:36-49; Yuḥ. 20:19-23; Řex. 1:6-8

14Řexdenni idweř iban-d i ḥidɛac ařami tuɣa qqimen ɣar ṭṭabřa 
uca iɛayar iten minzi war uminen u minzi ssqesḥen uřawen nsen, 
minzi nitni war uminen zeg inni t iẓrin awarni řami d itwassnekkar 
netta. 15Inna asen “Ruḥem ɣar ddunnit marra, tbarrḥem s řexbar 
aṣebḥan i marra min itwaxeřqen. 16Wenni i ɣa yamnen uca ad 
itwasseɣḍeṣ, aqqa netta ad itwassenjem, maca wenni war yuminen 
ad itwaḥaseb. 17Tina d řeɛřamat i ɣa iḍfaren inni i ɣa yamnen: aqqa 
nitni ad ssuffɣen ccwaṭen s yisem inu uca ad ssiwřen s iřsawen 
n jdid, 18ad ksin ifiɣran s ifassen nsen u mařa swin min ineqqen, 
war ten iḍḍarri ca man aya uca ad ssarsen ifassen nsen x imehřac, 
xenni ad ggenfan.” 

 Yeccu ittetwammeksi ɣar ujenna 
Luk. 24:50-53; Řex. 1:9-11

19Awarni řami issiweř akisen, immeksi Sidi Yeccu deg ujenna uca 
issɣim ixef nnes x ufusi n Arebbi. 20Maca nitni ffɣen uca barrḥen 
di kuř amcan uca Sidi tuɣa ixeddem akisen uca issars řxeṭ nnes x 
wawař s řeɛřamat it-id iḍeffaren. Amin. 

LUKA  1

 Řexbar Aṣebḥan n Yeccu Lmasiḥ 
s ufus n Luka 

Tamezwarut 

1 1Umi aṭṭas zemmen amezruy x tmesřayin i imsaren jaraneɣ, 
2am mammec d aneɣ xebbaren inni iẓrin awař zeg umezwaru 

u tuɣa-ten d imsexxaren nnes, 3tban ayi-d ɛawed mliḥ, aqqa 
awarni řami beqqceɣ mliḥ di kuřci zeg umezwaru, ad ac ariɣ s 
usettef, a Tiyufilis iɛizzen, 4ḥima ad tessned tidett n wawařen 
inni i zi twassřemded. 

Akehhan Zakariya d lmalak n Arebbi 
5Tuɣa din deg wussan n Hirudus, ajeǧid n Yahudiyya, ij n utarras d 
akehhan, qqaren as Zakariya, netta zi terbiɛt n ikehhanen n Abiya uca 
tamɣart nnes tuɣa-tt zi tarrawt n Harun, qqaren as Iliṣabit. 6Tuɣa 
s tnayen idsen d imseggaden ɣar Arebbi, tteṭṭaɛan marra tiweṣṣa d 
řumur iseggden n Arebbi nnebřa řɛib. 7War tuɣi ɣarsen bu uḥenjir 
minzi Iliṣabit tuɣa war tiřu ca uca tuɣa s tnayen idsen mɣaren deg 
wussan. 8Aqqa imsar řami tuɣa Zakariya ittegg řxedmet n ukehhan 
qibač i Arebbi x nnubet n terbiɛt nnes,  9aqqa yusi-d dayes ukeccuḍ 
ɛlaḥsab lqaɛida n ikehhanen ḥima ad yadef ɣar taddart iqeddsen n 
Arebbi maḥend ad issarɣ řebxur. 10Tuɣa qaɛ aydud (=cceɛb) ittẓaǧa 
barra di tsaɛɛet n řebxur. 11Uca iḍḥar as-d ij n lmalak, ibedd-d x ufusi 
n tmejmart n řebxur daxeř di taddart iqeddsen. 12Umi t iẓra Zakariya, 
innexřeɛ uca iggwed. 13Inna as lmalak “War tteggwed ca, a Zakariya, 
minzi Arebbi aqqa isřa taẓaǧit nnek, aqqa Iliṣabit, tameṭṭut nnek, 
ad ac tejj aḥenjir, ad t tsemmid Yuḥanna. 14Ad ac tiři řefraḥet d 
třiwřiwt uca aṭṭas n iwdan ad farḥen s wexřaq nnes. 15Minzi ad yiři 
d ameqqran ɣar Arebbi, war isess lla binu uřa d ccrab. Ad itwaccur 
s Arruḥ Iqeddsen zeg uɛeddis n yemmas. 16Ad d yarr aṭṭas n ayt n 
Israyil ɣar Sidi Arebbi nsen. 17Uca ad yuyur zzates s arruḥ n Iliya 
d jjehd nnes, ḥima ad d yarr uřawen n lwalidin ɣar tarrawt nsen 
u lɛuṣṣay ɣar uxarraṣ n imseggaden ḥima ad issewjed ij n weydud 
imḥeḍ i Arebbi.” 18Yarr-d Zakariya x lmalak “Mammec i ɣa ggeɣ ad 

ssneɣ aya? Minzi necc d awessar uřa d tamɣart inu temɣar aṭṭas!” 
19Yarr-d lmalak, inna as “Necc d Jibril wenni ibedden zzat i Arebbi, 
twassekkeɣ-d ḥima ad kic ssiwřeɣ, ad cek xebbareɣ řexbar-a 
wanita aṣebḥan. 20Xenni ad tegnud uca war tzemmared x wawař 
ař ass min di i ɣa imsar uya, minzi war tumined ca s wawařen inu 
inni i ɣa itwakemmřen di řweqt nsen.” 21Tuɣa aydud di barra ittraja 
Zakariya uca iwdan ttbehten umi iɛeṭṭař daxeř di taddart iqeddsen. 
22Umi d iffeɣ, tuɣa war izemmar ad kisen issiweř. Xenni fehmen 
belli iban as-d ca n řewḥiy di taddart iqeddsen. Tuɣa ittceyyar asen 
uca iqqim ignu. 23Umi kemmřen wussan n tkehhant nnes (=řxedmet 
nnes am ukehhan), iɛqeb-d ɣar taddart nnes. 24Awarni ussan nni 
tamɣart nnes Iliṣabit teksi ddeyset. Teffar ixef nnes xemsa n iyuren 
uca tebda teqqar 25“Ammu zzayi igga Arebbi deg wussan nni umi 
ɣari-d ixẓar, ḥima ad xafi ikkes aseḥqar n iwdan.” 

Aḍhar n lmalak i Maryem 
26Deg uyur wiss setta Arebbi issekk-d lmalak Jibril ɣar ict n tendint 
di Ljalil, qqaren as Nnaṣira, 27ɣar ict n teɛzarect d tanexḍabt ɣar 
weryaz zi taddart n ujeǧid Dawud, qqaren as Yusef. Tuɣa isem n 
teɛzarect nni Maryem. 28Yudef xas lmalak, inna as “Sřam xam, a 
tamimunt! Arebbi akidem, cem aqqa tetwabarked jar temɣarin.” 
29Umi t teẓra, tennexřeɛ zeg wawař nnes uca txarreṣ min ixs ad 
yini sřam-a. 30Inna as lmalak “War tteggwed ca, a Maryem, minzi 
tufid arḍa n Arebbi. 31Ad teysid ddeyset uca ad tařwed aḥenjir, ad t 
tsemmid ‘Yeccu’. 32Wanita ad yiři d ameqqran, ad xas ttřaɣan Mmis 
n wenni iɛuǧen x marra min iǧan, ad as iwc Sidi Arebbi řɛarc n 
babas, ajeǧid Dawud, 33ad iḥkem x taddart n Yaɛqub i řebda, war 
ittiři uneggar i tgeldit nnes.” 34Tenna Maryem i lmalak “Mammec 
i ɣa yiři uya am necc war mřiceɣ ca?” 35Yarr-d lmalak uca inna as 
“Arruḥ Iqeddsen ad am ireḥḥef uca jjehd n wenni iɛuǧen x marra 
min iǧan ad xam igg tiři, s uyenni amexřuq iqeddsen ad itwasemma 
Mmis n Arebbi. 36Aqqa da, Iliṣabit, řaǧ nnem, nettat ɛawed aqqa-tt 
s ddeyset s uḥenjir di tewsar nnes, aqqa d ayur n setta i nettat umi 
qqaren ‘war tettiřu’, 37minzi war dinni uřa d ict n  řhajet war d as 
izemmar Arebbi.” 38Tenna Maryem “Necc d tayya n Arebbi, ad ayi 
imsar ɛlaḥsab awař nnek.” Uca yuyur xas lmalak. 

Maryem truḥ ad tarzef Iliṣabit 
39Deg wussan nni tekkar Maryem, truḥ s tazzřa ɣar idurar ɣar ict 
n tendint n Yahudiyya. 40Tudef ɣar taddart n Zakariya, tseǧem x 
Iliṣabit. 41Umi tesřa Iliṣabit i sřam n Maryem, inhezz useymi deg 
uɛeddis nnes. Uca Iliṣabit tedweř teccur s Arruḥ Iqeddsen. 42Tesɣuy 
s jjehd, tenna “Sseɛd nnem jar temɣarin, sseɛd n řɣiǧet n uɛeddis 
nnem! 43Zi manis ɣari aya, ḥima ad ɣari-d tas yemmas n Sidi inu? 
44Řami d yiweḍ wawař n sřam nnem ɣar umezzuɣ inu, inhezz 
useymi deg uɛeddis inu s řefraḥet. 45Sseɛd n tenni yumnen aqqa ad 
itwakemmeř min d as itwanna zi Arebbi.” 

Izři n Maryem i usemɣar n Arebbi 
46Xenni tenna Maryem “Řeɛmar inu issemɣara di Arebbi, 47ifarḥ 
arruḥ inu s Arebbi, amsenjem inu, 48s minzi ixẓar ɣar řeɣben n tayya 
nnes. Aqqa zi řexxu marra arrawen ad ayi semman ‘tamimunt’. 
49Minzi wenni ɣar iǧa tizemmar igga dayi timesřayin mɣarent, aqqa 
isem nnes iqeddes, 50areḥmet nnes zi jjiř ɣar jjiř i yinni t iweqqaren. 
51Igga jjehd s uɣiř nnes. Ifartek imɛeffaren s ixarriṣen n wuřawen 
nsen. 52Inni i ɣar iǧa tizemmar issehwa ten-d zi řekrasi nsen uca 
imwaḍɛen issgaɛɛed iten. 53Issjiwen s řxar inni iǧuẓen, isqad aytbab 
n wagra xwan. 54Iɛawen aḥenjir amsexxar nnes Israyil maḥend 
ad iɛqeř x areḥmet nnes, 55am mammec issiweř ak-d řejdud, ak-d 
Ibrahim d zzariɛet nnes, i řebda.” 56Tekka ɣares Maryem ɛřaḥař 
třata n iyuren, xenni teɛqeb ɣar taddart nnes. 

Axřaq n Yuḥanna Amseɣḍaṣ 
57Řami d tiweḍ řweqt n Iliṣabit ḥima ad tařu, tejj-d aḥenjir. 58Sřin 
jjiran d řaǧ nnes belli Arebbi isscen as areḥmet nnes aṭṭas, farḥen 
nitni akides. 59Wiss tmenya n wussan usin-d ḥima ad xetnen i 
useymi uca semman t s yisem n babas Zakariya. 60Tarr-d yemmas, 
tenna “Lla, ad itwasemma Yuḥanna.” 61Nnan as “War iǧi ḥed 
zi řaǧ nnem, ttřaɣan as-d s yisem-a.” 62Uca ciyyaren ɣar babas 
mammec ixs ad t isemma. 63Ittar tařwiḥt uca yura xas ammu “Isem 
nnes Yuḥanna”. Uca iwdan ttbehten marra. 64Řexdenni yarzem 
aqemmum nnes d yiřes nnes uca issiweř ɛawed, ibarek Arebbi. 65Uca 
tehwa-d tiggwudi x marra jjiran nsen, ssiwřen x marra man aya 

di kuř idurar n Yahudiyya. 66Inni isřin man aya, xemmřen t marra 
deg wuřawen nsen, nnan “Aqqa min i ɣa yiři uḥenjir-a? Tuɣa afus 
n Arebbi akides.” 

Izři n Zakariya i usemɣar n Arebbi 
67Itwaccur Babas Zakariya s Arruḥ Iqeddsen uca ittnabba, inna 
68“Ad itwabarek Sidi Arebbi n Israyil minzi ifekkar deg weydud 
nnes uca yiwi asen-d asellak. 69Issbedd aneɣ-d ij n icc n usenjem 
di taddart n Dawud, aḥenjir amsexxar nnes, 70am mammec tuɣa d 
aneɣ inna s uqemmum n imkacafen iqeddsen nnes inni tuɣa dinni 
zi zman n qbeř, 71aqqa-t d asenjem zi řeɛdyan nneɣ zeg ifassen n 
yinni i d aneɣ icarrhen, 72ḥima ad igg areḥmet nnes i řejdud nneɣ 
uca ad iɛqeř řɛahd iqeddsen nnes, 73tajaǧit tenni ijjuǧ i Ibrahim, 
jedditneɣ, 74ad aneɣ iwc asenjem zeg ifassen n řeɛdyan nneɣ ḥima 
ad t neɛbed nnebřa tiggwudi 75s tqeddast d tsegda zzates marra 
ussan n tudart nneɣ. 76I cek, a aḥenjir, ad ac ttřaɣan amkacaf n 
wenni iɛuǧen x marra min iǧan, minzi ad traḥed zzat i uɣembub n 
Arebbi ḥima ad tessewjded ibriden nnes, 77ḥima ad iwc i weydud 
nnes tamusna n usenjem i iǧan deg weɣfar n ddnub nsen 78s řaǧaɣ 
n areḥmet n Arebbi nneɣ i zi xaneɣ iḥinn wenqar n tfuct zi řuɛřa, 
79ḥima ad issirɣ tfawt i inni iqqimen di taǧest d tiři n řmewt, ḥima 
ad igewwed iḍaren nneɣ deg webrid n řehna.” 80Am iggam uḥenjir, 
yarenni dayes arruḥ, tuɣa-t di řexřa ař ass i di d iḍhar i Israyil. 

Axřaq n Yeccu Lmasiḥ 
Mat. 1:18-25

2 1Deg wussan nni teffeɣ-d ict n tewṣeyyet zi qayṣar Uɣustus 
ḥima ad twazemmen marra imezdaɣ n ddunnit. 2Azemmem-a 

amezwaru imsar umi tuɣa Qiriniyus d lwali n Suriya. 3Ruḥen marra 
ḥima ad twazemmen, kuř ijjen ɣar tendint nnes. 4Igaɛɛed ɛawed 
Yusef zi Ljalil zi tendint n Nnaṣira ɣar Yahudiyya ɣar tendint n 
Dawud tenni umi qqaren Baytlaḥm umi netta tuɣa-t zi taddart u zeg 
warraw n Dawud, 5ḥima ad itwazemm ak-d Maryem, tanexḍabt nnes, 
tenni tuɣa s ddeyset. 6Uca imsar, ařami ten tuɣa dinni, qefřen wussan 
nnes ḥima ad tařu. 7Tuřu mmis amenzu, tessenneḍ it di teḥřucin uca 
tessezzeř it di řmedwed, minzi war ɣarsen bu wemcan deg wenwař. 

Imeksawen d lmalakat 
8Di jwayeh nni tuɣa din imeksawen ḥeṭṭan di ǧiřet tḥimart nsen. 
9Xenni lmalak n Sidi Arebbi ibedd-d ɣarsen uca aɛuǧi n Sidi Arebbi 
issarɣ xasen, inneḍ asen uca třeḥḥef asen ict n tiggwudi temɣar. 
10Inna asen lmalak nni “War tteggwedem ca, ad awem-d ssiwḍeɣ ict 
n řefraḥet temɣar i ɣa yiřin i iwdan marra. 11Aqqa itwaxřeq awem-d 
ass-a umsenjem di tendint n Dawud, netta d Lmasiḥ, Sidi. 12D wa d 
awem i ɣa yiřin d řeɛřamet: ad tafem aseymi itwanneḍ di teḥřucin, 
izzeř di tezrift. 13Řexdenni iban-d ak-d lmalak ij n řɣaci n řɛeskar n 
ijenwan ttsebbḥen Arebbi, qqaren 14“Aɛuǧi i Arebbi di řuɛřa x řuɛřa 
qaɛ, řehna x tmurt, aqqa ittegg arḍa nnes deg iwdan.” 

Imeksawen di Baytlaḥm 
15Umi xasen uyurent lmalakat ɣar ujenna, nnan imeksawen i 
wayawya “Ejj aneɣ ad nraḥ řexxu ɣar Baytlaḥm ḥima ad nẓar min 
imsaren min xef i d aneɣ issargeb Sidi.” 16Usin-d s tazzřa, ufin 
Maryem d Yusef d useymi izzeř di tezrift. 17Umi t ẓrin, ɛawden 
awař i d asen itwannan x useymi-ya. 18Marra inni t isřin, ttbehten 
s min d asen nnan imeksawen. 19Maca Maryem tuɣa txemmeř 
marra awařen-a, tettxarraṣ daysen deg wuř nnes. 20Xenni ɛeqben-d 
imeksawen, ttsebbḥen u ssemɣaran di Arebbi x marra min sřin d x 
marra min ẓrin, am mammec d asen tuɣa itwanna. 

Axtan n Yeccu Lmasiḥ 
21Umi kemmřen tmenya n wussan ḥima ad itwaxten useymi, 
semman t ‘Yeccu’, am mammec tuɣa t isemma lmalak qbeř mma ad 
itwaksi deg uɛeddis. 22Umi kemmřen wussan n usizdeg nnes ɛlaḥsab 
ttawrat n Musa, iwyen t ɣar Urcalim ḥima ad t qeddmen i Arebbi  
23am mammec tura di ttawrat n Arebbi belli kuř mmis amenzu i d 
ixeřqen zeg uɛeddis n yemmas ad itwasemma ‘amqeddas i Arebbi’, 

24ḥima ad ḥḍaren taɣarṣt am mammec itwanna di ttawrat n Arebbi 
“Tnayen n idbiren niɣ tyuya n iwarruḍen n idbiren”. 

Simɛan d Anna farrḥen umi ttwařan Lmasiḥ 
25Tuɣa di Urcalim ij n weryaz qqaren as Simɛan, tuɣa bnadem-a 
d amseggad, ittweqqar Arebbi, ittraja afewwej n Israyil uca tuɣa 

Arruḥ Iqeddsen xas. 26Tuɣa Arruḥ Iqeddsen iweḥḥa as-d maḥend 
war ittmetti ca ař d iẓar Lmasiḥ n Sidi. 27Yudef ɣar taddart iqeddsen 
am itwaɛarra zi Arruḥ. Umi d udfen lwalidin s uḥenjir Yeccu ḥima ad 
as ggen ɛlaḥsab lqaɛida n ttawrat, 28iksi t deg iɣaǧen nnes uca ibarek 
Arebbi, inna 29“Ejj ismeɣ nnek ad iraḥ di řehna řexxu, a Sidi, ɛlaḥsab 
awař nnek, 30minzi tiṭṭawin inu ẓrint asenjem nnek 31i tessewjded 
zzat i wudem n marra iyduden, 32aqqa-t d tifawt yareqqen i řegnus 
d uɛuǧi i weydud nnek Israyil.” 33Tuɣa Yusef d yemmas ttbehten s 
min xas inna Simɛan. 34Ibark iten Simɛan, inna i Maryem yemmas 
“Aqqa wa immars i uweṭṭu d tnukra n waṭṭas di Israyil, aqqa-t ɛawed 
d řeɛřamet i ɣa itwaɛekksen. 35Ad icuqq ɛawed ssif di řeɛmar nnem, 
ḥima ad d ḍharen ixarriṣen zeg waṭṭas n wuřawen.” 
 36Tuɣa din ɛawed Anna ict n temkaceft, yeǧis n Fanwil zeg ayt 
n Acir. Nettat tuɣa tewsar aṭṭas. Teddar ak-d weryaz nnes sebɛa n 
iseggwusa zeg wami tt tuɣa d taɛzarect. 37Tuɣa-tt d tajjač řqedd n 
arebɛa u tmanyin n iseggwusa, war tbeɛɛid ca x taddart iqeddsen, 
tuɣa tɛebbed Arebbi s uẓummi d tẓaǧit ǧiřet d wass. 38Ƴar tsaɛɛet nni 
tusi-d ɛawed, tettsebbaḥ as i Sidi Arebbi, tessawař xas ak-d marra 
inni ittrajan asellak di Urcalim. 39Umi kemmřen nitni kuřci ɛlaḥsab 
ttawrat n Arebbi, ɛeqben ɣar Ljalil ɣar tendint nsen Nnaṣira. 40Tuɣa 
aḥenjir iggam, yarenni dayes Arruḥ, idweř iccur s tiɣit uca nniɛmet 
n Arebbi aqqa-tt xas. 

Aḥenjir Yeccu di taddart iqeddsen 
41Tuɣa lwalidin nnes ttraḥen kuř aseggwas ɣar Urcalim di řɛid n 
Basxa. 42Umi yiweḍ-d tenɛac n iseggwusa, gaɛɛden ɣar Urcalim 
ɛlaḥsab lqaɛida n řɛid. 43Awarni řami ɛdun wussan n řɛid, řami d 
ɛeqben, iqqim uḥenjir Yeccu awarni asen di Urcalim uca Yusef d 
yemmas war argiben ca. 44Ittɣiř asen aqqa-t jar imsebriden uca 
uyuren ict n ticři n wass, arezzun xas jar řaǧ d imeddukař nsen. 
45Umi war t ufin, ɛeqben ɣar Urcalim, arezzun xas. 46Awarni 
třata n wussan ufin t di taddart iqeddsen, tuɣa iqqim di řwesṭ n 
imseřmaden n ttawrat, ittesřa ɣarsen, ittseqsa ten. 47Marra inni d 
as isřin, ttbehten di řefhamet d wawař i d ittarra. 48Řami t ẓrin, 
ttbehten, tenna as yemmas “A mmi mayemmi d aneɣ teggid ammu? 
Aqqa necc d babac nedɛeq s tarezzut xak.” 49Inna asen “Mayemmi 

xafi tarezzum? Ma war targibem ca belli ittxeṣṣ ayi ad iřiɣ di min 
iǧan n Baba?” 50War fhimen awař i d asen inna. 51Uca ihwa-d akisen 
ɣar Nnaṣira, tuɣa ittegg asen array. Maca yemmas txemmeř marra 
timesřayin-a deg wuř nnes. 52Tuɣa Yeccu yarenni di tiɣit d tiddi d 
arḍa ɣar Arebbi d iwdan. 

Yuḥanna Amseɣḍaṣ 
Mat. 3:1-12; Mar. 1:1-8; Yuḥ 1:19-28

3 1Deg useggwas xemmestac zi řeḥkamet n qayṣar Tibaryus, řami 
Bilaṭus Bunṭiyus tuɣa d řḥakem x Yahudiyya u Hirudus d ajeǧid x 

řeḍruf n Ljalil u Filibbus, umas, d řḥakem x řeḍruf n Ituriya d jjihet n 
Traxunitis u Lisanyus d řḥakem x jwayeh n Abilini, 2deg wussan n Hannan 
azeǧif n ikehhanen d Qayafa, aqqa yusi-d wawař n Arebbi ɣar Yuḥanna 
mmis n Zakariya di řexřa. 3Yiweḍ-d ɣar marra jwayeh i d as-d innḍen 
i Lurdun, ittbarreḥ s useɣḍaṣ n ttubet i weɣfar n ddnub 4amecnaw 
mammec tura deg wedlis n wawařen n umkacaf Icaɛya am iqqar

“Tmijja tesɣuyyu di řexřa, sewjdem abrid n Arebbi, 
seggmem imesraq nnes. 

5Kuř taddeɣt ad tetwaccur u kuř adrar d tawrirt ad d tetwassehwa, 
min ifarɣen ad itwaseggem uca izubaq d ibriden ad hewnen.

                   6Kuř aysum ad iẓar asenjem n Arebbi.”         Ica. 40:3-5 

7Tuɣa iqqar i řɣaci i d itteffɣen ḥima ad zzayes twassɣeḍṣen “A 
tarwa n iřefsawen, wi d awem imřen maḥend ad tarewřem zi lɣaḍab 
i d ɣa yasen? 8Ggem řɣiǧet i d ittřiqen ak-d ttubet. War beddem ad 
tinim deg yixef nwem, ‘Aqqa ɣarneɣ Ibrahim d tababat’. Minzi ad 
awem iniɣ, aqqa Arebbi iqedd ad igg zeg iẓra-ya tarrawt i Ibrahim. 
9Řexxu aqqa immars tcaqurt x iẓewran n tcejjura, kuř tacejjart i 
war itteggen řɣiǧet teṣbeḥ ad tetwaqeṣṣ uca ad temmenḍar di 
tmessi.” 10Isseqsa t řɣaci, inna “Min i ɣa negg?” 11Yarr-d, inna asen 
“Wenni ɣar iǧa tyuya n tcamirat, ad iwc i wenni war ɣar iǧi ca, 
wenni ɣar iǧa macca ad igg amenni.” 12Usin-d ɛawed ayt n ḍḍariba 
ḥima ad twassɣeḍṣen, nnan as “A Amseřmad, min i ɣa negg?” 
13Inna asen “War tteṭṭfem ktar zi min d awem-d yuřyen.” 14Sseqsan 
t ɛawed iɛeskariyyen, nnan as “Min i ɣa negg neccin?” Inna asen 

“War ttkeccḍem u war deǧmem ḥed, ttqenɛem s řmunet nwem.” 
15Am tuɣa ttrajan iwdan, tuɣa marra ttxarraṣen deg wuřawen nsen 
x Yuḥanna aqqa-t attaɣ d Lmasiḥ, 16xenni yarr-d Yuḥanna x řɣaci, 
inna “Necc sseɣḍaṣeɣ kenniw deg waman, maca ad d yas wi ijehden 
xafi, necc war sdihiǧeɣ uřa ad as fesyeɣ ifiřan n sandaliyat nnes. 
Netta ad kenniw isseɣḍeṣ s Arruḥ Iqeddsen d tmessi. 17Tazzart nnes 
deg ufus nnes, ḥima ad issekk x wendrar nnes, ad issmun irden ɣar 
řmarsi nnes. Maca icarfa ad itwassecmeḍ s tmessi war ixessyen.” 
18S tmesřayin nneḍni ɛad aṭṭas tuɣa ittḥeddat iwdan, ittbarreḥ s 
řexbar aṣebḥan i iwdan. 19Umi iɛayar netta Hirudus, ajeǧid x ij n 
arbeɛ n tmurt, zi ssibbet n Hirudiyya tamɣart n Filibbus umas u zi 
ssibbet n marra tuɛeffna i igga Hirudus, 20aqqa yarni Hirudus ɛawed 
di man aya marra, řami tuɣa iḥebbes Yuḥanna Amseɣḍaṣ. 

Aseɣḍaṣ n Yeccu di Lurdun s ufus n Yuḥanna Amseɣḍaṣ 
Mat. 3:13-17; Mar. 1:9-11

21Uca imsar, řami tuɣa twassɣeḍṣen marra iwdan d Yeccu ɛawed, 
aqqa iẓẓuǧ, xenni innurzem ujenna, 22uca ihwa-d xas Arruḥ 
Iqeddsen s ṣṣifet n ict n ddat amecnaw ict n tedbirt uca ict n tmijja 
zeg ujenna tuɣa teqqar “Cek d mmi iɛizzen, zzayek i arḍiɣ.” 

Taṣiřet n Yeccu 
Mat. 1:1-17

23Řami tuɣa ibda Yeccu di řxedmet nnes, tuɣa ɣares ɛřaḥař třatin n 
iseggwusa uca ittɣiř asen aqqa netta d mmis n Yusef, mmis n Hayli, 
24mmis n Mattat, mmis n Lawi, mmis n Malki, mmis n Yanna, mmis 
n Yusef, 25mmis n Mattatiyya, mmis n Amus, mmis n Naḥum, mmis 
n Hasli, mmis n Najjay, 26mmis n Maɛat, mmis n Mattatiyya, mmis 
n Cimɛi, mmis n Yusef, mmis n Yahuda, 27mmis n Yuḥanna, mmis n 
Risa, mmis n Zarubbabil, mmis n Caɛaltiyil, mmis n Niri, 28mmis n 
Malki, mmis n Addi, mmis n Quṣam, mmis n Almudam, mmis n Ɛir, 
29mmis n Yusi, mmis n Aliɛazar, mmis n Yurim, mmis n Matta, mmis 
n Lawi, 30mmis n Simɛan, mmis n Yahuda, mmis n Yusef, mmis n 
Yunan, mmis n Alyaqim, 31mmis n Maliya, mmis n Miynan, mmis 
n Mattata, mmis n Natan, mmis n Dawud, 32mmis n Yassa, mmis 
n Ɛubid, mmis n Buɛaz, mmis n Salmun, mmis n Naḥcun, 33mmis n 

Aminadab, mmis n Aram, mmis n Admin, mmis n Arni, mmis n Ḥaṣrun, 
mmis n Fariṣ, mmis n Yahuda, 34mmis n Yaɛqub, mmis n Isḥaq, mmis 
n Ibrahim, mmis n Taraḥ, mmis n Naxur, 35mmis n Saruj, mmis n 
Ragaw, mmis n Falig, mmis n Ɛiber, mmis n Calaḥ, 36mmis n Qinan, 
mmis n Arfaxcad, mmis n Cam, mmis n Nuḥ, mmis n Lamik, 37mmis n 
Matucaliḥ, mmis n Inux, mmis n Yarid, mmis n Mahalaliyil, mmis n 
Qinan, 38mmis n Inus, mmis n Cit, mmis n Adam, mmis n Arebbi. 

Ajarreb n Lmasiḥ di řexřa 
Mat. 4:1-11; Mar. 1:12-13

4  

1Yeccu iɛqeb-d zi Lurdun am tuɣa iccur s Arruḥ Iqeddsen uca 
itwandeh zi Arruḥ di řexřa. 2Tuɣa itwajarreb zeg ibřis arebɛin n 

wussan. War icci walu deg wussan nni uca awarni řami ɛdun wussan 
nni, ɛad iǧuẓ. 3Inna as ibřis “Mařa cek d mmis n Arebbi, ini i weẓru-
ya ad idweř d aɣrum.” 4Yarr-d Yeccu, inna “Aqqa tura ‘Bnadem 
war itteddar s weɣrum waha, maca s kuř awař n Arebbi.’ ”  5Xenni 
issgaɛɛed it ibřis ɣar wedrar yuɛřan, isscen as tigeldin n marra 
ddunnit deg ijjen warmac. 6Inna as ibřis “Ad ac wceɣ ṣṣulṭa-ya marra 
d uɛuǧi nnes, minzi i necc umi temmewc u tticceɣ tt i wenni xseɣ. 
7Mařa tɛebded ayi, ad ɣarek yiři marra.” 8Yarr-d xas Yeccu, inna as 
“Tewwej xafi, a Cciṭan, aqqa tura ‘Ɛbed Sidi Arebbi nnek, txedmed 
as i netta weḥdes’.”  9Yiwyi t ɣar Urcalim uca issbedd it x ṭṭarf n 
tzeqqa n taddart iqeddsen, inna as “Mařa cek d Mmis n Arebbi, 
nḍar ixef nnek ssa ɣar wadday, 10minzi tura ‘Ad yumur lmalakat 
nnes xak maḥend ad cek ḥḍant, 11aqqa x ifassen nsent ad cek ksint 
ḥima aḍar nnek war ineggeḥ ca aẓru.’ ”  12Yarr-d xas Yeccu inna as 
“Aqqa itwanna ‘War ttjarrab Sidi Arebbi nnek.’ ” 13Umi ikemmeř 
ibřis marra aɣekkwi nnes, yuyur xas ca n řweqt. 

Yeccu isseřmad iwdan 
Mat. 4:12-17; Mar. 1:14-15

14Iɛqeb-d Yeccu s jjehd n Arruḥ ɣar Ljalil uca iffeɣ řexbar xas di 
marra jwayeh i d as-d innḍen. 15Tuɣa isseřmad deg isinagugen 
nsen, ssɛuǧan t iwdan. 

Amkacaf war iǧi d ameqbuř di tendint nnes 
Mat. 13:53-58; Mar. 6:1-6

16Yusi-d ɣar Nnaṣira mani tuɣa itwarebba uca yudef ɣar usinagug 
deg wass n ssebt ɛlaḥsab tanamit nnes uca ikkar ḥima ad isseřmed. 
17Immewc as adlis n Icaɛya amkacaf. Ařami yarzem adlis, yufa 
amcan mani tuɣa tura

 18“Arruḥ n Arebbi xafi, minzi netta idhen ayi 
ḥima ad barrḥeɣ s řexbar aṣebḥan i imezřaḍ, 

issekk ayi-d ḥima ad ssgenfiɣ inni umi yarz wuř, 
ad barrḥeɣ i imeḥbas s usarreḥ, i idarɣařen s řxeẓrat 

uca ad d ssekkeɣ inni itwarzen di tiřelli, 
                                19ḥima ad barrḥeɣ s useggwas aṣebḥan n Arebbi.”     Ica. 61:1-2 

20Xenni iḍfeṣ adlis, iwci t i uxeddam, iqqim. Uca marra inni tuɣa 
deg usinagug nḍaren tiṭṭawin nsen dayes. 21Ibda iqqar asen “Aqqa 
deg wass-a twakemmřent tira-ya ɣar imezzuɣen nwem.” 22Tuɣa 
marra cehhden xas, ttbehten s wawařen n tcuni i d itteffɣen zeg 
uqemmum nnes uca qqaren “Ma war iǧi wa d mmis n Yusef?” 
23Inna asen “Nican ad ayi tinim lmatal-a ‘A aḍbib, sgenfa yixef 
nnek! Mecḥař nesřa belli ijra di Kafarnaḥum, egg man aya ɛawed 
di tendint nnek’.” 24Inna “S tidett ad awem iniɣ, war iǧi umkacaf 
d ameqbuř di tmurt nnes. 25S tidett ad awem iniɣ, aqqa tijjař aṭṭas 
tuɣa-tent di Israyil deg wussan n Iliya umi itwabelleɛ ujenna 
třata n iseggwusa d setta n iyuren, ařami tuɣa řaẓ imɣar di tmurt 
marra. 26War d itwassekk Iliya uřa ɣar icten zzaysen, mɣir ɣar 
Zarafat i iǧan di jwayeh n Sidun, ɣar temɣart tajjač. 27Tuɣa di Israyil 
di řweqt n umkacaf Ilicaɛ aṭṭas n iwdan i di iǧa řbarṣ uca uřa d 
ijj zzaysen war itwassizdig mɣir Naɛman Asuri waha.” 28Umi sřin 
aya, twaccuren marra inni iǧan deg usinagug s tefqaḥt. 29Kkaren, 
ssuffɣen t barra i tendint, iwyen t ɣar tma n wedrar i xef tuɣa 
tebna tendint nsen, ḥima ad t nḍaren ɣar wadday. 30Maca netta 
icuqq di řwesṭ nsen uca iruḥ. 

Yeccu issuffuɣ řaryaḥ amengus 
Mar. 1:21-28

31Ihwa-d ɣar Kafarnaḥum, ict n tendint di Ljalil, tuɣa isseřmad iten 
deg wussan n ssebt. 32Ttbehten nitni s useřmed nnes, minzi awař 
nnes tuɣa s ṣṣulṭa. 33Tuɣa deg usinagug ij n weryaz dayes buḥbeř n 
ij n cciṭan d amengus uca isɣuyyu s jjehd aṭṭas, 34inna “Tewwej xafi! 
Min din jaraneɣ akik, a Yeccu Nnaṣiri? Ma tusid-d da ḥima ad aneɣ 
tetteḥḥid? Necc ssneɣ min teɛnid, aqqa cek d Amqeddas n Arebbi.” 
35Iwebbex it Yeccu, inna as “Sqar, teffɣed zzayes!” Ařami t inḍar 
cciṭan di řwesṭ, iffeɣ zzayes, nnebřa mma ad as issexsar ca. 36Yarsa 
utebhet x marra uca bdan ssawařen jarasen, nnan “Mana awař-a? 
Aqqa s ṣṣulṭa d jjehd ittamar řaryaḥat imengas ad ffɣen uca ffɣen.” 
37Iffeɣ-d řexbar nnes ɣar kuř amcan di jwayeh i d as-d innḍen. 

Asgenfi n tdekkwač n Buṭrus d aṭṭas n imeḥřac 
Mat. 8:14-17; Mar. 1:29-34

38Ikkar Yeccu, iffeɣ zeg usinagug uca yudef ɣar taddart n Simɛan. 
Tuɣa taḍekkwač n Simɛan dayes timessi aṭṭas uca ttaren zzayes di 
ṭṭweɛ nnes. 39Ibedd as ɣar uzeǧif uca yuẓẓeř x tmessi uca tejji tt 
tmessi. Řexdenni tekkar, tedweř tsexxar xasen. 40Řami teɣři tfuct, 
aqqa iwyen-d ɣares marra inni i tuɣa ɣar iǧa imehřac i di iǧa ɛřam 
kuř řehřacat uca netta issars afus nnes x kuř ijjen zzaysen, issgenfa 
ten. 41Tuɣa ccwaṭen tteffɣen-d ɛawed zeg waṭṭas idsen, tuɣa 
sɣuyyun, qqaren “Cek d Lmasiḥ Mmis n Arebbi!” Iwebbex iten, war 
ten ijji ad ssiwřen, minzi ssnen belli netta d Lmasiḥ. 

Yeccu ad iraḥ ɣar tneddam nneḍni 
Mar. 1:35-39

42Řami tuɣa d aziř, iffeɣ-d, iruḥ ɣar ij n wemcan ixřan. Tuɣa řɣaci 
yarezzu xas, usin-d ɣares uca ṭṭfen t ḥima war xasen ittbeɛɛid. 
43Inna asen “Aqqa ittxeṣṣ ayi ad barḥeɣ ɛawed i tneddam nneḍni 
s tgeldit n Arebbi, minzi i man aya umi d twassekkeɣ.” 44Uca tuɣa 
ittbarreḥ deg isinagugen n Ljalil. 

Tařaɣit n imeḥḍaren imezwura 
Mat. 4:18-22; Mar. 1:16-20

5 1Ařami xas ideḥḥes řɣaci ḥima ad sřen i wawař n Arebbi, tuɣa 
netta ibedd ɣar tma n řebḥar n Jinnisaret. 2Iẓra tnayen n 

tɣarruba beddent x tma u ineymaren n iseřman ffɣen-d zzayes, tuɣa 
ssizdigen tiracciwin. 3Yenya deg ijjen zi tɣarruba i tuɣa n Simɛan, 
ittar as ad yaggwej cwayt x tma. Xenni iqqim uca tuɣa isseřmad řɣaci 
zi tɣarrabut. 4Umi ikemmeř awař, inna i Simɛan “Ruḥem ɣar řaǧaɣ, 
tenḍarem tiracciwin nwem i tneymart n iseřman.” 5Yarr-d Simɛan, 
inna as “A Amseřmad, aqqa nuḥeř ǧiřet tekmeř, war neymar walu, 
maca x wawař nnek ad nḍareɣ tracca.” 6Umi ggin man aya, ṭṭfen 
aṭṭas n iseřman ařami dewřent tracciwin nsen ttcarragent. 7Aqqa 
ciyyaren ɣar icricen nsen inni tuɣa di tɣarrabut nneḍni, ḥima ad d 
asen ad ten ɛawnen. Nitni usin-d uca twaccurent tnayen n tɣarruba 
ařami tuɣa gguren ad ɣarqen. 8Ařami iẓra Simɛan Buṭrus man aya, 
iwḍa ɣar iḍaren n Yeccu, inna as “Aggwej xafi, a Sidi, aqqa necc d 
bnadem d amednub.” 9Ittebhet netta d marra inni iǧan akides x 
tneymart n iseřman i ṭṭfen. 10Amenni ɛawed Yaɛqub d Yuḥanna, 
tarwa n Zabadi, inni tuɣa d icricen n Simɛan. Inna Yeccu i Simɛan 
“War tteggwed ca, zi řexxu ad tiřid tyemmared iwdan.” 11Umi d 
usin s tɣarruba ɣar řbarr, jjin kuřci uca ḍfaren t-id. 

Asgenfi n ij n weryaz i di iǧa řbarṣ 
Mat. 8:1-4; Mar. 1:40-45

12Tuɣa deg ict n zi tneddam nni ij n weryaz iřqef it marra řbarṣ. Umi 
netta iẓra Yeccu, iwḍa x uɣembub nnes uca izawg it, inna “A Sidi, 
mařa texsed, tzemmared ad ayi tessizdeged.” 13Isswizzed s ufus 
ɣares, iḥada t, inna “Necc xseɣ, tetwassizdeged!” Řexdenni iruḥ xas 
řbarṣ. 14Iweṣṣa t ḥima war tt iqqar i ḥed, maca “Ruḥ dinni” ammu 
i d as inna, “tessecned ixef nnek i ukehhan, ewc taɣarṣt i Arebbi x 
usizdeg nnek am mammec yumur Musa, ḥima ad tiři d chadet i 
nitni.” 15Iffeɣ-d xas řexbar ktar uca inneyru řɣaci aṭṭas ḥima ad as 
sřen uca ad twassgenfan zzayes zi řehřacat nsen. 16Maca netta tuɣa 
iɛqeb ɣar řexřa, ittẓaǧa din. 

Asgenfi n ij n bnadem d aneḍbař 
Mat. 9:1-8; Mar. 2:1-12

17Deg ij n wass zeg wussan nni, am tuɣa isseřmad uca Ifarisiyyen 
d imseřmaden n ttawrat qqimen din, usin-d iwdan zi marra 
dcurat n Ljalil d Yahudiyya d Urcalim. Tuɣa din jjehd zi Arebbi 
maḥend ad twassgenfan. 18Xẓar, ca n yeryazen ksin ij n bnadem 
d aneḍbař x qama, tuɣa arezzun ad t ssidfen ɣar daxeř maḥend 
ad t ssarsen zzates. 19Umi war ufin manis t i ɣa ssidfen zi ssibbet n 
řɣaci, gaɛɛden x tzeqqa uca seyyben t ɣar wadday ak-d qama zeg 
uqarmud ɣar řwesṭ zzat i Yeccu. 20Umi iẓra liman nsen, inna as “A 
bnadem, ddnub nnek twaɣfaren ac.” 21Bdan imseřmaden n idlisen d 
Ifarisiyyen ttxarrṣen, qqaren “Min iɛna wa, aqqa netta ittceqqaf di 
Arebbi. Wi izemmaren ad iɣfar ddnub mɣir Arebbi weḥdes?” 22Yuca 
Yeccu ak-d uxarraṣ nsen uca yarr-d, inna asen “Min tettxarraṣem 
deg wuřawen nwem? 23Min ihewnen ad iniɣ ‘Aqqa twaɣfaren ddnub 
nnek?’ niɣ ad iniɣ ‘Kkar, tuyured!’ 24Maca ḥima ad tessnem belli 
Mmis n bnadem ɣares ṣṣulṭa x tmurt ḥima ad iɣfar ddnub”, inna 
i uneḍbař “I cek umi i ɣa iniɣ, kkar, teksid qama nnek, truḥed ɣar 
taddart nnek.” 25Řexdenni ikkar zzatsen, iksi min tuɣa x ittezzeř 
uca iruḥ ɣar taddart nnes, issemɣara di Arebbi. 26Atebhet ihwa-d 
x marra iwdan, ssemɣaran di Arebbi uca tudef iten tiggwudi, nnan 
“Aqqa ass-a neẓra timesřayin ssɛejabent.” 

Tařaɣit n Lawi (Matta)
Mat. 9:9-13; Mar. 2:13-17

27Awarni man aya iffeɣ, iẓra ij n bu ḍḍariba, qqaren as Lawi, iqqim 
deg wemcan n ḍḍariba, inna as “Ḍfar ayi-d!” 28Ijja kuřci, ikkar uca 
iḍfar it-id. 29Igga as Lawi ict n ficta temɣar di taddart nnes. Inni 
akis iqqimen ɣar ṭṭabřa tuɣa-ten d řɣaci aṭṭas zeg ayt n ḍḍariba 
d inneḍni. 30Cetcan Ifarisiyyen d imseřmaden n idlisen nsen x 
imeḥḍaren nnes, nnan asen “Mayemmi tettettem, tessessem ak-d 
ayt n ḍḍariba d imednab?” 31Yarr-d Yeccu, inna asen “Inni iṣeḥḥen 
war ḥdijen ca aḍbib, maca imehřac wah. 32War d usiɣ ad řaɣiɣ x 
imseggaden, maca x imednab ɣar ttubet.” 

Aseqsi x uẓummi 
Mat. 9:14-17; Mar. 2:18-22

33Nnan as “Mayemmi tẓumman imeḥḍaren n Yuḥanna aṭṭas uca 
tteggen tẓaǧit uřa d yinni n Ifarisiyyen, maca inni nnek, ttetten, 
sessen?” 34Inna asen “Ma tzemmarem ad tejjem ayt n umuřay 
ad ẓummen mařa amuřay aqqa-t ɛad akidsen? 35Maca ad awḍen 
wussan xmi xasen i ɣa itwammeksi umuřay, řexdenni ad ẓummen 
deg wussan nni.” 36Inna asen ɛawed ij n umettiř “War din ḥed 
ittegg taneqqič n warruḍ n jdid x warruḍ abuřay, mařa lla, ad iɣarṣ 
jdid uřa taneqqič n jdid war tettřiqi abuřay. 37War iǧi ḥed ittegg 
binu n jdid di txuncay tiqdimin, ḥima binu n jdid war isscarrig ca 
tixuncay uca binu ad izeǧeɛ u txuncay ad ḍeyyɛent. 38Maca tteggen 
binu n jdid di txuncay n jdid uca ad xemmřen s tyuya. 39Uřa d ijj, 
mařa iswa aqdim, war ittexs ɛad řexdenni jdid, minzi netta ad yini 
‘aqdim ittfuḥ’.” 

Lmasiḥ d bab n ssebt 
Mat. 12:1-8; Mar. 2:23-28

6 1Imsar di ssebt amezwar n uyur wiss tnayen aqqa netta icuqq 
deg iyyaren n imendi. Tuɣa imeḥḍaren nnes ttekksen tidrin, 

ttetten tent am tent ttḥekkan s ifassen nsen. 2Ca n Ifarisiyyen nnan 
asen “Mayemmi tetteggem min war iḥeǧřen di ssebt?” 3Yarr-d 
Yeccu, inna asen “Ma war teɣrim uřa d min igga Dawud umi iǧuẓ 
netta d yinni tuɣa iǧan akis? 4Mammec yudef ɣar taddart n Arebbi, 
iksi aɣrum n wesscan i war iḥeǧřen macca nnes mɣir i ikehhanen 
waha, uca icca zzayes u iwca ɛawed i yinni tuɣa iǧan akis?” 5Inna 
asen “Aqqa Mmis n bnadem netta ɛawed d bab n ssebt.” 

Asgenfi n ij n weryaz deg wass n ssebt 
Mat. 12:9-14; Mar. 3:1-6

6Imsar ɛawed di ssebt nneḍni, aqqa yudef ɣar usinagug, ibda 
issɣara. Tuɣa din ij n bnadem wenni umi afus nnes iqucceḥ. 7Ḥḍan 
t imseřmaden n idlisen d Ifarisiyyen, ma ad issgenfa di ssebt, ḥima 
ad xas afen ca n ttuhmet. 8Maca netta yargeb x ixarriṣen nsen 
uca inna i bnadem wenni umi iqucceḥ ufus nnes “Kkar, tbedded 
di řwesṭ.” Ikkar uca ibedd. 9Xenni Yeccu inna asen “Ad kenniw 

sseqsiɣ x ca, ma iḥeǧeř i bnadem deg wass n ssebt maḥend ad igg 
řxar niɣ řɣar, ad issenjem tudart niɣ ad ineɣ?” 10Awarni řami tuɣa 
ixeẓẓar di marra inni i d as-d innḍen, inna i bnadem nni “Sarreḥ 
afus nnek!” Igga amya uca idweř ufus nnes iṣeḥḥ am wenneḍni. 
11Nitni dewřen ccuren s zzɛaf uca ssiwřen jarasen x min d as i ɣa 
ggen i Yeccu. 

Řixḍaret n tenɛac n imazanen n Yeccu 
Mat. 10:1-4; Mar. 3:13-19

12Imsar deg wussan nni, aqqa iffeɣ ɣar wedrar ḥima ad iẓẓaǧ 
uca isseɛdu din ǧiřet ittẓaǧa i Arebbi. 13Umi tuɣa d aziř, iřaɣa-d 
i imeḥḍaren nnes uca ixḍar zzaysen tenɛac, isemma ten ɛawed 
imazanen. 14Simɛan, wenni ittkennan ɛawed Buṭrus, d Andrawus 
umas d Yaɛqub d Yuḥanna, d Filibbus d Bartulumiyu 15d Matta 
d Tuma d Yaɛqub mmis n Alfiyu d Simɛan wenni umi ttkennan 
‘Bu-cḍaret’, 16Yahuda umas n Yaɛqub, d Yahuda Isxariyuṭi wenni 
idewřen d axeddaɛ. 

Asgenfi n marra imeḥřac di řɣaci 
Mat. 4:23-25, 5:1-12

17Ihwa-d akisen uca ibedd deg wemcan n řewḍa, tuɣa akides abarru n 
imeḥḍaren nnes d ij n ubarru n iwdan zi marra Yahudiyya d Urcalim 
u zi tma n řebḥar n Tirus d Sidun, 18inni d yusin ḥima ad as sřen u 
ad twassgenfan zi řehřacat nsen, uřa d inni itwaɣezzan zi řaryaḥat 
imengas. Aqqa nitni twassgenfan. 19Marra řɣaci tuɣa ittexs ad t iḥada 
minzi tuɣa itteffeɣ-d zzayes jjehd uca issgenfa kuřci. 

Awařen n řxar d wawařen n řɣar 
20Issgaɛɛed tiṭṭawin nnes ɣar imeḥḍaren nnes, inna “Sseɛd nwem, 
a kenniw imezřaḍ minzi tageldit n Arebbi ad tiři i kenniw. 21Sseɛd 
nwem, a yinni ittřaẓan řexxu, minzi kenniw ad tetwassjiwnem. 
Sseɛd nwem, a inni ittrun řexxu, minzi kenniw ad tdehcem. 22Sseɛd 
nwem umi kenniw carrhen iwdan, ttaẓẓřen xawem, ttekkwaren 
kenniw, uca ssfeḍaḥen zeg yisem nwem x ssibbet n Mmis n bnadem. 
23Farḥem deg wass nni, tnegzem s řefraḥet. Aqqa řajar nwem imɣar 
deg ujenna, minzi ammu tuɣa tteggen řejdud nsen deg imkacafen. 

24Maca uct xawem, a kenniw aytbab n wagra, minzi aqqa teṭṭfem 
afewwej nwem. 25Uct xawem, a inni ijjiwnen, minzi kenniw ad 
teǧaẓem. Uct xawem, a inni iḍeḥcen řexxu, minzi kenniw ad 
tceḍnem, ad tettrum. 26Uct xawem umi marra iwdan ad xawem 
ssiwřen mliḥ. Minzi ammu tuɣa tteggen babatsen ak-d imkacafen 
issxarriqen. 

Tayri i řɛedyan 
Mat. 5:38-48, 7:12

27Maca ad awem iniɣ i yinni ittesřan aya ‘Xsem řeɛdyan nwem, 
thillam deg yinni kenniw icarrhen, 28tbarkem i yinni kenniw 
ineɛɛřen, teẓẓuǧem x yinni xawem ittɛeddan. 29I wenni i cek 
iwtin ɣar umeggiz arr as-d s wenneḍni u wenni i d ac i ɣa ikksen 
ajeǧab, war t tteṭṭeff ad iksi uřa d tcamir nnek. 30Marra wenni d 
ac i ɣa ittaren ewc as t u wenni i ɣa iksin min iǧan nnek war d 
as t ttettar. 31Am mammec texsed ad awem ggen iwdan, ggem uřa 
d kenniw daysen amenni. 32Mařa kenniw texsem ɣar inni kenniw 
ittexsen waha, man řajar i ɣarwem. Aqqa uřa d imednab ttexsen 
inni i ten ittexsen. 33Mařa teggem řxar i yinni d awem itteggen 
řxar, man řajar i ɣarwem. Aqqa uřa d imednab tteggen amenni. 
34Mařa tarḍřem i iwdan i zi tettrajam ad awem-d arren, man řajar 
ɣarwem? Aqqa uřa d imednab arḍřen i imednab, ḥima ad asen-d 
idweř amenni ɛawed. 35Maca xsem řeɛdyan nwem, ggem tcuni, 
arḍřem nnebřa mma ad tettrajam ca. Ad yiři řajar nwem imɣar 
uca ad tiřim d tarwa n wenni iɛuǧen x marra min iǧan, minzi aqqa 
itthilla deg inni war t icekkaren uřa deg iɛeffanen. 36Iřim d iḥninen 
am mammec iǧa Babatwem d aḥnin. 

Axecciw d tḥenact 
Mat. 7:1-5

37War ḥekkem, ḥima war tetwaḥakamem. War ttḥasabem, ḥima 
war kenniw ttḥisiben. Ƴfarem, ad awem itwaɣfar. 38Wcem, ad 
awem immewc. Ad awem immewc ɣar weḥsin nwem ij n řmud 
icna, ideqqes, itwassenhezz, ifeyyeḍ, minzi s řmud i zi i ɣa 
tweznem kenniw, ad zzayes tetwaweznem uřa d kenniw.” 39Netta 
inna asen ij n umettiř. “Ma izemmar udarɣař ad indeh adarɣař? Ma 

war weṭṭin s tnayen idsen deg weḥfur? 40Ameḥḍar war iǧi ca ḥsen 
zeg umseřmad nnes, maca kuř ameḥḍar nican ad yiři amecnaw 
amseřmad nnes. 41Mayemmi txeẓẓared ɣar uxecciw tenni di tiṭṭ n 
umac, maca taḥnact tenni di tiṭṭ nnek war kis teřhid. 42Mammec 
tettegged teqqared i umac ‘Uma, ejj ayi ad ac-d ssuffɣeɣ axecciw 
i dayek di tiṭṭ nnek’ u cek simant nnek war tettwiřid ca taḥnact i 
ɣarek di tiṭṭ nnek. A cek lmunafiq, suffeɣ-d amezwaru taḥnact tenni 
ɣarek di tiṭṭ nnek, xenni ad tettwařid mliḥ maḥend ad tessuffɣed 
axecciw di tiṭṭ n umac. 

Tacejjart d řɣiǧet nnes 
Mat. 7:17-20, 12:34-35

43War din bu tacejjart taṣebḥant i d issɣemmayen řɣiǧet texsar niɣ 
tacejjart ixsaren i d issɣemmayen řɣiǧet taṣebḥant. 44Minzi kuř 
tacejjart tetwassen s řɣiǧet nnes, minzi war třeqḍed zeg isennanen 
řbacur uřa zi tabɣa aḍiř. 45Bnadem aṣebḥan zi řkenz n wuř nnes d 
aṣebḥan ad issuffeɣ min iṣebḥen uca bnadem aɛeffan zi řkenz n 
wuř nnes d aɛeffan ad d issuffeɣ tuɛeffna. S min zi iccur wuř, zzayes 
issawař uqemmum nnes. 

Taddart x sseǧaḥ 
Mat. 7:24-27

46Mayemmi d ayi tettřaɣam ‘A Sidi, a Sidi’ uca war tetteggem ca 
min qqareɣ? 47Marra wenni ɣari i d ɣa yasen ad iseř i wawařen inu 
uca ad zzaysen igg, necc ad awem ssecneɣ min di yarwes netta. 
48Netta yarwes deg ij n bnadem i ibnan ict n taddart, iɣza, iḥfar 
uca issars dsas x sseǧaḥ. Umi d tusa sseḥřet, tqebbeḍ řḥemřet 
taddart nni uca war tzemmar ad tt tessenhezz, minzi tuɣa tebna 
x sseǧaḥ. 49Maca wenni i ten ittesřan uca war zzaysen ittegg, 
yarwes di bnadem i ibnan taddart nnes x tmurt nnebřa dsas, xenni 
tqebbeḍ xas řḥemřet, řexdenni tewḍa. Tuɣa afartek n taddart nni 
d ameqqran.” 

Liman n řqebṭan x meyya 
Mat. 8:5-13; Yuḥ. 4:43-54

7 1Awarni řami ikemmeř marra awařen nnes am d as sřen 
iwdan, yudef ɣar Kafarnaḥum. 2Aqqa ismeɣ n ij n řqebṭan x 

meyya, wenni tuɣa issɛizz aṭṭas, tuɣa ihřec, tuɣa iggur ad immet. 
3Umi isřa x Yeccu, issekk ɣares ca n imɣaren n Wudayen, ittar 
as maḥend ad d yas uca ad issgenfa ismeɣ nnes. 4Xenni usin-d 
ɣar Yeccu, ḥecmen t aṭṭas, nnan “Aqqa isdaheǧ ad as tegged aya, 
5minzi netta ittexs řgens nneɣ uřa d netta i d aneɣ ibnan asinagug.” 
6Iruḥ Yeccu akisen. Ařami tuɣa war iggwij ɛad x taddart, issekk 
řqebṭan x meyya ca n imeddukař, nnan as “A Sidi, war ssiḥiř ixef 
nnek, minzi necc war sdiheǧeɣ ad tadfed sadu tazeqqa inu. 7S 
uyenni necc war ḥesbeɣ ixef inu sdaheǧeɣ ḥima ad ɣarek-d aseɣ, 
maca ini awař waha uca ad iggenfa uḥenjir inu. 8Minzi uřa d necc 
ɛawed d ij n bnadem sadu ifassen i ǧiɣ, ɣari iɛessasen swadday 
i ufus inu. Qqareɣ i wa ‘Ruḥ!’, xenni ittraḥ, i wenneḍni ‘As-d!’, 
xenni ittas-d uca i yismeɣ inu ‘Egg aya!’, xenni ittegg it.” 9Umi 
isřa Yeccu aya, ittebhet dayes. Inneqřeb uca inna i řɣaci wenni 
tuɣa it-id iḍeffaren “Necc ad awem iniɣ, war ufiɣ uřa di marra 
Israyil liman ameqqran amecnaw řqedd n wa.” 10Ařami ɛeqben 
inni itwassekken ɣar taddart, ufin ismeɣ amehřuc iggenfa. 

Asnekkar n mmis n tajjač zi řmewt 
11Deg wass i d yusin iruḥ ɣar tendint qqaren as Nayin, ruḥen akis 
aṭṭas zeg imeḥḍaren nnes d ij n řɣaci d ameqqran. 12Ařami iqarreb 
ɣar tewwart n tendint, xẓar, ksin-d ij n umettin x řeḥmeř ɣar barra, 
netta d ayenni n wenni i tuɣa ɣar yemmas, tanita d tajjač, uca tuɣa 
akis ij n řɣaci aṭṭas zi tendint. 13Umi tt iẓra Sidi tezziǧez as uca inna 
as “War ttru!” 14Xenni iqarreb-d, iḥada řeḥmeř uca bedden yinni t 
yarbun, inna “A abřiɣ, i cek umi i ɣa iniɣ, kkar-d!” 15Iqqim umettin, 
ibda issawař, xenni yarra as t-id i yemmas. 16Tudef tiggwudi di 
marra uca ḥemden Arebbi, nnan “Aqqa ikkar-d dayneɣ umkacaf 
imɣar” uca “Aqqa issijj Arebbi x weydud nnes.” 17Iffeɣ řexbar-a xas 
ɣar marra Yahudiyya d ředcur i d as-d innḍen. 

Yeccu d Yuḥanna Amseɣḍaṣ 
Mat. 11:2-19

18Imeḥḍaren n Yuḥanna ɛawden as man aya marra. 19Iřaɣa 
Yuḥanna i tnayen zeg imeḥḍaren nnes uca issekk iten ɣar Yeccu, 
iqqar s uqemmum nsen “Ma d cek d wenni i d ɣa yasen niɣ ad nraja 
wenneḍni?” 20Umi ɣares ruḥen yeryazen, nnan as “Yuḥanna 
Amseɣḍaṣ aqqa issekk aneɣ-d ɣarek, iqqar ‘Ma d cek d wenni i d 
ɣa yasen niɣ ad nraja wenneḍni?’ ” 21Di tsaɛɛet nni tuɣa issgenfa 
aṭṭas n iwdan zi řehřacat d uweddeb nsen u zi řaryaḥ imengas uca 
ijja aṭṭas n idarɣařen ttwařan. 22Yarr-d Yeccu, inna asen “Ruḥem, 
tɛawdem i Yuḥanna min teẓrim d min tesřim. Aqqa idarɣařen 
ttwařan d ineḍbařen gguren d yinni i di iǧa řbarṣ twassizzedgen d 
idehcar ttesřan d imettinen ttekkaren uca ittetwabarreḥ s řexbar 
aṣebḥan i imezřaḍ. 23Sseɛd n wenni war dayi inderfen.” 
 4Umi ffɣen imeḥḍaren n Yuḥanna, ibda iqqar i řɣaci x Yuḥanna 
“Min ɣar i ɣa teffɣem ɣar řexřa ad tẓarem? Ma ij n uɣanim 
issenhezza t usemmiḍ? 25Xenni min ɣar tuɣa teffɣem ad tẓarem? 
Ma ij n bnadem yarḍ arruḍ yarḍeb? Xẓar, inni yarḍen arruḍ iɣřan 
uca ddaren deg ufuhart, aqqa-ten di řeqṣur n ijeǧiden. 26Xenni min 
ɣar tuɣa teffɣem ad tẓarem? Ma ij n umkacaf? Wah, ad awem iniɣ d 
ameqqran ktar zeg umkacaf. 27Aqqa d wa i xef itwari 

‘Aqqa necc ad ssekkeɣ lmalak inu zzat i uɣembub nnek, 
                  wenni i ɣa isswejden abrid nnek ɣar zzat nnek’.       Mal. 3:1 

28Ad awem iniɣ, jar inni itwaxeřqen zi temɣarin uřa d ijj war iǧi 
d amkacaf ameqqran x Yuḥanna Amseɣḍaṣ. Maca d ameẓyan di 
tgeldit n Arebbi imɣar xas.” 
 29Umi isřa marra iwdan aya uřa d ayt n ḍḍariba inni itwassɣeḍṣen 
s useɣḍaṣ n Yuḥanna, cehden i tsegda n Arebbi. 30Maca Ifarisiyyen 
d imseřmaden n ttawrat ugin x cwar n Arebbi zi jjihet nsen, 
minzi nitni war zzayes twassɣeḍṣen. 31Xenni inna Sidi “Min zi i ɣa 
cebbheɣ iwdan n jjiř-a? Wi di yarwesen? 32Nitni amecnaw iḥenjiren 
iqqimen di ssuq, ttřaɣan ijjen wenneḍni, qqaren ‘Neccin newta 
awem di temja, kenniw war tecḍiḥem uca neccin newta awem 
ayejdur, kenniw war ttrum ca.’ 33Minzi yusi-d Yuḥanna Amseɣḍaṣ, 

war ittett aɣrum, war isess binu uca tennam ‘Dayes cciṭan’. 34Yusi-d 
Mmis n bnadem ittett, isess, tennam ‘Aqqa bnadem-a iřhef x macca 
d binu, aqqa-t d ameddukeř n ayt n ḍḍariba d imednab.’ 35Aqqa tiɣit 
tetwasegged zi marra tarwa nnes.”
 

Adhan n iḍaren n Yeccu 
36Iɛarḍ it ij n Ufarisi ḥima ad kis icc. Yudef ɣar taddart n Ufarisi 
uca iqqim ɣar ṭṭabřa. 37Xẓar, ict n temɣart zi tendint tuɣa-tt d 
tamednubt, umi tessen aqqa iqqim ɣar ṭṭabřa di taddart n Ufarisi, 
tusi-d s ict n tziyyat n alabaster dayes řefwaḥet n mirru. 38Umi 
tbedd ɣar iḍaren nnes ḍeffar nnes, tru uca tebda tessuffa iḍaren 
nnes s imeṭṭawen uca tebda tessaẓeɣ iten s ucuwwaf n uzeǧif nnes, 
tessudem as iḍaren uca tdehn iten s řefwaḥet n mirru. 39Umi iẓra 
Ufarisi, wenni it-id iɛarḍen, man aya, inna deg uzeǧif nnes “Mři wa 
d amkacaf nican, iři aqqa issen min teɛna tmeṭṭut-a tenni t iḥadan, 
aqqa nettat d tamednubt.” 40Yarr-d Yeccu, inna as “A Simɛan, ɣari 
ict n řḥajet ad ac tt iniɣ.” Inna as “Ini tt, a Amseřmad!” 
 41“Ij n bab n umarwas tuɣa ɣares tnayen ttursen as. Ijjen tuɣa 
itturs as xemsa meyya ddinar u wenneḍni xemsin. 42Am tuɣa war 
ɣarsen min zi i ɣa arren amarwas, isamḥ asen marra s tnayen 
idsen. Ini ayi, wi t i ɣa ixsen zzaysen ktar?” 43Yarr-d Simɛan, inna 
as “Ittɣiř ayi wenni umi isamḥ ktar”. Inna as “Cek tḥekmed s ṣṣaḥ”. 
44Uca inneqřeb Yeccu ɣar tmeṭṭut nni, inna i Simɛan “Ma twařid 
tamɣart-a? Aqqa udfeɣ taddart nnek. Aman i yiḍaren inu war d ayi 
ten tewcid. Maca nettat tessired iḍaren inu s imeṭṭawen nnes uca 
tessiẓeɣ iten s ucuwwaf n uzeǧif nnes. 45Cek war d ayi tessudmed, 
maca nettat zeg wami d udfeɣ war tbedd zeg usudem n iḍaren inu. 
46S zzect war tdehned ca azeǧif inu. Maca nettat tedhen iḍaren inu 
s řefwaḥet n mirru. 47X uyenni ad ac iniɣ ‘Aqqa itwaɣfar as ubarru 
n ddnub nnes, minzi texs aṭṭas. Wenni umi itwaɣfar drus, ad ɣares 
tiři drus n tayri’.” 
 48Xenni inna as “Aqqa twaɣfaren ddnub nnem.” 49Inni akis 
iqqimen ɣar ṭṭabřa bdan qqaren deg yixef nsen “Min iɛna wa 
maḥend ad iɣfar uřa i ddnub.” 50Inna as i tmeṭṭut nni “Liman nnem 
aqqa issenjem i cem. Ruḥ di řehna”. 

Amettiř n umzarreɛ 
Mat. 13:1-17; Mar. 4:1-12

8 1Awarni uya tuɣa iggur zi tendint d dcar ɣar tenneḍni, ittbarreḥ 
s řexbar aṣebḥan n tgeldit n Arebbi. Tuɣa akis tenɛac 2d ca n 

temɣarin, tuɣa issgenfa tent zi řaryaḥ imengas u zi řehřacat. Tuɣa-
tent Maryem, qqaren as ‘tenni n Majdala’ i zi twassuffɣen sebɛa n 
ccwaṭen, 3d Yuwanna tamɣart n Xuzi, awkiř n Hirudus, d Susanna 
d tinneḍni aṭṭas i tuɣa xas ttsexxarent s wagra nsent.  
 4Umi din issmun ij n řɣaci d ameqqran, usin-d ɣares zi marra 
tineddam, inna asen s ij n umettiř ammu 5“Iffeɣ ij n umzarraɛ ḥima 
ad izarɛ zzariɛet nnes. Am izarreɛ, tewḍa cwayt n zzariɛet x webrid, 
ɛefsen xas uca neqben tt ijḍaḍ n ujenna. 6Tewḍa cwayt n zzariɛet x 
weẓru, umi d iɣmi, yuẓeɣ, minzi war ɣares tuɣi tuffet. 7Tewḍa cwayt 
n zzariɛet di řwesṭ n isennanen uca isennanen ɣemmyen-d akis uca 
jeyyfen tt. 8Tewḍa cwayt n zzariɛet di tmurt yareḍben uca umi d 
iɣmi, igga řɣiǧet n meyya imuren.” Am tuɣa iqqar man aya, iřaɣa 
“Wenni ɣar iǧa imezzuɣen i useǧi ad iseř.” 9Sseqsan t imeḥḍaren 
nnes, nnan as “Min ixs ad yini umettiř-a?” 
 10Inna “I kenniw umi immewc ad tessnem timesřayin innufaren 
n tgeldit n Arebbi, maca i inneḍni s imettiřen, ařami nitni ttwařan 
maca war ttwiřin uca ttesřan war fehhimen.  

Yeccu ittfessar lmatal n zzariɛet 
Mat. 13:18-23; Mar. 4:13-20

11D wa d amettiř: zzariɛet nettat d awař n Arebbi. 12Ina d inni 
itwazarɛen x webrid, nitni d inni ittesřan, xenni ittas-d ibřis uca 
ittekkes awař zeg wuř nsen ḥima war ttimnen maḥend ad nejmen. 
13Ina d inni x weẓru, nitni d inni xmi i ɣa sřen i wawař, ad t qebřen 
s řefraḥet. Ina maca war ɣarsen bu uẓwar, ttamnen ɣar xennit, di 
řweqt n ujarreb ttneqřaben. 14Ina d inni iwḍan deg isennanen, nitni 
d inni ittesřan, xenni ttraḥen uca ttbuxsuyen deg imnusen n tudart 
d wagra nnes d ṭṭamuɛ nnes uca war ssenḍayen ca řɣiǧet. 15Ina d 
inni di tmurt yareḍben, nitni d inni ittesřan i wawař, xemmřen t 
deg wuř nican, iṣbeḥ uca ssenḍayen řɣiǧet s ṣṣbar. 

Amettiř n řefnar d řmerfeɛ 
Mar. 4:21-25

16Uřa d ijj war issruɣi řefnar xenni iqebbar xas s ij n uqedduḥ niɣ issrusa 
t sadu qama, maca s řemqřub issrusa t x řmerfeɛ ḥima inni ittadfen 
ad ẓaren tifawt. 17Minzi war din min inuffaren war ittetwasseḍhar 
uřa war din min itwassnuffaren war ittetwissen uca ad ittwasseḍhar. 
18Xẓarem mammec tettesřam, minzi wenni ɣar iǧa ad as immarni u 
wenni war ɣar iǧi, min d as ittɣiř ɣares ad zzayes itwakkes.” 

Man wen iǧan d yemmas d aytmas n Yeccu 
Mat. 12:46-50; Mar. 3:31-35

19Tusi-d ɣares yemmas d aytmas, war zemmaren ad ɣares iwḍen s 
ssibbet n řɣaci. 20Xebbaren t, nnan as “Yemmac d aytmac bedden 
barra, xsen ad cek ẓaren.” 21Yarr-d uca inna asen “Yemma d aytma, 
aqqa d inni ittesřan awař n Arebbi u tteggen t.” 

Yeccu d tḥaryat 
Mat. 8:23-27; Mar. 4:35-41

 22Deg ijjen zeg wussan nni inya deg ict n tɣarrabut, netta d 
imeḥḍaren nnes. Inna asen “Ad neẓwa ɣar ujammaḍin n řebḥar.” 
Xenni qeřɛen. 23Am tuɣa nitni ruḥen di řebḥar, ikka xas yiḍeṣ. 
Xenni tehwa-d ict n tḥaryat n usemmiḍ di řebḥar, tebda tɣarrabut 
tettccura s waman uca yewɛar xasen řḥař. 24Qarben ɣares uca 
ssfaqen t, nnan as “A Amseřmad, a Amseřmad, aqqa nɣarreq”. 
Netta ikkar-d, iwebbex asemmiḍ d řemwaj n waman uca ssqaren, 
yarsa řḥař. 25Xenni inna asen “Mani iǧa liman nwem?” Ggweden, 
ttbehten, nnan jarasen “Min iɛna wa, aqqa ittamar uřa d asemmiḍ 
d waman uca tteṭṭaɛan t.” 

Asgenfi n ij n umeryaḥ 
Mat. 8:28-34; Mar. 5:1-20

 26Uyuren ɣar jjihet n Gadarinus tenni qibač i Ljalil. 27Umi d iffeɣ ɣar 
tmurt, iřqa t-id ij n weryaz zi tendint, aṭṭas zeg wami tuɣa dayes 
ccwaṭen u tuɣa war ittirḍ arruḍ, war izeddeɣ di taddart maca deg 
imeḍřan. 28Umi iẓra Yeccu, isɣuy, iwḍa ɣar iḍaren nnes, inna s jjehd 
“Min jaraneɣ necc d cek a Yeccu Mmis n Arebbi i iɛuǧen x marra 

min iǧan? Ttzawageɣ cek, war d ayi ttɛeddab?” 29Minzi netta tuɣa 
ittamar i řaryaḥ amengus ḥima ad d iffeɣ zi bnadem nni. Minzi 
aṭṭas n twařawin tuɣa ixeṭṭef it řaryaḥ. Uca carfen t s snaseř d 
iceddiyyen ɣar iḍaren ḥima ad xas ḥḍan. Maca netta tuɣa ittarezza 
iceddiyyen uca cciṭan iɛaren it ɣar řexřa. 30Isseqsa t Yeccu, inna as 
“Mammec d ac qqaren?” Inna as “Lixyun”, minzi ccwaṭen aṭṭas tuɣa 
udfen t. 31Uca nitni ttaren zzayes ḥima war ten ittamar ad raḥen 
ɣar weḥfur. 32Tuɣa din ict n tḥimart d tameqqrant n iřfan, tuɣa 
thedda deg wedrar. Ttaren zzayes ḥima ad ten ijj ad dayes adfen. 
Uca netta isamḥ asen. 33Ffɣen ccwaṭen zi bnadem nni, udfen deg 
iřfan, xenni teqnunni tḥimart zi jjarf ɣar řebḥar uca tɣarq. 34Umi 
ẓrin imeksawen min imsaren, arewřen uca ɛawden tt di tendint d 
iyyaren. 35Ffɣen-d ḥima ad ẓaren min imsaren, usin-d ɣar Yeccu, 
ufin bnadem nni i zi tuɣa ffɣen ccwaṭen, yarḍ, s řeɛqeř, iqqim ɣar 
iḍaren n Yeccu uca ggweden. 36Inni iẓrin man aya, ɛawden asen 
ɛawed mammec itwassgenfa umaryaḥ. 37Marra řɣaci n jwayeh i 
d as-d innḍen i Gadarinus izawg it ḥima ad xasen iggwej, minzi 
tudef iten tiggwudi temɣar. Uca netta yenya di tɣarrabut, iɛqeb. 
38Maca aryaz i zi ffɣen ccwaṭen, ittar zzayes, ma attaɣ izemmar ad 
ɣares iqqim. Maca Yeccu issekk it, inna 39“Ɛqeb ɣar taddart nnek, 
tessecned mecḥař mɣarent timesřayin i dayek igga Arebbi.” Uca 
iruḥ, ibarreḥ di qaɛ tendint s marra min dayes igga Yeccu. 

Yeǧis n Yayrus d ict n temɣart teḥřec 
Mat. 9:18-26; Mar. 5:21-43

40Ařami d iɛqeb, yareḥḥeb zzayes řɣaci, minzi tuɣa marra ttrajan t. 
41U xẓar, yusi-d ij n weryaz qqaren as Yayrus, tuɣa-t d ameqqran n 
usinagug. Iwḍa ɣar iḍaren n Yeccu uca izawg it ad yadef ɣar taddart 
nnes, 42minzi ayenni n yeǧis i ɣares tenni ɣar iǧa tenɛac n iseggwusa, 
tuɣa ɛřayen ad temmet. Am ɣares iggur, issdeḥḥes it řɣaci. 43Uca ict n 
temɣart tuɣa ttazzřen zzayes idammen řqedd n tenɛac n iseggwusa, 
tseyyar marra řeɛweč nnes x iḍbiben uca teqqim war iǧi wi izemmaren 
ad tt issgenfa. 44Nettat tusi-d ɣares zi ḍeffar uca tḥada abeḥřuř n 
warruḍ n Yeccu. Řexdenni ibedd usizzeř n idammen nnes. 45Inna Yeccu 
“Wi d ayi iḥadan?” Umi nkaren marra, inna Buṭrus d yinni akis “A 
Amseřmad, řɣaci issdeḥḥes ic u cek teqqared ‘Wi d ayi iḥadan’?” 46Inna 



133LUKA  8, 9

Yeccu “Aqqa ijjen tuɣa iḥada ayi, minzi necc uciɣ jjehd iffeɣ zzayi.” 
47Umi tessen temɣart belli war teqqim war temẓar, tusi-d s uqefqef uca 
tewḍa ɣar iḍaren n Yeccu, xenni txebbar it qibač i marra iwdan x man 
ssibbet i zi t tḥada d mammec twassgenfa deɣya. 48Inna as netta “Egg 
uř, a yeǧi, aqqa liman nnem issgenfa cem. Ruḥ di řehna.” 
 49Am netta issawař yusi-d ijjen zi taddart n umeqqran n usinagug, 
inna as “Aqqa yeǧic temmut, war ssaḥař ɛad Amseřmad.” 50Maca 
Yeccu, umi isřa man aya, yarr-d xas, inna “War teggwed ca! Amen 
waha, nettat ad teggenfa.” 51Umi d yusa ɣar taddart, war ijji uřa d 
ijjen ad yadef mɣir Buṭrus d Yaɛqub d Yuḥanna d babas n tḥenjirt 
d yemmas. 52Tuɣa marra ttrun, wtin xas ayejdur. Netta inna “War 
ttrum, nettat war temmut ca, maca nettat teṭṭeṣ waha.” 53Uca ḍeḥcen 
dayes, ssnen belli nettat tuɣa temmut. 54Maca awarni řami issuffeɣ 
marra, iṭṭef zeg ufus nnes, iřaɣa, inna as “A taḥenjirt, kkar!” 55Idweř-d 
dayes buḥbeř uca tekkar řexdenni. Xenni yumur ad as wcen min i ɣa 
tecc. 56Ttbehten lwalidin nnes. Netta iweṣṣa ten, war qqaren i ḥed 
min imsaren. 

Taɣarit n tenɛac imazanen 
Mat. 10:5-15; Mar. 6:7-13

9 1Awarni řami d iřaɣa ɣares tenɛac imeḥḍaren, iwc asen jjehd 
d ṣṣulṭa x marra ccwaṭen u x usgenfi n řehřacat. 2Issekk iten 

ḥima ad barrḥen s tgeldit n Arebbi u ḥima ad ssgenfan imehřac. 
3Inna asen “War kessim walu deg webrid niɣ taɣɣarct niɣ tacyart 
niɣ aɣrum uřa d nnuqart, war ittiři ɣar ḥed tnayen n tcamirat. 4U 
man taddart i ɣa tadfem, qqimem dinni uca ffɣem ssenni. 5Mařa 
din wi war kenniw iqebbřen, ffɣem zi tendint nni uca tezzerzem 
taɛejjajt zeg iḍaren nwem d chadet xasen.” 6Nitni ffɣen, tuɣa 
ttcuqqan di dcurat, ttbarrḥen s řexbar aṣebḥan dinni, ssgenfan 
imehřac di kuř amcan. 

Hirudus itteggwed belli Yuḥanna Amseɣḍaṣ
isnekkar-d zeg imettinen 

Mat. 14:1-12; Mar. 6:14-29
7Hirudus, ajeǧid x ij n arbeɛ n tmurt isřa x marra min itwaggen 
zzayes uca yarjef. Minzi ca zzaysen tuɣa qqaren aqqa Yuḥanna 

ikkar-d zeg imettinen 8u ca nneḍni aqqa Iliya iḍhar-d u ca nneḍni 
ɛawed belli ijjen zeg imkacafen n wecḥař uya ikkar-d. 9Inna Hirudus 
“Aqqa d necc i iqeṣṣen azeǧif n Yuḥanna, maca manis wa i xef sřiɣ 
man aya?” Uca tuɣa yarezzu ad t iẓar. 

Asecci n xemsa ařaf 
Mat. 14:13-21; Mar. 6:30-44; Yuḥ. 6:1-14

10Umi d ɛeqben imazanen, ɛawden as i Yeccu marra min ggin. Xenni 
yiwyi ten akis, indeh iten ɣar uɣezdis ḥima ad iřin weḥdsen ɣar ij n 
wemcan ixřa zi tendint tenni umi qqaren Baytṣayda. 11Umi yargeb 
řɣaci x man aya, iḍfar it. U netta tuɣa yareḥḥeb zzaysen, issiweř 
akisen x tgeldit n Arebbi u inni iḥdajen ad twassgenfan, issgenfa 
ten. 12Ibda řḥař issutum, qarrben ɣares tenɛac, nnan as “Sekk řɣaci 
ḥima ad raḥen ɣar ředcur d iyyaren i d asen-d innḍen, ad dinni 
afen mani i ɣa ssensen d min i ɣa ccen, minzi aqqa-neɣ da deg ij n 
wemcan ixřan.” 13Maca netta inna asen “Wcem asen kenniw ḥima 
ad ccen.” Nnan as “War ɣarneɣ mɣir xemsa n tecnifin d tnayen 
n iseřman mɣir mařa nraḥ uca ad nseɣ macca i marra iwdan-a!” 
14Minzi tuɣa-ten di ca n xemsa ařaf n yeryazen. Inna i imeḥḍaren 
nnes “Ssɣimem ten di tɛurricin n xemsin.” 15Ggin amenni uca 
ssɣimen ten marra. 16Iksi ticnifin s xemsa d tnayen n iseřman uca, 
am issgaɛɛed tmuɣři nnes ɣar ujenna, ibark iten, xenni yarza iten 
uca iwca iten i imeḥḍaren ḥima ad ten wcen i řɣaci. 17Ccin, jjiwnen 
marra. Ařami d jarwen min iqqimen zeg iřeqqwaz, tuɣa dinni 
tenɛac n tsuǧatin. 

Chadet n Buṭrus x Lmasiḥ 
Mat. 16:13-19; Mar. 8:27-29

18Am tuɣa ittẓaǧa weḥdes, tuɣa imeḥḍaren din akides, xenni ikkar 
isseqsa ten, inna “Min iqqar řɣaci min ɛniɣ?” 19Arrin-d, nnan  
‘Yuḥanna Amseɣḍaṣ’ u inneḍni ‘Iliya’ u ca inneḍni ‘aqqa ikkar-d 
ijjen zeg imkacafen n wecḥař uya’.” 20Inna asen “I kenniw, min 
teqqarem min ɛniɣ?” Yarra Buṭrus, inna “Lmasiḥ n Arebbi.” 
21Iɛřem asen s jjehd uca iweṣṣa ten, war t qqaren i ḥed. 

Yeccu izwar issiweř x řmewt nnes 
Mat. 16:21-28; Mar. 8:30-9:1

22Inna “Ittxeṣṣ i Mmis n bnadem ad iweddeb aṭṭas uca ad immenḍar 
zeg imɣaren n weydud d arruyas n ikehhanen d imseřmaden n 
idlisen, ad itwaneɣ uca deg wass wiss třata ad d ikkar.” 23Inna i 
řɣaci “Mařa ixs ḥed ad d yas awarni ayi, ittxeṣṣ as ad inkar ixef 
nnes, ad iksi ṣṣalib nnes kuř ass uca ad ayi-d iḍfar. 24Minzi wi ixsen 
ad issenjem tudart nnes, ad tt iweddar. Maca wi ixsen ad iweddar 
tudart nnes di ṭṭweɛ inu, wa ad tt issenjem. 25Minzi man řefḍeř 
ɣar ij n bnadem mařa yarbeḥ ddunnit marra uca ad iweddar ixef 
nnes niɣ ad t teřqef txessart. 26Minzi wenni i ɣa iṣeḍḥan zzayi u zeg 
wawařen inu, ad zzayes iṣeḍḥa Mmis n bnadem xmi i d ɣa yas deg 
uɛuǧi nnes u deg uɛuǧi n babas d lmalakat iqeddsen. 27S tidett ad 
awem iniɣ, aqqa ca zeg yinni da iḥḍaren, war ttqasan ca řmewt ař i 
ɣa ẓaren tageldit n Arebbi.” 

Asɛuǧi x wedrar 
Mat. 17:1-8; Mar. 9:2-8

28Ɛřaḥař tmenya n wussan awarni řami inna awařen-a, iwyi-d akis 
Buṭrus d Yuḥanna d Yaɛqub uca igaɛɛed ɣar wedrar ḥima ad iẓẓaǧ. 
29Am tuɣa ittẓaǧa, ibeddeř udem n uɣembub nnes uca arruḍ nnes 
idweř d acemřař ittissiqqen. 30Xẓar, tnayen n yeryazen ssiwřen 
akis, tuɣa-ten d Musa d Iliya. 31Nitni ḍharen s uɛuǧi, tuɣa ssawařen 
x wufuɣ nnes i tuɣa i ɣa ikemmeř di Urcalim. 32Maca Buṭrus d yinni 
akis, tuɣa ikka xasen yiḍeṣ. Ařami d faqen, ẓrin aɛuǧi nnes d tnayen 
n yeryazen bedden akis. 33Ařami xas farqen ina, inna Buṭrus i Yeccu 
“A Amseřmad, aqqa mliḥ umi i da neǧa. Ejj aneɣ ad newwet třata 
n iqiḍan, ijjen i cek, ijjen i Musa u ijjen i Iliya.” Netta war issin min 
inna. 34Am tuɣa iqqar man aya, ikk-d xasen ij n useynu, issduři iten 
s tiři nnes. Dewřen ggweden umi udfen nitni deg useynu. 35Tusi-d 
ict n tmijja zeg ujenna, teqqar “D wa d Mmi iɛizzen, sřem ɣares!” 
36Ařami d tusa tmijja, ufin Yeccu weḥdes. Nitni ssqaren uca war 
xebbaren ḥed deg wussan nni s ca min ẓrin. 



136 LUKA  9

Asgenfi n ij n uḥenjir dayes řaryaḥ d amengus 
Mat. 17:14-18; Mar. 9:14-27

37Tiwecca nnes ařami tuɣa d hekkwan zeg wedrar, iřqa t-id ij n 
řɣaci d ameqqran. 38U xẓar, ij n weryaz zi řɣaci isɣuy, iqqar “A 
Amseřmad, ttettareɣ zzayek, xẓar mmi. Aqqa-t d ayenni n wenni 
ɣari. 39U xẓar, itteṭṭef it ij n řaryaḥ, xenni isɣuyyu deɣya uca 
ijebbed it ammu d wammu ař d as-d ittekk kuffu zeg uqemmum u 
s tamara i d as yarxu am t isseyzem. 40Ttareɣ zeg imeḥḍaren nnek 
ad t ssuffɣen, war zemmaren.” 41Yarr-d Yeccu, inna “A jjiř i war 
yuminen imɛewwjen, mecḥař ɣarwem i ɣa kkeɣ ad kenniw ksiɣ? 
Awi-d mmic da!” 42Ařami ɣares-d yusa, inḍar it cciṭan di tmurt, 
imezzeq it. Maca Yeccu iwebbex řaryaḥ amengus, issgenfa aḥenjir 
uca yarr it i babas. 

Yeccu izwar issiweř x řmewt nnes tawařa nneḍnit 
Mat. 17:22-23; Mar. 9:30-32

43Marra ttɛejben di řemɣaret n Arebbi. Umi ttbehten marra di marra 
min igga, inna i imeḥḍaren nnes 44“Ggem uřa d kenniw awařen-a deg 
imezzuɣen nwem, minzi Mmis n bnadem ad itwasellem ɣar ifassen n 
iwdan.” 45Maca nitni war fhimen i wawař-a, tuɣa itwassnuffar xasen 
maḥend war t fehhmen. Uca nitni ggweden ad t sseqsan x wawař-a. 

Man wen iǧan d ameqqran 
Mat. 18:1-5; Mar. 9:33-37

46Yudef iten ij n umcubbec x man wen zzaysen i ɣa yiřin d ameqqran 
qaɛ. 47Issen Yeccu axarreṣ n wuřawen nsen uca iksi ij n uḥenjir 
issbedd it ɣares. 48Inna asen “Wi i ɣa iqebřen aḥenjir-a s isem inu, 
iqbeř ayi necc u wi d ayi i ɣa iqebřen, iqbeř wenni d ayi-d issekken. 
Minzi wenni d ameẓyan qaɛ jarawem, netta ad yiři d ameqqran.” 

Wi war iǧin ḍidd nneɣ, netta aqqa-t akidneɣ 
Mar. 9:38-40

49Yarr-d Yuḥanna, inna “A Amseřmad, neẓra ijjen issuffuɣ ccwaṭen 
s isem nnek uca nessbedd it, minzi netta war cek iḍeffar akidneɣ.” 
50Inna as Yeccu “War t ssbeddam, minzi wi war iǧin ḍidd nneɣ, 
netta aqqa-t akidneɣ.” 

Yeccu d Isamariyyen 
51Umi d iwḍen wussan n tkessit nnes ɣar ujenna, yarra aɣembub nnes 
ḥima ad iraḥ ɣar Urcalim. 52Issekk zzates ireqqasen. Ruḥen nitni uca 
iwḍen ɣar ij n dcar n Isamariyyen ḥima ad as ssewjden din. 53Nitni 
maca war t qbiřen, minzi aɣembub nnes tuɣa iggur ɣar Urcalim. 
54Umi ẓrin Yaɛqub d Yuḥanna, imeḥḍaren nnes, man aya, nnan “A 
Sidi, ma texsed ad numur ḥima timessi ad d tehwa zeg ujenna uca ad 
ten tecc amecnaw mammec igga ɛawed Iliya?” 55Maca am d inneqřeb, 
iwebbex iten, inna “War tessinem ca man arruḥ i zi teǧam kenniw? 
56Minzi Mmis n bnadem war d yusi ca ḥima ad isshellek řeɛmur n 
iwdan maca ḥima ad ten issenjem.” Xenni ruḥen ɣar dcar nneḍni. 

Aḍfar n Yeccu 
Mat. 8:19-22

57Am gguren nitni deg webrid, inna as ijjen “A Sidi, ad cek ḍfareɣ 
mani mma i ɣa traḥed.” 58Inna as Yeccu “Iceɛbawen ɣarsen ifran d 
ijḍaḍ n ujenna ɣarsen řeɛwacc, maca Mmis n bnadem war ɣares uřa 
mani i ɣa isenned azeǧif nnes.” 59Inna i wenneḍni “Ḍfar ayi-d!” Inna 
wanita “A Sidi, ejj ayi amezwar ad areggweḥeɣ ad neḍřeɣ baba.” 
60Inna as Yeccu “Ejj imettinen ad neḍřen imettinen nsen, maca cek 
ruḥ, tbarrḥed s tgeldit n Arebbi.” 61Inna wenneḍni “Ad cek ḍfareɣ, 
a Sidi, maca ejj ayi amezwar ad ggeɣ allah ihennik x inni ɣari di 
taddart inu.” 62Inna as Yeccu “Uřa d ijj, mařa issrusa afus nnes x 
usɣar xenni ad ixẓar ɣar ḍeffar, ad iṣřeḥ i tgeldit n Arebbi.” 

Yeccu issekka tnayen u sebɛin n imeḥḍaren nnes 

10 1Awarni man aya issgaɛɛed Sidi ɛawed sebɛin nneḍni uca 
issekk iten tyuya tyuya qibač i uɣembub nnes ɣar kuř 

tandint d wemcan mani tuɣa netta iɛzem ad d yas. 2Inna asen 
“Tameyra aṭṭas, maca ixeddamen drus, s uyenni ttarem i Bab 
n tmeyra ḥima ad issekk ixeddamen ɣar tmeyra nnes. 3Ruḥem! 
Aqqa ad kenniw ssekkeɣ amecnaw izmaren jar wuccanen. 4War 
kiwem kessim ttesṭim n tmenyat niɣ tacyart uřa d sandaliyat, 
war ttseǧamem x ijjen deg webrid. 5Man mma axxam i ɣa tadfem, 
inim d amezwaru ‘Řehna x taddart-a.’ 6Mařa din mmis n řehna, 
řehna nwem ad xas yarsa, mařa war iǧi amenni, řehna nwem ad 

ɣarwem-d iɛqeb. 7Qqimem di taddart nni, teccem, teswem zi min 
ɣarsen, minzi axeddam isdaheǧ řmunet nnes. War ggurem ca zi 
taddart ɣar taddart nneḍni. 8Man mma tandint i ɣa tadfem uca ad 
kenniw qebřen, ccem min d awem i ɣa wcen. 9Sgenfam imehřac 
i din iǧan, inim asen ‘Aqqa tqarreb-d ɣarwem tgeldit n Arebbi.’ 
10Man mma tandint i ɣa tadfem, war kenniw qebbřen, ffɣem ɣar 
zznaqi nnes, inim 11‘Uřa d taɛejjajt i dayneɣ iřeṣqen x iḍaren nneɣ 
n tendint nwem, ad tt nezzerz xawem, maca ssnem aya, aqqa 
tqarreb-d ɣarwem tgeldit n Arebbi!’ 12Ad awem iniɣ belli deg wass 
n lḥisab nni ad yiři řḥař n Sudum ihwen zi tendint nni. 

Awebbex n ca n tneddam 
Mat. 11:20-24

13Uct xam, a Xurazin, uct xam, a Baytṣayda! Mři weqɛent di Tirus 
d Sidun řeɛjayeb i itwaggen daykent, ad tiři tubent zi zman 
am qqiment di txancet n wecḍan d iɣɣeḍ x izeǧifen nsent. 14Maca 
ad yiři řḥař n Tirus d Sidun ihwen zi řḥař nkent di lḥisab. 15U 
cem, a Kafarnaḥum, ma ad tetwassgaɛɛded ɣar ujenna? Aqqa ad 
tetwassehwid ɣar řaxart! 16Wi daywem i ɣa isřan, ad zzayi iseř, wi 
kenniw i ɣa yagin, ad ayi yagi u wi d ayi i ɣa yagin, ad yagi wenni 
d ayi-d issekken.” 17Ɛeqben sebɛin s řefraḥet, nnan “A Sidi, uřa d 
ccwaṭen ṭṭaɛen aneɣ s yisem nnek.” 18Uca inna asen “Ẓriɣ Cciṭan 
iwḍa-d amecnaw assam zeg ujenna. 19Xẓar, ad awem wceɣ ṣṣulṭa 
ḥima ad tɛefsem x ifiɣran d iɣarḍmawen u x marra jjehd n řeɛdu. 
uřa d ict n  řḥajet war kenniw teḍarri ca. 20Maca war farrḥem ca s 
uya belli aqqa řaryaḥat ad awem ṭṭaɛen, maca farḥem belli aqqa 
ismawen nwem twazemmen deg ijenwan.” 

Taẓaǧit n Yeccu i Babas 
Mat. 11:25-27; 13:16-17

21Di tsaɛɛet nni ɛawed ifarḥ Yeccu di arruḥ, inna “Necc ttqadiɣ cek, 
a Baba, Bab n ujenna d tmurt, minzi tessnuffared timesřayin-a 
x imiɣisen u x aytbab n řeɛqeř uca tessaregbed tent i iḥenjiren 
imeẓyanen. Wah, a Baba, ammu i tuɣa ixs řxaḍar nnek!” 22Xenni, umi 
inneqřeb ɣar imeḥḍaren nnes, inna “Kuřci immewc ayi zi Baba uca 
uřa d ijj war issin man wen d Tamemmit mɣir Tababat u man wen d 

Tababat mɣir Tamemmit, d wenni umi ixs Tmemmit ad t issargeb.” 
23Inneqřeb-d ɣar imeḥḍaren weḥdsen, inna “Sseɛd n tiṭṭawin i 
ittwařan min tettwařam kenniw. 24Minzi necc ad awem iniɣ, aqqa 
aṭṭas n imkacafen d ijeǧiden xsen ad ẓaren min tettwařam kenniw 
uca war tt tettwiřin uřa ad sřen min tettesřam uca war tt ttesřin.” 

Amettiř n Usamiri arḥim 
25Xẓar, ij n umseřmad n ttawrat ikkar-d ḥima ad t iqeǧeb, inna “A 
Amseřmad, min i ɣa ggeɣ ḥima ad warteɣ tudart n řebda?” 26Inna as 
“Min din yurin di ttawrat? Mammec teqqared?” 27Yarr-d, uca inna 

“Ad texsed Sidi Arebbi nnek zi marra wuř nnek, 
s marra řeɛmar nnek, s marra jjehd nnek, s marra řeɛqeř nnek 

                uca ad texsed amqarreb nnek amecnaw ixef nnek.” Tiř. 6:5; Law. 19:18 

28Inna as “Aqqa tarrid nican. Egg man aya uca ad teddared.” 29Maca 
netta ixs ad issegged ixef nnes, inna i Yeccu “Man wen iǧan d 
amqarreb inu?” 30Yarr-d xas Yeccu ɛawed, inna as “Ij n weryaz 
ihwa-d zi Urcalim ɣar Ariḥa uca iwḍa deg ifassen n iceffaren, arrin 
t d aɛaryan, wtin t s weɛmud, xenni ruḥen, jjin t jar řmewt d tudart. 
31Imsar aqqa ij n ukehhan ihwa-d ɣar webrid nni, iẓra it uca ikka ɣar 
ujemmaḍ n webrid. 32Ammu ɛawed uřa d ij n Ulawi iɛdu-d x wemcan 
nni, iẓra it uca ikka ɣar ujemmaḍ n webrid. 33Maca ij n Usamari (=ij 
n bnadem zi tendint n Samariya), tuɣa-t deg usafar, yiweḍ-d ɣares. 
Umi t iẓra, iḥinn xas aṭṭas, 34iqarreb ɣares, icedd as iyezzimen nnes, 
iseyyeḥ xasen zzect d waman n uḍiř, issenya it x zzayřet nnes, yiwyi 
it ɣar wenwař, itthilla dayes. 35Tiwecca nnes řami iruḥ, iksi tnayen n 
ddinar, iwc iten i bab n wenwař, inna as ‘Thilla dayes u mařa txeǧṣed 
ktar zi man aya, ad cek t xeǧṣeɣ xmi i d ɣa ɛeqbeɣ’. 36Man wen zi třata 
nni tettwařid d amqarreb n wenni iwḍan deg ifassen n iceffaren?” 
37Inna “Wenni xas iḥinnen.” Inna as Yeccu “Iwa uyur, uřa d cek 
tegged amenni!” 

Di taddart n Maryem d Marta 
38Am tuɣa gguren nitni, yudef ɣar ij n dcar. Uca ict n temɣart, 
qqaren as Marta, tareḥḥeb zzayes di taddart nnes. 39Tuɣa ɣar ta 

ict n wečmas, qqaren as Maryem, tenni tuɣa teqqim ɣar iḍaren n 
Yeccu uca tuɣa tessḥessa i wawař nnes. 40Maca Marta tuɣa tecɣeř 
aṭṭas s tsexxart. Nettat tusi-d ɣares, tenna “A Sidi, ma war d ac icqi 
belli učma tejja ayi ttsexxareɣ weḥdi? Ini as ḥima ad ayi tɛawen.” 
41Yarr-d Yeccu, inna as “Marta, Marta, cem tceɣřed u tqeǧiqed x 
waṭṭas n tmesřayin, 42maca ittxeṣṣ icten waha uca Maryem tixḍar 
tasɣart taṣebḥant tenni war itwakksen zzayes.” 

Yeccu isseřmad mammec icuwwar ad ẓẓaǧen 
Mat. 6:9-15

11 1Am tuɣa ittẓaǧa deg ij n wemcan, imsar, umi netta ikemmeř 
taẓaǧit nnes, aqqa ijjen zeg imeḥḍaren nnes inna “A Sidi, 

seřmed aneɣ ad neẓẓaǧ amecnaw mammec tuɣa Yuḥanna isseřmad 
ɛawed imeḥḍaren nnes.” 2Inna asen “Meřmi mma teẓẓuǧem, inim 
‘Babatneɣ i iǧan deg ijenwan, isem nnek ad yiři itwaqeddes, ejj ad d 
tas tgeldit nnek, uca am mammec cek texsed ad tiři deg ujenna, ad 
tiři ɛawed ammu di tmurt. 3Ewc aneɣ kuř ass aɣrum nneɣ i kuř ass. 
4Ƴfar aneɣ ddnub nneɣ, minzi neccin ɛawed nsameḥ i marra inni 
dayneɣ ittursen. War d aneɣ ssidif ca deg uɣekkwi, maca senjem 
aneɣ zeg uɛeffan’.” 

Ttarem, xenni ad awem immewc 
Mat. 7:7-11

5Xenni inna asen “Man wen zzaywem i ɣar iǧa ij n umeddukeř, wenni 
ɣares-d i ɣa yasen deg wezyen n ǧiřet uca ad as ini ‘A ameddukeř, arḍeř 
ayi třata n tecnifin, 6minzi ij n umeddukeř inu, ixecc-d ɣari zeg usafar, 
war ɣari min d as i ɣa qeddmeɣ.’ 7Xenni ma ad xas-d yarr netta zi daxeř 
uca ad as ini ‘War d ayi ttṣeddaɛ, tawwart tbelleɛ řexxu d tarwa aqqa-tt 
akidi di tassut, war zemmareɣ ad d kkareɣ maḥend ad ac wceɣ ca’. 8Ad 
awem iniɣ, mařa war d ikkar ḥima ad as iwc umi netta d ameddukeř 
nnes, iwa ad d ikkar ad as iwc mecḥař ma iḥdaj x ssibbet n řewɛaret 
nnes. 9Ad awem iniɣ, ttarem, xenni ad awem immewc, arzum, xenni 
ad tafem, ssqarqbem, xenni ad awem arezmen. 10Minzi marra wi i 
ɣa ittaren ad iksi u wi i ɣa yarzun ad yaf u wi i ɣa issqarqben ad as 
itwarzem. 11Ma niɣ din jarawem ij n tbabat, wenni, umi d as i ɣa ittar 
mmis aɣrum, ad as iwc aẓru? Niɣ asřem, xenni ad as iwc afiɣar deg 

wemcan n wesřem? 12Ma niɣ mařa ittar zzayes tameǧač, ad as iwc 
taɣarḍent? 13Mařa kenniw, am teǧam xenni d iɛeffanen, tessnem ad 
tewcem timewca tiṣebḥanin i tarwa nwem, mecḥař s waṭṭas ad iwc 
Tbabat wenni iǧan deg ujenna Arruḥ Iqeddsen i yinni d as-d ittaren?” 

Yeccu d Bɛelzabul 
Mat. 12:22-30; Mar. 3:20-27

14Issuffeɣ Yeccu ij n cciṭan, tuɣa wa d agnaw. Awarni řami issuffeɣ 
cciṭan, xenni agnaw ibda issawař. Ittebhet marra řɣaci. 15Maca ca 
zzaysen nnan “S Bɛelzabul ameqqran n ccwaṭen issuffuɣ ccwaṭen.” 
16Inneḍni ttaren zzayes řeɛřamet zeg ujenna ḥima ad t jarrben. 17Maca 
netta yargeb x ixarriṣen nsen, inna asen “Kuř tageldit i ibḍan x yixef 
nnes ad tetwareddeǧ uca taddart i ibḍan x yixef nnes, ad tewḍa. 18Mařa 
ibḍa Cciṭan x yixef nnes, mammec i ɣa teqqim tgeldit nnes? Minzi 
kenniw teqqarem belli necc ssuffuɣeɣ ccwaṭen s Bɛelzabul. 19Mařa 
necc ssuffuɣeɣ ccwaṭen s Bɛelzabul, s min zi ten ssuffuɣen iḥenjiren 
nwem? X uyenni ad iřin nitni d řquḍat xawem. 20Mařa tuɣa s uḍaḍ 
n Arebbi i zi ssuffuɣeɣ ccwaṭen, xenni aqqa tusi-d ɣarwem tgeldit n 
Arebbi. 21Min ɣa yekk weryaz ijehden iḥezzmen s řesnaḥ ittɛessa x 
tzeddiɣt nnes, ad yiři wagra nnes di řaman. 22Maca meřmi i d ɣa yas 
wenni iǧan d jjiheř xas uca ad t iɣřeb, aqqa netta ad as ikkes řesnaḥ i 
xef tuɣa ittcař uca ad ibḍa min tuɣa zzayes iksi. 23Wenni war iǧin akidi, 
aqqa-t ḍidd inu u wenni war kidi issmunin, aqqa netta issbeṭṭa. 

Řaryaḥ yarezzu ad d iɛqeb 
Mat. 12:43-45

24Xmi i ɣa iffeɣ řaryaḥ amengus zi bnadem, ad icuqq deg imucan 
war daysen bu waman, ad yarzu arraḥet uca xmi war tt ittif, ad 
yini ‘Ad ɛeqbeɣ ɣar taddart inu tenni i zi ffɣeɣ.’ 25Ad d yas uca 
ad tt yaf, tfarḍ, tzewweq. 26Xenni ad iraḥ, ad iksi sebɛa n řaryaḥ 
inneḍni d iɛeffanen xas, ad adfen uca ad zedɣen dinni. Xenni ad 
idweř uneggar n bnadem nni war iḥři ktar x mammec tuɣa-t ɣar 
umezwar.” 27Am issawař s uya, tesgaɛɛed ict n temɣart zi řɣaci 
tmijja nnes, tenna as “Sseɛd n uɛeddis i cek iksin u tebbuct i zi 
teṭṭḍed!” 28Maca netta inna “Ɛad d amezwaru sseɛd n yinni ittesřan 
awař n Arebbi uca ḥeffḍen t.”

Řeɛřamet n Yunes 
Mat. 12:38-42; Mar. 8:12

29Am tuɣa řɣaci ittdeḥḥas ɛad ktar, ibda iqqar “Jjiř-a d aɛeffan, 
ittettar řeɛřamet, war d as tettmewci řeɛřamet mɣir řeɛřamet n 
Yunes amkacaf. 30Minzi amecnaw mammec tuɣa Yunes d řeɛřamet 
i ayt n Niniwa, ammu i ɣa yiři Mmis n bnadem ɛawed d řeɛřamet i 
jjiř-a. 31Tajeǧidt n ljanub ad tekkar deg wass n lḥisab ak-d yeryazen 
n jjiř-a, ad ten tḥaseb. Minzi tusi-d zeg ineggura n tmurt ḥima ad 
tseř i tiɣit n Sulayman. Xẓar, aqqa da wenni imɣaren x Sulayman. 
32Iryazen n Niniwa ad d kkaren di lḥisab ak-d jjiř-a uca ad ten 
ḥasben, minzi nitni tuben awarni i ubarreḥ n Yunes. Xẓar, aqqa da 
wenni imɣaren x Yunes. 

Ṭṭit d tifawt n arrimet 
Mat. 5:15; 6:22-23

33War din uřa d ijj issreqqa řqendiř uca issrusa t deg wemcan 
inuffaren niɣ sadu ij n řmud, maca issrusa t x řmerfeɛ ḥima inni i d 
ɣa yadfen ad ẓaren tfawt. 34Řqendiř n arrimet nnek d tiṭṭ. Mařa tiṭṭ 
nnek teṣfa, xenni ad tiři tfawt uřa di marra arrimet nnek. Mařa ad 
tiři tiṭṭ nnek d taɛeffant uřa d arrimet nnek ad tiři d taǧest. 35Xẓar 
xenni, ḥima min dayek iǧan d tifawt war tettiři d taǧest. 36Mařa 
marra arrimet nnek teccur s tfawt, war dayes uřa d ijj n uɣezdis 
ibarcen, xenni ad dayes tiři tfawt kuřci, amecnaw mammec xmi 
yareqq řqendiř s ṭṭya nnes.” 

Uct x Ifarisiyyen d imseřmaden n idlisen 
Mat. 23:1-36; Mar. 12:38-40; Luk. 20:45-47

37Am tuɣa issawař s man aya, iɛarḍ it ij n Ufarisi ɣar umecři akides 
uca yudef, iqqim ɣar ṭṭabřa. 38Maca Afarisi, umi iẓra man aya, 
ittebhet minzi netta war issird ca d amezwar i umecři. 39Inna as 
Sidi “A kenniw a Ifarisiyyen, tessizdagem barra n řkas d ṭṭebṣi, 
maca daxeř nwem iccur s ṭṭmeɛ d řɣar. 40A kenniw a ifɣař, ma 
war iǧi wenni iggin min iǧan ɣar barra, igga uřa d min iǧan daxeř? 
41Maca wcem min iǧan daxeř d ṣṣedqet, u xẓar, marra ad awem yiři 
d amezdag.

 42Uct xawem, a Ifarisiyyen minzi tɛeccaram nneɛnaɛ d wazar d 
marra tibbi, xenni tejjim řḥeqq d tayri n Arebbi ɣar uɣezdis. Iwa 
ittxeṣṣ i bnadem ad igg ta, nnehřa mma ad ittu tenneḍnit. 
 43Uct xawem a Ifarisiyyen, minzi iɛjeb awem ad teqqimem 
x řekrasi n zzat deg isinagugen u iɛjeb awem ad xawem seǧmen 
iwdan di řeswaq. 
 44Uct xawem, a imseřmaden n ttawrat d Ifarisiyyen, a kenniw 
lmunafiqin, minzi kenniw tetteggem am imeḍřan iduřyen uca inni 
xasen igguren war ssinen.” 
 45Yarr-d ijjen zeg imseřmaden n ttawrat, inna “A Amseřmad, 
aqqa xmi d aneɣ teqqared aya, tessfeḍḥed aneɣ uřa d neccin.” 
 46Inna “Uct xawem, a imseřmaden n ttawrat, minzi tessarebbum 
řeḥmuř iḍeqřen x tkessit x iwdan, xenni kenniw s yixef nwem war 
tḥadam řeḥmuř nni uřa s ijjen zeg iḍewḍan nwem! 
 47Uct xawem, minzi tbennam imeḍřan n imkacafen u řejdud 
nwem nɣin ten. 48S man aya tneɛmem, aqqa kenniw tareṭṭam s 
min ggin řejdud nwem, minzi nitni nɣin ten uca kenniw tbennam 
imeḍřan nsen. 49X uyenni tiɣit n Arebbi tenna ‘aqqa ad asen-d 
ssekkeɣ imkacafen d imazanen, ad nɣen ca zzaysen uca ad xasen 
aẓẓřen, 50ḥima ad itwattar zi jjiř-a idammen n marra imkacafen i 
itwassizzřen zeg wami tetwagg ddunnit, 51zeg idammen n Habil 
ař idammen n Zakariya wenni nɣin jar uɛalṭar d taddart iqeddsen!’ 
Wah, ad awem iniɣ belli iggur ad twattaren idammen nsen zi jjiř-a. 
 52Uct xawem, a imseřmaden n ttawrat, minzi tkessim tasarut n 
tmusna, xenni war tettidfem kenniw u inni tuɣa ittadfen, teṭṭfem ten.” 
 53Am tuɣa akidsen issawař s uya, bdan imseřmaden n idlisen 
d Ifarisiyyen ttḍaddan t aṭṭas uca ḥṣaren t s iseqsiten x waṭṭas 
n tmesřayin, 54uca ggin as taxceft, arezzun ad t ṭṭfen s ca zeg 
uqemmum nnes, ḥima ad t ḍeřmen. 

Yeccu isseřmad imeḥḍaren nnes 

12 1Řexdenni, am d idweř řɣaci imun s řuřuf n iwdan, ařami 
bdan ɛeffsen ijj x wenneḍni, ibda iqqar i imeḥḍaren nnes 

amezwar “Ḥḍam ixef nwem zeg wentun n Ifarisiyyen, aqqa-t d 
nnifaq! 2War din min idřin war ittetwasseḍhar, uřa war din min 
inuffaren war ittetwissin. 3S uyenni marra min tennam di taǧest ad 

itwaseř di tfawt u min xef tessiwřem deg umezzuɣ deg wexxam ad 
itwabarreḥ zzayes x tzeɣwin. 

Ggwedem Arebbi 
Mat. 10:28-31

4Necc ad awem iniɣ, a imeddukař inu, war tteggwidem ca zeg yinni 
ineqqen arrimet u awarni man aya war zemmaren ad ggen ktar ɛad. 
5Maca necc ad awem ssecneɣ wenni zi i ɣa teggwedem. Ggwedem 
zeg wenni ɣar iǧa ṣṣulṭa ḥima ad kenniw inḍar di jehennama awarni 
řami inɣa. Wah, ad awem iniɣ, zeg wanita i ɣa teggwedem! 6Ma war 
ttmenzzin xemsa n ẓẓawec s tnayen n iṣuldiyyen n nnḥas (=‘tnayen 
n assariyat’)? Uca uřa d ijj zzaysen war ittetwattu zzat i Arebbi. 7Uřa 
d iẓuṭṭan n ucuwwaf n uzeǧif nwem ɛawed marra twaḥesben. War 
tteggwidem ca, kenniw ḥsen zi ẓẓawec aṭṭas! 

Acejjeɛ i chadet x Yeccu qibač i iwdan 
Mat. 10:32-33, 12:32, 10:19-20

8Ad awem iniɣ, marra wi zzayi i ɣa icehden qibač i iwdan, ad xas 
iched ɛawed Mmis n bnadem zzat i lmalakat n Arebbi. 9Wi d ayi i 
ɣa inkaren qibač i iwdan, uřa d netta ad itwankar qibač i lmalakat 
n Arebbi. 10Kuř ijj wenni i ɣa inin awař ḍidd n Mmis n bnadem, ad 
as tt twaɣfar. Maca wenni i ɣa iceqqfen di Arruḥ Iqeddsen war d 
as tt tetwaɣfar ca! 11Xmi kenniw i ɣa nedhen ɣar isinagugen u zzat 
i řḥukkam d ṣṣulaṭat, war kessim ca amnus min zi i d ɣa tarrem 
niɣ min i ɣa tinim! 12Minzi Arruḥ Iqeddsen ad awem isseřmed di 
tsaɛɛet nni min ittxeṣṣ ad tinim.” 

Amettiř n bab n wagra 
13Inna as ijjen zi řɣaci “A Amseřmad, ini as i uma ḥima ad kidi ibḍa 
řwart.” 14Inna as “A bnadem, wi d ayi yarrin xawem d řqaḍi niɣ d 
řɛadeř?” 15Inna asen “Ƴarwem, ḥḍam ixef nwem zi ṭṭmeɛ, aqqa maca 
ɛawed mařa ɣares afeyyeḍ n wagra ɣar yijjen, xenni tudart nnes war 
tettiři zeg wagra nnes.” 16Iwca asen ij n umettiř, inna “Iyyar n ij n 
bnadem, wenni d bab n wagra, iwyi-d ṣṣabet aṭṭas. 17Ixarreṣ deg ixef 
nnes, inna ‘Min i ɣa ggeɣ? Minzi war ɣari bu řmarsi i di i ɣa yarweɣ 
řɣiǧet inu.’ 18Inna ‘Ammu i ɣa ggeɣ, ad hedmeɣ řemrasi inu, xenni 

ad bniɣ řemrasi d imeqqranen xasen uca ad daysen xezneɣ marra 
řɣiǧet d wagra inu, 19ad iniɣ i yixef inu: A řeɛmar inu, ɣarek aṭṭas n 
wagra itwaxzen din i waṭṭas n iseggwusa, areyyeḥ, tecced, teswed u 
tfarḥed!’ 20Inna as Arebbi ‘A afɣuř, aqqa ǧiřet-a ad zzayek itwattar 
řeɛmar nnek. Xenni i umi i ɣa yiři min tessewjded?’ 21Ammu i ɣa 
imsar i wenni iyarwen řeknuz i yixef nnes u war iǧi d bab n wagra 
di Arebbi.” 

War tteksim s wemnus 
Mat. 6:25-34; 19-21

22Inna i imeḥḍaren nnes “X uyenni ad awem iniɣ, war kessim s 
wemnus i tudart nwem min i ɣa teccem, u war kessim s wemnus 
uřa i arrimet nwem min i ɣa tyarḍem. 23Tudart ktar zi macca 
u arrimet ktar zeg werruḍ. 24Xẓarem ɣar ibaɣřiwen! Aqqa war 
zarrɛen, war mejjaren, war ɣarsen tasraft niɣ d řmarsi u Arebbi 
issecca iten. Mecḥař tuɛřam kenniw x ijḍaḍ. 25Man wen zzaywem 
izemmar ad yarni di tzuggart nnes uřa d ijj n uɣiř s wemnus nnes? 
26Mařa tuɣa kenniw war tzemmarem uřa x min iǧan d ameẓyan 
qaɛ, mayemmi i ɣa teksim s wemnus x min iqqimen. 27Xẓarem 
mammec ɣemmyen nnuwwac (=ijejjigen)! War xeddmen, war 
ttqareḍcen, waxxa amenni ad awem iniɣ, aqqa uřa d Sulayman 
di qaɛ aɛuǧi nnes war yarḍ ca amecnaw uřa d ijj zzaysen. 28Mařa 
Arebbi issyarḍ ammu řeḥtic i iǧan ass-a deg iyyar uca tiwecca 
ad immenḍar di tefqunt, mecḥař xenni d awem i ɣa issyarḍ, 
kenniw i di iǧa drus n liman? 29U kenniw, war arezzum ca x min 
i ɣa teccem uřa x min i ɣa teswem, war ttiřim tmeyyřem ca. 
30Minzi marra timesřayin-a arezzun daysent řegnus n ddunnit. 
Maca Babatwem issen belli teḥwajem tent. 31Maca arzum tageldit 
n Arebbi uca timesřayin-a marra ad awem twamarnint. 32War 
tteggwid, a cem a tḥimart tameẓyant, minzi yarḍa Babatwem ad 
awem iwc tageldit. 33Zenzem min ɣarwem, wcem ṣṣedqet, ggem 
i yixef nwem ticyarin n tmenyat i war yareccin, ij n řkenz i war 
iqeṭṭin deg ijenwan, mani war ittidef uceffar uřa d tcinda war 
tettegg ṣews. 34Minzi mani i ɣa yiři řkenz nwem, dinni i ɣa yiři 
ɛawed wuř nwem.

Iřim tfaqem 
Mat. 24:45-51

35Iřim tḥezzmem  s ibuyas u s řefnarat nwem areqqent. 36Xenni iřim 
kenniw amecnaw iwdan i ittrajan sidi nsen xmi i d ɣa yeɛqeb zeg 
wurar, ḥima, xmi i d ɣa yas, ad issqarqeb, xenni tzemmarem ad as 
tarzmem deɣya. 37Sseɛd n isemɣan inni, xmi i d ɣa yas sidi nsen, ad 
ten yaf faqen. S tidett ad awem iniɣ, aqqa ad iḥezzem ixef nnes uca ad 
ten issɣim ɣar ṭṭabřa, xenni ad d yas ad xasen isexxar. 38Mařa yusi-d 
ɣar ḥeṭṭu wiss tnayen n ǧiřet niɣ ɣar ḥeṭṭu wiss třata uca yufi ten 
ammu, sseɛd i isemɣan nni. 39Maca ssnem aya: mařa bab n taddart 
issen di man tsaɛɛet i di i ɣa ixecc uceffar, xenni ad yiři ifaq uca war 
ittejji taddart nnes ad t acaren. 40Iřim kenniw ɛawed twejdem, minzi 
Mmis n bnadem ad d yas deg ict n tsaɛɛet i war tettrijim. ”

Awkiř amtiqqi 
41Inna as Buṭrus “A Sidi, ma i neccin i teqqared amettiř-a niɣ ɛawed i 
marra?” 42Inna as Sidi Yeccu “Man wen iǧan xenni d awkiř amtiqqi d 
amiɣis wenni i ɣa yegg sidi nnes x ixeddamen nnes ḥima ad asen iwc 
řeɛweč nsen di řweqt nnes? 43Sseɛd n ismeɣ wenni i ɣa yaf sidi nnes, 
xmi i d ɣa yas, ittegg ammu. 44S tidett ad awem iniɣ, belli ad t yegg 
x marra agra nnes. 45Maca mařa ismeɣ nni inna deg wuř nnes, aqqa 
sidi inu iɛeṭṭař x weɛqab uca ibda iccat isemɣan d tiyya, ittett, isess, 
iseccar, 46xenni ad d yas sidi n ismeɣ nni deg ij n wass war tt ittriji uca 
ad t iqeṣṣ x tnayen, ad igg tasɣart nnes ak-d yinni war iǧin d iṣdiqen. 
47Ismeɣ nni wenni issnen řxaḍar n sidi nnes uca war issewjed ixef 
nnes uřa war iggi ɛlaḥsab řxaḍar nnes, ad itwawwet s tiyyita aṭṭas, 
48maca wenni war issinen řxaḍar nnes uca igga min isdaheǧen tiyyita, 
ad itwawwet drus. Zi kuř ijjen umi immewc aṭṭas, ad zzayes itwattar 
aṭṭas u wi umi itwakellef aṭṭas, ad zzayes itwattar ktar. 

Tawasit n Yeccu ibeṭṭa 
Mat. 10:34-36

49Usiɣ-d ḥima ad nḍareɣ timessi x tmurt u min i ɣa xseɣ mařa 
aqqa-tt tetwassareɣ? 50Ittxeṣṣ ayi ad twassɣeḍṣeɣ s ij n useɣḍaṣ u 
mammec twaḥṣareɣ ař i d ɣa itwakemmeř. 51Ma ittɣiř awem belli 
usiɣ-d ḥima ad wceɣ řehna x tmurt? Lla lla, ad awem iniɣ, maca 

ad din yiři ubeṭṭu. 52Minzi zi řexxu d tsawent ad mmsebḍan xemsa 
deg ict n taddart, třata ḍidd tnayen d tnayen ḍidd třata. 53Babas 
ad imsebḍa x mmis, d mmis x babas, d yemmas x yeǧis, d yeǧis x 
yemmas, d třallat x tesřit, d tesřit x třallat nnes.” 

Ittxeṣṣ ad nmeyyez řweqt 
Mat. 16:2-3

54Inna ɛawed i řɣaci “Xmi i ɣa tẓarem ij n useynu igaɛɛed zi řɣarb, 
deɣya ad tinim ‘Ad yiři wenẓar’ uca ammu ad imsar. 55Xmi i ɣa 
tẓarem asemmiḍ n ljanub ittṣuḍ, xenni ad tinim ‘Ad yiři řeḥmu’ 
uca ammu ad imsar. 56A kenniw a lmunafiqin, aqqa tessnem ad 
tmeyyzem udem n tmurt d ujenna, ma zman-a mammec war t 
tmeyyzem? 

Ggem weṣřaḥ ak-d weɣrim nnek 
Mat. 5:25-26

57Mayemmi war tḥekkmem s yixef nwem min iǧan d ṣṣaḥ? 58Minzi, 
xmi i ɣa traḥed ɣar řḥakem ak-d weɣrim nnek, egg tizemmar aṭṭas 
am teǧid ɛad akis deg webrid maḥend ad zzayes tetwafekked, ḥima 
war cek ittjarri ɣar řqaḍi uca řqaḍi ad cek isellem i řemxazni, xenni 
ad cek inḍar řemxazni di řeḥbes. 59Ad ac iniɣ, cek war d ssenni 
tetteffɣed ař i ɣa txeǧṣed aṣuldi (='lebta') aneggaru!” 

Yeccu issawař x řɣiǧet n ttubet 

13 1Di řweqt nni usin-d ɣares ca n iwdan, xebbaren t x 
Ijaliliyyen inni ixeǧeḍ Bilaṭus idammen nsen ak-d tɣarṣin 

nsen. 2Yarr-d Yeccu, inna asen “Ma ittɣiř awem belli Ijaliliyyen-a d 
imednab ktar zeg Ijaliliyyen inneḍni umi d asen imsar uweddeb-a? 
3Necc ad awem iniɣ ‘lla’, maca mařa war tetubem, uřa d kenniw 
ad tetwahellkem marra ammu. 4Niɣ ittɣiř awem belli tmentɛac 
n iwdan i xef-d tewḍa ṣṣumɛet di Siluwam uca mmuten zzayes, 
ma aqqa-ten d ayt n umarwas ktar zeg iwdan nneḍni i izeddɣen 
di Urcalim? 5Ad awem iniɣ ‘lla!’, maca mařa war tetubem uřa d 
kenniw ad tetwahellkem ammu!” 
 6Inna amettiř-a. “Tuɣa ɣar ijjen ij n wartu i itwaẓẓun deg weḥwic 
n tzayart nnes. Xenni yusi-d, yarezzu dayes řɣiǧet uca war tt yufi. 

7Inna i bab n weḥwic n tzayart ‘Aqqa třata n iseggwusa ttaseɣ-d 
arezzuɣ tazart deg wartu-ya, war tt ufiɣ, qeṣṣ it, mayemmi issahař 
ɛad tamurt?’ 8Yarr-d xas, inna as ‘A sidi, ejj it aseggwas-a ɛad ɛawed, 
ař t i ɣa ɣziɣ uca ad as ggeɣ řeɣbar, 9uca mařa tegga tazart... ejj it ad 
ibedd, maca mařa walu, xenni qeṣṣ it.’ ” 

Asgenfi n temɣart dayes řaryaḥ n tuḍɛeft 
10Tuɣa isseřmad deg ijjen zeg isinagugen di ssebt. 11U xẓar, tuɣa din 
ict n temɣart dayes řaryaḥ n tuḍɛeft řmijař n tmentɛac n iseggwusa, 
uca tuɣa teɣnes, war tzemmar ad tuyur tseggem qaɛ. 12Umi tt iẓra 
Yeccu, iřaɣa-d xas ɣares, inna as “A tamɣart, aqqa cem tenfekked zi 
řehřac nnem!” 13Uca issars xas afus nnes uca nettat tedweř tseggem 
řexdenni, tebda tessemɣara di Arebbi! 14Maca ameqqran n usinagug, 
umi ixeyyeq minzi Yeccu issgenfa di ssebt, inna i řɣaci “Aqqa di 
setta n wussan ittxeṣṣ řxedmet, asem-d deg wussan nni maḥend 
ad tetwassgenfam, maci deg wass n ssebt.” 15Yarr-d xas Sidi, inna 
“A kenniw, a lmunafiqin! Ma war ifessi kuř ijjen zzaywem deg wass 
n ssebt i ufunas nnes niɣ i weɣyuř nnes zi řmedwed, xenni ad t 
indeh maḥend ad t iward? 16U tanita, tenni iǧan d yeǧis n Ibrahim 
icedd itt Cciṭan řmijař n tmentɛac n iseggwusa, ma war ittxeṣṣ ad 
tetwafekk nettat zeg uceddi-ya deg wass n ssebt?” 17Am inna man 
aya, ṣeḍḥan marra inni tuɣa akis ittemɛařan uca marra řɣaci ifarḥ 
s tmesřayin iɛuǧen tinni tuɣa itwaggen zzayes. 

Amettiř n zzariɛet n uxerdel d wentun 
Mat. 13:31-33; Mar. 4:30-32

18Inna asen “Min di tarwes tgeldit n Arebbi uca min zi tt ɣa 
ssmequddeɣ? 19Aqqa-tt amecnaw ict n tḥebbuct n zzariɛet n 
uxerdel iksi tt ij n bnadem inḍar itt di teḥwict nnes, uca teɣmi, 
tedweř d tacejjart temɣar uca ijḍaḍ n ujenna ggin řeɛwacc nsen 
di řefruɛ nnes.” 20Inna ɛawed “S min zi i ɣa ssmequddeɣ tageldit n 
Arebbi? 21Aqqa-tt amecnaw antun, teysi t temɣart, teffar it di třata 
n řemdud n waren, ařami issmemm marra!” 

Tawwart iḥṣaren 
Mat. 7:13-14, 21-23

22Iẓwa tineddam d dcurat, tuɣa isseřmad am iggur ɣar Urcalim. 
23Ijjen inna as “A Sidi, ma aqqa din drus n inni i ɣa itwassnejmen?” 
24Netta inna asen “Ggem jjehd nwem ḥima ad tadfem zi tewwart 
iḥṣaren, aqqa necc ad awem iniɣ, aṭṭas arezzun ad adfen uca war 
zemmaren. 25Awarni řami d ikkar bab n taddart maḥend ad ibelleɛ 
tawwart, xenni tebdam ad tbeddem di barra, ad tessqareqbem, ad 
tinim ‘A Sidi, a Sidi, arzem aneɣ!’ u netta ad d yarr, ad awem ini ‘Necc 
war kenniw ssineɣ, manis kenniw?’ 26Řexdenni ad tinim ‘Neccin 
aḥeqqa tuɣa necca neswa qibač nnek uca cek tuɣa tesseřmaded deg 
imesraq nneɣ!’ 27Ad ini netta ‘Necc ad awem iniɣ, war kenniw ssineɣ, 
manis kenniw? Aggwejem xafi marra kenniw inni itteggen min war 
isseggden!’ 28Dinni ad tiři tɣuyyit d uɣezzi n teɣmas, xmi i ɣa tẓarem 
Ibrahim d Isḥaq d Yaɛqub d marra imkacafen di tgeldit n Arebbi maca 
kenniw s yixef nwem temmenḍarem barra. 29Ad d asen zi manis d 
tneqqar tfuct u zi mani tɣeǧi tfuct uřa zi ccamal uřa zi ljanub, ad 
qqimen ɣar ṭṭabřa di tgeldit n Arebbi. 30Xẓar, aqqa din ineggura inni i 
ɣa yiřin d imezwura u d imezwura inni i ɣa yiřin d ineggura.” 

Awař n Yeccu x tendint n Urcalim 
Mat. 23:37-39

31Deg wass nni qarrben-d ca n Ifarisiyyen, nnan as “Ffeɣ, truḥed 
ssa, minzi Hirudus ixs ad cek ineɣ.” 32Inna asen “Ruḥem, inim as i 
wecɛeb-a ‘Xẓar, aqqa necc ssuffuɣeɣ ccwaṭen, ad ssgenfiɣ ass-a d 
tiwecca uca deg wass wiss třata ad twakemmřeɣ (=ad qḍiɣ řxedmet 
inu).’ 33Maca ittxeṣṣ ayi ad uyureɣ ass-a d tiwecca d uneḍfar nnes, 
minzi war izemmar ad itwaneɣ ij n umkacaf barra i Urcalim. 34A 
Urcalim, a Urcalim, tenni ineqqen imkacafen d tenni yarejmen inni 
i ɣarem-d itwassekken, mecḥař n twařawin tuɣa xseɣ ad ssmuneɣ 
tarwa nnem amecnaw mammec tessmuna tyaẓiḍt ifiǧusen nnes sadu 
wafriwen nnes uca war texsem. 35Aqqa axxam nwem iqeddsen ad 
awem iqqim d axarbiř. S tidett ad awem iniɣ, aqqa war d ayi tẓarrem 
ař i d ɣa tas řweqt i di i ɣa tinim ‘Sseɛd n wenni i d ɣa yasen s yisem 
n Arebbi’.”  

Asgenfi n ij n weryaz ihřec s tuffet n waman 

14 1Am d yusa ɣar taddart n ij n umeqqran n Ifarisiyyen deg 
wass n ssebt ḥima ad icc aɣrum, tuɣa ḥeṭṭan t. 2U xẓar, 

ibedd din qibač nnes ij n bnadem ihřec s tuffet n waman. 3Yarr-d 
Yeccu, inna i imseřmaden n ttawrat d Ifarisiyyen, inna “Ma iḥeǧeř 
usgenfi di ssebt?” 4Nitni sqaren waha. Iṭṭef it uca issgenfa it, xenni 
ijja it ad iraḥ. 5Xenni yarr-d xasen inna “Man wen zzaywem mmis 
niɣ ayenduz nnes iwḍa as deg wanu, war t-id issuffeɣ deɣya deg 
wass n ssebt?” 6War ufin s min zi xas i ɣa arren. 

Amettiř x řekrasi n zzat 
7Inna asen i inewjiwen ij n umettiř am d asen iḥekkar ixḍaren 
řekrasi n zzat, inna asen 8“Mařa ḥed iɛarḍi cek ɣar ij n wurar, war 
ttɣimi di řekrasi n zzat, minzi aqqa attaɣ itwaɛarḍ x ijjen yuɛřa 
xak 9uca ad d yas wenni xawem iɛarḍen, xak d xas, ad ac yini ‘Egg 
amcan i weryaz-a!’, xenni cek ad tṣeḍḥid uca ad traḥed ad teksid 
amcan aneggaru. 10Maca mařa cek twaɛarḍed, ruḥ, teqqimed deg 
wemcan aneggaru, ḥima, xmi i d ɣa yadef wenni xak iɛarḍen, attaɣ 
ad ac ini, ‘A ameddukeř, gaɛɛed sennej!’ Xenni ad ac yiři ccan zzat 
i yinni akik iqqimen. 11Minzi marra wi i ɣa issuɛřan ixef nnes ad 
itwasswaḍeɛ u wi i ɣa isswaḍɛen ixef nnes ad itwassuɛřa.” 

Man wen i ɣa tɛarḍed ɣar umensi niɣ ɣar ficta 
12Inna ɛawed i wenni t iɛarḍen “Mařa cek teggid ij n umecři niɣ amensi, 
war ɛarreḍ imeddukař nnek niɣ aytmac niɣ řaǧ nnek uřa d jjiran nnek 
i ɣar iǧa wagra, niɣ aqqa ad cek ɛarḍen uřa d nitni uca ad ɣarek yiři 
řexřaṣ. 13Mařa teggid ict n ficta, xenni ɛarḍ x imezřaḍ d iqiydaren d 
ineḍbařen d idarɣařen 14uca ad tiřid d amesɛud umi war ɣarsen s minzi 
cek i ɣa xeǧṣen. Minzi ad ac itwaxeǧeṣ di tnukra n imseggaden.” 

Amettiř n umensi imɣar 
Mat. 22:1-10

15Umi isřa man aya ijjen zeg yinni din iqqimen ɣar ṭṭabřa, inna as 
“Sseɛd n wenni i ɣa iccen aɣrum di tgeldit n Arebbi!” 16Inna as “Ij n 
weryaz igga ij n umensi imɣar uca iɛarḍ aṭṭas. 17Issekk ismeɣ nnes 
di tsaɛɛet n umensi ḥima ad ini i inewjiwen ‘Araḥem-d, minzi kuřci 

aqqa iwjed!’ 18Bdan marra ad ggen ssibbet s ijj n dmam. Inna as 
umezwar ‘Sɣiɣ iyyar, aqqa ittxeṣṣ ayi ad raḥeɣ ad t ẓareɣ. Ttareɣ ac 
ad ayi tsamḥed!’ 19Wenneḍni inna ‘Sɣiɣ xemsa n tyuya n iyenduzen, 
aqqa ad raḥeɣ ad ten jarrbeɣ, ttareɣ ac ad ayi tsamḥed!’ 20U wenneḍni 
inna ‘Aqqa meřceɣ tamɣart, x uyenni war zemmareɣ ad d aseɣ!’ 
21Yusi-d ismeɣ nni uca ixebbar sidi nnes s man aya. Xenni ixeyyeq 
bab n taddart uca inna i ismeɣ nnes ‘Ruḥ deɣya ɣar imesraq d zznaqi 
n tendint uca ndeh-d imezřaḍ d iqiydaren d ineḍbařen d idarɣařen!’ 
22Inna ismeɣ ‘A sidi, aqqa imsar min zi tumured uca aqqa din ɛad 
amcan.’ 23Inna bab i yismeɣ ‘Ffeɣ ɣar ibriden d zznaqi uca ḥṣar iten 
ad adfen ař i ɣa teccur taddart inu, 24minzi qqareɣ awem: uřa d ijj zeg 
yeryazen inni tuɣa itwaɛarḍen war ittqisi amensi inu!’ ” 

Aḍfar n Yeccu 
Mat. 10:37-38

25Tuɣa řɣaci aṭṭas iggur akis uca inneqřeb-d netta, xenni inna asen 
26“Mařa ḥed yusi-d ɣari uca war icarh babas d yemmas d temɣart 
nnes d tarwa nnes d aytmas d suyetmas uřa d ixef nnes, war izemmar 
ad yiři d ameḥḍar inu. 27Wenni war iksin ṣṣalib nnes, ad ayi iḍfar, war 
izemmar ad yiři d ameḥḍar inu. 28U man wen zzaywem i ixsen ad ibna 
ict n ṣṣumɛet, war ittɣimi amezwar ḥima ad igg řeḥsab, ma ɣares min 
ixeṣṣen i ukemmeř, 29ḥima mařa imsar issars dsas u war izemmar ad 
as ikemmeř, marra inni dayes ixeẓẓaren, war iggur ad xas ḍeḥcen, 
30ad inin ‘Bnadem-a ibda řebni uca war izemmar ad t ikemmeř’. 31Niɣ 
man ajeǧid, mařa iffeɣ ɣar umenɣi ḍidd n ij n ujeǧid nneḍni, war 
ittɣimi amezwar, ad imcawar ma izemmar ad imqudda s ɛecra ařaf 
ak-d wenni i d ɣa yasen s ɛicrin ařef? 32Mařa war iǧi amenni, xenni 
ad d issekk ca n ireqqasen am iǧa wenneḍni ɛad ɣar řaggwaj, ḥima 
ad zzayes ittar aṣřaḥ. 33X uyenni uřa d ijj zzaywem wenni war ittejji 
marra agra nnes, war izemmar ad yiři d ameḥḍar inu. 

Amettiř n tmeǧaḥt 
Mat. 5:13; Mar. 9:50

34Tameǧaḥt teḥřa, maca mařa texsar areddi nnes, s min zi tt i 
ɣa tɛedřem? 35War tettṣeǧeḥ ca i tmurt uřa i tzubač, xenni ad tt 
nḍaren. Wenni i ɣar iǧa imezzuɣen i useǧi ad iseř.” 

Amettiř n uḥuři iweddaren 
Mat. 18:12-14

15 1Tuɣa marra ayt n ḍḍariba d imednab ttqarraben ɣares 
ḥima ad as sřen. 2Ttmeɛmiɛen Ifarisiyyen d imseřmaden 

n idlisen, nnan “Aqqa wa yareḥḥeb s imednab uca ittett akisen.” 
3Xenni issiweř akisen s umettiř-a, inna asen 4“Man bnadem zzaywem 
i ɣar iǧa meyya n iḥuřiyyen uca iweddar as ijjen zzaysen, ma war 
ittejji tesɛa u tesɛin di řexřa uca ad yarzu x wenni iweddaren ař t 
i ɣa yaf? 5Xmi t i ɣa yaf, ad t issars x tɣardin nnes, ad ifarḥ. 6Xmi i 
d ɣa yaweḍ ɣar taddart, ad iřaɣa x imeddukař d jjiran, ad asen ini 
‘Farḥem akidi, minzi ufiɣ ahuři inu iweddaren!’ 

Amettiř n uṣuldi iweddaren 
7Ad awem iniɣ, ammu i ɣa tiři řefraḥet deg ujenna x ijj n umednub 
i ɣa ituben ktar x tesɛa u tesɛin n imseggaden i war ixsen ad tuben! 
8Niɣ man tamɣart i ɣar iǧa ɛecra n ‘draxmat’ (=aṣuldi n nnuqart), 
mařa iweddar ij n ‘draxma’, ma war tessruɣi řqendiř uca ad tfarḍ 
taddart, ad tarzu mliḥ ař t i ɣa taf? 9Mařa tufi t, ad třaɣa x tmeddukař 
d tijjarin, ad asent tini ‘Farḥent akidi, minzi ufiɣ ‘draxma’ tenni 
tuɣa d ayi iweddaren.’ 10Ammu ad awem iniɣ, ad tiři řefraḥet qibač 
i lmalakat n Arebbi s ijj n umednub i ɣa ittuben.” 

Amettiř n mmis iweddaren 
11Inna “Ij n bnadem tuɣa ɣares tnayen n iḥenjiren. 12Inna umaẓuẓ 
nsen i babas ‘A baba, ewc ayi tasɣart tenni i d ayi-d yusin zeg wagra!’ 
Uca netta ibḍa asen agra nnes. 13Awarni ca n wussan issmun mmis 
amaẓuẓ kuřci, xenni isafar ɣar ict n tmurt tiggwej. Iqarḍ marra agra 
nnes am isseɛdu dinni ict n tudart n ufeccuḥ. 14Ařami iqarḍ kuřci, 
iwḍa-d ij n řaẓ iwɛar di tmurt nni uca ibda ad iḥwaj. 15Iruḥ uca iřṣeq 
deg ijjen zeg imezdaɣ n tmurt nni uca netta issekk it ɣar iyyaren 
nnes ḥima ad yarwes iřfan. 16Tuɣa immeẓri ad iccur aɛeddis nnes s 
tesriɣwa tenni ittetten iřfan maca uřa d ijj war d as iwci ca. 17Idweř 
ɣar řeɛqeř nnes, inna ‘Mecḥař n ixemmasen n baba i ɣar iǧa aɣrum 
aṭṭas u necc da ttmettiɣ s řaẓ! 18Ad kkareɣ, ad raḥeɣ ɣar baba uca 
ad as iniɣ, a baba aqqa xḍiɣ ak-d ujenna u akik. 19War sdiheǧeɣ ɛad 
ad ayi třaɣid d mmic. Egg ayi amecnaw ijjen zeg icuwwaren nnek.’ 

20Ikkar uca iɛqeb ɣar babas. Am t tuɣa ɛad ɣar řaggwaj, ibarq it 
babas, iḥinn xas uca yuzzeř ɣares, ingez as x yiri, issudem it. 21Inna 
as mmis ‘A baba, xḍiɣ ak-d ujenna u akik. War sdiheǧeɣ ɛad ad 
ayi třaɣid d mmic.’ 22Inna tbabat i isemɣan nnes ‘Suffɣem-d arruḍ 
iḥřan aṭṭas u ssyarḍem as t, ggem txadent i ufus nnes u qqnem 
as sandaliyat i iḍaren nnes, 23awyem-d ayenduz iṣeḥḥen, tɣarṣem 
as, xenni ad necc ad nfarḥ, 24minzi mmi wanita tuɣa immut uca 
idweř-d ɣar tudart, tuɣa iweddar uca itwaf.’ Xenni bdan ad farḥen! 
25Tuɣa mmis ameqqran deg iyyar. Ařami d yareggweḥ, iggur ad 
d yaweḍ ɣar taddart, xenni isřa i ǧɣa d ucḍiḥ. 26Iřaɣa i ijjen zeg 
imsexxaren nnes, isseqsa t x man aya? 27Inna as ‘Umac yusi-d, 
babac iɣarṣ i uyenduz iṣeḥḥen, minzi iɛqeb-d ɣares mliḥ!’ 28Maca 
netta ibda ad ixeyyeq, war ixs ad yadef. Xenni babas iffeɣ ɣar barra, 
iḥeccem it. 29Maca netta yarr-d, inna as i babas ‘Aqqa necc xedmeɣ 
ɣarek řexxu aṭṭas n iseggwusa, ɛemmarṣ war jjiɣ zi tewṣeyyet nnek 
uca cek war d ayi tewcid uřa d ij n uḥuři qaɛ, ḥima ad farḥeɣ ak-d 
imeddukař inu. 30Maca umi d yusa mmic wanita wenni i iccin agra 
nnek ak-d řeqḥab, tɣarṣed as i uyenduz iṣeḥḥen!’ 31Inna as ‘A mmi, 
tuɣa cek akidi řebda, aqqa marra min iǧan inu aqqa nnek. 32Maca 
tuɣa ittxeṣṣ ad nfarḥ ad nezhu, minzi umac wanita tuɣa immut uca 
idweř-d ɣar tudart ɛawed, tuɣa iweddar uca itwaf!’ ” 

Amettiř n wewkiř d aɛeffan 

16 1Inna ɛawed i imeḥḍaren nnes “Tuɣa din ij n bnadem, 
aqqa-t d bab n wagra, ɣares ij n wewkiř. Wanita aqqa cetcan 

zzayes, belli tuɣa ittzuzzar as agra nnes. 2Iřaɣa as, inna as ‘Min xak 
ttesřiɣ? Ewc řeḥsab i uwekkeř nnek, minzi war tettiřid ɛad d awkiř!’ 
3Inna wewkiř deg yixef nnes ‘Min i ɣa ggeɣ umi sidi inu ad xafi 
ikkes awekkeř-a? War zemmareɣ i uqqaz n tmurt u ttṣeḍḥiɣ tutra! 
4Aqqa ssneɣ min i ɣa ggeɣ ḥima, xmi i ɣa twaḥuzeɣ x uwekkeř, ad 
ayi qebřen di tudrin nsen.’ 5Uca iřaɣa-d i kuř ijjen zeg aytbab n 
umarwas n sides. Inna as i umezwar ‘Mecḥař d ac itturs sidi?’ 6Inna 
‘Meyya n ibidawen n zzect’. Inna as ‘Ksi řciɣed n umarwas nnek, 
qqim deɣya, tarid: xemsin!’ 7Xenni inna i wenneḍni ‘I cek, mecḥař 
dayek n umarwas?’ Yarr-d xas ‘Meyya n txuncay n yirden’. Inna as 
‘Ksi řciɣed n umarwas nnek, tarid: tmanyin!’ 8Sidi nni igga řfaǧ deg 

wewkiř i war iseggden, aqqa tuɣa ittegg s tiɣit, minzi iḥenjiren n 
zman-a d imiɣisen x iḥenjiren n tfawt di jjiř nsen. 

Awkiř d amin 
9Necc ad awem iniɣ: Ggem imeddukař i yixef nwem s ‘řmamun’ 
aɣeccac, ḥima, xmi i ɣa teqḍam, ad cek tqebřem deg iqiḍan n řebda! 
10Wenni iǧan d amtiqqi di drus, aqqa-t d amtiqqi uřa deg waṭṭas u 
wenni war ittseggaden di drus, aqqa war ittseggid uřa deg waṭṭas. 
11X uyenni mařa war teǧim d imtiqqan di min iǧan n ‘řmamun’ 
aɣeccac, wi daywem i ɣa ittiqqen di min iǧan d tidett? 12Mařa war 
teǧim d imtiqqan di min iǧan n wenneḍni, wi d awem i ɣa iwcen 
min iǧan nwem? 13Uřa d ij n ismeɣ war izemmar ad ixdem tnayen 
n isiditen, minzi ma ad icarh ijjen uca ad issɛizz wenneḍni niɣ ma 
ad icebbar deg ijjen uca ad isseḥqar wenneḍni. War tzemmarem ad 
txedmem Arebbi d ‘řmamun’.” 

Ttawrat war tbeṭṭeř ca 
Mat. 11:12-13

14Tuɣa Ifarisiyyen, inni tuɣa ittexsen tmenyat, ttesřan marra man 
aya uca sseḥqaren t. 15Inna asen “Kenniw d inni isseggden ixef 
nwem zzat i iwdan, maca Arebbi yargeb x wuřawen nwem, minzi 
min yuɛřan ɣar iwdan, aqqa-t d nnɛi zzat i Arebbi. 16Ttawrat d 
imkacafen aqqa-ten ař Yuḥanna. Zi řweqt nni itwabarreḥ s tgeldit 
n Arebbi uca marra idsen ittemsedḥas ɣares ḥima ad din yadef. 
17Maca tikkest n ujenna d tmurt tehwen x uweṭṭu n ict n tneqqiṭt 
zi ttawrat. 

Aǧaf d řemřac i twařa wiss tnayen 
18Marra wi i ɣa iǧfen i temɣart nnes uca ad imřec ak-d tenneḍnit, 
aqqa izenna u marra wi i ɣa imeřcen tenni umi x yuẓẓeř weryaz 
nnes, aqqa izenna. 

Amettiř n bab n wegra d amezřuḍ Aliɛazer 
19Tuɣa din ij n bnadem, aqqa-t d bab n wagra, yarḍ řeḥrir d azeggwaɣ 
d qaṭifa ifsusen uca ittɣebba zzhu kuř ass. 20Tuɣa din ɛawed ij n 
umezřuḍ qqaren as Aliɛazar, tuɣa itwassbuẓẓeř ɣar tewwart nnes, 

iccur s řḥebb, 21tuɣa dayes mmeẓri ad ijjiwen s iřeqqwaz i d iweṭṭan 
zi ṭṭabřa n bab n wagra. Maca tuɣa ttasen-d yiṭan ɛawed, řessḥen 
ibuɛrusen nnes. 22Uca imsar immut umezřuḍ, ksint t lmalakat x 
ifadden n Ibrahim. Uřa d bab n wagra immut, neḍřen t. 23Am tuɣa 
ittɛeddab di řaxart, issgaɛɛed tmuɣři nnes, iẓra Ibrahim zi řaggwaj 
u Aliɛazar tuɣa x ifadden nnes. 24Iřaɣa, inna ‘A baba Ibrahim! Arḥem 
ayi, sekk-d Aliɛazar ḥima ad issuff ṭṭarf n uḍaḍ nnes s waman uca 
ad issesmeḍ iřes inu minzi aqqa ttɛeddabeɣ di tmessi-ya.’ 25Inna 
Ibrahim ‘A mmi, ɛqeř aqqa tkemmřed marra řxar nnek di tudart 
nnek, ammu i Aliɛazar řɣar. Řexxu netta ittetwafewwej danita u 
cek tettɛeddabed. 26Sennej i man aya marra, aqqa jaraneɣ neccin 
d kenniw ij n ttasiɛ imɣar, ařami inni ixsen ad ɣarwem ẓwan war 
zemmaren, uca uřa d inni din iǧan war zemmaren ad ẓwan ssenni 
ɣarneɣ.’ 27Inna ‘Ttzawgeɣ xenni cek, a baba, ad tessekked ɣar taddart 
n baba, 28minzi ɣari xemsa n aytma, ḥima ad ten isseqneɛ, ḥima war 
d ttisen uřa d nitni ɣar wemcan-a n uɛeddeb.’ 29Inna as Ibrahim 
‘Aqqa ɣarsen Musa d imkacafen, ittxeṣṣ asen ad ɣarsen sřen!’ 30Inna 
as ‘Lla, a baba Ibrahim, mařa iruḥ ɣarsen ijjen zeg imettinen, xenni 
ad tuben!’ 31Inna as ‘Mařa nitni war sřin ɣar Musa d imkacafen, xenni 
war twasseqniɛen ɛawed xmi i d ɣa ikkar ijjen zeg imettinen!’ ” 

Ittxeṣṣ smaḥet i umac řebda 
Mat. 18:6-7, 21-22; Mar. 9:42

17  1Inna i imeḥḍaren nnes “War tɛeddeř ila ad iřint tɛenkrifin, 
maca uct x wenni zi i d ɣa yasent! 2Mliḥ as ad as tetwagg 

ict n teṣḍart n tsirt ɣar iři nnes ad immenḍar di řebḥar uřa mma 
ad itwasseɣwa ijjen zeg imeẓyanen-a. 3Ḥḍam ixef nwem. Mařa ixḍa 
akik umac, webbex it. Mařa itub, samḥ as. 4Mařa ixḍa akik sebɛa n 
twařawin deg ij n wass uca idweř-d ɣarek sebɛa n twařawin, iqqar 
‘Aqqa tubeɣ!’, xenni ad as tsamḥed.” 

Amettiř n tḥebbuct n zzariɛet n uxerdel 
5Nnan imazanen i Sidi “Arni aneɣ liman!” 6Inna Sidi “Mři tuɣa 
daywem liman amecnaw ict n tḥebbuct n zzariɛet n uxerdel uca ad 
tinim i tcejjart-a n umerciq ‘Twaqřeɛ zeg iẓewran nnem, tetwaẓẓud 
di řebḥar!’, xenni ad awem tegg array. 

Awař n Yeccu x bab d ismeɣ nnes 
7Man wen zzaywem i ɣar iǧa ismeɣ icarrez niɣ yarekkwes uǧi, 
ad as ini mařa iɛqeb-d zeg iyyar uca yudef ɣar taddart ‘Qarreb-d 
deɣya, teqqimed ɣar ṭṭabřa!’? 8Ma war d as iqqar ‘Sewjed min i ɣa 
mmunesweɣ, tbeysed, tsexxared xafi ařami cciɣ swiɣ. Awarni man 
aya ad tecced, ad teswed cek!’? 9Ma ad iqad ismeɣ nni, minzi netta 
igga min d as yumur? Ittɣiř ayi, lla. 10Ammu uřa d kenniw, xmi 
tetteggem marra min d awem yumuren, ittxeṣṣ ad tinim ‘Aqqa neccin 
d isemɣan war ineffɛen, minzi negga min tuɣa xaneɣ waha’.” 

Asgenfi n ɛecra i di iǧa řbarṣ 
11Di twasit nnes ɣar Urcalim icuqq di řwesṭ n Samariya d Ljalil. 
12Ařami tuɣa ittadef ɣar ij n dcar, řqan t ɛecra n yeryazen daysen 
řbarṣ, nitni qqimen bedden ɣar řaggwaj, 13řaɣan s jjehd, nnan “A 
Yeccu, a Sidi, arḥem aneɣ!” 14Umi daysen ixẓar, inna asen “Ruḥem, 
tessecnem ixef nwem i ikehhanen!” Xenni imsar, am gguren nitni, 
aqqa twassizzedgen. 15Ijjen zzaysen, umi iẓra belli iggenfa, iɛqeb, 
issemɣara di Arebbi s tmijja tejhed. 16Iwḍa x uɣembub ɣar iḍaren 
nnes, iqada t. Wa tuɣa-t d Asamari. 17Yarr-d Yeccu, inna “Ma war 
twassizedgen marra s ɛecra? Mani qqimen tesɛa? 18Ma war din wi 
i d ɣa idewřen ḥima ad issɛuǧ Arebbi mɣir abarrani-ya?” 19Xenni 
inna as “Kkar, truḥed, aqqa liman nnek issenjem i cek!” 

Tawasit n tgeldit n Arebbi 
Mat. 24:23-28, 37-41

20Umi sseqsan Ifarisiyyen x meřmi i d ɣa tas tgeldit n Arebbi, yarr-d 
xasen, inna “War d tettis tgeldit n Arebbi s ij n wudem itwasscanen. 
21War d as qqaren ‘Aqqa-tt da’, niɣ ‘Aqqa-tt diha’, minzi tageldit 
n Arebbi aqqa-tt jarawem.” 22Inna i imeḥḍaren nnes “Ad d awḍen 
wussan i di i ɣa texsem ad tẓarem ijj n wass waha zeg wussan n Mmis 
n bnadem, maca kenniw war t tẓarrem. 23Ad awem inin ‘Aqqa-t da’ 
niɣ ‘Aqqa-t diha’! War ttriḥem, war ḍeffarem. 24Minzi amecnaw 
mammec iccat wassam zi ṭṭarf sadu ujenna ɣar ṭṭarf nneḍni sadu 
ujenna, ammu ɛawed ad yiři Mmis n bnadem deg wass nnes. 25Maca 
ittxeṣṣ as amezwaru ad iweddeb aṭṭas uca ad itwammenḍar zi 
jjiř-a! 26Amecnaw mammec tuɣa deg wussan n Nuḥ ammu i ɣa yiři 

ɛawed deg wussan n Mmis n bnadem. 27Tuɣa ttetten, sessen, meǧcen 
u twassmeǧacen ař ass i di yudef Nuḥ ɣar uɣarrabu uca yusi-d ṭṭufan 
uca isshellek iten marra. 28Ammu tuɣa imsar ɛawed deg wussan n 
Lut. Tuɣa ttetten, sessen, ssaɣen, zznuzan, tteẓẓun, bennan, 29maca 
deg wass i di iffeɣ Lut zi Sudum, iwta wenẓar s tmessi d řecbareyyet 
zeg ujenna, iteḥḥa ten marra. 30Ammu i ɣa yiři deg wass i di i ɣa 
itwassargeb Mmis n bnadem. 31Wenni iǧan x tzeqqa deg wass nni uca 
řeqcuɛ nnes di taddart, war d ihekkwi ca maḥend ad tent iksi. Ammu 
uřa d wenni iǧan deg iyyar, war d ittɛiqib ca ɣar min iǧan awarni as.  
32Ɛeqřem x temɣart n Lut! 33Wenni yarezzun ad issenjem tudart nnes, 
ad tt ixsar u wenni tt i ɣa ixsaren, ad tt iḥḍa. 34Ad awem iniɣ, di ǧiřet 
nni ad din iřin tnayen x ict n tassut, ijjen ad itwaksi, wenneḍni ad 
itwajj. 35Ad din iřint tnayen n temɣarin ḥarryent jmiɛ, ict ad tetwaksi, 
tenneḍni ad tetwajj. 36Ad din iřin tnayen deg iyyar, ijjen ad itwaksi, 
wenneḍni ad itwajj.” 37Arrin-d, nnan as “Mani, a Sidi?” Netta inna 
asen “Mani teǧa řxecbet, din ittmunan ɛawed ineḍḍiwen.” 

Amettiř n tajjač d řqaḍi 

18 1Inna asen ɛawed ij n umettiř belli aqqa ittxeṣṣ tẓaǧit di kuř 
řweqt nnebřa amelli, 2iqqar “Tuɣa deg ict n tendint ij n řqaḍi 

war itteggwed ca Arebbi, war ittweqqar bnadem. 3Tuɣa di tendint 
nni ict n tejjač, tuɣa tettas-d ɣares, teqqar as ‘Ewc ayi tasɣart inu x 
weɣrim inu!’ 4Aṭṭas i ikka tuɣa yugi. Xenni inna deg yixef nnes ‘Necc 
zeɛma war tteggwedeɣ ca Arebbi u war ttweqqareɣ bnadem, 5qaɛ 
ammu, minzi tajjač-a thekkweř ayi, ad as wceɣ tasɣart nnes, ḥima 
war d tettɛiqqib řebda uca ad ayi tarz azeǧif.’ ” 6Inna Sidi Yeccu “Sřem 
min iqqar řqaḍi aɣeccac. 7Ma war itticc Arebbi tasɣart i imxeṭṭaren 
nnes inni ɣares-d isɣuyyun ass d ǧiřet, aqqa ɣares ttasiɛ n řxaḍar 
xasen? 8Ad awem iniɣ, aqqa ad asen iwc tasɣart deɣya. Maca xmi i d 
ɣa iɛqeb Mmis n bnadem, ma ad yaf liman di tmurt?” 

Amettiř n Ufarisi d ij n bu ḍḍariba 
9I ca n inni iḥessben ixef nsen d imseggaden u sseḥqaran inneḍni, 
inna amettiř-a 10“Gaɛɛden tnayen n iwdan ɣar taddart iqeddsen 
ḥima ad ẓẓaǧen, ijjen d Afarisi u wenneḍni d ij n bu ḍḍariba. 11Ibedd 
Ufarisi, ittẓaǧa ak-d yixef nnes ammu ‘A Arebbi, ttqadiɣ cek umi 

war ǧiɣ ca amecnaw iwdan nneḍni iɣeccacen d iwdan i war iseggden 
d yinni izennan niɣ amecnaw bu ḍḍariba wanita. 12Necc ttẓummiɣ 
tnayen n imuren di simana, tticceɣ řeɛcur zi marra min ɣari iǧan d 
agra!’ 13Maca bu ḍḍariba wenni ibedden ɣar řaggwaj, war izɛim uřa 
ad issiři tiṭṭawin nnes ɣar ujenna, maca iwta ixef nnes ɣar idmaren, 
inna ‘A Arebbi, arḥem ayi, aqqa necc d amednub!’ 14Ad awem iniɣ, 
aqqa wanita, x řɛeks n wenneḍni, ad yiři itwasegged umi d iɛqeb 
ɣar taddart nnes, minzi marra wenni i ɣa issuɛřan ixef nnes, ad 
itwasswaḍeɛ u wenni i ɣa isswaḍɛen ixef nnes ad itwassuɛřa.” 

Yeccu d iḥenjiren 
Mat. 19:13-15; Mar. 10:13-16

15Iwyen as-d iḥenjiren imeẓyanen ḥima ad asen isřuf. Umi ten 
ẓrin imeḥḍaren, webbxen ten. 16Maca Yeccu iřaɣa asen i iḥenjiren 
imeẓyanen nni, inna “Jjem iḥenjiren imeẓyanen ad ɣari-d asen, 
war ten tteṭṭfem minzi tageldit n Arebbi i inni amecnaw ina. 17S 
tidett ad awem iniɣ, wenni war iqbiřen tageldit n Arebbi amecnaw 
aseymi, war tt ittidef ɛemmarṣ!” 

Yeccu d ij n bab n wagra 
Mat. 19:16-30; Mar. 10:17-31

18Isseqsa t ij n umeqqran, inna as “A Amseřmad aṣebḥan, min i ɣa 
ggeɣ ḥima ad warteɣ tudart n řebda?” 19Inna as Yeccu “Mayemmi 
d ayi třaɣid s ‘aṣebḥan’? Uřa d ijj war iǧi d aṣebḥan mɣir ijjen, 
aqqa-t d Arebbi. 20Cek tessned tiweṣṣa ‘war zenni, war neqq, war 
tticar, war cehhed ẓẓur, weqqar babac d yemmac.’ ”  21Inna “Aqqa 
marra tina ḥefḍeɣ tent zi temẓi inu.” 22Umi isřa Yeccu aya, inna 
as “Ict teqqim ac ɛad. Zenz marra min ɣarek, farq it i imezřaḍ 
uca ad ɣarek yiři řkenz deg ujenna, xenni as-d, ḍfar ayi-d.” 
23Umi isřa man aya, icḍen minzi tuɣa-t d bab n wagra ameqqran. 
24Umi iẓra Yeccu belli netta iffugem, inna “Mammec yewɛar x 
aytbab n wagra ad d adfen ɣar tgeldit n Arebbi. 25Minzi adaf n 
weřɣem zi tiṭṭ n tsineft ihwen uřa mma ad yadef bab n wagra ɣar 
tgeldit n Arebbi.” 26Inni tuɣa ittesřan aya, nnan “Wi izemmaren 
ad itwassenjem?” 27Netta inna “Min war izemmaren ad yiři ɣar 
iwdan, ɣar Arebbi izemmar ad yiři.” 

Řmunet n weḍfar n Yeccu 
28Inna Buṭrus “Aqqa neccin nejja kuřci uca neḍfar i cek.” 29Inna 
asen “S tidett ad awem iniɣ, war din uřa d ijj i ittejjin taddart niɣ 
lwalidin niɣ tawmat, niɣ tamɣart niɣ tarrawt di ṭṭweɛ n tgeldit n 
Arebbi, 30niɣ xenni ad iksi dubel x dubel n tseqqar di řweqt-a uca di 
řweqt i d ɣa yasen ad iksi tudart n řebda.” 

Yeccu izwar issiweř x řmewt nnes 
Mat. 20:17-19; Mar. 10:32-34

31Iksi ɣares tenɛac, inna asen “Ad ngaɛɛed ɣar Urcalim uca ad 
itwaqfeř i Mmis n bnadem marra min yuran zeg imkacafen. 32Minzi 
netta ad itwasellem i řegnus, ad t sseḥqaren, ad zzayes ssbehtřen, 
ad t tekkwaren uca ad xas ssusfen, 33ad t hettken s urekkuḍ, ad t 
nɣen uca deg wass wiss třata ad d ikkar.” 34Nitni war fhimen walu zi 
man aya. Tuɣa awař-a iffar xasen uca war fhimen min itwannan. 

Asgenfi n ij n udarɣař 
Mat. 20:29-34; Mar. 10:46-52

35Ařami d qarrben ɣar Ariḥa tuɣa ij n udarɣař iqqim ɣar webrid, 
ittettar. 36Řami isřa i řɣaci iɛdu, isseqsa “Man aya?” 37Xebbaren 
t belli Yeccu Nnaṣiri tuɣa iɛeddu. 38Iřaɣa, inna “A Yeccu, a mmis 
n Dawud, arḥem ayi!” 39Inni tuɣa igguren ɣar zzat, webbxen t 
maḥend ad isqar, maca netta ibda ittřaɣa s jjehd ktar “A mmis n 
Dawud, arḥem ayi!” 40Ibedd Yeccu uca yumur ad it-id awyen ɣares. 
Umi d ɣares iqarreb, isseqsa t, 41inna “Min texsed ad ac t ggeɣ?” 
Inna “A Sidi, xseɣ ad dewřeɣ ttwařiɣ!” 42Inna as Yeccu “Dweř cek 
ttwařid! Aqqa liman nnek issgenfa cek.” 43Řexdenni idweř ittwařa 
uca iḍfar it, issemɣara di Arebbi. Marra iwdan i iẓrin man aya, 
ḥemden Arebbi. 

Yeccu d Zakkayu, ameqqran n ayt n ḍḍariba 

19  1Xenni yudef, icuqq di tendint n Ariḥa. 2U xẓar, aqqa din ij n 
weryaz qqaren as Zakkayu, wa tuɣa d ij n umeqqran n ayt 

n ḍḍariba, tuɣa-t d bab n wagra. 3Netta tuɣa yarezzu ad iẓar Yeccu 
d man wen iǧan uca war izemmar s ssibbet n řɣaci, minzi tiddi 
nnes d aquḍaḍ. 4Izwar ɣar zzat uca igaɛɛed x ict n tṣefṣaft, ḥima ad 

iẓar Yeccu, minzi tuɣa netta ad yekk ssenni. 5Umi d yusa Yeccu ɣar 
wemcan nni, ixẓar ɣar ujenna, ibarq it, xenni inna as “A Zakkayu, 
qeǧeq-d, hwa-d deɣya, minzi ass-a ittxeṣṣ ayi ad qqimeɣ di taddart 
nnek!” 6Iqeǧeq-d, ihwa-d deɣya uca yareḥḥeb zzayes s řefraḥet. 
7Marra inni iẓrin man aya, meɛmeɛen xas, nnan “Aqqa yudef ḥima 
ad iqqim ɣar ij n weryaz d amednub!” 8Xenni ikkar Zakkayu, inna 
i Sidi Yeccu “A Sidi, aqqa-yi ad wceɣ azyen n wagra inu i imezřaḍ. 
Mařa necc kkseɣ i ca n ijjen ca n řḥajet s řɣecc, ad as arreɣ arebɛa n 
tseqqar!” 9Inna as Yeccu “Ass-a yiweḍ-d usenjem i taddart-a, minzi 
uřa d wa d ij n mmis n Ibrahim. 10Minzi Mmis n bnadem yusi-d 
ḥima ad yarzu ad issenjem min iweddaren.” 

Amettiř n ɛecra n ‘minat’ 
Mat. 25:14-30

11Umi tuɣa ttesřan aya, yarni-d ɛawed ij n umettiř, minzi ittɣiř asen, 
umi tuɣa d iqarreb ɣar Urcalim, aqqa tageldit n Arebbi ad teḍhar 
deɣya. 12Inna “Ij n bnadem zi řejwad iruḥ ɣar ict n tmurt tiggwej, 
ḥima ad iṭṭef tagelda i yixef nnes, xenni awarni man aya iɛqeb-d. 
13Iřaɣa-d i ɛecra n isemɣan nnes uca iwc asen ɛecra n ‘minat’ 
(=řwuzenat n nnuqart) uca inna asen ‘Ggem ttijara ař i d ɣa ɛeqbeɣ’. 
14Maca imezdaɣ n tmurt nnes tuɣa carrhen t uca ssekken awarni 
as ict n terbiɛt n ireqqasen, qqaren ‘War nexs wanita ad xaneɣ 
iḥkem!’ 15Umi d iɛqeb awarni řami d iksi tagelda, yumur maḥend 
ad řaɣan i isemɣan inni umi iwca řwuzenat n nnuqart ḥima ad issen 
arbeḥ i d yiwi kuř ijjen di tsebbabt nnes. 16Yusi-d umezwar, inna ‘A 
Sidi, mina nnek tiwi-d ɛecra n minat’. 17Inna as ‘Mliḥ, a cek, a ismeɣ 
aṣebḥan, minzi tuɣa cek d amtiqqi x drus, ad ɣarek tiři ṣṣulṭa x 
ɛecra n tneddam.’ 18Yusi-d ɣares wenni wiss tnayen, inna ‘A Sidi, 
mina nnek tiwi-d xemsa n minat.’ 19Inna i wanita ɛawed ‘Uřa d cek 
ad tiřid d azeǧif x xemsa n tneddam!’ 20Xenni yusi-d wenneḍni, inna 
‘A Sidi, xẓar mina nnek i tuɣa xemmřeɣ deg ij n zzif. 21Minzi tuɣa 
ggwedeɣ zzayek, minzi cek d ij n bnadem tqesḥed. Cek tkessid min 
war tessrusid u tmejjared min war tzarrɛed!’ 22Inna as ‘S uqemmum 
nnek ad xak carrɛeɣ, a ismeɣ aɛeffan. Tessned belli necc d bnadem 
iqseḥ, kessiɣ min war ssrusiɣ, mejjareɣ min war zarɛeɣ. 23Mayemmi 
war tessarsed řwuzenat inu n nnuqart di řbank? Xenni xmi i d ɣa 

yaseɣ, ad tent ksiɣ s řfayda.’ 24Inna i inni din ibedden akis ‘Ksim xas 
mina nni, tewcem tt i wenni ɣar iǧa ɛecra’. 25Nnan as ‘A Sidi, aqqa 
ɣares ɛecra n minat’. 26Minzi necc ad awem iniɣ ‘Marra wenni ɣar 
iǧa, ad as immewc, maca wenni war ɣar iǧi, ad as itwakkes ɛad uřa 
d min ɣares. 27Maca řeɛdyan inu inni war ixsen ad xasen dewřeɣ d 
ajeǧid, awyem ten-d danita uca ɣarṣem asen zzati’.” 

Adaf n Yeccu ɣar Urcalim 
Mat. 21:1-11; Mar. 11:1-11; Yuḥ. 12:12-19

28Awarni řami inna man aya, izwar asen deg usafar uca igaɛɛed ɣar 
Urcalim. 29Ařami d iqarreb ɣar Baytfaji d Baytɛanya ɣar wedrar umi 
qqaren ‘adrar n Zzitun’, issekk tnayen n imeḥḍaren nnes. 30Inna 
asen “Ruḥem ɣar dcar i iǧan ɣar zzat nwem. Xmi din i ɣa tadfem, 
ad tafem ij n wesnus iqqen, war xas inyi uřa d ijj ɛad. Fesyem as 
uca awyem t-id. 31Mařa isseqsa kenniw ca n ijjen ‘Mayemmi i d 
as tfessyem?’, ad as tinim ammu ‘Aqqa Siditneɣ iḥwaj it!’ ” 32Inni 
d itwasekken ruḥen uca ufin t amecnaw mammec d asen inna. 
33Ařami d fesyen i wesnus, sseqsan ten aytbab nnes “Mayemmi 
tfessyem i wesnus?” 34Nnan as “Aqqa Siditneɣ iḥwaj it!” 35Usin-d 
zzayes ɣar Yeccu. Awarni řami ssarsen arruḍ nsen x wesnus, 
ssenyen Yeccu xas. 36Am tuɣa iggur, ssunen nitni abrid s warruḍ 
nsen. 37Umi d iqarreb ɣar teysart n wedrar n Zzitun, ibda marra 
řɣaci n imeḥḍaren ad ifarḥ, ttsebbḥen Arebbi s ict n tmijja tejhed 
aṭṭas x ssibbet n waṭṭas n řeɛjayeb i tuɣa iẓrin. 38Nitni qqaren 
“Sseɛd n ujeǧid i d yusin s yisem n Arebbi! Řehna deg ujenna d 
uɛuǧi di řuɛřa x řuɛřa qaɛ!” 39Maca ca n Ifarisiyyen zi řɣaci nnan 
as “A Amseřmad, webbex imeḥḍaren nnek!” 40Yarr-d xasen, inna 
“Ad awem iniɣ, mařa sqaren ina, xenni ad řaɣan yeẓra.” 41Ařami d 
iqarreb uca iẓra tandint, iru xas. 42Inna “Mři tfehmed deg wass-a 
min d am-d i ɣa yawyen řehna nnem! Maca řexxu aqqa man aya 
inuffar x tiṭṭawin nnem. 43Aqqa ad d asen wussan i d am-d i ɣa 
innḍen řeɛdyan nnem s icbaren uca ad am-d quwwaren uca ad cem 
ḥṣaren zi marra iɣezdisen, 44ad cem nḍaren x tmurt, cem d tarwa 
nnem akidem, war dayem ttejjin aẓru ibedd x weẓru nneḍni, minzi 
war teftined i řweqt n warzef n Arebbi dayem.” 

Asizdeg n taddart iqeddsen 
Mat. 21:12-17; Mar. 11:15-19; Yuḥ. 2:13-22

45Umi yudef ɣar taddart iqeddsen, ibda issuffuɣ inni i tuɣa issaɣen 
u izznuzan dayes. 46Inna asen “Aqqa tura

‘Taddart inu d taddart n tẓaǧit, 
                   maca kenniw tarrim tt d ij n ifri n iceffaren.’ ”  Ica. 56:7; Irm. 7:11 

47Tuɣa isseřmad marra ussan di taddart iqeddsen. Uca arruyas n 
ikehhanen d imseřmaden n idlisen ak-d imɣaren n weydud tuɣa 
arezzun ḥima ad t nɣen. 48War ufin min i ɣa ggen, minzi marra 
iwdan tuɣa řeṣqen dayes, ttesřan as. 

Aseqsi x ttesriḥ i zi ittegg Yeccu řeɛjayeb nnes 
Mat. 21:23-27; Mar. 11:27-33

20 1Deg ijj zeg wussan nni, am tuɣa isseřmad iwdan di taddart 
iqeddsen, ittbarreḥ s řexbar aṣebḥan, xenni usin-d arruyas n 

ikehhanen d imseřmaden n idlisen ak-d imɣaren n weydud. 2Ssiwřen 
akis, nnan “Ini aneɣ, s man ttesriḥ i tettegged aya niɣ man wen i d 
ac iwcin ttesriḥ-a?” 3Yarr-d, inna asen “Uřa d necc ɛawed ad kenniw 
sseqsiɣ s ijj n wawař. Inim ayi 4‘Ma aseɣḍaṣ n Yuḥanna zeg ujenna 
niɣ zeg iwdan?’ ” 5Mcawaren jarasen, nnan “Mařa nenna zeg ujenna, 
ad yini ‘Mayemmi xenni war zzayes tuminem?’ 6Mařa nenna zeg 
iwdan, ad aneɣ yarjem řgens, minzi nitni tuɣa ttiqqan belli Yuḥanna 
d amkacaf.” 7Arrin-d s belli war ssinen zi manis. 8Inna asen Yeccu 
“Xenni uřa d necc war d awem qqareɣ s man ttesriḥ i tteggeɣ aya.” 

Amettiř n weḥwic n tzayart d ifeǧaḥen iɛeffanen 
Mat. 21:33-46; Mar. 12:1-12

9Ibda ittɛawad i iwdan amettiř-a “Ij n bnadem iẓẓu ij n weḥwic n 
tzayart, icra t i iɛarraṣen uca isafar ij n řmijař n řweqt d azirar. 10Ařami 
d yiweḍ řḥař, issekk ij n ismeɣ ɣar iɛarraṣen, ḥima ad as wcen zi řɣiǧet 
n weḥwic n tzayart. Wtin t iɛarraṣen nni uca ssekken t-id ixwa. 11Xenni 
issekk ɛawed ij n ismeɣ nneḍni, wtin t ɛawed, deǧmen t, xenni sekken 
t-id ixwa. 12Issekk ɛawed wiss třata, maca nitni ssyizmen t ɛawed uca 
nḍaren t ɣar barra. 13Inna bab n weḥwic n tzayart “Min i ɣa ggeɣ? 

Ad ssekkeɣ mmi iɛizzen, attaɣ xmi t ɣa ẓaren, ad t weqqaren. 14Umi 
t ẓrin iɛarraṣen, mcawaren jarasen, nnan ‘Aqqa d wa d awrit. Zid ad 
t neneɣ, ḥima ad ɣarneɣ-d idweř řwart.’ 15Ssuffɣen t barra i weḥwic 
n tzayart uca nɣin t. Min zzaysen i ɣa yegg xenni bab n weḥwic n 
tzayart? 16Ad d yas, ad ineɣ iɛarraṣen nni uca ad iwc aḥwic n tzayart 
i iɛarraṣen nneḍni.” Umi sřin aya, nnan as “Ɛemmarṣ!” 17Maca netta 
ixẓar ɣarsen, inna “Min ixs ad yini xenni wawař-a i yuran

 ‘Aẓru i tuɣa iɛiffen ibennayen, aqqa idweř d azeǧif n teɣmart’?
18Marra wi i ɣa iwḍan x weẓru-ya, ad ifartek 

                           uca wenni xef i ɣa iwḍa ad t irbez.’ ”       Sbḥ. 118:22  

19Arezzun imseřmaden n idlisen d arruyas n ikehhanen ad xas 
ssarsen ifassen di tsaɛɛet nni, maca nitni ggweden zeg iwdan, minzi 
ssnen belli netta inna amettiř-a xasen. 

Axeǧeṣ n ḍḍariba i qayṣar 
Mat. 22:15-22; Mar. 12:13-17

20Ḥḍan t uca ssekken icekkamen inni iggin ixef nsen amecnaw 
imseggaden, ḥima ad as ggen taxceft di ssibbet n ij n wawař maḥend 
ad t sellmen i ṣṣulṭa d jjehd n lwali. 21Sseqsan t, nnan “A Amseřmad, 
nessen belli cek tessawařed u tesseřmaded nican, war tettegged ca 
s tefras n bnadem maca di tidett tesseřmaded abrid n Arebbi. 22Ma 
iḥeǧeř aneɣ ad newc řeɛcur i qayṣar niɣ lla?” 23Yuca s teḥraymect 
nsen uca inna asen “Mayemmi d ayi tettjarrabem? 24Seccnem ayi-d 
ddinar. Wi yiřan taṣwirt-a d tira-ya?” Arrin-d, nnan as “N qayṣar.” 
25Inna asen “Wcem xenni i qayṣar min iǧan i qayṣar u i Arebbi min 
iǧan i Arebbi.” 26War zemmaren ad t ṭṭfen s wawař nnes qibač i 
iwdan. Nitni qqimen ttbehten s temwarrit nnes uca seɣden. 

Aseqsi x řemřac d tnukra 
Mat. 22:23-33; Mar. 12:18-27

27Usin-d ca zeg Iṣaduqiyyen inni ittɛekkasen tamesřact n tnukra uca 
sseqsan t, 28nnan as “A Amseřmad, yura aneɣ Musa, mařa immut 
i ḥed umas i ɣar iǧa tamɣart uca immut nnebřa iḥenjiren, xenni ad 
iksi umas tamɣart nni uca ad d yejj tarwa i wumas.  29Tuɣa din sebɛa 

n tawmat. Iksi umezwar tamɣart uca immut nnebřa iḥenjiren. 30Iksi 
wenni d wiss tnayen tamɣart nni uca immut ɛawed nnebřa iḥenjiren. 
31Xenni iksi wenni d wiss třata tamɣart nni uca ammu inneḍni ař 
wiss sebɛa. Mmuten nitni marra idsen, war d jjin ca iḥenjiren. 32Ƴar 
uneggar temmut temɣart ɛawed. 33Di tnukra i man wen zzaysen ad tiři 
d temɣart? Minzi tuɣa-tt d tamɣart n sebɛa.” 34Yarr-d Yeccu, inna asen 
“Ayt n zman-a meǧcen uca twassmeǧacen. 35Maca inni itwaḥesben 
sdaheǧen ad awḍen ɣar zman nni u ɣar tnukra zeg imettinen, war 
meǧcen uca war twassmeǧicen ca, 36war zemmaren ɛad ad mmten, 
minzi nitni amecnaw lmalakat u nitni d iḥenjiren n Arebbi, aqqa-ten d 
iḥenjiren n tnukra. 37Maca zi jjihet n imettinen ad twassnekkaren, tuɣa 
issbeyyan Musa ɛawed ɣar tabɣa umi inna

 ‘Sidi netta d Arebbi n Ibrahim d Arebbi n Isḥaq d Arebbi n Yaɛqub.’ Ufɣ. 3:1-12 

38Aqqa netta war iǧi ca d Arebbi n imettinen, maca Arebbi n inni 
iddaren, minzi ɣares netta nitni marra ddaren.” 39Arrin-d ca zeg 
imseřmaden n idlisen, nnan “A Amseřmad, mliḥ i tessiwřed.” 40Xenni 
war zɛimen ɛad ad t sseqsan x ca. 

Man wen iǧan d mmis n Dawud? 
Mat. 22:41-46; Mar. 12:35-37

41Inna asen “Mammec i ɣa inin nitni belli Lmasiḥ aqqa-t d mmis n 
Dawud? 42Dawud simant nnes iqqar deg wedlis n isebbiḥen

 ‘Sidi inna i Sidi inu: Qqim x ufusi inu, 43ař i d ɣa ssarseɣ 
                   řeɛdyan nnek am ict n tnebdat sadu iḍaren nnek’.   Sbḥ. 110:1 

44Aqqa Dawud isemma t ‘Sides’, mammec i ɣa yiři netta d Mmis?” 

Yeccu d imseřmaden n idlisen 
Mat. 23:1-36; Mar. 12:38-40; Luk. 11:37-54

45Xenni, am tuɣa marra iwdan sřen min iqqar, inna i imeḥḍaren 
nnes 46“Ḥḍam ixef nwem zeg imseřmaden n idlisen inni ittexsen 
ad uyuren s ijeǧaben iziraren, iɛjeb asen ad xasen seǧmen iwdan di 
řeswaq uřa ad qqimen x řekrasi n zzat deg isinagugen u x řekrasi 

imezwura ɣar umensi. 47Nitni ttetten tudrin n tijjař uca ssneɛmiřen 
ttẓaǧan aṭṭas. Nitni ad ksin ij n řḥukm iqseḥ.” 

Ṣṣedqet n tajjač 
Mar. 12:41-44

21 1Umi issgaɛɛed tmuɣři nnes, iẓra aytbab n wagra ssrusan 
ṣṣdaqi nsen di ṣṣenduq. 2Iẓra ɛawed ict n tajjač tamezřuḍt 

tessars dayes tnayen n uqiyyat n nnḥas (qqaren as ‘lebta’). 3Inna 
asen “S tidett ad awem iniɣ, aqqa tajjač-a řmeskina tenḍar dayes 
ktar zzaysen marra. 4Minzi marra nitni nḍaren zi zziyada nsen 
ɣar ṣṣdaqi n Arebbi, maca nettat zi řexṣeṣ nnes aqqa tenḍar dayes 
marra řeɛweč i tuɣa ɣares.” 

Areddeǧ n taddart iqeddsen 
Mat. 24:1-14; Mar. 13:1-13

5Ařami tuɣa ca n iwdan qqaren x taddart iqeddsen, aqqa tzewweq 
s iẓra iṣebḥen d ṣṣdaqi i d ittasen ak-d ij n řwaɛd, inna 6“Zi jjihet 
n tmesřayin i tettwařam, ad d asen wussan war ittɣimi uřa d ijj 
weẓru x weẓru nneḍni i war ittareddǧen.” 7Sseqsan t, nnan as “A 
Amseřmad, meřmi i ɣa yiři uya d man řeɛřamet xmi i ɣa yiři uya?” 
8Inna asen “Ɛessem, war ttetwaɣarrem! Aqqa aṭṭas ad d asen s isem 
inu, ad inin ‘Aqqa d necc d Lmasiḥ’ u ‘Řweqt aqqa tiweḍ-d’. Xenni 
war teggurem awarni asen. 9Mařa tesřim x řbaruḍ d iɣewwɣen, war 
ttnexřiɛem ca, minzi s uɣiř ad yiři uya amezwar, maca war ittiři 
ɛad deɣya uneggar.” 10Xenni inna asen “Ad igaɛɛed řgens ḍidd n 
řgens nneḍni u tgeldit ḍidd n tgeldit nneḍni. 11Ad iřin inhezziyyen 
n tmurt mɣaren di ɛřam kuř imucan d řaẓ d řehřacat ineqqen. 
Ad msarent tmesřayin sseggwadent d řeɛřamat mɣarent zeg 
ujenna. 12Maca qbeř man aya marra ad xawem ssarsen ifassen 
nsen uca ad kenniw sellmen ɣar isinagugen d řeḥbusat uca ad 
kenniw nedhen zzat i ijeǧiden d řḥukkam x ssibbet n yisem inu. 
13Man aya ad idweř d ict n chadet i kenniw. 14Ggem deg wuřawen 
nwem, maḥend war tettarram taynit qbeř mammec i ɣa tdafɛem 
x yixef nwem. 15Minzi necc ad awem wceɣ aqemmum d tiɣit i war 
zemmaren ad ten ɛekksen niɣ ad ten ssbedden marra řeɛdyan 
nwem. 16U kenniw ad twasellmen zi lwalidin u zi tawmat u zi řaǧ 

uřa zeg imeddukař uca ad nɣen ca zzaywem. 17Ad tetwacarhem 
zi marra s ssibbet n yisem inu. 18Maca waxxa amenni uřa d ijj 
n uẓeṭṭu n ucuwwaf n uzeǧif nwem war ittweddari ca. 19S ṣṣbar 
nwem ad tarebḥem řeɛmur nwem. 

Areddeǧ n Urcalim 
Mat. 24:15-21; Mar. 13:14-19

20Xmi i ɣa tẓarem Urcalim aqqa inneḍ as-d řɛeskar, xenni snem 
belli aqqa iqarreb-d wareddeǧ nnes. 21Xenni ittxeṣṣ ad arweřen inni 
iǧan di Yahudiyya ɣar idurar d yinni iǧan di řwesṭ nnes ad zzayes 
ffɣen d yinni iǧan deg iyyaren war tt ttidfen, 22minzi ina d ussan n 
nneqmet ḥima ad itwakemmeř min yurin. 23Uct x temɣarin tinni s 
ddeyset d tinni issuṭuḍen deg wussan nni, minzi ad din yiři řeɣben 
imɣar x tmurt d lɣaḍab ameqqran x weydud-a, 24uca nitni ad wḍan 
s řeqḍaɛ n ssif, ad twaḥebbsen jar marra řegnus uca Urcalim ad xas 
ɛefsen řegnus ař i ɣa kemmřen ikuden n řweqt n řegnus. 

War tteggweddem 
Mat. 24: 29-31; Mar. 13:24-27

25Ad din iřint řeɛřamat di tfuct, di tziri u deg itran uca x tmurt ad din 
yiři arjef n řegnus ař d asen iweddar min i ɣa ggen ařami řebḥar ad 
igg zzhir ameqqran d řemwaj ad hajent. 26Iwdan ad asen wḍan ifadden 
s tiggwudi u s min ttrajan ad imsar x ddunnit, minzi jjehd n ujenna 
ad twassenhezz. 27Řexdenni ad ẓaren Mmis n bnadem yusi-d deg ij n 
useynu s jjehd d uɛuǧi aṭṭas. 28Xmi i ɣa bdant tmesřayin-a, xenni kkarem, 
tessgaɛɛdem izeǧifen nwem minzi afekki nwem aqqa yiweḍ-d.” 

Awař n Yeccu war ifenni ca 
Mat. 24:32-35; Mar. 13:28-31

29Inna asen ij n umettiř “Xẓarem ɣar wartu n tazart d marra 
ticejjura. 30Xmi i ɣa ssneḍiyent, xenni ad tẓarem uca ad tessnem 
s yixef nwem belli anebdu yiweḍ-d. 31Ammu ɛawed, xmi i ɣa 
tettwařam timesřayin-a ttemsarant, snem belli tageldit n Arebbi 
tudes-d. 32S tidett ad awem iniɣ, aqqa war iɛeddu jjiř-a ař i ɣa yiři 
uya kuřci. 33Ajenna d tmurt ad fnan, maca awař inu war ifenni ca. 
34Ḥḍam ixef nwem ḥima war tteḍqiřen wuřawen nwem zi ccrab 

d uscar d imunas n tudart uca ad xawem-d iwḍa wass nni deɣya 
amecnaw ict n texceft. 35Minzi ad d yas x marra inni iqqimen 
x uɣembub n tmurt. 36Xenni ɛessem maḥend ad tẓaǧem di kuř 
řweqt ḥima ad tetwaḥesbem d tarwa n usenjem zi marra min i ɣa 
imsaren uca ad tbeddem zzat i Mmis n bnadem.” 
 37S uziř tuɣa isseřmad di taddart iqeddsen, maca di ǧiřet tuɣa 
itteffeɣ, ittɣima ittnusa x wedrar umi qqaren ‘adrar n Zzitun’. 38Di 
ṣṣbeḥ zic tuɣa marra iwdan ttasen-d ɣares ɣar taddart iqeddsen 
ḥima ad as sřen. 

Cciṭan yudef di Yahuda Isxariyuṭi 
Mat. 26:1-5, 14-16; Mar. 14:1-2, 10-11; Yuḥ. 11:45-53

22  1Iqarreb-d řɛid n weɣrum nnebřa antun umi qqaren ‘Basxa’. 
2Tuɣa arruyas n ikehhanen d imseřmaden n idlisen arezzun 

ict n tewwart ḥima ad t nɣen, minzi ggweden zeg iwdan. 3Yudef 
Cciṭan di Yahuda wenni umi ttkennan Isxariyuṭi, netta tuɣa d ijjen 
zi tenɛac n imazanen. 4Iruḥ, issiweř ak-d arruyas n ikehhanen d 
imeqqranen n řɛeskar mammec t i ɣa isellem ɣarsen. 5Farḥen uca 
ttafqen ad as wcen tinɛacin. 6Netta iwc asen awař uca yarzu ict n 
tewwart ḥima ad asen t isellem barra i řɣaci. 

Asewjed n Basxa 
Mat. 26:17-25; Mar. 14:12-21; Yuḥ. 13:21-30

7Yiweḍ-d ass n řɛid n weɣrum nnebřa antun i di tuɣa ittxeṣṣ ad 
itwaɣarṣ izmar n ‘Basxa’. 8Netta issekk-d Buṭrus d Yuḥanna, inna 
asen “Ruḥem, tessewjdem aneɣ Basxa ḥima ad t necc.” 9Nnan as 
“Mani texsed ad t nessewjed?” 10Inna asen “Xẓar, xmi i ɣa tadfem 
ɣar tendint ad kenniw-d iřqa ij n bnadem, yarbu ict n teqbuct n 
waman. Ḍfarem t ɣar taddart mani i ɣa yadef. 11Inim i bab n taddart 
‘Amseřmad iqqar ac: Mani iǧa wexxam n inewjiwen i di i ɣa cceɣ 
Basxa ak-d imeḥḍaren inu?’ 12Netta ad awem isscen ict n tɣurfet 
tmiriwt yessu s ipayasen, sewjdem t din.” 13Nitni ruḥen, ufin am 
mammec tuɣa d asen inna uca ssewjden i Basxa. 

Amensi aneggaru 
Mat. 26:26-30; Mar. 14:22-26; 1 Kur. 11:23-25

14Umi d tiweḍ tsaɛɛet, iqqim ɣar ṭṭabřa d tenɛac n imazanen 
akides. 15Inna asen “Necc tuɣa weḥḥceɣ aṭṭas ad cceɣ Basxa-ya 
akidwem qbeř i ɣa weddbeɣ. 16Minzi ad awem iniɣ, aqqa war 
zzayes ttetteɣ ɛad ař i ɣa itwakemmeř di tgeldit n Arebbi.” 
17Xenni iṭṭef řkas uca iqada, inna “Ksim wa, bḍam t jarawem! 
18Minzi necc ad awem iniɣ, war sesseɣ ca zi řɣiǧet n tzayart ař i d 
ɣa tas tgeldit n Arebbi.” 19Iksi aɣrum, iqada, yarza it uca iwc asen 
t, inna “D ta d arrimet inu tenni i xawem immewcen. Ggem aya i 
řiḍaret inu.” 20Ammu ɛawed řkas awarni amensi, inna “Řkas-a d 
řɛahd n jdid s idammen inu inni i xawem i ɣa itwassizzřen. 21Maca 
aqqa afus n wenni d ayi i ɣa isellmen aqqa-t akidi ɣar ṭṭabřa. 
22Mmis n bnadem ad iraḥ am mammec xas itwakkes. Maca uct 
x bnadem nni i zi i ɣa itwasellem.” 23Bdan ttemsseqsan jarasen, 
man wen zzaysen izemmar attaɣ ad igg man aya. 24Tuɣa jarasen 
ɛawed amcubbec x man wen zzaysen ittɣiř as ad yiři d ameqqran 
qaɛ. 25Maca netta inna asen “Ijeǧiden n řegnus ṣellṭen xasen u 
inni i xasen iṣellṭen ttetwařaɣan ‘tarwa n řejwad’ (=řmuḥsinin). 
26Kenniw maca war ttiřim ammu, maca ameqqran daywem ad yiři 
am umaẓuẓ u amezwar ad yiři am umsexxar. 27Minzi man wen 
iǧan d ameqqran, ma d wenni iqqimen ɣar ṭṭabřa niɣ d wenni 
ittsexxaren? Maca necc di řwesṭ nwem am wenni ittsexxaren. 
28Aqqa kenniw d inni akidi iqqimen deg ijarriben inu. 29Necc ad 
awem ggeɣ tageldit am mammec i d ayi tt igga Baba, 30ḥima ad 
teccem ad teswem x ṭṭabřa inu di tgeldit inu uca ad teqqimem x 
řekrasi n tgeldit ad tḥekmem x tenɛac n tqebbař n ayt n Israyil.” 

Qqimem tcebbarem di liman 
Mat. 26:31-35; Mar. 14:27-31; Yuḥ. 13:36-38

31Inna Sidi Yeccu “Simɛan, Simɛan, aqqa Cciṭan tuɣa yarezzu ad 
kenniw izzuzzar amecnaw irden. 32Maca necc ẓuǧeɣ xak ḥima war 
ifenni liman nnek. U cek, xmi i ɣa tetubed, xenni tebbet aytmac.” 
33Inna as “A Sidi, necc aqqa wejdeɣ ḥima ad kik raḥeɣ uřa ɣar řeḥbes 
d řmewt.” 34Inna “Necc ad ac iniɣ, a Buṭrus, war issququɛ uyaẓiḍ ass-a 
qbeř mma ad ayi tenkared třata n imuren, belli war d ayi tessined.” 

35Inna asen “Ařami kenniw ssekkeɣ nnebřa tacyart niɣ řeɛweč niɣ 
sandaliyat, ma tuɣa ixeṣṣa awem ca?” Nnan as “Walu!” 36Inna asen 
“Maca řexxu wenni ɣar iǧa tecyart, ad tt iksi, ammu uřa d řeɛweč. 
Wenni war ɣar iǧi, ad izzenz arruḍ nnes uca ad zzayes iseɣ ssif. 37Minzi 
necc ad awem iniɣ, aqqa ittxeṣṣ ad twakemmřent tira-ya dayi 

                  ‘Aqqa itwaḥseb ak-d imednab.’       Ica. 53:12

Minzi min xafi yuran, ɣares aneggar.” 38Nnan nitni “A Sidi, aqqa da 
tnayen n řesyuf.” Inna asen “Ikfa!” 

Taẓaǧit n Yeccu x wedrar n Zzitun 
Mat. 26:36-46; Mar. 14:32-42

39Iffeɣ, iruḥ, ɣar wedrar n Zzitun am mammec tuɣa innum uca ḍfaren 
t ɛawed imeḥḍaren nnes. 40Umi ixecc ɣar wemcan nni, inna asen 
“Ẓẓaǧem ḥima war d ttidfem deg uɣekkwi.” 41Iggwej xasen ɛřaḥař 
ticti n ijj n uḥejjar n weẓru uca iwḍa x ifadden nnes, iẓẓuǧ, 42inna 
“A Baba, mařa texsed, ksi xafi řkas-a, maca war ittiři min xseɣ necc 
maca min texsed cek.” 43Iḍhar as-d ij n lmalak zeg ujenna, iwca as 
jjehd. 44Am tuɣa dayes tiggwudi temɣar aṭṭas, ibda ittẓaǧa ɛad aṭṭas 
uca tidi nnes tuɣa tettegg amecnaw tuddimin n idammen hekkwant 
ɣar tmurt. 45Awarni řami ikkar zi tẓaǧit, yusi-d ɣar imeḥḍaren nnes 
uca yufi ten ṭṭṣen s wecḍan. 46Inna asen “Mayemmi teṭṭṣem? Kkarem, 
teẓẓaǧem ḥima war tettidfem deg uɣekkwi.” 

Uḍuf n Yeccu 
Mat. 26:47-56; Mar. 14:43-50; Yuḥ. 18:3-11

47Am tuɣa ɛad issawař, xẓar, aqqa din ij n řɣaci. Ijjen zi tenɛac, 
qqaren as Yahuda, tuɣa izwar asen, iqarreb ɣar Yeccu ḥima ad 
t issudem. 48Inna as Yeccu “A Yahuda, ma s usudem ad tsellmed 
Mmis n bnadem?” 49Umi ẓrin inni i d as-d innḍen min imsaren, 
nnan “A Sidi, ma ad newwet s ssif?” 50Ijjen zzaysen tuɣa iwta ismeɣ 
n uzeǧif n ikehhanen, iqeṣṣ as amezzuɣ afusi. 51Yarr-d Yeccu inna 
“Ahtat!” Xenni iḥada as amezzuɣ uca issgenfa t. 52Inna Yeccu i 
arruyas n ikehhanen d imeqqranen n řɛeskar n taddart iqeddsen 
d imɣaren n weydud, inni tuɣa ɣares-d ibedden “Axmi x ij n uceffar 

i xef teffɣem s řesyuf d iɛumad. 53Ass x wass tuɣa-yi akidwem di 
taddart iqeddsen, kenniw war ɣari tesswizzdem s ifassen, maca ta 
d tasaɛɛet nwem d ṣṣulṭa n taǧest.” 

Ankar n Buṭrus 
Mat. 26:57-58, 69-75; Mar. 14:53-54, 66-72; Yuḥ. 18:12-18, 25-27

54Ksin t, nedhen t uca ssidfen t di taddart n uzeǧif n ikehhanen. Uca 
Buṭrus iḍfar it zi řaggwaj. 55Umi ssarɣen timessi di řwesṭ n řemraḥ, 
xenni qqimen jmiɛ uca Buṭrus iqqim di řwesṭ nsen. 56Teẓra it ict 
n teyya am iqqim ɣar tmessi uca texẓar dayes mliḥ, tenna “Uřa d 
wa tuɣa-t akides.” 57Maca netta inkar t, inna “A tamɣart, necc war 
t ssineɣ.” 58War din min iɛdun iẓra it wenneḍni, inna “Uřa d cek 
zzaysen”. Maca Buṭrus inna “A bnadem, war iǧi bu d necc.” 59Umi 
teɛdu ɛřaḥař  ict n tsaɛɛet isseften it ɛawed wenneḍni, inna “S tidett, 
uřa d wa tuɣa-t akis, minzi uřa d netta d Ajalili.” 60Inna Buṭrus “A 
bnadem-a, necc war ssineɣ min xef tessawařed.” Řexdenni, am 
tuɣa ɛad issawař, issquqeɛ uyaẓiḍ. 61Inneqřeb Sidi Yeccu uca ixẓar 
ɣar Buṭrus. Uca Buṭrus iɛqeř x wawař n Sidi am mammec i d as inna 
“Qbeř i ɣa issquqeɛ uyaẓiḍ, ad ayi tenkared třata n imuren.” 62Uca 
Buṭrus iffeɣ barra, iru imeṭṭawen imarzagen. 

Aseḥqar nYeccu 
Mat. 26:67-68; Mar. 14:65

63Iryazen inni iqebcen Yeccu, tuɣa sthezzan zzayes uca hettken t 
s urekkuḍ. 64U awarni řami t dřen, wtin t ɣar uɣembub, sseqsan t, 
nnan “Kacef, man wen i cek iwtin?” 65U nitni tuɣa ttceqqafen dayes 
s waṭṭas n tmesřayin tinneḍni i nnan. 

Yeccu zzat i Bilaṭus d Hirudus 
Mat. 26:59-66; Mar. 14:55-64; Yuḥ. 18:19-24

 66Umi d yiweḍ uziř, munen imɣaren n weydud d arruyas n ikehhanen 
d imseřmaden n idlisen uca nedhen t ɣar lmeḥkama tameqqrant 
nsen. 67Nnan “Mařa cek d Lmasiḥ, xenni ini aneɣ t.” Inna asen 
“Mařa nniɣ awem t, war dayi tettimnem. 68Mařa sseqsiɣ kenniw, 
war xafi tarrim niɣ war d ayi tarexxum. 69Zi řexxu d tsawent ad 
iqqim Mmis n bnadem x ufus afusi n jjehd n Arebbi.” 70Nnan marra 

“Ma cek d Mmis n Arebbi?” Inna asen “Kenniw teqqarem, aqqa d 
necc.” 71Nnan “Umi neḥdaj ɛad chadet? Minzi aqqa neccin s yixef 
nneɣ nesřa t zeg uqemmum nnes.” 

Bilaṭus d Yeccu 
Mat. 27:1-2, 11-14; Mar. 15:1-5; Yuḥ. 18:28-38

23 1Marra řɣaci ikkar uca nedhen t ɣar Bilaṭus. 2Bdan ad t 
ḍeřmen, nnan “Neccin nufa aqqa wa issefsed řgens nneɣ 

am imenneɛ ad wcen ḍḍariba i qayṣar, iqqar belli netta d Lmasiḥ 
d ajeǧid.” 3Isseqsa t Bilaṭus, inna “Ma cek d ajeǧid n Wudayen?” 
Yarr-d, inna “Cek i t iqqaren!” 4Inna Bilaṭus i arruyas n ikehhanen 
d řɣaci “Aqqa war ufiɣ bu uxeṭṭu di bnadem-a.” 5Tuɣa ttziyyaren 
xas, nnan “Netta issɣewwaɣ iwdan, isseřmad di marra Yahudiyya, 
ibda zi Ljalil ař da.” 6Umi isřa Bilaṭus ‘Ljalil’, isseqsa “Ma aryaz-a d 
Ajalili?” 7Umi ifhem belli netta zi jwayeh n ṣṣulṭa n Hirudus, issekk 
it ɣar Hirudus, wenni tuɣa uřa d netta di Urcalim deg wussan nni. 
8Ařami iẓra Hirudus Yeccu, ifarḥ aṭṭas, minzi aṭṭas zeg wami tuɣa 
issitim ad t iẓar, minzi isřa xas aṭṭas n tmesřayin uca tuɣa issitim ad 
zzayes iẓar ict n řeɛřamet. 9Isseqsa t s waṭṭas n wawařen, maca netta 
war xas-d yarri s ca. 10Arruyas n ikehhanen d imseřmaden n idlisen 
kkaren, ḍeřmen t s řḥarret. 11Hirudus d řɛeskar nnes sseḥqaren t, 
stehzan zzayes uca arḍen as ij n warruḍ icuwwar, xenni issekk it 
ammu ɣar Bilaṭus. 12Dewřen Bilaṭus d Hirudus d imeddukař zeg 
wass nni, minzi qbeř tuɣa din řeɛdawat jarasen. 

Řḥukm x Yeccu s řmewt 
Mat. 27:15-26; Mar. 15:6-15; Yuḥ. 18:39-19:16

13Iřaɣa Bilaṭus x arruyas n ikehhanen d imeqqranen u x iwdan, 
14inna asen “Kenniw tiwyem ayi-d bnadem-a am ijjen wenni 
issɛiǧen iwdan. Xẓar, necc sseqsiɣ t zzatwem, war dayes ufiɣ bu 
uxeṭṭu i zzayes tettcetcam kenniw. 15Uřa d Hirudus, minzi necc 
ssekkeɣ kenniw ɣares. U xẓar, war din uřa d ict n  řḥajet i itwaggen 
zzayes tessdaheǧ řmewt. 16Necc ad t hettkeɣ s urekkuḍ uca ad as 
arxuɣ.” 17Tuɣa ittxeṣṣ as ad asen yarxu i ijjen di řɛid. 18Maca řɣaci 
isɣuy deg ijj n umur, inna “Kksem wa, arxu aneɣ-d Barabbas!” 19Wa 
tuɣa itwammenḍar di řeḥbes x ssibbet n ij n uɣuwweɣ i imsaren 

di tendint u x ssibbet n uneqqi. 20Iřaɣa asen ɛawed Bilaṭus, tuɣa ixs 
ad yarxu i Yeccu. 21Řaɣan, nnan “Ṣelleb it! Ṣelleb it!” 22Inna asen 
tawařa wiss třata “Man tuɛeffna igga wa xenni? Necc war dayes 
ufiɣ bu uxeṭṭu i isdaheǧen řmewt? X uyenni awarni řami t hettkeɣ 
s urekkuḍ, ad as arxuɣ.” 23Maca nitni ziyyaren xas, sɣuyyun s 
tmijjawin jjehdent, ḥima ad t ṣellben uca tɣuyyit nsen d tenni n 
arruyas n ikehhanen tuɣa tarenni di jjehd. 24Xenni iḥkem Bilaṭus 
ad asen iqḍa cɣeř nsen. 25Iḍřeq asen i wenni umi immenḍaren di 
řeḥbes zi ssibbet n uɣuwweɣ d uneqqi, d wenni ttaren nitni uca 
isellem Yeccu am mammec tuɣa xsen. 

Ƴar ṣṣalib 
Mat. 27:32-44; Mar. 15:21-32; Yuḥ. 19:17-19

26Umi t gewwden ssenni, ṭṭfen ijjen Simɛan zi Qayrawan, tuɣa 
yusi-d zeg iyyar, uca ssarsen xas ṣṣalib ḥima ad t yarbu awarni 
Yeccu. 27Iḍfar it-id ij n řɣaci imɣar n iwdan d temɣarin tinni tuɣa 
iwtin ayejdur uca ttrunt xas. 28Inneqřeb-d ɣarsent Yeccu, inna “A 
yessis n Urcalim, war ttrunt ca xafi, maca runt x ixef nkent d tarwa 
nkent. 29Minzi ad d asen wussan i di i ɣa inin ‘Sseɛd n temɣarin i 
war izemmaren ad uřwent u sseɛd n iɛeddisen inni war yuřwen d 
tibbac i war issuṭuḍen.’ 30Xenni ad inin i idurar ‘Wḍam-d xaneɣ!’ 
u i tiwririn ‘Dřent aneɣ!’  31Minzi mařa ggin aya s ukeccuḍ aziza, 
xenni min i ɣa imsaren ɛad i ukeccuḍ yuẓɣen.” 32Nedhen ɛawed 
tnayen nneḍni inni iqeṭṭɛen abrid, ḥima ad twanɣen akis. 33Umi 
ten nedhen ɣar wemcan umi qqaren ‘taceqquft n uzeǧif’, ṣellben 
t din ak-d inni iqeṭṭɛen abrid, ijjen x yeffus nnes u wenneḍni x 
uzeřmaḍ nnes. 34Inna Yeccu “A Baba, ɣfar asen, minzi nitni war 
ssinen min tteggen.” Uca bḍan arruḍ nnes, nḍaren xas akeccuḍ. 
35Tuɣa iwdan bedden din, xeẓẓaren. Uřa d imeqqranen n weydud 
ssbehtřen zzayes, qqaren “Tuɣa issenjam inneḍni, řexxu ejj it ad 
issenjem ixef nnes mařa netta d Lmasiḥ i itwaxḍaren zi Arebbi?” 
36Uřa d iɛeskariyyen qarrben ɣares maḥend ad zzayes stehzan, 
wcin as řxeǧ, 37qqaren “Mařa cek d ajeǧid n Wudayen, xenni 
senjem ixef nnek!” 38Tuɣa din ɛawed ict n tira sennej nnes urin t s 
lḥuruf n tyunanit d tlatinit d tɛibranit “Wa d ajeǧid n Wudayen.” 
39Ijjen zeg inni iqeṭṭɛen abrid i tuɣa itwayuyren, tuɣa ittceqqaf 

dayes, iqqar “Mařa cek d Lmasiḥ, xenni senjem ixef nnek uřa 
d neccin akik!” 40Maca wenneḍni yarr-d, iwebbex it, inna “Ma 
cek war teggwided ca ɛad zi Arebbi umi cek iřqef ccraɛ d ijjen? 
41Neccin s řḥeqq minzi neṭṭef axeǧeṣ n min negga. Maca wa war 
iggi min war iḥřin.” 42Xenni inna i Yeccu “Ɛqeř xafi, a Sidi, xmi i d 
ɣa tased di tgeldit nnek.” 43Inna as Yeccu “S tidett ad ac iniɣ, aqqa 
ass-a ad tiřid akidi di jjennet.” 

Řmewt n Yeccu 
Mat. 27:45-56; Mar. 15:33-41; Yuḥ. 19:28-30

44Tuɣa tasaɛɛet ɛřaḥař d setta, xenni tewḍa-d taǧest x tmurt marra 
ařami d tesɛa (=tasaɛɛet tuɣa-tt d třata n wezyen n wass). 45Tebbarcen 
tfuct uca arwaq n taddart iqeddsen icarreg deg wezyen. 46Yeccu 
iřaɣa s jjehd, inna “A Baba, deg ifassen nnek ad ssarseɣ arruḥ inu.” 
Umi inna aya, iffeɣ as buḥbeř. 47Umi iẓra řqebṭan x meyya min tuɣa 
imsaren, ibda issemɣara di Arebbi, inna “S tidett tuɣa bnadem-a 
d amseggad.” 48Marra řɣaci i d imunen ḥima ad ẓaren afurrej-a, 
ɛeqben awarni řami ẓrin min imsaren, wtin deg idmaren nsen. 
49Marra imqarraben d temɣarin i t-id iḍfaren jmiɛ zi Ljalil, bedden 
ɣar řaggwaj, ẓrin man aya. 

Anḍeř n Yeccu 
Mat. 27:57-61; Mar. 15:42-47; Yuḥ. 19:38-42

50U xẓar, ij n weryaz, qqaren as Yusef, tuɣa-t d amcawar, aqqa-t d 
ij n weryaz d aṣebḥan d amseggad. 51Wanita war yarḍi ca x min xef 
mcawaren nitni u x min ggin. Aqqa-t zi Arimatiya, ict n tendint n 
Wudayen, netta s yixef nnes tuɣa ittraja ɛawed tageldit n Arebbi. 
52Wanita yuyur ɣar Bilaṭus uca ittar as řxecbet n Yeccu. 53Issehwa 
t-id, inneḍ it di řecfen n qaṭifa uca issars it deg ij n wenḍeř i iɣza 
deg weẓru mani war dayes inḍiř uřa d ijj ɛad. 54Tuɣa d ass n usewjed, 
aqqa ssebt tqarreb-d. 55Timɣarin i d yusin zi Ljalil ḍfarent t-id uca 
ẓrint anḍeř d mammec ssarsen řxecbet nnes. 56Řami ɛeqbent, 
ssewjdent řeɛṭur d řefwaḥet n mirru. U di ssebt areyyḥent am 
mammec teǧa di tewṣeyyet. 

Tanukra 
Mat. 28:1-10; Mar. 16:1-8; Yuḥ. 20:1-10

24 1Maca deg wass amezwar n simana ɣar ṣṣbeḥ zic, ruḥent 
ɣar wenḍeř, ksint řeɛṭur i tuɣa ssewjdent. 2Aqqa ufint, aqqa 

taṣḍart i tuɣa x wenḍeř, tetwasseqnuni zzayes. 3Umi udfent, war 
ufint ca arrimet n Yeccu. 4Am din beddent, iweddar asent min i ɣa 
ggent, xẓar, aqqa din tnayen n yeryazen deg warruḍ ittissiqqen, 
bedden zzatsent. 5Ggwedent aṭṭas uca qbarent azeǧif nsent ɣar 
tmurt. Řexdenni nnan asent “Mayemmi tarezzunt kennint jar 
imettinen x wenni iddaren? 6Aqqa war da iǧi, minzi aqqa ikkar! 
Ɛeqřent x min d akent inna umi t tuɣa ɛad di Ljalil, 7inna, aqqa 
tura x Mmis n bnadem ad itwasellem deg ifassen n imednab, ad 
itwaṣelleb uca deg wass wiss třata ad d ikkar.” 8Xenni ɛeqřent x 
wawařen nnes. 9Ɛeqbent-id zeg wenḍeř uca xebbarent marra man 
aya i ḥidɛac u i marra inneḍni. 10Maryem n Majdala d Yuwanna d 
Maryem yemmas n Yaɛqub d min tuɣa iqqimen n temɣarin i iǧan 
akisent ḥajant man aya i imazanen. 11Ittɣiř asen nitenti ssawařent 
awařen ixwan uca war tent ttiqqen. 12Maca Buṭrus ikkar-d, yuzzeř 
deɣya ɣar wenḍeř, iɣnes, iẓra řecfun waha uca iruḥ, ittebhet deg 
yixef nnes s min imsaren. 

Deg webrid ɣar Ɛimwas 
Mar. 16:12-13

13U xẓar, deg wass nni tuɣa tnayen zzaysen deg webrid ɣar ij 
n dcar iggwej settin 'istadiyyen' (=ɛřaḥař ḥidɛac kilumiter) x 
Urcalim, qqaren as Ɛimwas, 14tuɣa ssawařen ak-d wayawya x 
marra min tuɣa imsaren. 15Am ssawařen nitni, ttemsseqsan, 
iqarreb-d ɣarsen Yeccu simant nnes uca tuɣa iggur akisen. 16Maca 
twacebbarent tiṭṭawin nsen řami war t tteɛqiřen. 17Inna asen 
“Man awařen-a i xef tessawařem ak-d wayawya deg webrid u 
mayemmi banent řxeẓrat nwem ceḍnent?” 18Yarr-d ijjen zzaysen 
umi qqaren Kliyubas, inna as “Ma cek d ayenni n ubarrani di 
Urcalim i war issinen min din imsaren deg wussan-a?” 19Inna 
asen “Min imsaren?” Nnan as “Min imsaren i Yeccu Nnaṣiri, 
tuɣa-t d amkacaf, tuɣa ɣares jjehd di min ittegg u di min issawař 
qibač i Arebbi d marra iwdan 20u mammec t sellmen arruyas n 

ikehhanen d imeqqranen nneɣ i řḥukm s řmewt uca ṣellben t. 
21Neccin maca tuɣa nessitim, aqqa d netta i ɣa isellken Israyil, 
maca x uya marra, ass-a d ass wiss třata zeg wami imsar man aya 
marra. 22Maca ca n temɣarin zzayneɣ ssḥeyyarent aneɣ ɛawed. 
Nitenti tuɣa-tent zic ɣar wenḍeř. 23Am war din ufint arrimet 
nnes, usint-id, nnant aqqa ẓrint lmalakat amecnaw mammec di 
řewḥiy, nnan asent belli aqqa iddar. 24Xenni ca zzayneɣ ruḥen 
ɣar wenḍeř, ufin timesřayin am mammec nnant temɣarin, 
maca netta war t ẓrin ca!” 25Inna asen “A ifɣař, a ineḍqař n wuř 
di liman s marra min ssiwřen imkacafen! 26Ma war ittxeṣṣi ad 
iweddeb Lmasiḥ ammu uca ad yadef ɣar uɛuǧi nnes?” 27Xenni 
ibda zi Musa u zi marra imkacafen, ittfessar asen min xas yuran 
di marra idlisen. 28Uca nitni qarrben ɣar dcar i ɣar tuɣa gguren. 
Netta igga axmi tuɣa ixs ad yarni deg webrid. 29Nitni ggin xas 
bezzez, nnan “Qqim akidneɣ, minzi tameddit teggur ad tewḍa, 
aqqa imeyyeř uziř.” Uca yudef, iqqim akidsen. 30Imsar ařami 
tuɣa akidsen iqqim ɣar ṭṭabřa, iksi aɣrum, ibarek, yarza, xenni 
iwc asen t. 31Uca nnurzment tiṭṭawin nsen, ɛeqřen t uca řexdenni 
idweř war t ttwiřin ɛad. 32Nitni nnan ijjen i wenneḍni “Ma war 
tuɣi icemmeḍ wuř nneɣ ařami tuɣa akidneɣ issawař deg webrid, 
issefham aneɣ idlisen?” 33Di tsaɛɛet nni kkaren nitni, ɛeqben ɣar 
Urcalim uca ufin ḥidɛac munen, nitni d yinni akisen, 34nnan “D 
tidett aqqa Sidi ikkar-d uca iban-d i Simɛan.” 35Nitni xebbaren s 
min imsaren deg webrid u mammec t ssnen ařami yarza aɣrum. 

Aḍhar n Yeccu i imeḥḍaren nnes 
Mat. 28:16-20; Mar. 16:14-18; Yuḥ. 20:19-23; Řex. 1:6-8

36Am tuɣa nitni ssawařen x man aya, ibedd Yeccu simant nnes di 
řwesṭ nsen, inna asen “Sřam xawem!” 37Maca nitni nnxeřɛen uca 
ggweden aṭṭas, ittɣiř asen belli ttwařan ij n řexyař. 38Inna asen 
“Mayemmi tettnexřiɛem, mayemmi tetteggem ixarriṣen deg 
wuřawen nwem? 39Xẓarem ifassen d iḍaren inu, aqqa d necc s yixef 
inu. Ḥadam ayi u xẓarem minzi řexyař war ɣares bu weysum uřa 
d iɣsan am mammec d ayi tettwařam.” 40Umi inna aya, isscen asen 
ifassen nnes d iḍaren nnes. 41Umi nitni ɛad war uminen zi ssibbet n 
řefraḥet, qqimen ttbehten, inna asen “Ma ɣarwem da ca n macca?” 

42Wcin as ict n tecwiḥt n wesřem icenfen u ca n tezřeft n tamment. 
43Iksi tt uca icca itt qibač nsen. 44Inna asen “Ina d awařen i zi kidwem 
ssiwřeɣ umi necc tuɣa ɛad akidwem, aqqa ittxeṣṣ ad itwakemmeř 
marra min xafi yuran di ttawrat n Musa, deg imkacafen u deg 
isebbiḥen.” 45Xenni yarzem asen řeɛqeř nsen ḥima ad fehmen i 
idlisen. 46Inna asen “Ammu i tura, aqqa ammu ittxeṣṣ ad iweddeb 
Lmasiḥ, xenni ad d ikkar zeg imettinen deg wass wiss třata, 47ad 
itwabarreḥ s yisem nnes s ttubet i weɣfar n ddnub i marra řegnus 
u beddu zi Urcalim. 48Kenniw d řechud x man aya. 49Aqqa necc ad 
awem-d ssekkeɣ řwaɛd n Baba. Qqimem di tendint n Urcalim ař i ɣa 
tetwawarḍem s jjehd zi řuɛřa!” 

Yeccu itwassgaɛɛed ɣar ujenna 
Mar. 16:19-20; Řex. 1:9-11

50Xenni indeh iten barra ɣar tendint n Baytɛanya, issgaɛɛed ifassen 
nnes dinni uca ibark iten. 

Tameksit n Yeccu ɣar ujenna 
51Am ten tuɣa ittbarak, imsar, aqqa imsebḍa xasen uca immeksi 
ɣar ujenna. 52Sejden as uca ɛeqben ɣar Urcalim s řefraḥet temɣar. 
53Tuɣa-ten řebda di taddart iqeddsen, ssemɣaran u ttbaraken 
Arebbi. Amin. 

 Řexbar Aṣebḥan n Yeccu Lmasiḥ 
s ufus n Yuḥanna 

Lmasiḥ idweř d bnadem 

1 1Deg umezwaru tuɣa iǧa wawař, awař tuɣa-t ak-d Arebbi, awař 
tuɣa-t d Arebbi. 2Wa iǧa ak-d Arebbi deg umezwaru. 3Zzayes i d 

itwaxřeq kuřci u nnebřa netta war d itwaxřeq uřa d ict n  tmesřact i 
d itwaxeřqen. 4Dayes teǧa tudart, tudart tuɣa-tt d tifawt n bnadem. 
5Tifawt tařeqq di taǧest, taǧest war tt-d tiwiḍ. 6Tuɣa-t d ij n bnadem, 
issekk it-id Arebbi, qqaren as Yuḥanna. 7Wa yusi-d i chadet ḥima ad 
iched i tfawt, ḥima ad zzayes amnen marra. 8Netta war iǧi ca d tifawt, 
maca netta itwassekk-d ḥima ad iched i tfawt. 9Aqqa tifawt n tidett i 
itticcen tifawt i kuř bnadem, tuɣa tettas-d ɣar ddunnit. 10Netta tuɣa-t 
di ddunnit, zzayes tetwagg ddunnit, ddunnit war t tessin ca. 11Yusi-d 
ɣar wi iǧan nnes, maca wi iǧan nnes war t iqbiř. 12Maca marra inni t 
iqebřen, iwca asen ṣṣulṭa ḥima ad dewřen d tarwa n Arebbi, i yinni 
ittamnen deg isem nnes, 13inni war d ixřiqen uřa zeg idammen uřa 
zi min ixs weysum n bnadem uřa zi min ixs weryaz, maca zi Arebbi 
i d itwaxeřqen. 14Awař idweř d aysum, izdeɣ jaraneɣ, neccin neẓra 
aɛuǧi nnes, aɛuǧi n uyenni n Mmis zi ɣar Babas i iccuren s nniɛmet 
d tidett. 15Iched xas Yuḥanna, iřaɣa, inna “D wa min xef nniɣ ‘Wenni 
i d ɣa yasen awarni ayi, netta idweř zzati, minzi netta tuɣa-t qbeř 
inu’.” 16Zi řekmař nnes niwi-d marra, nniɛmet x nniɛmet. 17Ttawrat 
temmewc zi Musa, maca nniɛmet d tidett, usint-id zi Yeccu Lmasiḥ. 
18Uřa d ijj war iẓri Arebbi, maca ayenni n Mmis i iǧan deg weḥsin n 
Tbabat d netta i zzayes issxebbaren. 

Chadet n Yuḥanna Amseɣḍaṣ x Yeccu 
Mat. 3:1-12; Mar. 1:2-8; Luk. 3:15-17

19Ta d chadet n Yuḥanna řami d ssekken Wudayen ca n ikehhanen 
d Ilawiyyen zi Urcalim ḥima ad t sseqsan “Min teɛnid cek?” 20Tuɣa 
iched, war issnuffar ca. Uca iched ammu “Necc war ǧiɣ ca d Lmasiḥ.” 
21Sseqsan t “I min teɛnid cek xenni? Ma d cek d amkacaf Iliya?” Inna 
“War ǧiɣ d necc.” “Ma d cek d amkacaf?” Yarr-d “Lla.” 22Nnan as 

“Xenni min teɛnid cek, ḥima ad narr i yinni d aneɣ-d issekken, min 
teqqared x yixef nnek?” 23Inna

 “Necc d tmijja i ittřaɣan di řexřa ‘Seggmem abrid n Arebbi nican!’, 
    am mammec inna umkacaf Icaɛya.”    Ica. 40:3 

24Nitni tuɣa twassekken-d zeg Ifarisiyyen 25uca sseqsan t, nnan “Mařa 
war teǧid ca d Lmasiḥ uřa d Iliya uřa d amkacaf, i xenni mayemmi 
tesseɣḍaṣed?” 26Yuḥanna yarr-d xasen, inna “Necc sseɣḍaṣeɣ deg 
waman, maca aqqa din ijjen jarawem i war tessinem ca, 27netta d 
wenni i d ɣa yasen awarni ayi, netta iǧa qbeř inu, necc war sdiheǧeɣ 
ad fesyeɣ ifiřan n tsira nnes.” 28Man aya imsar di Baytɛanya ɣar 
ujemmaḍ n Lurdun, mani tuɣa Yuḥanna isseɣḍaṣ. 

Yeccu Lmasiḥ d Izmar n Arebbi 
29Tiwecca nnes Yuḥanna iẓra Yeccu iggur-d ɣares, inna “Xẓarem, 
aqqa-t d Izmar n Arebbi i ikkessin ddnub x ddunnit! 30D wa min xef 
nniɣ ‘Ad d yas awarni ayi ij n weryaz, yusi-d zzati, minzi netta tuɣa-t 
qbeř inu.’ 31Necc war t ssineɣ ca, maca ḥima ad itwassargeb ɣar 
Israyil, x uyenni usiɣ-d ḥima ad ssɣeḍṣeɣ deg waman.” 32Yuḥanna 
iched, inna “Ẓriɣ Arruḥ ihwa-d am ict n tedbirt zeg ujenna, tarsa 
xas. 33Necc war t ssineɣ ca, maca wenni d ayi d issekken ḥima ad 
ssɣeḍṣeɣ deg waman, netta inna ayi ‘Wenni x teẓrid ihwa-d xas 
Arruḥ uca yarsa xas, d wa d wenni isseɣḍaṣen s Arruḥ Iqeddsen’. 
34Necc ẓriɣ uca cehdeɣ belli netta d Mmis n Arebbi.” 

Imeḥḍaren imezwura n Lmasiḥ 
35Tiwecca nnes ɛawed, tuɣa Yuḥanna ibedd ak-d tnayen n imeḥḍaren 
nnes. 36Ixẓar ɣar Yeccu i tuɣa igguren uca inna “Xẓarem, d wa d 
Izmar n Arebbi.” 37Tnayen n imeḥḍaren sřin as am tt iqqar uca 
ḍfaren Yeccu. 38Inneqřeb-d Yeccu, iẓri ten ḍeffaren t-id, isseqsa ten 
“Min xef tarezzum?” Nitni nnan as “A Rabbi - min ixs ad yini ‘A 
Amseřmad’, mani tzeddɣed?” 39Inna asen “Araḥem-d, ad tẓarem.” 
Ruḥen akides, ẓrin mani izeddeɣ, qqimen akides ass nni, tasaɛɛet 
tuɣa-tt ɛřaḥař d ɛecra. 40Andrawus umas n Simɛan Buṭrus tuɣa-t d 
ijjen zi tnayen nni i isřin aya zi Yuḥanna uca ḍeffaren t. 41D wa i 

yufin amezwaru umas Simɛan, inna as “Aqqa nufa ‘Massiya’ ”, isem 
wanita ixs ad yini ‘Lmasiḥ’. 42Issiweḍ it-id ɣar Yeccu. Ixẓar dayes 
Yeccu, inna “Cek d Simɛan, mmis n Yuna, ad ac řaɣan ‘Sifas’ ”, isem 
wanita ixs ad yini ‘Buṭrus’ (=aẓru). 43Tiwecca nnes tuɣa ixs Yeccu ad 
iraḥ ɣar Ljalil uca yufa Filibbus. Yeccu inna as “Ḍfar ayi-d!”. 44Filibbus 
tuɣa zi Baytṣayda, zi tendint n Andrawus d Buṭrus. 45Filibbus yufa 
Natanayil, inna as “Nufa wenni min xef yura Musa di ttawrat d 
imkacafen, Yeccu mmis n Yusef zi Nnaṣira.” 46Natanayil inna as “Ma 
attaɣ izemmar ad d teffeɣ zi Nnaṣira ca n tcuni?” Filibbus inna as 
“Araḥ-d, texẓared.” 47Yeccu iẓra Natanayil iggur-d ɣares, inna xas 
“Xẓar, d wa d ij n Usrayili nican, war dayes bu řɣecc.” 48Natanayil inna 
as “Manis d ayi tessned?” Yeccu yarr-d, inna as “Ẓriɣ cek swadday i 
wartu qbeř mma ad cek-d iřaɣa Filibbus.” 49Natanayil yarr-d xas “A 
‘Rabbi’, cek d Mmis n Arebbi, cek d ajeǧid n Israyil.” 50Yeccu yarr-d, 
inna as “Ma tumned s min d ac nniɣ ‘Aqqa ẓriɣ cek swadday i wartu’? 
Ad tẓared min iǧan ktar zi man aya.” 51Inna as “S tidett, s tidett, ad 
awem iniɣ, zi ssa d tsawent ad tẓarem ajenna innurzem u lmalakat n 
Arebbi ttařyent hekkwant x Mmis n bnadem.”  

Lmuɛjiza tamezwarut n Lmasiḥ di Qana 

2 1Deg wass wiss třata temsar din ict n tmeɣra di Qana di Ljalil 
uca tuɣa din yemmas n Yeccu. 2Uřa d Yeccu d imeḥḍaren 

nnes twaɛarḍen-d ɣar tmeɣra. 3Řami iqḍa binu, tenna as yemmas 
n Yeccu “War ɣarsen bu binu!” 4Yeccu inna as “Min jar ayi 
akidem, a tamɣart? Tasaɛɛet inu war d tiwiḍ ɛad!” 5Yemmas tenna 
i imsexxaren “Min d awem i ɣa yini, ggem t.” 6Tuɣa din setta n 
iqeddwaḥ n weẓru daysen aman, mmarsen dinni am mammec 
nnumen tteggen Wudayen řuḍu, kuř ijjen zzaysen ɣares řqedd n 
tnayen ař třata ‘imetriten’ (=ɛřaḥař tmanyin ař meyya u ɛicrin litru). 
7Yeccu inna asen “Ccurem iqeddwaḥ s waman.” Uca ccuren ten 
s waman ař aqemmum. 8Řexdenni inna asen “Řexxu agmem-d 
zzaysen, wcem t i bab n wurar.” Uca ssiwḍen t. 9Umi bab n wurar 
iqeǧeb aman i idewřen d binu, - maca netta war issin manis d ikka, 
maca imsexxaren inni i d as-d yugmen aman, ssnen -, iřaɣa-d bab n 
tmeɣra x umuřay. 10Inna as “Kuř bnadem ittqeddam binu aṣebḥan 
d amezwaru. Mařa inewjiwen swin aṭṭas, ad asen iwc binu war 

iḥřin, maca cek txemmřed binu iṣebḥen ař i řexxu.” 11D wa d beddu 
n řeɛřamat i igga Yeccu di Qana di Ljalil, isseḍhar-d aɛuǧi nnes uca 
umnen zzayes imeḥḍaren nnes. 12Awarni man aya iruḥ, ihwa-d ɣar 
Kafarnaḥum, netta d yemmas, d aytmas, d imeḥḍaren nnes uca 
qqimen din ca n wussan war iǧi aṭṭas. 

Yeccu ittaẓẓeř x isebbaben zi taddart iqeddsen 
Mat. 21:12-13; Mar. 11:15-17; Luk. 19:45-46

13Řami d tiweḍ Basxa, řɛid n Wudayen, issgaɛɛed Yeccu ɣar Urcalim. 
14Yufa di taddart iqeddsen inni din izznuzan ifunasen d wuǧi d 
idbiren uřa d iṣarrafen n tenɛacin inni din iqqimen. 15Igga ij n 
urekkuḍ zeg iseɣwan uca yuẓẓeř xasen marra zi taddart iqeddsen 
uřa d uǧi d ifunasen. Uca izeǧeɛ iṣuldiyyen n iṣarrafen di tmurt uca 
iqřeb ṭṭwabeř. 16Inna i yinni izznuzan idbiren “Kksem man aya ssa. 
War d ttarram ca taddart n Baba d taddart n ssuq!” 17Imeḥḍaren nnes 
ɛeqřen belli tuɣa tura “Cḍaret i taddart nnek icca ayi.” 18Arrin-d xas 
Wudayen, nnan as “Man řeɛřamet i d aneɣ i ɣa temřed, belli aqqa ɣarek 
řḥeqq ḥima ad tegged man aya!” 19Yeccu yarr-d, inna asen “Hedmem 
taddart-a iqeddsen uca di třata n wussan ad tt ssbeddeɣ.” 20Xenni 
nnan as Wudayen “Taddart-a iqeddsen tebna di setta u arebɛin n 
iseggwusa, ma cek ad tt-id tessbedded di třata n wussan?” 21Maca 
netta tuɣa issawař x taddart iqeddsen n arrimet nnes. 22Awarni řami 
d ikkar Yeccu zeg imettinen, xenni ɛeqřen imeḥḍaren nnes min d 
asen inna uca umnen deg wedlis d wawař i inna Yeccu. 23Umi t tuɣa 
di Urcalim di řɛid n Basxa umnen waṭṭas deg yisem nnes, minzi ẓrin 
řeɛřamat i igga. 24Maca netta war isscen ca ixef nnes ɣarsen, minzi 
netta issen iten marra, 25minzi netta war iḥdij ca ad iched ḥed x 
bnadem, minzi netta issen min iǧan di bnadem. 

Yeccu d Nikudimus, amɣar n Wudayen 

3 1Tuɣa din ij n bnadem zeg Ifarisiyyen qqaren as Nikudimus, 
netta d ij n umɣar n Wudayen. 2Yusi-d ɣar Yeccu s ǧiřet, inna 

as “A Amseřmad, neccin nessen belli cek d Amseřmad i d yusin zi 
ɣar Arebbi. War izemmar uřa d ijj ad igg řeɛřamat-a i teggid cek, 
mɣir mařa akis Arebbi.” 3Yeccu yarr-d xas, inna “S tidett, s tidett, 
ad ac iniɣ, uřa d ijj war izemmar ad iẓar tageldit n Arebbi mɣir 

mařa itwaxřeq-d zeg ujenna.” 4Nikudimus inna as “Mammec 
izemmar i bnadem ad d ixřeq di tewsar nnes? Ma izemmar ad 
yadef ict n twařa nneḍni deg uɛeddis n yemmas maḥend ad d 
itwaxřeq?” 5Yeccu yarr-d xas “S tidett, s tidett, ad ac iniɣ, mařa 
ca n yijjen war d ixřiq ca s waman u s Arruḥ, war izemmar ad 
yadef di tgeldit n Arebbi. 6Min d itwaxeřqen zeg weysum, netta d 
aysum. Min d itwaxeřqen zi Arruḥ, netta d Arruḥ. 7War ttbehtem 
ca mařa nniɣ awem, ittxeṣṣa kenniw ad d tetwaxeřqem zeg 
ujenna. 8Asemmiḍ ittṣuḍ manis ixs, tettesřid i uṣuḍi nnes, war 
tessined ca manis d ittas uřa mani ittraḥ, ammu ɛawed marra 
wenni d itwaxeřqen zi Arruḥ.” 
 9Nikudimus yarr-d, inna as “Mammec i ɣa yegg ad yiři man 
aya?” 10Yeccu yarr-d, inna as “Cek d Amseřmad n Israyil, war 
tessined ca man aya? 11S tidett, s tidett, ad ac iniɣ, neccin nessawař 
x min nessen, neched x min neẓra, waxxa amenni kenniw war 
teqbiřem ca chadet nneɣ. 12Mařa ssiwřeɣ awem x tmesřayin n 
tmurt, kenniw war timnem, mammec i ɣa teggem ad tamnem 
mařa ssiwřeɣ awem x tmesřayin n ujenna. 13Uřa d ijj war yuři ɣar 
ujenna mɣir wenni d ihwan zeg ujenna, netta d Mmis n bnadem 
wenni iǧan deg ujenna. 14Amecnaw mammec issgaɛɛed Musa 
afiɣar di řefyafi, ammu ittxeṣṣ ad itwassgaɛɛed Mmis n bnadem,  
15ḥima marra wenni zzayes i ɣa yamnen war ittmetti ca, maca 
ad ɣares tiři tudart i řebda. 16Ammu ixs Arebbi ddunnit ař mani 
d iwca ayenni n Mmis ḥima kuř ijjen wenni zzayes i ɣa yamnen, 
war ittmetti ca maca ad ɣares tiři tudart n řebda. 17Minzi Arebbi 
war d issekk ca Mmis ɣar ddunnit ḥima ad iḥaseb ddunnit, maca 
issekk it-id ḥima ad zzayes issenjem ddunnit. 18Wenni zzayes i 
ɣa yamnen war ittetwaḥaseb ca, maca wenni war ittimnen ca 
aqqa itwaḥasab zi řexxu minzi netta war yumin ca deg yisem n 
uyenni n Mmis n Arebbi. 19D wa d řeḥkam, aqqa tifawt tusi-d ɣar 
ddunnit, iwdan xsen taǧest x tfawt, minzi řexdayem nsen tuɣa-
tent d tiɛeffanin. 20Marra wenni itteggen řexdayem tiɛeffanin, 
icarreh tifawt, war d ittis ca ɣar tfawt, ḥima war twassbanent ca 
řexdayem nnes. 21Wenni itteggen tidett ad d yas ɣar tfawt, ḥima 
ad banent řexdayem nnes, aqqa twaggent di Arebbi.” 

Yeccu d Yuḥanna Amseɣḍaṣ 
22Awarni man aya yusi-d Yeccu d imeḥḍaren nnes ɣar tmurt n 
Yahudiyya, isseɛdu din ca n řweqt akidsen uca tuɣa isseɣḍaṣ. 
23Uřa d Yuḥanna tuɣa isseɣḍaṣ di Ɛaynun i d yusin ṭṭarf i Salim, 
minzi dinni aman aṭṭas, uca iwdan usin-d dinni uca twassɣeḍṣen. 
24Minzi Yuḥanna tuɣa ɛad war immenḍar ca di řeḥbes. 25Imsar ij 
n umḥarweḍ jar imeḥḍaren n Yuḥanna d ij n Wuday x mammec i 
ɣa yiři řuḍu. 26U nitni usin-d ɣar Yuḥanna, nnan as “A Amseřmad, 
xẓar, wenni akik iǧan ɣar ujemmaḍ n Lurdun, wenni min xef 
tcehded, aqqa netta isseɣḍaṣ u marra ttasen-d ɣares.” 27Yuḥanna 
yarr-d, inna “Bnadem war izemmar ad iqbeř uřa d ict n  tmesřact 
mařa war d as temmewc zeg ujenna. 28Kenniw simant nwem 
tcehhdem belli necc nniɣ ‘Necc war ǧiɣ ca d Lmasiḥ, maca aqqa 
necc twassekkeɣ-d zzates’. 29Wenni i ɣar teǧa tesřit, netta d 
amuřay. Ameddukeř n umuřay wenni ittbeddan zzates, ittesřa 
ɣares, ifarreḥ s řefraḥet tameqqrant s tmijja n umuřay. Ammu 
tetwakemmeř uřa d řefraḥet inu. 30Ittxeṣṣ ad igma netta u necc ad 
neqṣeɣ. 31Wenni i d yusin zi sennej, netta sennej i marra. Wenni 
iǧan zi tmurt, zi tmurt issawař. Wenni d yusin zeg ujenna, netta 
sennej i marra, 32u netta icehhed zi min iẓra d zi min isřa u chadet 
nnes war tt iqebbeř uřa d ijjen. 33Wenni iqebbřen chadet nnes d 
wenni issarsen řxeṭ n ufus nnes belli aqqa Arebbi d tidett. 34Minzi 
wenni d issekk Arebbi, issawař s wawařen n Arebbi, minzi netta 
war itticc ca Arruḥ s řmizan. 35Tababat ittexs i Tamemmit uca 
igga as deg ufus nnes kuřci. 36Wenni ittamnen di Tmemmit, ɣares 
tudart i řebda, maca wenni war ittimnen ca di Tmemmit, war iẓarr 
tudart, maca lɣaḍab n Arebbi ad xas iqqim.” 

Yeccu issawař ak-d ict n temɣart zi Samariya 

4 1Umi issen Sidi, aqqa Ifarisiyyen sřin belli Yeccu ittegg u issɣeṭṭaṣ 
imeḥḍaren ktar zi Yuḥanna, 2- waxxa netta simant nnes war 

isseɣḍiṣ ca, maca imeḥḍaren nnes - 3iffeɣ-d zi Yahudiyya, iruḥ ɛawed 
ɣar Ljalil. 4Tuɣa ittxeṣṣ ad icuqq di Samariya. 5Netta yusi-d ɣar ict n 
tendint zi Samariya qqaren as Suxar, tenni ɣar ṭṭarf n iyyar i iwca 
Yaɛqub i mmis n Yusef. 6Tuɣa din anu n Yaɛqub. Umi yuḥeř Yeccu zeg 
ibriden, iqqim amenni ɣar wanu, tasaɛɛet tuɣa-tt ɛřaḥař d setta. 



183YUḤANNA  4

 7Tusi-d ict n temɣart zi Samariya ḥima ad tagem aman. Yeccu 
inna as “Ewc ayi ad sweɣ!”, 8minzi imeḥḍaren nnes tuɣa ruḥen 
ɣar tendint ḥima ad sɣen macca. 9Tamɣart n Samariya tenna as 
“Mammec teggid tettared zzayi ad teswed, aqqa cek d Uday u necc 
d tamɣart n Samariya?” Minzi Udayen war nnumen ttemṣurufen 
ak-d Isamariyyen. 10Yeccu yarr-d, inna as “Maɛlik tessned timewca 
n Arebbi d wenni d am iqqaren ‘Ewc ayi ad sweɣ’, iři cem tettar tt 
zzayes uca netta ad yiři iwc am aman iddaren.” 11Tenna as temɣart 
“A Sidi, war ɣarek i zi i ɣa tagmed uca anu yuǧeɣ, manis i d ɣa tawyed 
aman iddaren? 12Ma cek d ameqqran zi jedditneɣ Yaɛqub wenni d 
aneɣ iwcin anu, iswa zzayes, netta d tarwa nnes d řebhayem nnes?” 
13Yeccu yarr-d, inna as “Marra wenni i ɣa iswen zeg waman-a, ad 
ifud ɛawed, 14maca wenni i ɣa iswen zeg waman i d as i ɣa wceɣ 
necc, netta war ittfadi ɛemmarṣ. Minzi aman i d as i ɣa wceɣ necc ad 
dayes dewřen d timizabin n waman ad ffɣent ɣar tudart n řebda.” 
15Tamɣart tenna as “A Sidi, ewc ayi aman-a ḥima war ttfideɣ, war 
d ttiseɣ ɛad da, ḥima ad agmeɣ.” 16Inna as “Ruḥ, řaɣa-d i weryaz 
nnem uca dweř-d danita.” 17Tamɣart tarr-d, tenna as “War ɣari bu 
weryaz.” Yeccu inna as “Tessiwřed nican umi tennid ‘war ɣari bu 
weryaz’, 18minzi tuɣa ɣarem xemsa n yeryazen d wenni ɣarem řexxu, 
war iǧi bu d aryaz nnem. Man aya tennid d tidett.” 19Tamɣart tenna 
as “A Sidi, ttwařiɣ belli cek d amkacaf. 20Řejdud nneɣ ɛebden i Arebbi 
deg wedrar-a, kenniw teqqarem belli di Urcalim mani iǧa wemcan i 
di icuwwar ad neɛbed.” 21Yeccu inna as “Ttiqq ayi, a tameṭṭut, aqqa 
tasaɛɛet ad d tas i di war tɛebbdem Tababat uřa deg wedrar-a uřa 
di Urcalim. 22Kenniw tɛebbdem min war tessinem, maca neccin 
nɛebbed min nessen, minzi asenjem zeg Wudayen. 23Tasaɛɛet ad d 
taweḍ, nettat aqqa-tt řexxu, belli inni iɛebbden nican, ad ɛebden 
Tababat s arruḥ d tidett. Minzi Tababat yarezzu inni t i ɣa iɛebden 
ammu. 24Arebbi d Arruḥ u inni t iɛebbden, ittxeṣṣa asen ad ɛebden s 
arruḥ d tidett.” 25Tamɣart tenna as “Necc ssneɣ belli ‘Massiya’ umi 
qqaren ‘Lmasiḥ’ ad d yas. Xmi i d ɣa yas netta, ad aneɣ ini kuřci.” 
26Yeccu inna as “Aqqa d necc, wenni kim issawařen.” 
 27Xenni usin-d imeḥḍaren nnes, ttɛejben řami t ufin issawař ak-d 
ict n temɣart. Maca uřa d ijj war ini ‘Min tarezzud?’ niɣ ‘Mayemmi 
akides tessawařed?’. 28Tejja temɣart aqedduḥ nnes s waman, tuyur 

ɣar tendint, tenna i iwdan 29“Araḥem-d, aqqa ij n weryaz inna 
ayi marra min ggiɣ. Ma attaɣ netta d Lmasiḥ?” 30Iwdan ffɣen-d zi 
tendint, usin-d ɣares. 
 31Jar u jar ttaren zzayes imeḥḍaren nnes, nnan “A Amseřmad, 
ecc!” 32Maca netta inna asen “Necc aqqa ɣari ij n macca ḥima ad 
zzayes cceɣ, war t tessinem ca kenniw.” 33Imeḥḍaren mmseqsan 
jarasen “Ma iwi as-d ḥed macca?” 34Yeccu inna asen “Macca inu 
aqqa ad ggeɣ min ixs wenni d ayi-d issekken uca ad kemřeɣ řxedmet 
nnes. 35Ma war teqqarem ‘Iqqim ɛad arebɛa n iyuren uca ad d tas 
ṣṣabet?’ Necc ad awem iniɣ, sgaɛɛdem tiṭṭawin nwem, xẓarem deg 
iyyaren, aqqa warɣen wejden i ṣṣabet. 36Wenni imjaren ad iksi 
řmunet nnes, iyru řɣiǧet i tudart n řebda, ḥima ad farḥen jmiɛ inni 
izarrɛen d yinni imejjaren. 37Minzi di man aya aqqa awař-a d tidett 
‘Ijjen ad izarɛ u wenneḍni ad imjar’. 38Necc ssekkeɣ-d kenniw ḥima 
ad temjarem waxxa war texdimem kenniw. Inneḍni tuɣa xeddmen, 
kenniw tudfem ɣar řxedmet nsen.” 
 39Aṭṭas n Isamariyyen zi tendint nni umnen zzayes x wawař n 
temɣart i tuɣa icehhden “Netta inna ayi marra min ggiɣ”. 40Řami 
ɣares-d usin Isamariyyen, sseqsan t ḥima akidsen iqqim uca iqqim 
akidsen tnayen n wussan dinni. 41Ktaren ɛad inni yumnen s wawař 
nnes. 42Nnan i temɣart “Neccin war nettimen ca ɛad zi min d aneɣ 
tennid, minzi neccin nesřa it s yixef nneɣ, nessen belli wa s tidett d 
Lmasiḥ, amsenjem n ddunnit.” 

Asgenfi n mmis n uxeddam n ujeǧid 
Mat. 8:5-13; Luk. 7:1-10

43Awarni tnayen n wussan iffeɣ-d ssenni, iruḥ ɣar Ljalil. 44Minzi Yeccu 
simant nnes iched belli amkacaf war ɣares bu ccan di tmurt nnes. 
45Umi d yusa ɣar Ljalil, řqan t-id Ijaliliyyen, minzi nitni ẓrin marra 
min igga di řɛid di Urcalim, minzi uřa d nitni usin-d ɣar řɛid. 46Yusi-d 
ɛawed ɣar tendint n Qana di Ljalil mani yarra aman d binu. Tuɣa din 
ij n uxeddam n ujeǧid di Kafarnaḥum ɣares mmis ihřec. 47Řami isřa 
belli Yeccu yusi-d zi Yahudiyya ɣar Ljalil, iruḥ ɣares, isseqsa t ḥima 
ad d ihwa maḥend ad issgenfa mmis, wenni tuɣa igguren ad immet. 
48Yeccu inna as “Kenniw war ttimnem ca mařa war teẓrim řeɛřamat 
d lmuɛjizat.” 49Inna as uxeddam n ujeǧid “A Sidi, hwa-d ɣar wadday 

qbeř mma ad immet uḥenjir inu.” 50Yeccu inna as “Ruḥ aqqa mmic 
iddar.” Aryaz ittiqq deg wawař i d as inna Yeccu uca iruḥ. 51Řami d 
ihwa, mmeřqan akides isemɣan nnes, nnan as ‘Aqqa aḥenjir nnek 
iddar’. 52Isseqsa ten x tsaɛɛet min di iggenfa. Nnan as “Iḍennaḍ ɣar 
sebɛa tejja xas tmessi.” 53Xenni issen babas belli aqqa imsar ɣar 
tsaɛɛet i di tuɣa iqqar Yeccu ‘Aqqa mmic iddar’. Yumen netta d 
marra inni n taddart nnes. 54Ta d řeɛřamet wiss tnayen i igga Yeccu 
zeg wami d iffeɣ zi Yahudiyya ɣar Ljalil. 

Asgenfi n ij n umehřuc ɣar ugeřmam n Baytisda 

5 1Awarni man aya yiweḍ-d řɛid n Wudayen uca igaɛɛed Yeccu ɣar 
Urcalim. 2Ƴar tewwart n wuǧi di Urcalim tuɣa din ij n ugeřmam 

umi qqaren s tɛibranit ‘Baytisda’, tuɣa ɣares xemsa n ikulwaren 
ak-d ibilaren. 3Daysen tuɣa iqqim ij n řɣaci d ameqqran n imehřac 
d idarɣařen d ineḍbařen d iqejdaḥen, ttrajan anhezzi n waman. 
4Minzi ij n lmalak n Arebbi tuɣa ihekkwa-d deg ugeřmam deg ict 
n řweqt, issenhezza aman n tařa. Wenni i d ɣa ihwan d amezwaru 
awarni anhezzi n waman ad itwaggenfa, mammec mma iǧa řehřac 
nnes. 5Tuɣa din ij n bnadem dayes řehřac řmijař n tmenya u třatin 
n iseggwusa. 6Yeccu iẓra it, isenned dinni, issen belli tuɣa-t din aṭṭas 
zeg wami, inna as “Ma texsed ad teggenfid?” 7Yarr-d xas umehřuc 
“A Sidi, war ɣari bu bnadem wenni d ayi i ɣa issehwan ɣar ugeřmam 
xmi i ɣa twassenhezzen waman. Xmi ttraḥeɣ necc, ihekkwa-d 
wenneḍni zzati.” 8Yeccu inna as “Kkar, teksid tassut nnek, tuyured!” 
9Deɣya iggenfa bnadem nni uca iksi tassut nnes, yuyur. Man aya tuɣa 
deg wass n ssebt. 10Nnan Wudayen i wenni tuɣa itwassgenfan “Wa 
d ass n ssebt, war ɣarek bu řḥeqq ad teksid tassut nnek.” 11Yarr-d 
xasen “Wenni d ayi issgenfan, inna ‘Ksi tassut nnek, traḥed!’.” 12Uca 
sseqsan t “Min iɛna bnadem-a i d ac innan ‘Ksi tassut nnek, traḥed’?” 
13Wenni itwassgenfan war issin min iɛna netta, minzi Yeccu innejra 
minzi aqqa din aṭṭas n řɣaci deg wemcan nni. 14Awarni man aya yufi t 
Yeccu di taddart iqeddsen, inna as “Xẓaret, aqqa teggenfid, war ttegg 
bu ddnub ɛad, ḥima war d ac ittemsar min iɛeffnen ktar.” 15Aryaz 
iruḥ, ixebbar Udayen belli d Yeccu it issgenfan. 

Tababat d Tamemmist d yijjen 
16X uyenni xsen Wudayen ad darrcen x Yeccu, arezzun ad t nɣen, minzi 
igga man aya deg wass n ssebt. 17Maca Yeccu yarr-d xasen “Aqqa Baba 
ixeddem ař yiḍa u necc ɛawed aqqa xeddmeɣ. 18Di ssibbet-a arezzun 
Wudayen ɛad ktar ḥima ad t nɣen, war iǧi waha minzi ixařef ssebt, 
maca uřa minzi iqqar aqqa Arebbi d Babas, ittarra ixef nnes d Arebbi. 
19Yeccu yarr-d, inna asen “S tidett, s tidett, ad awem iniɣ, Tamemmit 
war izemmar ad igg uřa d ict n tmesřact s yixef nnes, mɣir mařa 
iẓra Tababat ittegg it. Min mma ittegg netta uřa d Tamemmit ittegg 
amenni. 20Tababat ittexs Tamemmit uca isscen as marra min ittegg 
uca ad as isscen řexdayem timeqqranin x tina ḥima ad tdehcem. 21Am 
mammec d issnekkar Tbabat imettinen uca itticc tudart, amenni 
uřa d Tamemmit itticc tudart i wenni ixs. 22Tababat war ittḥasab 
uřa d ijj, maca iwca lḥisab marra i Tmemmit, 23ḥima ad weqqaren 
marra Tamemmit am ttweqqaren Tababat. Wenni war ittweqqaren 
Tamemmit, war ittweqqar ca Tababat wenni it-id issekken. 24S tidett, 
s tidett, ad awem iniɣ, wenni ittesřan i wawař inu uca ittamen deg 
wenni d ayi-d issekken, ɣares tudart n řebda, war d ittis ca ɣar lḥisab, 
maca netta aqqa immuṭi zi řmewt ɣar tudart. 25S tidett, s tidett, ad 
awem iniɣ, ad d tas tsaɛɛet, aqqa-tt řexxu, i di imettinen ad sřen tmijja 
n Mmis n Arebbi u inni i ɣa isřen, ad ddaren. 26Maca am mammec ɣar 
Tbabat ɣares tudart deg ixef nnes, ammu i iwca uřa i Tmemmit ḥima 
ad ɣares tiři tudart deg ixef nnes. 27Uca iwca as ṣṣulṭa ḥima ad iḥaseb, 
minzi netta d Mmis n bnadem. 28War ttɛejibem ca s man aya, aqqa 
ad d tas tsaɛɛet i di marra inni iǧan deg imeḍřan ad sřen tmijja nnes 
29uca ad d ffɣen inni iggin taṣebḥant ad kkaren ad raḥen ɣar tnukra n 
tudart uca inni iggin tuɛeffna ad kkaren, ad raḥen ɣar tnukra n lḥisab. 
30Necc war zemmareɣ ad ggeɣ ca zeg ixef inu. Am mammec ttesřiɣ, ad 
ḥasbeɣ u lḥisab inu d řḥeqq, minzi necc war arezzuɣ min xseɣ, maca 
min ixs wenni d ayi-d issekken. 31Maɛlik cehhdeɣ i ixef inu, iři aqqa 
chadet inu war teǧi ca nican. 32Aqqa din ijjen nneḍni wi xafi icehhden. 
Necc ssneɣ belli chadet i xafi icehhed, aqqa d tidett i teǧa. 33Kenniw 
tessekkem-d ɣar Yuḥanna uca netta iched i tidett. 34Maca necc war 
qebbřeɣ ca chadet n bnadem. Maca necc qqareɣ man aya ḥima ad 
tetwassnejmem. 35Netta d řefnar iyareqqen, ittlillicen, kenniw 
texsem ad tfarḥem s tfawt nnes ɣar ict n tsaɛɛet. 36Maca necc ɣari ict 

n chadet d tameqqrant x tenni n Yuḥanna, minzi řexdayem i d ayi 
iwca Tbabat ḥima ad tent kemmřeɣ, řexdayem nni i tteggeɣ cehhdent 
simant nsent aqqa d Tababat d netta i d ayi-d issekken. 37Tababat 
wenni d ayi-d issekken, d netta i xafi icehhden. Kenniw ɛemmarṣ war 
tesřim tmijja nnes uca war teẓrim ca addud nnes 38uca awař nnes war 
daywem ittɣimi ca řebda, minzi kenniw war tettimnen ca deg wenni 
it-id issekken. 39Arzum deg idlisen, minzi ittɣiř awem aqqa daysen 
tudart n řebda uca aqqa-ten d inni i xafi icehhden. 40Waxxa amenni 
kenniw war tettexsem ad ɣari d tasem ḥima ad ɣarwem tiři tudart. 
41War qebbřeɣ ca aɛuǧi n iwdan, 42maca necc ssneɣ kenniw, aqqa 
kenniw war ɣarwem bu tayri n Arebbi deg ixef nwem. 43Necc usiɣ-d s 
yisem n Baba, kenniw war d ayi tqebbřem ca. Mařa yusi-d ca n yijjen 
s yisem nnes, ad t tqebřem. 44Mammec tzemmarem ad tamnem, mařa 
kenniw tettexsem aɛuǧi n wayawya, maca war tarezzum ca x uɛuǧi n 
uyenni n Arebbi? 45War d awem ittɣiř ad zzaywem cetciɣ ɣar Tbabat. 
Wenni zzaywem i ɣa icetcan d Musa x wenni tessrusam asitem nwem. 
46Mařa tumnem zi Musa, ad tiři tumnem dayi, minzi netta yura xafi. 
47Mařa kenniw war tuminem ca deg idlisen nnes, mammec i ɣa teggem 
ad tamnem deg wawařen inu?” 

Asecci n xemsa ařaf  
Mat. 14:13-21; Mar. 6:30-44; Luk. 9:10-17

6 1Awarni man aya iruḥ Yeccu ɣar ujemmaḍ n řebḥar n Ljalil, 
wenni d řebḥar n Tibiriyas. 2Iḍfar it-id ij n řɣaci d ameqqran, 

minzi ẓrin řeɛřamat nnes i igga i imehřac. 3Řexdenni igaɛɛed Yeccu 
ɣar wedrar uca iqqim dinni ak-d imeḥḍaren nnes. 4Basxa, řɛid n 
Wudayen, war d as iqqim ca. 5Řexdenni issgaɛɛed Yeccu tiṭṭawin 
nnes uca, umi iẓra ij n řɣaci d ameqqran yusi-d ɣares, inna i Filibbus 
“Manis i ɣa nseɣ aɣrum, ḥima ad ccen ina?” 6Inna ammu ḥima ad 
t ijarreb, minzi netta simant nnes issen min i ɣa yegg. 7Yarr-d xas 
Filibbus “Aɣrum s mitayn n ddinar war ten ittqeddi ḥima ad iksi kuř 
ijjen zzaysen drus.” 8Ijjen zeg imeḥḍaren nnes, netta d Andrawus, 
umas n Simɛan Buṭrus, inna as 9“Aqqa da ij n uḥenjir ɣares xemsa n 
tecnifin n imendi d tnayen n iseřman, maca anect uya qaɛ i waṭṭas?” 
10Yeccu inna “Sɣimem iwdan.” Tuɣa din aṭṭas n řeḥtic deg wemcan 
nni. X uyenni qqimen yeryazen, aqqa-ten di xemsa ařaf idsen 

ɛřaḥař. 11Yeccu iksi ticnifin, iqada uca ibḍa tent x imeḥḍaren nnes 
u imeḥḍaren nnes wcin tent i inni iqqimen. Iwca amenni ɛawed zeg 
iseřman ɛlaḥsab anect ixsen ad ccen. 12Řami jjiwnen, inna i imeḥḍaren 
nnes “Yrum iřeqqwaz iceṭṭen, ḥima war ittḍeyyeɛ walu.” 13Yrun uca 
ɛemmaren tenɛac n tsuǧatin s iřeqqwaz n xemsa n tecnifin n imendi 
i iceṭṭen awarni řami ccin. 14Řami ẓrin iwdan řeɛřamet i igga Yeccu, 
nnan “Wa d tidett d amkacaf i d ittasen ɣar ddunnit.” 15Umi issen 
Yeccu, belli ad d asen nitni, ad t ṭṭfen s uɣiř ḥima ad t ggen d ajeǧid, 
xenni innejra ɣar wedrar, ḥaca netta weḥdes. 

Yeccu iggur x waman n řebḥar 
Mat. 14:22-27; Mar. 6:45-52

16Řami d tewḍa tmeddit, hwan-d imeḥḍaren nnes ɣar řebḥar. 
17Nyin di tɣarrabut, qeḍɛen řebḥar ɣar Kafarnaḥum. Iřa teǧa taǧest 
tqarreb-d u Yeccu tuɣa ɛad war ɣarsen-d yusi. 18Řebḥar innehweř 
minzi asemmiḍ tuɣa ittṣuḍ aṭṭas. 19Ařami tuɣa qeddfen řqedd n 
ɛřaḥař xemsa u ɛicrin ař třatin 'istadiyyen' (=ɛřaḥař arebɛa ař setta 
kilumiter), ẓrin Yeccu iggur x řebḥar, ittqarrab-d ɣar tɣarrabut uca 
ggweden. 20Inna asen “Aqqa d necc, war tteggwedem ca.” 21Nitni 
xsen ad t ssqebřen di tɣarrabut uca taɣarrabut tiweḍ deɣya ɣar řbarr 
i ɣar iǧa ttraḥen. 22Tiwecca nnes ibedd řɣaci ɣar ujemmaḍ n řebḥar, 
ẓrin belli war din tuɣi uřa d ict n tɣarrabut nneḍnit mɣir icten, tenni 
mani dayes udfen imeḥḍaren nnes u Yeccu war yudif ca di tɣarrabut 
ak-d imeḥḍaren nnes, maca aqqa imeḥḍaren nnes ruḥen weḥdsen. 
23Usint-id tɣarruba nneḍnit zi Tibiriyas zzat i wemcan mani ccin 
aɣrum řami tuɣa iqada Sidi. 24Řami iẓra řɣaci aqqa war din iǧi Yeccu 
uřa d imeḥḍaren nnes, udfen uřa d nitni di tɣarrabut uca usin-d ɣar 
Kafarnaḥum arezzun x Yeccu. 

Yeccu netta d aɣrum n tudart 
25Řami t ufin ɣar ujemmaḍ n řebḥar, nnan as “A Amseřmad, meřmi d 
tusid da?” 26Yeccu yarr-d xasen, inna “S tidett, s tidett ad awem iniɣ, 
kenniw tarezzum xafi, war iǧi umi teẓrim řeɛřamat maca umi teccim 
aɣrum uca tejjiwnem. 27War ttxedmem i macca ixessaren, maca i 
macca ittɣiman i tudart n řebda, tenni d awem i ɣa iwc Mmis n bnadem, 
minzi Tababat, issars ṭṭabeɛ nnes xas.” 28Nnan as “Min i ɣa negg, ḥima 



189YUḤANNA  6

nzemmar ad negg řexdayem n Arebbi?” 29Yarr-d Yeccu, inna asen “Ta 
d řxedmet n Arebbi, aqqa ad tamnem deg wenni d issekk netta.” 
 30Nnan as “Man řeɛřamet i ɣa tegged ḥima ad nẓar uca ad zzayek 
namen? Man řxedmet i ɣa tegged? 31Řejdud nneɣ ccin ‘manna’ di 
řexřa am mammec tura ‘Netta iwca asen-d aɣrum zeg ujenna ḥima 
ad t ccen’.” 32Inna asen Yeccu “S tidett, s tidett ad awem iniɣ, war 
iǧi d Musa i d awem iwcin aɣrum zeg ujenna, maca Baba itticc awem 
aɣrum n tidett zeg ujenna. 33Minzi aɣrum n Arebbi d netta wenni 
d ihekkwan zeg ujenna uca itticc tudart i ddunnit.” 34Nnan as “A 
Sidi, ewc aneɣ-d řebda aɣrum-a.” 35Yeccu inna asen “Necc d aɣrum 
n tudart. Wenni ɣari-d i ɣa yasen, war ittřiẓ ɛemmarṣ u wenni 
dayi i ɣa yamnen war ittfidi ɛemmarṣ. 36Maca necc nniɣ awem, 
aqqa kenniw teẓrim ayi, waxxa amenni kenniw war tuminem ca. 
37Marra min d ayi i ɣa iwc Tbabat, ad ɣari-d yas u wenni ɣari-d 
i ɣa yasen, war t ssuffuɣeɣ ca ɣar barra. 38Minzi necc hwiɣ-d zeg 
ujenna, war iǧi ca ḥima ad ggeɣ min xseɣ necc, maca ḥima ad ggeɣ 
min ixs wenni d ayi-d issekken. 39D man aya min ixs Tbabat wenni d 
ayi-d issekken, aqqa marra min d ayi iwca, war zzayes ssweddareɣ 
walu, maca ad t-id ssnekkareɣ deg wass aneggaru. 40D man aya min 
ixs netta wenni d ayi-d issekken, aqqa kuř ijj wenni i ɣa iẓaren 
Tamemmit uca ad dayes yamen, ad ɣares tiři tudart n řebda uca ad 
t-id ssnekkareɣ deg wass aneggaru.” 
 41Udayen cetcan zzayes, minzi inna “Necc d aɣrum i d ihwan 
zeg ujenna.” 42Nnan “Ma d wanita war iǧi bu d Yeccu, mmis n 
Yusef, neccin nessen babas d yemmas? Mammec i ɣa yini ‘Necc 
hwiɣ-d zeg ujenna’?” 43Yeccu yarr-d xasen, inna “War tcetcam ca 
jarawem. 44War izemmar uřa d ijj ad ɣari-d yas, mɣir mařa ijebd it-
id Tbabat wenni d ayi-d issekken uca necc ad t-id ssnekkareɣ deg 
wass aneggaru. 45Aqqa tura deg idlisen n imkacafen ‘Nitni marra 
ad twassřemden zi Arebbi’. Xenni kuř ijj wenni t isřin u iřmed it 
zi Tbabat, ad ɣari-d yas. 46Uřa d ijj war iẓri Tababat mɣir wenni 
iǧan zi Arebbi. Wa iẓra Tababat. 47S tidett, s tidett ad awem iniɣ, 
wenni dayi ittamnen, ad ɣares tiři tudart n řebda. 48Necc d aɣrum 
n tudart. 49Řejdud nwem ccin ‘manna’ di řexřa uca mmuten. 50Man 
aya d aɣrum i d ihekkwan zeg ujenna, ḥima marra ad zzayes ccen, 
war ttmettin ca. 51Necc d aɣrum iddaren i d ihwan zeg ujenna. Mařa 

ijjen icca zeg weɣrum-a, ad iddar i řebda. Aɣrum wenni i ɣa wceɣ, 
netta d aysum inu i ɣa wceɣ i tudart n ddunnit.” 
 52Udayen mmenɣen jarasen, nnan “Mammec izemmar wa ad aneɣ 
iwc aysum nnes ḥima ad t necc?” 53Yeccu yarr-d xasen “S tidett, s 
tidett, ad awem iniɣ, mařa war teccim ca aysum n Mmis n bnadem 
uca ad teswem idammen nnes, xenni war ɣarwem-d tiři tudart deg 
ixef nwem. 54Wenni i ɣa iccen aysum inu uca ad isu idammen inu, 
ad ɣares tiři tudart n řebda u necc ad t-id ssnekkareɣ deg wass 
aneggaru. 55Minzi aysum inu d macca d tidett uca idammen inu d 
tsessit n tidett. 56Wenni i ɣa iccen aysum inu uca ad isu idammen 
inu, ad dayi iqqim u necc dayes ɛawed. 57Am mammec d ayi-d issekk 
Tbabat iddaren uca necc ddareɣ zi Tbabat, ammu ɛawed ad zzayi 
iddar wenni zzayi i ɣa iccen. 58Wa d aɣrum i d ihwan zeg ujenna. 
War iǧi ca amecnaw mammec ccin řejdud nwem ‘manna’ uca 
mmuten, maca wenni i ɣa iccen aɣrum-a, ad iddar i řebda.” 59Inna 
man aya deg usinagug am tuɣa isseřmad di Kafarnaḥum. 

Aṭṭas n imeḥḍaren bdan tteggwejjen x Yeccu 
60Aṭṭas n imeḥḍaren nnes, umi sřin man aya, nnan “Awař-a iqseḥ. 
Wi izemmaren ad as iseř?” 61Issen Yeccu deg yixef nnes, aqqa 
imeḥḍaren nnes cetcan x man aya, xenni inna asen “Ma man aya 
d řefḍiḥet i kenniw? 62I mammec mařa teẓrim Mmis n bnadem 
ittgaɛɛad ɣar mani iřa iǧa qbeř? 63Arruḥ d wenni itticcen tudart. 
Aysum war ineffeɛ i walu. Awařen i d awem nniɣ, daysen arruḥ 
d tudart. 64Maca aqqa din ca jarawem inni war yuminen.” Minzi 
Yeccu issen zeg umezwaru man yen iǧan inni war yuminen u man 
wen t i ɣa isellmen. 65Inna “S uyenni d awem nniɣ ‘War izemmar 
uřa d ijj ad ɣari-d yas mɣir mařa temmewc as zi Tbabat’.” 
 66Zi řweqt nni dewřen aṭṭas zeg imeḥḍaren nnes ɣar ḍeffar, war 
qqimen ca gguren akides. 67Inna Yeccu i tenɛac n imeḥḍaren nnes “Ma 
uřa d kenniw texsem ad tuyurem?” 68Simɛan Buṭrus yarr-d xas “A 
Sidi, wi ɣar i ɣa nraḥ? Cek ɣarek awařen n tudart n řebda, 69aqqa 
neccin numen u nessen aqqa cek d Lmasiḥ, Mmis n Arebbi iddaren.” 
70Yeccu yarr-d xasen “Ma war iǧi d necc i kenniw ixḍareɣ s tenɛac? 
Uca ijjen zzaywem d ibřis.” 71Inna man aya x Yahuda, mmis n Simɛan 
Isxariyuṭi, minzi wanita tuɣa ixs ad t isellem u netta d ijjen zi tenɛac. 

Yeccu iggur ɣar řɛid n Txuzan n ifetwan di Urcalim 

7 1Awarni man aya tuɣa Yeccu iggur di Ljalil, war ixs ad iraḥ 
ad inneḍ di Yahudiyya, minzi Udayen tuɣa arezzun ad t 

nɣen. 2Iqarreb-d řɛid n Wudayen umi qqaren ‘Tixuzan n ifetwan’. 
3Nnan as aytmas “Ffeɣ ssanita, ruḥ ɣar tmurt n Yahudiyya ḥima 
uřa d imeḥḍaren nnek zemmaren ad ẓaren man řexdayem nnek i 
tettegged. 4Uřa d ijj war ittegg ca n tmesřact s tnuffra, mařa netta 
s ixef nnes yarezzu ad d iḍhar ɣar barra. Mařa teggid timesřayin-a, 
scen ixef nnek i ddunnit.” 5Minzi uřa d aytmas war dayes uminen 
ca. 6Inna asen Yeccu “Řweqt inu ɛad war d tiwiḍ, maca řweqt nwem 
aqqa-tt řebda akidwem. 7Ddunnit war tzemmar ad kenniw tcarh, 
maca nettat tcarh ayi, minzi necc cehhdeɣ xas belli řexdayem nnes 
d tiɛeffanin. 8Ruḥem kenniw ɣar řɛid-a. Necc war ttriḥeɣ ca ɣar 
řɛid-a, minzi řweqt inu ɛad war tkemmeř.” 9Umi d asen inna ammu, 
iqqim di Ljalil. 10Maca umi ruḥen aytmas, iruḥ uřa d netta ɣar řɛid, 
war d iḍhar ɣar barra, maca igga axmi innufar. 11Udayen arezzun 
xas di řɛid, nnan “Mani iǧa wanita?” 12Aṭṭas zi řɣaci temtumen xas, 
ca zzaysen nnan “Netta d aryaz d aṣebḥan” Maca inneḍni nnan 
“Lla, issxarriq x řɣaci.” 13Maca uřa d ijj war xas issiweř s bṭayṭay zi 
ssibbet n tiggwudi zeg Wudayen. 14Maca ařami iɛdu wezyen zi řɛid, 
iruḥ Yeccu ɣar taddart iqeddsen, isseřmad. 15Udayen dehcen, nnan 
“Mammec igga netta issen idlisen am war ten iɣri ca?” 16Yeccu yarr-d 
xasen “Taɣuri inu war teǧi ca inu, maca zeg wenni d ayi-d issekken. 
17Mařa ijjen ixs ad igg min ixs Arebbi, ad issen ma aqqa taɣuri-ya 
zi Arebbi niɣ aqqa ssawařeɣ zeg yixef inu. 18Wenni issawařen zeg 
yixef nnes yarezzu aɛuǧi nnes, maca wenni yarezzun aɛuǧi n wenni 
t-id issekken, aqqa netta d tidett, war dayes bu řɣecc. 19Ma war iǧi 
d Musa i d awem iwcin ttawrat? Maca uřa d ijj zzaywem war ittegg 
ttawrat? I mayemmi xenni tarezzum ad ayi tenɣem?” 20Řɣaci yarr-d 
“Dayek cciṭan, wi yarezzun ad cek ineɣ?” 21Yeccu yarr-d xasen 
“Xedmeɣ ict n řxedmet uca kenniw tettbehtem marra. 22S uya Musa 
iwca awem-d axtan, axtan maca war iǧi ca zi Musa, maca zi řejdud 
nwem u kenniw txettnem i bnadem di ssebt. 23Mařa iqbeř bnadem 
ad itwaxten di ssebt ḥima war tetwarezzi ttawrat n Musa, ma ad xafi 
txeyyqem řami ssgenfiɣ bnadem ikmeř di ssebt? 24War ḥekkmem ca 
zi min iḍharen ɣar barra, ḥekmem s ij n řḥukm iseggden.” 

Ma Yeccu netta d Lmasiḥ? 
25Ca n iwdan zi Urcalim nnan “Ma war iǧi d wa i yarezzun ad t nɣen? 
26Maca xẓar, issawař s bṭayṭay, war d as qqaren walu. Attaɣ aqqa 
ssnen imeqqranen n weydud nican belli s tidett wanita d Lmasiḥ? 
27Maca nessen wa, manis netta. Maca xmi i d ɣa yas Lmasiḥ, uřa d ijj 
war issin manis netta.” 28Ařami tuɣa isseřmad di taddart iqeddsen, 
iřaɣa Yeccu, inna “Kenniw tessnem ayi u tessnem manis necc. Necc 
war d usiɣ s yixef inu, maca wenni d ayi-d issekken aqqa-t d tidett, 
kenniw war t tessinem ca. 29Necc ssneɣ t, minzi necc zzayes u netta d 
wenni d ayi-d issekken.” 30Xenni arezzun ad t ṭṭfen, maca uřa d ijj war 
xas issars afus, minzi tasaɛɛet nnes war d tiweḍ ɛad. 31Aṭṭas zi řɣaci 
umnen zzayes, nnan “Xmi i d ɣa yas Lmasiḥ, ma ad igg řeɛřamat ktar 
zi tina i igga wa?” 

Udayen arezzun ad ṭṭfen Yeccu 
32Ifarisiyyen sřin min xas itemten řɣaci uca arruyas n ikehhanen 
d Ifarisiyyen ssekken-d imxazniyyen ḥima ad t ṭṭfen. 33Yeccu inna 
“Necc ad kidwem qqimeɣ drus ɛad, xenni ad raḥeɣ ɣar wenni d 
ayi-d issekken. 34Ad xafi tarzum, war dayi tetteṭṭifem u mani i ɣa iřiɣ 
necc, war tzemmarem ad d tadfem. 35Xenni nnan Wudayen jarasen 
“Mani i ɣa iraḥ wanita mani war nzemmar ad t naf. Ma xenni ixs 
ad iraḥ ɣar Iyunaniyyen izeǧɛen maḥend ad isseřmed Iyunaniyyen. 
36Min iɛna wawař-a i inna ‘Ad xafi tarzum, war dayi tetteṭṭifem ca u 
mani i ɣa iřiɣ necc, war tzemmarem ad d tadfem’?” 

Mařa ifud ḥed, ejj it ad ɣari-d yas uca ad isu! 
37Deg wass aneggaru ameqqran zi řɛid, ibedd-d Yeccu uca iřaɣa, 
inna “Mařa ifud ḥed, ejj it ad ɣari-d yas uca ad isu. 38Wenni dayi i ɣa 
yamnen, am mammec inna wedlis, ad zzayes azzřen iɣezran n waman 
iddaren zeg uɛeddis nnes.” 39Inna man aya x Arruḥ i ɣa qebřen inni 
dayes ittamnen. Minzi Arruḥ Iqeddsen war d asen immewc ɛad, minzi 
Yeccu war itwassɛuǧi ɛad. 40Ca zi řɣaci xenni, umi sřin awař-a, nnan 
“D wa d amkacaf s tidett.” 41Inneḍni nnan “Wa d Lmasiḥ”, maca 
ca nneḍni zzaysen nnan “Ma iggur ad d yas Lmasiḥ zi Ljalil? 42Ma 
war ini wedlis, aqqa Lmasiḥ ad d yas zi zzariɛet n Dawud, zi dcar 
n Baytlaḥm, manis d yusa Dawud?” 43Uca imsar umsebḍi n řɣaci 

di ssibbet nnes. 44Ca zzaysen xsen ad t ṭṭfen, maca uřa d ijj war xas 
issars ifassen. 45Xenni usin-d imxazniyyen ɣar arruyas n ikehhanen 
u ɣar Ifarisiyyen, u nitni nnan asen i imxazniyyen “Mayemmi war 
t-id tiwyem?” 46Arrin-d xasen imxazniyyen “Ɛemmarṣ war issiweř 
uřa d ijj n bnadem am mammec issawař bnadem-a!” 47Arrin-d xasen 
Ifarisiyyen “Ma uřa d kenniw ɛawed tweddarem? 48Ma xenni din ca 
n ijjen zeg imeqqranen n weydud niɣ zeg Ifarisiyyen yumen zzayes? 
49Maca řɣaci-ya i war issinen ca ttawrat, aqqa itwanɛeř.” 50Nikudimus 
wenni ɣares iruḥen s ǧiřet, netta d ijjen zzaysen, inna asen 51“Ma ad 
teḥkem ttawrat nneɣ x ij n bnadem, nnebřa mma ad zzayes tseř uca 
ad tessen min ittegg netta?” 52Arrin-d, nnan as “Ma uřa d cek attaɣ zi 
Ljalil? Arzu, xẓar, uřa d ijj n umkacaf war d ikki ca zi Ljalil.” 53Xenni 
iruḥ kuř ijjen ɣar taddart nnes. 

Tamɣart izennan 

8 1Maca Yeccu iruḥ ɣar wedrar n Zzitun. 2Ƴar ṣṣbeḥ zic yusi-d 
ɛawed ɣar taddart iqeddsen, usin-d ɣares iwdan marra uca 

am iqqim, ibda isseřmad iten. 3Imseřmaden n idlisen d Ifarisiyyen 
iwyen as-d ict n temɣart, tetwaṭṭef tettegg zzina. Ssbedden tt di 
řwesṭ, 4nnan as “A Amseřmad, tamɣart-a tetwaṭṭef tettegg zzina. 
5Iweṣṣa aneɣ Musa di ttawrat ad narjem timɣarin amecnaw tanita. 
Maca min i ɣa tinid cek?” 6Nnan as man aya ḥima ad t jarrben, ḥima 
ad ɣarsen tiři minzi xas i ɣa cetcan. Maca Yeccu yuḍar swadday, 
yura s uḍaḍ nnes di tmurt. 7Řami qqimen ammu ttesseqsan, 
ibedd, inna asen “Wi zzaywem iǧan nnebřa ddnub, ad xas inḍar 
aẓru amezwaru.” 8Xenni yuḍar ɛawed swadday uca yura di tmurt. 
9Řami sřin man aya, ffɣen ijjen awarni wenneḍni, imeqqranen d 
amezwaru, xenni ineggura. Iqqim Yeccu weḥdes ak-d temɣart 
tbedd di řwesṭ. 10Yeccu, umi ikkar, war iẓri ḥed mɣir tamɣart, inna 
as “A tamɣart, mani iǧan inni cem iḍeřmen? Ma war cem iḥakem 
uřa d ijjen?” 11Nettat tenna “Uřa d ijj, a Sidi.” Yeccu inna as “Uřa d 
necc war cem ttḥakameɣ ca, ruḥ, war ttɛawad ad tegged ddnub.” 

Yeccu d tifawt n ddunnit 
12Řexdenni issiweř Yeccu ɛawed akidsen, inna “Necc d tifawt n 
ddunnit. Wenni d ayi i ɣa iḍfaren, war iggur ɛemmarṣ di taǧest, 

maca ad ɣares tiři tfawt n tudart.” 13Nnan as Ifarisiyyen “Cek 
tcehhded x yixef nnek, chadet nnek war teǧi ca d tidett.” 14Yeccu 
yarr-d, inna asen “Mařa necc cehdeɣ x yixef inu, waxxa amenni 
chadet inu teǧa d tidett, minzi necc ssneɣ manis d usiɣ u mani i 
ɣa raḥeɣ, maca kenniw war tessinem ca manis d usiɣ uřa mani i 
ɣa raḥeɣ. 15Kenniw tḥakamem ɛlaḥsab aysum, necc war ttḥakameɣ 
uřa x ijjen. 16U necc, mařa ḥakmeɣ, ad yiři řeḥkam inu d tidett, 
minzi necc war ǧiɣ bu weḥdi, maca necc d Tbabat wenni d ayi-d 
issekken. 17Tura ɛawed di ttawrat nwem belli chadet n tnayen 
n iwdan d tidett. 18Necc d wenni icehhden x yixef inu uca uřa d 
Tababat wenni d ayi-d issekken, iched xafi.” 19Nitni nnan as “Mani 
iǧa Babac?” Yeccu yarr-d “Kenniw war d ayi tessinem ca u war 
tessinem Baba. Maɛlik kenniw d ayi tessnem ad tiři tessnem uřa 
d Baba.” 20Inna awařen-a di mani tuɣa ṣṣenduq n ṣṣedqet, am tuɣa 
isseřmad di taddart iqeddsen. 
 War t iṭṭif uřa d ijj minzi tasaɛɛet nnes tuɣa ɛad war d tiwiḍ. 
21Xenni Yeccu inna asen ɛawed “Necc ad raḥeɣ, kenniw ad xafi 
tarzum, ad temmtem di ddnub nwem. Mani i ɣa raḥeɣ necc, war 
tzemmarem kenniw ad d tasem.” 22Udayen nnan “Ma ad ineɣ ixef 
nnes, minzi netta inna ‘Mani i ɣa raḥeɣ necc, war tzemmarem 
kenniw ad d tasem’?” 23Netta inna asen “Kenniw zi swadday, necc 
zi sennej. Kenniw zi ddunnit-a, maca necc war ǧiɣ ca zi ddunnit-a. 
24X uyenni nniɣ awem ‘Ad temmtem di ddnub nwem’. Řami kenniw 
war tuminem ca aqqa d necc, ad temmtem di ddnub nwem.” 25Nnan 
as “Min teɛnid cek?” Yeccu inna asen “Necc d min d awem nniɣ zeg 
umezwaru. 26Necc ɣari aṭṭas n tmesřayin i xef zemmareɣ ad xawem 
ssiwřeɣ uca ad xawem ḥekmeɣ. Maca wenni d ayi-d issekken aqqa-t 
d tidett. Uca min zzayes sřiɣ necc, ad t iniɣ i ddunnit.” 
 27Nitni war fhimen ca, belli tuɣa issawař akisen x Tbabat. 
28Xenni inna asen Yeccu “Xmi i ɣa tessgaɛɛdem Mmis n bnadem, 
ad tfehmem belli aqqa-t d necc u belli necc war tteggeɣ uřa d ict 
n řḥajet zeg yixef inu, maca necc ssawařeɣ am mammec d ayi 
isseřmed Tbabat. 29Wenni d ayi-d issekken aqqa-t akidi. Tababat 
war d ayi ijji ca weḥdi, minzi necc tteggeɣ řebda min t yarḍan.” 
30Umi tuɣa issawař x tmesřayin-a, umnen dayes aṭṭas.

Ayt n Ibrahim 
31Inna Yeccu i Wudayen inni dayes yumnen “Mařa teqqimem 
teṭṭfem deg wawař inu, ad tiřim s tidett d imeḥḍaren inu 32uca ad 
tessnem tidett uca tidett ad kenniw tḥarr.” 33Arrin-d xas “Neccin 
d ayt n Ibrahim, ɛemmarṣ war neɛbid ḥed. Mammec tzemmared 
ad tinid ‘kenniw ad twaḥarrem’?” 34Yeccu yarr-d xasen “S tidett, 
s tidett, ad awem iniɣ, marra wenni itteggen ddnub netta d ismeɣ 
n ddnub 35uca ismeɣ war ittɣimi ca di taddart řebda, maca mmis 
ad din iqqim i řebda. 36Xmi kenniw i ɣa iḥarr Tmemmit, ad tiřim 
s tidett d iḥurriyyen. 37Necc ssneɣ, aqqa kenniw d ayt n Ibrahim, 
maca kenniw tarezzum ad ayi tenɣem, minzi awař inu war yufi 
ca amcan daywem. 38Necc ssawařeɣ s min ẓriɣ zi Baba. Uřa d 
kenniw tetteggem zi min teẓrim zi řejdud nwem.” 39Arrin-d, nnan 
as “Babatneɣ d Ibrahim.” Inna asen Yeccu “Maɛlik kenniw teǧim 
zi ayt n Ibrahim ad yiři aqqa tetteggem řexdayem n Ibrahim. 
40Maca řexxu tarezzum ad ayi tenɣem, necc d ij n bnadem i tuɣa 
akidwem issawařen s tidett i sřiɣ zi Arebbi. Man aya war t iggi ca 
Ibrahim. 41Kenniw tetteggem řexdayem n babatwem.” Xenni nnan 
as nitni “Neccin war d nexřiq ca zi zzina, aqqa ɣarneɣ ijjen wenni d 
Babatneɣ, aqqa-t d Arebbi.” 

Ayt n ibřis 
42Inna asen Yeccu “Maɛlik Arebbi d Babatwem, iři aqqa texsem 
ayi, minzi necc ffɣeɣ-d zi Arebbi uca usiɣ-d zzayes. War d usiɣ ca 
zeg yixef inu, maca netta issekk ayi-d. 43Mayemmi war tefhimem 
i wawařen inu? Minzi kenniw war tzemmarem ad tesřem i 
wawař inu. 44Aqqa ɣarwem ibřis d tababat uca texsem ad teggem 
immeẓran n babatwem. Netta tuɣa ineqq iwdan zeg umezwaru u 
war ibedd di tidett minzi war dayes bu tidett. Meřmi mma issiweř s 
uxarriq, issawař s min dayes, minzi netta d bu-ixarriqen d tababat 
n uxarriq. 45Maca, umi necc qqareɣ awem tidett, kenniw war dayi 
tettimnem ca. 46Wi zzaywem ad ayi isseqneɛ x ddnub? Umi qqareɣ 
tidett, mayemmi war dayi tettimnem ca? 47Wenni iǧan zi Arebbi, 
ittesřa i wawařen n Arebbi. Minzi kenniw war teǧim ca zi Arebbi, s 
uyenni kenniw war tettesřim ca.” 

Yeccu tuɣa-t din qbeř Ibrahim 
48Udayen arrin-d, nnan as “Ma war iǧi nican umi nenna, aqqa 
cek d Asamari u dayek cciṭan.” 49Yeccu yarr-d “Necc war dayi bu 
cciṭan, maca necc ttweqqareɣ Baba uca kenniw tesseḥqaram ayi. 
50Necc war arezzuɣ ca aɛuǧi inu. Aqqa din ijjen i xas yarezzun u 
ijjen i ɣa iḥkem. 51S tidett, s tidett, ad awem iniɣ, mařa ca n yijjen 
iṭṭef deg wawař inu, ɛemmarṣ ad iẓar řmewt i řebda.” 52Nnan 
as Wudayen “Řexxu nessen belli dayek cciṭan. Aqqa Ibrahim 
d imkacafen mmuten. Cek teqqared ‘mařa ca n yijjen iṭṭef deg 
wawař inu, ɛemmarṣ ad iqqas řmewt i řebda’. 53Ma cek temɣared 
x jedditneɣ Ibrahim wenni immuten? Uřa d imkacafen mmuten. 
Min tḥesbed ixef nnek?” 54Yarr-d Yeccu “Mařa necc ssɛuǧiɣ ixef 
inu, aɛuǧi inu war iǧi d walu. Baba, aqqa issɛuǧa ayi, wenni minxef 
teqqarem, aqqa-t d Arebbi nneɣ. 55Kenniw war t tessinem, maca 
necc aqqa ssneɣ t. Mařa nniɣ ‘war t ssineɣ’, ad iřiɣ necc d bu-
ixarriqen am kenniw. Maca necc ssneɣ t uca tteṭṭfeɣ deg wawař 
nnes. 56Jedditwem Ibrahim tuɣa ittraja s řefraḥet ḥima ad iẓar ass 
inu uca iẓra it, uca ifarḥ.” 57Nnan as Wudayen “Ɛad war ɣarek bu 
xemsin iseggwusa, mammec teggid teẓrid Ibrahim?” 58Inna asen 
Yeccu “S tidett, s tidett, ad awem iniɣ, qbeř mma tuɣa Ibrahim, 
tuɣa necc ǧiɣ.” 59Xenni ksin iẓra ḥima ad t arejmen, maca Yeccu 
issnuffar ixef nnes uca iffeɣ zi taddart iqeddsen, icuqq di řwesṭ 
nsen, ammu i xasen ikka. 

Asgenfi n ij n udarɣař zi temẓi nnes 

9 1Umi xasen-d ikka, iẓra ijj n weryaz tuɣa d adarɣař zeg wami d 
ixřeq. 2Imeḥḍaren nnes sseqsan t, nnan “A Amseřmad, wi ixḍan, 

ma d wa niɣ lwalidin nnes ařami d ixřeq d adarɣař?” 3Yeccu yarr-d 
“Uřa d netta war ixḍi uřa d lwalidin nnes, maca man aya aqqa imsar, 
ḥima ad dayes ḍharent řexdayem n Arebbi. 4Icuwwar ad xedmeɣ 
řexdayem n wenni d ayi-d issekken, maḥend ɛad d aziř. Ad d tas 
taǧest mani war izemmar uřa d ijj ad ixdem. 5Mintra necc aqqa-yi 
di ddunnit, necc d tifawt n ddunnit.” 6Řami inna ammu, issusef di 
tmurt, igga abeǧaɛ zeg ikuffan nni uca iḥennec tiṭṭawin n udarɣař s 
ubeǧaɛ. 7Inna as “Ruḥ, tessirded deg ugeřmam n Siluwam”, isem-a 
ixs ad yini ‘itwassekken’. Iruḥ, issird, idweř ittwařa. 

 8Jjiran d yinni tuɣa t iẓrin qbeř ssnen aqqa-t d adarɣař, nnan 
“Ma war iǧi d wa d wenni tuɣa ittɣiman ittettar?” 9Ca zzaysen nnan 
“Aqqa d netta.” Nnan inneḍni “Ittawi-d dayes”. Maca netta inna 
“Aqqa d necc.” 10Nnan as “Mammec ggin tt twarezment tiṭṭawin 
nnek?” 11Yarr-d uca inna “Bnadem nni umi qqaren Yeccu, igga 
abeǧaɛ, iḥennec tiṭṭawin inu uca inna ayi ‘Ruḥ ɣar ugeřmam n 
Siluwam, tessirded’. Xenni ruḥeɣ, ssirdeɣ uca dewřeɣ ttwařiɣ.” 
12Nnan as “Mani iǧa netta?” Inna “War ssineɣ.” 
 13Awyen-d wenni tuɣa iǧa qbeř d adarɣař ɣar Ifarisiyyen. 14Tuɣa 
d ssebt řami igga Yeccu abeǧaɛ u yarzem as tiṭṭawin nnes. 15Sseqsan 
t Ifarisiyyen ɛawed, mammec idweř ittwařa. Yarr-d xasen “Igga 
abeǧaɛ x tiṭṭawin inu, xenni ssirdeɣ uca dewřeɣ ttwařiɣ.” 16Ca 
zeg Ifarisiyyen nnan “Bnadem-a war iǧi ca zi Arebbi, minzi netta 
war ittweqqar ca ssebt”. Ca nneḍni nnan “Mammec izemmar ij 
n bnadem d aɛeffan ad igg řeɛřamat am tina?” Uca imsar ubeṭṭu 
jarasen. 17Nnan ɛawed i udarɣař “Min xas teqqared cek, ařami 
yarzem tiṭṭawin nnek?” Netta inna “Aqqa-t d amkacaf.” 18Udayen 
war zzayes uminen ca belli netta tuɣa d adarɣař uca idweř ittwařa, 
ařami d řaɣan x lwalidin n wenni idewřen ittwařa. 19Sseqsan ten, 
nnan “Ma wa d mmitwem minxef teqqarem aqqa itwaxřeq-d d 
adarɣař? I mammec igga ittwařa řexxu?” 20Arrin-d lwalidin nnes 
uca nnan “Neccin nessen belli wa d mmitneɣ, aqqa itwaxřeq-d d 
adarɣař. 21Maca mammec igga ittwařa řexxu, war nessin u wi d 
as yarezmen tiṭṭawin nnes war t nessin ca. Seqsam t simant nnes, 
netta aqqa d abřiɣ, ad issiweř x yixef nnes.” 22Nnan lwalidin nnes 
ammu minzi ggweden zeg Wudayen, minzi Udayen mɛahaden belli 
wenni i ɣa icehden aqqa netta d Lmasiḥ ad itwassuffeɣ zeg usinagug. 
23X uyenni nnan lwalidin nnes “Netta aqqa-t d abřiɣ, seqsam t s 
yixef nnes.” 24Řaɣan-d tawařa wiss tnayen x weryaz wenni tuɣa d 
adarɣař, nnan as “Sɛuǧa Arebbi! Aqqa nessen belli aryaz-a d ij n 
umednub.” 25Netta yarr-d “Ma netta d amednub war ssineɣ, necc 
ssneɣ ict n tmesřact, aqqa tuɣa-yi d adarɣař, řexxu ttwařiɣ.” 26Nnan 
as “Min zzayek igga? Mammec d ac igga yarzem tiṭṭawin nnek?” 
27Yarr-d xasen “Aqqa nniɣ awem t, kenniw war tesřim. Mayemmi 
texsem ad t tesřem i twařa nneḍni? Ma texsem uřa d kenniw ad 
dewřen d imeḥḍaren nnes?” 28Kkwaren t, nnan “Cek d ameḥḍar 

nnes! Maca neccin aqqa d imeḥḍaren n Musa. 29Neccin nessen aqqa 
Arebbi issiweř ak-d Musa, maca wanita war nessin ca manis netta.” 
30Yarr-d weryaz, inna asen “Aqqa di man aya řeɛjeb, kenniw war 
tessinem ca manis netta, waxxa amenni netta yarzem ayi tiṭṭawin 
inu. 31Neccin nessen, aqqa Arebbi war ittesři ca ɣar imednab, maca 
mařa ca n ijjen ittweqqar Arebbi ad igg min ixs netta, aqqa Arebbi 
ad ɣares iseř. 32Ɛemmarṣ war itwasři qaɛ, aqqa ca n ijjen yarzem 
tiṭṭawin n ijjen ixřeq-d d adarɣař. 33Mařa wa war iǧi ca zi Arebbi, 
war izemmar ad igg walu!” 34Arrin-d, nnan as “Cek txeřqed-d 
tkemmřed di ddnub, ma xenni tesseřmaded aneɣ?” Xenni nḍaren t 
ɣar barra. 
 35Isřa Yeccu belli nḍaren t ɣar barra, uca, umi t yufa, inna as 
“Ma tumned zi Mmis n Arebbi?” 36Yarr-d, inna “Min iɛna netta, 
a Sidi, ḥima ad dayes amneɣ?” 37Inna as Yeccu “Aqqa cek teẓrid t 
uřa d wenni akic issawařen aqqa-t d netta.” 38Netta inna “Umneɣ, a 
Sidi” uca iɛebd as. 39Yeccu inna “I řḥukm i ɣar d usiɣ ɣar ddunnit-a, 
ḥima ad ẓaren inni war ittwiřin u ḥima inni ittwařan ad darɣřen.” 
40Umi sřin ca n Ifarisiyyen i iǧan akis man aya, nnan as “Ma aqqa 
d neccin ɛawed d idarɣařen?” 41Inna asen Yeccu “Maɛlik teǧam d 
idarɣařen war ɣarwem ittiři bu ddnub, maca řexxu teqqarem ‘aqqa 
nettwařa’, x uyenni ad iqqim ddnub nwem.” 

Yeccu d ameksa d aṣebḥan 

10 1“S tidett, s tidett ad awem iniɣ, wenni war ittidfen zi 
tewwart ɣar wexxam n wuǧi, maca ad issgaɛɛed manis 

nneḍni, aqqa-t d aceffar d axewwan. 2Maca wenni i ɣa yadfen zi 
tewwart netta d ameksa n wuǧi. 3Aɛessas n tewwart ad as yarzem 
i wanita uca uǧi ad iseř i tmijja nnes. Netta ad iřaɣa i wuǧi nnes s 
ismawen nsen uca ad ten issuffeɣ ɣar barra. 4Awarni řami issuffeɣ 
marra uǧi nnes, ad yuyur zzatsen uca uǧi ad t-id iḍfar minzi issen 
tmijja nnes. 5Maca abarrani war t ḍeffaren ɛemmarṣ, maca ad 
zzayes arewřen, minzi nitni war ssinen tmijja n ubarrani.” 6Inna 
asen Yeccu amettiř-a, maca nitni war fhimen ca i tmesřayin min 
xef tuɣa akisen issawař. 7Yeccu inna ɛawed “S tidett, s tidett ad 
awem iniɣ, necc d tawwart n wuǧi. 8Marra inni i d yusin qbeř inu 
aqqa-ten d iceffaren d ixewwanen. Maca uǧi war d asen isři. 9Necc d 

tawwart. Wenni zzayi i ɣa yadfen, ad itwassenjem. Netta ad yadef, 
ad iffeɣ uca ad yaf mani i ɣa yarwes. 10Aceffar war d ittis mɣir ḥima 
ad yacar, ad iɣarṣ uřa ḥima ad isshellek. Necc maca usiɣ-d ḥima ad 
ɣarsen tiři tudart s waṭṭas. 11Necc d ameksa d aṣebḥan. Ameksa 
d aṣebḥan issrusa tudart nnes i wuǧi nnes. 12Maca amcaray aqqa 
netta war iǧi ca d ameksa u netta war iǧi ca d bab n wuǧi. X minni i 
ɣa iẓar uccen yusi-d, ad yejj uǧi uca ad yarweř. Uccen ad ten ixḍef 
uca ad izeǧeɛ uǧi. 13Amcaray yarweř minzi netta d amcaray, war 
t icqi wuǧi. 14Necc d ameksa d aṣebḥan. Ssneɣ uǧi inu uca uǧi inu 
issen ayi, 15am mammec i d ayi issen Tbabat, ammu i ssneɣ necc 
Tababat. Necc wciɣ tudart inu i wuǧi inu. 16Ƴari ɛad uǧi nneḍni, 
inni war iǧin ca zeg wexxam-a. Icuwwar ayi ad ten-d nedheɣ tanya 
uca ad sřen i tmijja inu, xenni ad tiři d ict n tḥimart d ijj n umeksa. 
17S man aya ittexs ayi Tbabat, minzi necc wciɣ tudart inu ḥima 
ad tt-id ksiɣ ɛawed. 18Uřa d ijj war zzayi tt iksi, maca necc wciɣ tt 
s yixef inu. Ƴari ṣṣulṭa ḥima ad tt wceɣ u ɣari tizemmar ad tt-id 
ksiɣ ɛawed. Tawṣeyyet-a ṭṭfeɣ tt zi Baba.” 19Xenni imsar ɛawed ij 
n ubeṭṭu jar Wudayen s ssibbet n wawařen-a. 20Aṭṭas zzaysen nnan 
“Aqqa dayes cciṭan, netta d abuhaři, mayemmi ɣares tettesřam?” 
21Inneḍni nnan “Awařen-a war ǧin ca n ij n umaryaḥ. Ma izemmar 
cciṭan ɛawed ad yarzem tiṭṭawin n idarɣařen?” 

Udayen arezzun ad nɣen Yeccu 
22Yiweḍ-d řɛid n ureqqeɛ d weɛdař n taddart iqeddsen di Urcalim. Tuɣa 
d řmecta. 23Yeccu iggur di taddart iqeddsen deg ukulwar s ibilaren n 
Sulayman. 24Nnḍen as-d Wudayen, nnan as “Ař meřmi d aneɣ i ɣa 
tejjed nuyer? Mařa cek d Lmasiḥ, ini aneɣ t s bṭayṭay.” 25Yarr-d xasen 
Yeccu “Nniɣ awem t uca kenniw war tuminem. Řexdayem i ggiɣ s 
yisem n Baba, cehhdent xafi. 26Maca kenniw war tuminem minzi 
kenniw war teǧim ca d uǧi inu, am mammec tuɣa d awem nniɣ. 27Uǧi 
inu isřa ɣar tmijja inu u necc ssneɣ ten uca nitni ad ayi-d ḍfaren. 
28Ad asen wceɣ tudart n řebda uca war ttwahellken ɛemmarṣ qaɛ uca 
uřa d ijj war ten ixeṭṭef zeg ufus inu. 29Baba wenni d ayi ten iwcin, 
aqqa-t d ameqqran x kuřci. Uřa d ijj war izemmar ad ten ixḍef zeg 
ufus n Baba. 30Necc d Baba d ijjen.” 31Xenni ksin Wudayen ɛawed iẓra 
ḥima ad t arejmen. 32Yeccu yarr-d xasen “Aqqa ssecneɣ awem aṭṭas 

n řexdayem d tiṣebḥanin zi Baba. I man řxedmet zzaysent i texsem 
ad ayi tarejmem?” 33Arrin-d xas Wudayen, nnan “War cek narejjem 
x ict n řxedmet d taṣebḥant, maca umi tekfared u tarrid ixef nnek d 
Arebbi, waxxa cek d bnadem i teǧid.” 34Yeccu yarr-d xasen “Ma war 
turi di ttawrat nwem ‘Necc nniɣ, aqqa kenniw d irebbiten’? 35Mařa 
netta isemma ten ‘irebbiten’ i yinni umi d yusa wawař n Arebbi uca 
war izemmar ad itwayarz wedlis, 36mammec teqqarem kenniw x 
wenni itwaqeddsen zi Tbabat u x wenni issekk it-id ɣar ddunnit ‘Aqqa 
cek tekfared!’, minzi necc nniɣ ‘Aqqa necc d Mmis n Arebbi’? 37Mařa 
necc war xedmeɣ ca řexdayem n Baba, xenni war dayi ttamnem ca. 
38Mařa xedmeɣ tent, uca kenniw ɛad war dayi tuminem, amnem 
xenni di řexdayem ḥima ad tessnem aqqa Tababat dayi u necc aqqa-
yi dayes.” 39Arezzun ad t ṭṭfen ɛawed, ixtutteř asen jar ifassen nsen. 
40Iraḥ ɛawed ɣar ujemmaḍ n yeɣzar n Lurdun ɣar wemcan mani tuɣa 
issɣeṭṭaṣ Yuḥanna deg umezwaru uca iqqim dinni. 41Usin-d ɣares 
waṭṭas n iwdan, nnan “Yuḥanna war iggi uřa d ict n  řeɛřamet, maca 
marra min inna x wanita d tidett.” 42Uca umnen dayes aṭṭas diha. 

Asnekkar n Aliɛazer zi řmewt 

11 1Tuɣa din ij n bnadem ihřec, qqaren as Aliɛazar, netta zi 
Baytɛanya zi dcar n Maryem d wečmas Marta. 2Maryem 

xenni, nettat d tenni i tuɣa idehhnen Sidi s řefwaḥet n mirru uca 
tmesseḥ iḍaren nnes s ucuwwaf nnes, aqqa umas Aliɛazar tuɣa 
ihřec. 3Ssekkent-id twečmatin ɣares, nnant “A Sidi, xẓar, wenni 
texsed, aqqa ihřec.” 4Řami isřa Yeccu man aya, inna “Řehřac-a war 
iǧi ca i řmewt, maca i uɛuǧi n Arebbi, ḥima ad zzayes itwassɛuǧ 
Mmis n Arebbi.” 5Tuɣa Yeccu ittexs Marta d wučmas d Aliɛazar. 
 6Ařami isřa, aqqa Aliɛazar ihřec, řexdenni iqqim ɛad tnayen n 
wussan deg wemcan mani t tuɣa. 7Awarni man aya inna i imeḥḍaren 
“Ejj aneɣ ad nraḥ ɛawed ɣar tmurt n Yahudiyya.” 8Imeḥḍaren 
nnan as “A Amseřmad, drus zeg wami tuɣa Udayen arezzun ad cek 
arejmen, waxxa amenni, ma cek ad traḥed dinni ɛawed?” 9Yarr-d 
Yeccu “Ma war iǧi deg uziř tenɛac n tsaɛɛetin? Mařa ca n yijjen 
yuyur s uziř, war ittneqriḍ ca, minzi ittwařa tifawt n ddunnit-a. 
10Mařa ca n yijjen ad yuyur s ǧiřet, ad inqareḍ, minzi war dayes bu 
tfawt.” 11Awarni řami inna man aya, inna asen “Aliɛazar, ameddukeř 

nneɣ aqqa itteṭṭeṣ, maca ad raḥeɣ ḥima ad t-id ssnekkareɣ.” 12Nnan 
as imeḥḍaren “A Sidi, mařa netta iṭṭeṣ, xenni ad iggenfa!” 13Maca 
Yeccu tuɣa issawař x řmewt nnes, maca ittɣiř asen belli netta 
issawař x arraḥet n yiḍeṣ. 14Xenni inna asen Yeccu s bṭayṭay “Aqqa 
Aliɛazar immut. 15U necc farḥeɣ awem umi necc war din ǧiɣ, ḥima 
ad tamnem. Maca jjem aneɣ ad ɣares nraḥ.” 16Xenni inna Tuma, 
wenni umi qqaren ‘Acniw’, i imeḥḍaren imɛacaren nnes “Ejj aneɣ 
ad nraḥ uřa d neccin ḥima ad nemmet akides.”
 17Řami d yusa Yeccu, yufa aqqa ɛdun arebɛa n wussan zeg wami 
tuɣa-t deg wenḍeř. 18Baytɛanya tuɣa tudes Urcalim ɛřaḥař xemstac 
n ‘istadiyyen’ (=ɛřaḥař třata n kilumiter) 19Aṭṭas n Wudayen usin-d 
ɣar Marta d Maryem ḥima ad tent ɛezzan x umatsent. 20Řami tesřa 
Marta, aqqa Yeccu yiweḍ-d, teffeɣ ḥima ad t teřqa, maca Maryem 
teqqim di taddart. 21Tenna Marta i Yeccu “A Sidi, maɛlik cek tuɣa da, 
iři war ittmetti ca uma. 22Maca řexxu ɛad ssneɣ ɛawed belli marra 
min i ɣa tettared zi Arebbi, Arebbi ad ac t iwc.” 23Yeccu inna as “Ad d 
ikkar umam.” 24Tenna as Marta “Ssneɣ belli ad d ikkar di tnukra deg 
wass aneggaru.” 25Yeccu inna as “Necc d tanukra d tudart. Wenni 
zzayi i ɣa yamnen, ad iddar, waxxa immut, 26u marra wenni iddaren 
uca yumen zzayi, war ittmetti i řebda. Ma tettamned s man aya?” 
27Tenna as “Wah, a Sidi, umneɣ aqqa cek d Lmasiḥ, Mmis n Arebbi 
wenni tuɣa i d ttasen ɣar ddunnit.” 
 28Řami tenna aya, truḥ třaɣa i wečmas Maryem s řḥess, tenna 
“Amseřmad aqqa-t danita, ittřaɣa-d xam.” 29Řami tesřa aya, tekkar 
s tazzřa, tusi-d ɣares. 30Tuɣa Yeccu war d yusi ca ɛad ɣar dcar, maca 
tuɣa-t deg wemcan mani t teřqa Marta. 31Udayen inni iǧan akides di 
taddart u tuɣa ttɛezzan tt, řami ẓrin Maryem tekkar s tazzřa, teffeɣ, 
ḍfaren tt xenni, qqaren ‘Aqqa truḥ ɣar wenḍeř ḥima ad tru dinni’. 
32Řami d tusa Maryem ɣar mani tuɣa Yeccu uca teẓri t, tewḍa ɣar 
iḍaren nnes, tenna as “A Sidi, maɛlik cek tuɣa danita, iři uma war 
ittmetti ca.” 33Řami tt iẓra Yeccu tetru d Wudayen inni i d yusin 
akides ttrun, innehweř arruḥ nnes, inhezz 34uca inna “Mani t 
tessarsem?” Nnan as “Araḥ-d, a Sidi, ad texẓared.” 35Yeccu iru. 
36Udayen nnan “Xẓarem mecḥař t ittexs.” 37Maca ca zzaysen nnan 
“Ma war izemmar wa, wenni yarezmen tiṭṭawin i udarɣař, maḥend 
uřa d wanita war ittmetti ca?”  

 38Innehweř Yeccu ɛawed deg yixef nnes uca yusi-d ɣar wenḍeř, 
aqqa-t d ij n ifri uca ict n teṣḍart tuɣa temmars xas. 39Yeccu inna 
“Ksim taṣḍart.” Tenna as Marta, učmas n wenni immuten, “A Sidi, 
aqqa yarṣuḍ minzi teɛdu xas arebɛa n wussan.” 40Inna as Yeccu “Ma 
war d am nniɣ, mařa tumned ad tẓared aɛuǧi n Arebbi?” 41Kksin 
taṣḍart mani tuɣa yarsa wenni immuten. Xenni issgaɛɛed Yeccu 
tiṭṭawin nnes ɣar sennej uca inna “A Tababat, ɛafak řami d ayi tesřid. 
42Necc ssneɣ aqqa řebda tettesřid ɣari, maca di ṭṭweɛ n řɣaci i d ayi-d 
innḍen, nniɣ t, ḥima ad amnen belli cek tessekked ayi-d.” 43Řami 
inna aya, iřaɣa s jjehd “Aliɛazar, ffeɣ-d!” 44Řexdenni iffeɣ-d umettin, 
tuɣa ifassen d iḍaren nnes carfen s řecfen uca tuɣa ij umendiř x 
uɣembub nnes. Inna asen Yeccu “Fesyem as-d. Jjem t ad iraḥ.” 

Udayen arezzun ad nɣen Yeccu 
Mat. 26:1-5; Mar. 14:1-2; Luk. 22:1-2

45Aṭṭas n Wudayen inni d yusin ɣar Maryem uca ẓrin min igga, umnen 
zzayes. 46Maca ca zzaysen ruḥen ɣar Ifarisiyyen, nnan asen min igga 
Yeccu. 47Xenni ggin arruyas n ikehhanen d Ifarisiyyen ij n umuni 
n lmeḥkama tameqqrant n Wudayen umi qqaren Sunhidrin, nnan 
“Min i ɣa negg? Aryaz-a ittegg aṭṭas n řeɛřamat. 48Mařa nejj it amya, 
marra ad zzayes amnen, ad d asen Irumaniyyen, ad kksen amcan 
nneɣ uřa d iwdan n řgens nneɣ.” 49Inna asen ijjen zzaysen, aqqa-t d 
Qayafa, netta d azeǧif n ikehhanen deg useggwas nni “Kenniw war 
tessinem walu 50uca war tefhimem ca belli ineffeɛ i neccin x minni i 
ɣa immet ijj n bnadem di ṭṭweɛ n weydud uca war ittmetti ca řgens 
nneɣ marra.” 51War ini ca man aya zeg yixef nnes, maca, am t tuɣa 
d azeǧif n ikehhanen deg useggwas nni, tuɣa ittkacaf belli Yeccu ad 
immet di ṭṭweɛ n řgens. 52War iǧi ḥaca di ṭṭweɛ n řgens nnes, maca 
uřa ḥima ad issmun ɣar ijjen tarwa n Arebbi i itwazeǧɛen. 53Zeg wass 
nni mcawaren xenni ḥima ad t nɣen. 54S uyenni Yeccu war iqqim 
iggur jar Wudayen s bṭayṭay, maca iruḥ ssenni ɣar ict n tmurt tudes 
řexřa, ɣar ict n tendint qqaren as Ifrayim uca iqqim dinni ak-d 
imeḥḍaren nnes. 55Tuɣa ‘Basxa’, řɛid n Wudayen, ɛřayen yiweḍ-d. 
Aṭṭas zi tmurt usin-d ɣar Urcalim ḥima ad ṭehharen ixef nsen qbeř 
řɛid n Basxa, 56Nitni tuɣa arezzun x Yeccu uca nnan jarasen umi 
nitni bedden di taddart iqeddsen “Min tettwařam? Ma war d ittis 

ɣar řɛid?” 57Arruyas n ikehhanen d Ifarisiyyen weṣṣan belli mařa ca 
n yijjen issen mani iǧa, ad t ini, ḥima ad t ṭṭfen. 

Adhan s řeɛṭur iɣřan di Baytɛanya 
Mat. 26:6-13; Mar. 14:3-9

12 1Setta n wussan qbeř řɛid n Basxa, yusi-d Yeccu ɣar Baytɛanya, 
mani tuɣa iǧa Aliɛazar wenni d issnekkar Yeccu zeg imettinen. 

2Uca ggin as din ij n umensi u Marta tuɣa tsexxar. Aliɛazar tuɣa d ijjen 
zeg yinni tuɣa iqqimen akides ɣar ṭṭabřa. 3Teksi-d Maryem ij n arḍeř n 
řefwaḥet n ṣṣenbel teṣfa tiɣřa, tedhen iḍaren n Yeccu, xenni temseḥ 
iḍaren nnes s ucuwwaf nnes. Taddart teccur s řefwaḥet n mirru. 4Ijjen 
zeg imeḥḍaren nnes wenni umi qqaren Yahuda Simɛan Isxariyuṭi 
wenni t i ɣa isellmen, inna 5“Mayemmi war temmenz ca řefwaḥet-a 
n mirru s teřt meyya n ddinar, ḥima ad temmewc i imezřaḍ?” 6Netta 
inna aya, war iǧi minzi cqan t imezřaḍ, maca minzi netta d aceffar, tuɣa 
ɣares ṣṣenduq uca ittekkes zi min dayes immarsen. 7Yeccu inna “Jjem tt, 
aqqa txemmeř itt i wass n wenḍeř inu. 8Minzi imezřaḍ aqqa-ten řebda 
akidwem, maca necc war kidwem ǧiɣ i řebda.” 9Aṭṭas n řɣaci n Wudayen 
ssnen belli netta aqqa-t dinni uca usin-d, war iǧi ḥaca zi ssibbet n Yeccu, 
maca ɛawed ḥima ad ẓaren Aliɛazar wenni d issnekkar zeg imettinen. 
10Mcawaren arruyas n ikehhanen ḥima ad nɣen uřa d Aliɛazar, 11minzi 
aṭṭas n Wudayen usin-d zi ssibbet nnes uca umnen di Yeccu. 

Adaf n Yeccu ɣar Urcalim 
Mat. 21:1-11; Mar. 11:1-11; Luk. 19:28-40

12Tiwecca nnes, umi sřin aṭṭas n řɣaci inni d yusin ɣar řɛid belli 
Yeccu ad d yas ɣar Urcalim, 13ksin ifetwan n tini uca ffɣen ḥima 
ad t řqan, řaɣan ...  

“Uṣanna, d amimun wenni i d yusin s yisem n Arebbi, 
                             aqqa-t d ajeǧid n Israyil.”         Sbḥ. 118:25-26

14Yufa Yeccu ij n wesnus uca inya xas, am mammec tura

 15“War tteggwed ca, a tayeǧit n Siyun, xẓar, 
                    ajeǧid nnem ad d yas, iqqim x wesnus n teɣyuč.”    Zak. 9:9 

16Imeḥḍaren nnes war fhimen ca timesřayin-a deg umezwaru. Maca 
awarni řami itwassuɛřa Yeccu, řexdenni ɛeqřen belli man aya tura 
xas uca belli nitni ggin zzayes man aya. 17Řɣaci i tuɣa iǧan akides, 
umi iřaɣa x Aliɛazar zeg wenḍeř, tuɣa iched aqqa netta issnekkar it-
id zeg imettinen. 18S man aya iřqa t-id řɣaci minzi nitni sřin belli igga 
řeɛřamet-a. 19Ifarisiyyen xenni nnan jarasen “Tettwařam mliḥ belli 
kenniw tettakkwaḍem ɣar walu, xẓarem, aqqa qaɛ ddunnit teḍfar it-id.” 

Yeccu izwar issiweř x řmewt nnes 
20Tuɣa din ca n Iyunaniyyen jarasen, inni d yusin ḥima ad ɛebden di 
řɛid. 21Ina ruḥen ɣar Filibbus, wenni zi tendint n Baytṣayda di Ljalil, 
sseqsan t, nnan “A Sidi, nexs ad nẓar Yeccu.” 22Yusi-d Filibbus, inna 
tt i Andrawus, Andrawus d Filibbus ɛawed nnan tt i Yeccu. 23Maca 
Yeccu yarr-d xasen, inna “Aqqa tiweḍ-d tsaɛɛet i di i ɣa itwassɛuǧ 
Mmis n bnadem. 24S tidett, s tidett, ad awem iniɣ, mařa war iwḍi 
řḥebb n yirden di tmurt uca ad immet, xenni ad iqqim weḥdes, maca 
mařa immut, xenni ad d tawyi řɣiǧet aṭṭas. 25Wenni ittexsen tudart 
nnes, ad tt ixsar u wenni i ɣa icarhen tudart nnes di ddunnit-a, ad tt 
ixemmeř i tudart n řebda. 26Mařa ca n yijjen isexxar ayi, ejj it ad ayi 
iḍfar. Mani i ɣa iřiɣ necc, dinni i ɣa yiři ɛawed umsexxar inu. Mařa 
ca n ijjen ixdem ayi, ad t icenneɛ Tbabat. 27Řexxu uř inu innehweř, 
min i ɣa iniɣ? A Tababat, senjem ayi zi tsaɛɛet-a? Maca x uyenni i 
d usiɣ ɣar tsaɛɛet-a. 28A Tababat, sɛuǧi isem nnek.” Xenni tusi-d ict 
n tmijja zeg ujenna “Ssɛuǧeɣ t uca ad t ssɛuǧeɣ ɛawed.” 29Řɣaci i 
tuɣa ibedden din isřa t uca inna “Aqqa imsar wajjaj”. Inneḍni nnan 
“Aqqa issiweř-d ɣares ij n lmalak”. 30Yarr-d Yeccu, inna “Tmijja-ya 
war teǧi ca di ṭṭweɛ inu maca di ṭṭweɛ nwem. 31Řexxu ad yiři řḥukm 
x ddunnit-a. Řexxu ad immenḍar umeqqran n ddunnit-a ɣar barra. 
32U necc, x minni i ɣa twassgaɛɛdeɣ zi tmurt, ad ɣari-d jebdeɣ marra.” 
33Inna man aya ḥima ad isscen ɣar man řmewt i ɣa immet. 34Řɣaci 
yarr-d xas “Neccin nesřa zi ttawrat belli aqqa Lmasiḥ ad iqqim i 
řebda. I mammec teqqared cek belli ittxeṣṣa i Mmis n bnadem ad 
itwassgaɛɛed? Min iɛna Mmis n bnadem?” 35Yeccu inna asen “Tifawt 
ad tiři akidwem drus n řweqt ɛad. Uyurem, řami ɛad ɣarwem tifawt, 
ḥima war kenniw teṭṭef taǧest. Wenni igguren di taǧest, war issin 
mani iggur. 36Amnem di tfawt maḥend nettat ɛad aqqa-tt ɣarwem, 

ḥima kenniw ad tiřim tarwa n tfawt.” Ammu i tuɣa issawař Yeccu, 
řexdenni yuyur uca innufar zzaysen. 

Awař n Yeccu x yinni yumnen d yinni war yuminen ca 
37Tuɣa Yeccu ittegg aṭṭas n řeɛřamat zzatsen, maca waxxa amenni 
nitni war zzayes uminen, 38ḥima ad itwakemmeř wawař n umkacaf 
Icaɛya i innan

 “A Sidi, wi yumnen s řexbar nneɣ? 
                   I umi itwassargeb ufus n Arebbi?”     Ica. 53:1 

39X uyenni war zemmaren ad amnen, minzi Icaɛya inna ɛawed 
40“Netta issdarɣeř tiṭṭawin nsen, isseqseḥ uřawen nsen, ḥima 
war tettwiřin s tiṭṭawin nsen, war fehhmen s wuř nsen, ad tuben 
uca necc ad ten ssgenfiɣ.” 41Inna Icaɛya ammu, minzi iẓra aɛuǧi 
nnes uca tuɣa issawař xas. 42Waxxa amenni umnen zzayes aṭṭas 
n imeqqranen n řgens, maca s ssibbet n Ifarisiyyen, war zzayes 
cehden ca, ḥima war xasen ttiẓẓřen zeg usinagug. 43Minzi nitni 
tuɣa xsen aɛuǧi zeg iwdan x uɛuǧi zi Arebbi. 44Maca Yeccu iřaɣa, 
inna “Wenni dayi ittamnen, war dayi ittimen ca, maca zeg wenni 
d ayi-d issekken. 45Wenni d ayi iẓrin, iẓra wenni d ayi-d issekken. 
46Usiɣ-d d tifawt ɣar ddunnit, ḥima kuř ijjen wenni dayi ittamnen, 
war ittɣimi ca ɛad di taǧest. 47Mařa ca n yijjen isřa i wawařen inu 
uca war yumin, necc war xas ḥekkmeɣ ca. Necc war d usiɣ ca ḥima 
ad ḥekmeɣ x ddunnit, maca ḥima ad ssnejmeɣ ddunnit. 48Wenni 
d ayi isseḥqaren uca war iqbiř awařen inu, ɣares wenni xas i ɣa 
iḥekmen. Awař i nniɣ, netta ad xas iḥkem deg wass aneggaru. 
49Minzi necc war ssiwřeɣ ca zi ɣari, maca Tababat wenni d ayi-d 
issekken iwca ayi ict n tewṣeyyet x min i ɣa iniɣ d min xef i ɣa 
ssiwřeɣ. 50Necc ssneɣ tawṣeyyet nnes, aqqa-tt d tudart n řebda. 
Min ssawařeɣ xenni, ssawařeɣ t am mammec d ayi inna Tbabat.” 

Asird n iḍaren n imeḥḍaren 

13 1Qbeř i řɛid n Basxa, umi Yeccu issen aqqa tasaɛɛet nnes 
tiweḍ-d belli ad immuṭi zi ddunnit-a ɣar Tbabat awarni 

řami tuɣa ittexs inni iǧan nnes, inni iǧan di ddunnit, xenni tuɣa 
ittexs iten ař aneggaru. 2Řami ikemmeř umensi, umi iɛarn ibřis uř 

n Yahuda mmis n Simɛan Isxariyuṭi maḥend ad t isellem, 3uca 
Yeccu tuɣa issen belli Tababat iwca as kuřci deg ifassen nnes u 
belli iffeɣ-d zi ɣar Arebbi u ɣar Arebbi i ɣa iraḥ, 4xenni ikkar-d 
x umensi, ikkes arruḍ nnes, iksi ij n umendiř uca ibyes it i yixef 
nnes. 5Xenni ifarreɣ aman di tbanyut uca ibda issirid iḍaren n 
imeḥḍaren, imesseḥ asen s umendiř i zi tuɣa ibyes. 6Řami d yusa 
ɣar Simɛan Buṭrus, inna as wanita “A Sidi, ma texsed ad tessirded 
iḍaren inu?” 7Yarr-d Yeccu, inna as “Cek war tefhimed ca řexxu 
min tteggeɣ, maca ad tfehmed man aya awarni manawenni.” 
8Inna as Buṭrus “Qaɛ ɛemmarṣ ad tessirded iḍaren inu.” Yarr-d xas 
Yeccu “Mařa war d ac ssirdeɣ, war ɣarek bu tasɣart akidi.” 9Inna as 
Simɛan Buṭrus “A Sidi, war iǧi iḍaren inu waha maca uřa d ifassen 
d uzeǧif.” 10Yeccu inna asen “Wenni itwassirden, war iḥdij mɣir ad 
twassirden iḍaren nnes waha, minzi netta d amezdag amen ikmeř. 
Kenniw tizdigem, maca war iǧi marra.” 11Netta tuɣa issen wi t i ɣa 
isellmen, x uyenni inna “Kenniw war teǧim ca marra d imezdag.” 
12Awarni řami tuɣa issirid iḍaren nsen uca yarreḍ arruḍ nnes, xenni 
iqqim ɛawed, inna asen “Ma tfehmem min daywem ggiɣ? 13Kenniw 
tettřaɣam ayi ‘Amseřmad’ d ‘Sidi’ uca tidett i tennam, minzi wa 
d necc. 14Mařa necc d Sidi d Amseřmad uca ssirdeɣ iḍaren nwem, 
řexdenni ittxeṣṣ uřa i kenniw ad tessirdem iḍaren ijjen i wenneḍni, 
15Minzi necc zeɛma wciɣ awem ij n umedya, ḥima, am mammec 
ggiɣ necc akidwem, ad teggem kenniw ɛawed. 16S tidett, s tidett ad 
awem iniɣ, ismeɣ war yuɛři x sides uřa d amazan war yuɛři x wenni 
it-id issekken. 17Mařa tessnem timesřayin-a, ad tiřim tetwabarkem 
mařa teggim zzaysent. 

Yeccu izwar issiweř x wenni t i ɣa isellmen
Mat. 26:20-25; Mar. 14:17-21; Luk. 22:21-23 

18“War t qqareɣ ca xawem marra. Necc ssneɣ inni i xḍareɣ. Maca 
ittxeṣṣa ad itwakemmeř min yuran deg wedlis

    ‘Wenni i ɣa iccen zeg weɣrum akidi, aqqa yarfeɛ xafi anirz nnes.’   Sbḥ. 41:9 

19Řexxu ad awem t iniɣ qbeř mma ad imsar, ḥima, x minni i ɣa 
imsar, ad tamnem belli aqqa d necc. 20S tidett, s tidett, ad awem 

iniɣ, wenni iqebbřen wenni i d ɣa ssekkeɣ, ad ayi iqbeř u wenni d 
ayi iqebbřen, ad iqbeř uřa d wenni d ayi-d issekken.” 
 21Awarni řami inna Yeccu man aya, innehweř arruḥ nnes uca 
iched, inna “S tidett, s tidett, ad awem iniɣ, ijjen zzaywem ad ayi 
isellem.” 22Imeḥḍaren xẓaren ɣar wayawya, qqimen cekken di min 
xef tuɣa issawař. 23Ijjen zeg imeḥḍaren nnes i tuɣa Yeccu ittexs it, 
tuɣa isenned x idmaren n Yeccu. 24Isscen Simɛan Buṭrus ɣares, ḥima 
ad isseqsa min iɛna wenni min xef tuɣa issawař. 25Wanita xenni, umi 
isenned x idmaren n Yeccu, inna as “A Sidi, min iɛna?” 26Yarr-d Yeccu 
“D wenni umi i ɣa ssisneɣ ařeqqim n weɣrum, ad as t wceɣ.” Řexdenni 
issisen ařeqqim n weɣrum, iksi t-id, iwca as t-id i Yahuda mmis n 
Simɛan Isxariyuṭi. 27Awarni i uřeqqim-a n weɣrum, yudef it Cciṭan. 
Inna as Yeccu “Min i ɣa tegged, egg it deɣya.” 28Uřa d ijj zeg yinni tuɣa 
issenden war issin mayemmi netta i d as inna man aya. 29Ittɣiř asen 
i ca zzaysen, umi Yahuda aqqa-t x ṣṣenduq, aqqa Yeccu inna as “Seɣ 
min i ɣa neḥdaj i řɛid!” niɣ ḥima ad iwc ca i imezřaḍ. 30Wanita, awarni 
řami iṭṭef ařeqqim n weɣrum, iffeɣ-d deɣya. Tuɣa d ǧiřet.

Yeccu issawař x řmewt nnes u x tayri jar wawmaten
31Řami d iffeɣ, inna Yeccu “Aqqa řexxu itwassɛuǧ Mmis n bnadem 
uca itwassɛuǧ Arebbi dayes. 32Mařa Arebbi aqqa itwassɛuǧ dayes, 
řexdenni Arebbi ad t itwassɛuǧ ɛawed deg yixef nnes u ad t 
itwassɛuǧ deɣya. 33A iḥenjiren imeẓyanen, necc aqqa-yi akidwem 
drus n řweqt ɛad. Kenniw ad xafi tarzum uca, am mammec nniɣ i 
Wudayen, ‘Mani i ɣa raḥeɣ necc, war tzemmarem ad d tasem’, ad 
awem t iniɣ ɛawed řexxu. 34Tawṣeyyet n jdid i d awem i ɣa wceɣ 
ḥima ad texsem ijjen wenneḍni, am mammec necc ttexseɣ kenniw, 
uřa d kenniw ad texsem ayawya. 35S man aya ad ssnen marra aqqa 
kenniw d imeḥḍaren inu, mařa din ɣarwem tayri jarawem.” 

Yeccu izwar issiweř x wenkar n Buṭrus 
Mat. 26:31-35; Mar. 14:27-31; Luk. 22:31-34

36Simɛan Buṭrus inna “A Sidi, mani i ɣa traḥed?” Yarr-d Yeccu 
“Mani i ɣa raḥeɣ necc, war tzemmared řexxu ad ayi-d teḍfared, 
maca awarni manawenni ad ayi-d teḍfared ɣar uneggaru.” 37Buṭrus 
inna as “A Sidi, mayemmi war zemmareɣ ad cek-d ḍfareɣ řexxu? 

Necc ad wceɣ tudart inu i cek.” 38Yarr-d Yeccu “Ma ad ayi tewced 
tudart nnek? S tidett, s tidett, ad ac iniɣ, war isququɛ ca uyaẓiḍ, 
qbeř mma ad ayi tenkared třata n twařawin.” 

Yeccu netta d abrid d tidett d tudart 

14  1“Ksem anehweř zeg wuřawen nwem. Kenniw tettamnem 
di Arebbi, amnem ɛawed zzayi. 2Di taddart n Baba dayes 

aṭṭas n tzeddiɣin, maɛlik war iǧi amenni, iři nniɣ awem t. Necc ad 
raḥeɣ ḥima ad awem ssewjdeɣ amcan. 3Uca, awarni řami ruḥeɣ uca 
ssewjdeɣ awem amcan, xenni ad ɛeqbeɣ ɛawed, ad kenniw d awyeɣ 
ɣari, ḥima, mani ǧiɣ necc, ad din tiřim uřa d kenniw. 4U mani i ɣa 
raḥeɣ aqqa tessnem tt uca tessnem abrid.” 5Inna as Tuma “A Sidi, 
war nessin mani i ɣa traḥed i mammec nzemmar ad nessen abrid.” 
6Yeccu inna as “Necc d abrid d tidett d tudart, war d ittis uřa d ijj 
ɣar Tbabat mɣir zzayi. 7Mařa tuɣa tessnem ayi, ad tiři aqqa tessnem 
uřa d Baba. Zi řexxu aqqa tessnem t, teẓrim t.” 8Filibbus inna as “A 
Sidi, scen aneɣ Tababat uca ikfa.” 9Yeccu inna as “Anect uya n řweqt 
qaɛ necc akidwem, ma war d ayi tessined, a Filibbus? Wenni d ayi 
iẓrin, iẓra Tababat. Mammec teqqared ‘Scen aneɣ Tababat’? 10Ma 
war tumined ca aqqa necc aqqa-yi di Tbabat d Tbabat aqqa-t dayi? 
Awařen i d awem qqareɣ, war ten qqareɣ ca zi ɣari, maca Tababat 
wenni dayi izeddɣen, netta ittegg řexdayem nnes. 11Amnem ayi aqqa 
necc aqqa-yi di Tbabat, Tababat aqqa-t dayi. U mařa war iǧi amenni, 
amnem ayi x ssibbet n řexdayem simant nsent. 12S tidett, s tidett 
ad awem iniɣ, wenni dayi ittamnen, aqqa řexdayem i tteggeɣ, ad 
zzaysent igg uřa d netta uca ad igg tinni iǧan d timeqqranin x man 
aya, minzi necc ad raḥeɣ ɣar Baba. 13Uca marra min i ɣa tettarem s 
yisem inu, ad t ggeɣ ḥima ad itwassɛuǧ Tbabat s Tmemmit. 14Min d 
ayi i ɣa tettarem s yisem inu, ad t ggeɣ. 

Řwaɛd n Arruḥ Iqeddsen 
15Mařa texsem ayi, ṭṭfem di tweṣṣa inu. 16Uca necc ad ẓẓaǧeɣ i 
Tbabat uca ad awem iwc Amsfewwej nneḍni ḥima ad kiwem iqqim 
i řebda, 17Arruḥ n tidett wenni war tzemmar ddunnit ad t teqbeř, 
minzi war t tettwiři, war t tessin. Maca kenniw tessnem t, minzi 
netta ad kiwem iqqim uca ad daywem yiři. 18War kenniw ttejjiɣ ca 

d iyujiřen. Necc ad ɣarwem-d aseɣ. 19Drus n řweqt ɛad uca ddunnit 
war d ayi tẓarr ɛad. Maca kenniw tettwařam ayi, minzi necc ddareɣ 
uca uřa d kenniw ad teddarem. 20Deg wass nni ad tessnem belli aqqa 
necc aqqa-yi di Baba, kenniw dayi u necc daywem. 21Wenni ɣar iǧa 
tiweṣṣa inu uca ad daysent iṭṭef d wenni d ayi ittexsen, u wenni d 
ayi ittexsen, uřa d Tababat ad t ixs uca necc ad t xseɣ ɛawed uca ad 
as ssecneɣ ixef inu.” 22Inna as Yahuda, war iǧi d Isxariyuṭi “A Sidi, 
mammec d aneɣ i ɣa tessecned ixef nnek, war iǧi ca i ddunnit?” 
23Yeccu yarr-d, inna as “Mařa ca n yijjen ixs ayi, xenni ad iṭṭef deg 
wawař inu uca Baba ad t ixs uca ɣares i d ɣa nas u ɣares i ɣa nezdeɣ. 
24Wenni war d ayi ittexsen, war itteṭṭif ca deg wawař inu. Uca awař 
i tesřim, war iǧi ca zi ɣari, maca zi Tbabat wenni d ayi-d issekken. 
25Ssiwřeɣ akidwem man aya umi necc ɛad qqimeɣ akidwem. 26Maca 
Amsfewwej, Arruḥ Iqeddsen, wenni i d ɣa issekk Tbabat s yisem 
inu, ad awem isseřmed kuřci, ad awem issfekkar marra min d awem 
nniɣ. 27Řehna ad awem t jjeɣ, necc ad awem wceɣ řehna inu. War iǧi 
ca am mammec daywem tetticc ddunnit ad t daywem wceɣ. Kkes 
anehweř zeg wuřawen nwem, war tteggwed ca. 28Aqqa tesřim necc 
nniɣ awem ‘Necc ad uyureɣ uca ad ɣarwem-d aseɣ ɛawed’. Mařa 
texsem ayi, ad tfarḥem, minzi nniɣ ‘ad raḥeɣ ɣar Tbabat’, minzi 
Tababat yuɛřa xafi. 29Necc nniɣ awem tt řexxu qbeř mma ad imsar, 
ḥima ad tamnen x minni i ɣa yiři uya. 30War kiwem ssiwiřeɣ ɛad 
aṭṭas ktar, ad d yas umeqqran n ddunnit-a, war ɣares walu dayi. 
31Maca d man aya ḥima ad tessen ddunnit aqqa necc ttexseɣ Tababat 
uca tteggeɣ min d ayi iweṣṣa Tbabat. Kkarem, ad nuyur ssanita.” 

Tazayart d tiṣedwin nnes 

15 1“Necc d tazayart n tidett, Baba d bab n weḥwic n tzayart. 
2Kuř taseṭṭa dayi i war itticcen řɣiǧet, ad tt ikkes uca kuř 

taseṭṭa i d ittawyen řɣiǧet, ad tt issizdeg, ḥima ad tarni di řɣiǧet. 
3Kenniw aqqa twassizzedgem di ssibbet n wawař i d awem nniɣ. 
4Qqimem dayi, necc aqqa-yi daywem. Amecnaw taseṭṭa i war 
izemmaren ad d tawyi řɣiǧet zeg yixef nnes mařa war teqqim di 
tzayart, amya uřa d kenniw, mařa war dayi teqqimem. 5Necc d 
tazayart, kenniw d tiseḍwin. Wenni dayi i ɣa iqqimen u necc dayes, 
netta ad d yawi řɣiǧet aṭṭas, minzi nnebřa zzayi war tzemmarem 

ad teggem walu. 6Mařa ca n yijjen war dayi iqqim, ad immenḍar 
ɣar barra amecnaw taseṭṭa, ad yaẓeɣ, xenni ad tent yarwen, ad tent 
nḍaren di tmessi, ad arɣen. 7Maca mařa teqqimem dayi uca awařen 
inu ad daywem qqimen, ttarem min texsem uca ad ɣarwem yiři. 
8Zi man aya ad itwassɛuǧ Baba xmi i d ɣa tawyem aṭṭas n řɣiǧet 
uca ad tiřim d imeḥḍaren inu. 9Am mammec Tababat tuɣa ittexs 
ayi uřa d necc tuɣa ttexseɣ kenniw. Qqimem di tayri inu. 10Mařa 
teṭṭfem di tweṣṣa inu, ad teqqimem di tayri inu, am mammec necc 
tuɣa tteṭṭfeɣ di tweṣṣa n Baba uca ttɣimeɣ di tayri nnes. 11Nniɣ 
awem man aya ḥima ad daywem tiři řefraḥet inu uca ḥima ad 
tetwakemmeř řefraḥet nwem. 12Tawṣeyyet inu tanita, aqqa ad 
texsem ijjen wenneḍni am mammec necc tuɣa kenniw xseɣ. 13Uřa 
d ijj war ɣares bu tayri tameqqrant x tanita, belli ad iwc tudart 
nnes i imeddukař nnes. 14Kenniw d imeddukař inu, mařa teggim 
am mammec kenniw weṣṣiɣ. 15War ttɛiwideɣ ad awem semmiɣ 
isemɣan, minzi ismeɣ war issin min ittegg sides. Maca necc tuɣa 
ttřaɣiɣ awem d imeddukař, minzi necc ssecneɣ kenniw marra min 
sřiɣ zi Baba. 16War iǧi d kenniw i d ayi ixḍaren, maca d necc i kenniw 
ixḍaren uca necc ggiɣ kenniw ḥima ad traḥem, ad d tawyem řɣiǧet 
u ḥima ad teqqim řɣiǧet nwem, ḥima marra min i ɣa tettarem zi 
Tbabat s yisem inu, ad awem t iwca netta. 17D man aya i zi kenniw 
ttweṣṣiɣ, ḥima ad texsem ijjen wenneḍni. 

Ddunnit tcarreh Yeccu d imeḥḍaren nnes 
18Mařa ddunnit ad kenniw tcarh, snem aqqa tcarh ayi qbeř kenniw. 
19Mařa aqqa kenniw zi ddunnit, iři aqqa ddunnit tuɣa tettexs inni 
zzayes. Maca minzi kenniw war teǧim ca zi ddunnit, maca necc 
ixḍareɣ kenniw zi ddunnit, s uyenni ddunnit tcarreh kenniw. 
20Ɛeqřem awař i d awem nniɣ ‘Ismeɣ war yuɛři x sides.’ Mařa 
marrten ayi, ad kenniw marrten ɛawed. Mařa ṭṭfen deg wawař inu, 
ad ṭṭfen ɛawed deg wawař nwem. 21Maca ad zzaywem ggen man 
aya marra di ssibbet n yisem inu, minzi nitni war ssinen ca wenni 
d ayi-d issekken. 22Mařa war d usiɣ u war kisen ssiwřeɣ, ad yiři war 
ɣarsen bu ddnub. Maca řexxu war ɣarsen bu smaḥet x ddnub nsen. 
23Wenni d ayi icarrhen, ad icarh uřa d Baba. 24Mařa war ggiɣ jarasen 
řexdayem i war tent iggi uřa d ijj nneḍni, ad yiři war ɣarsen bu 

ddnub. Maca řexxu ẓrin tent u carhen uřa d Baba. 25Maca ittxeṣṣ ad 
itwakemmeř wawař i yuran di ttawrat nsen 

                           ‘Carhen ayi x walu’.    Sbḥ. 35:19; Sbḥ. 69:4 

26Xmi i d ɣa yas Umsfewwej, wenni ɣarwem-d i ɣa ssekkeɣ zi Tbabat, 
Arruḥ n tidett i d yusin zi ɣar Tbabat, xenni netta ad ayi iched. 27Ad 
tcehdem uřa d kenniw, minzi tuɣa kenniw akidi zeg umezwaru.” 

16 1“Aqqa ssiwřeɣ akidwem aya ḥima war tendrifem. 2Ad kenniw 
ssuffɣen zeg usinagug. Iwa, tasaɛɛet ad d tas umi kuř ijjen 

wenni kenniw i ɣa inɣen ad as ittɣiř aqqa ittegg řxedmet i Arebbi. 3Ad 
zzaywem ggen man aya, minzi nitni war ssinen Tababat uřa d necc. 
4Maca aqqa nniɣ awem man aya ḥima, xmi i d ɣa tas tsaɛɛet, xenni ad 
tɛeqřem belli d necc i d awem innan man aya. Necc war daywem nniɣ 
ca man aya zeg umezwaru, minzi necc tuɣa-yi akidwem. 

Yeccu ad issekk Amsfewwej, Arruḥ Iqeddsen 
5Maca řexxu ad raḥeɣ ɣar wenni d ayi-d issekken uca uřa d ijj 
zzaywem war d ayi isseqsi ‘Mani i ɣa traḥed?’ 6Maca minzi nniɣ 
awem man aya, aqqa ccuren uřawen nwem s wecḍan. 7Maca necc 
ad awem iniɣ tidett, ḥsen awem ad raḥeɣ. Mařa war ruḥeɣ ca, war 
ɣarwem-d ittis Umsfewwej. Mařa ruḥeɣ, ad awem t-id ssekkeɣ. 
8Řami d yusa wanita, ad isseqneɛ ddunnit x ddnub x tsegda u x 
řḥukm. 9X ddnub minzi nitni war zzayi uminen 10uca x tsegda, 
minzi necc ad raḥeɣ ɣar Baba uca war d ayi tẓarrem ɛad 11uca x 
řḥukm minzi ameqqran n ddunnit-a aqqa itwaḥaseb. 12Ƴari aṭṭas 
min daywem i ɣa iniɣ, maca řexxu war tzemmarem ad t teksim. 
13Maca řami d yusa Arruḥ n tidett, ad kenniw indeh di marra 
tidett, minzi netta war issiwiř ca zeg yixef nnes, maca marra min 
i ɣa isřa, ad zzayes issiweř uca ad awem isscen timesřayin i d ɣa 
yasen. 14Netta ad ayi issɛuǧ, minzi ad iksi zi min ɣari uca ad kenniw 
issxebbar zzayes. 15Marra min iǧan ɣar Tbabat, aqqa-t inu. S uyenni 
nniɣ belli netta ad iksi zi min ɣari uca ad kenniw issxebbar zzayes. 
16War ittɣimi ca uca war d ayi tẓarrem u xenni ɛawed war ittɣimi ca 
uca ad ayi tẓarem ɛawed, minzi necc ad raḥeɣ ɣar Tbabat.” 

 17Ca zeg imeḥḍaren nnes nnan jarasen “Ma man aya min d 
aneɣ inna ‘War ittɣimi ca uca war d ayi tẓarrem u xenni ɛawed 
war ittɣimi ca uca ad ayi tẓarem ɛawed, minzi necc ad raḥeɣ ɣar 
Tbabat’ ”? 18Xenni nnan “Min ixs ad yini min iqqar ‘War ittɣimi 
ca’? War nessin ca min xef issawař.” 19Issen Yeccu aqqa nitni xsen 
ad t sseqsan, xenni inna asen “Ma temmesseqsam minzi nniɣ ‘War 
ittɣimi ca uca war d ayi tẓarrem u xenni ɛawed war ittɣimi ca uca 
ad ayi tẓarem ɛawed’? 20S tidett, s tidett, ad awem iniɣ aqqa ad 
trum, ad tesɣuyem, maca ddunnit ad tfarḥ. Kenniw ad tceḍnem, 
maca acḍan nwem ad idweř d řefraḥet. 21Tamɣart, xmi i ɣa tařu, 
ad tffugem minzi tasaɛɛet nnes aqqa tiweḍ-d. Maca xmi i ɣa tařu 
aḥenjir, war tfekkar ca ɛad di řeḥriq nnes zi řefraḥet minzi tarni-d 
ij n bnadem ɣar ddunnit. 22Uřa d kenniw aqqa daywem acḍan 
řexxu, maca ad kenniw ẓareɣ ɛawed uca ad farḥen wuřawen nwem 
uca uřa d ijj war zzaywem ittekkes řefraḥet nwem. 23Deg wass nni 
war d ayi tettsseqsim ca. S tidett, s tidett, ad awem iniɣ, marra min 
i ɣa tettarem i Tbabat s yisem inu, ad awem t iwc. 24Ař i řexxu war 
tettarem ca s yisem inu. Ttarem, ad teksim, ḥima ad tiři řefraḥet 
nwem tekmeř. 25Ssiwřeɣ awem x man aya s imettiřen, maca ad d 
taweḍ tsaɛɛet i di war ɣarwem i ɣa ssiwiřeɣ ɛad s imettiřen, maca 
ad awem-d barrḥeɣ x Tbabat s bṭayṭay. 26Deg wass nni ad tettarem 
s yisem inu. Necc war d awem qqareɣ ca belli ad ttareɣ i Tbabat 
di ṭṭweɛ nwem, 27minzi Tababat simant nnes ittexs kenniw, minzi 
kenniw tuɣa tettexsem ayi uca aqqa tumnem aqqa necc zi ɣar 
Arebbi i d ffɣeɣ. 28Ffɣeɣ-d zi Tbabat, usiɣ-d ɣar ddunnit. Ad jjeɣ 
necc ɛawed ddunnit uca ad raḥeɣ ɣar Tbabat.” 
 29Nnan as imeḥḍaren nnes “Aqqa řexxu cek tessawařed s bṭayṭay, 
war tessiwiřed ca s imettiřen. 30Řexxu nessen aqqa tessned kuřci, 
war teḥdijed ad cek isseqsa ḥed. Zi manawenni numen aqqa d cek 
teffɣed-d zi Arebbi.” 31Yeccu yarr-d xasen “Ma řexxu tumnem? 32Ad 
d taweḍ tsaɛɛet, aqqa tiweḍ-d, i di i ɣa tetwazeǧɛem, kuř ijj ad iṭṭef 
abrid nnes, ad ayi tejjem weḥdi. Maca necc war ǧiɣ bu weḥdi, minzi 
Tababat aqqa-t akidi. 33Aqqa ssiwřeɣ akidwem s man aya ḥima ad 
ɣarwem yiři řehna dayi. Di ddunnit ad ɣarwem tiři řeḥṣart, ggem 
uř, necc aqqa ɣellbeɣ x ddunnit.” 

Taẓaǧit n Yeccu 

17  1Tuɣa Yeccu issawař s man aya uca issgaɛɛed tiṭṭawin nnes 
ɣar ujenna, inna “A Baba, aqqa tasaɛɛet tiweḍ-d. Suɛřa Mmic, 

ḥima uřa d Mmic ad cek issuɛřa, 2am mammec d as tewcid ṣṣulṭa x 
kuř aysum, ḥima xenni netta ad iwc tudart n řebda i kuř ijjen i d as 
tewcid. 3D tanita d tudart n řebda, aqqa nitni ad cek ssnen, aqqa cek 
d Arebbi d tidett weḥdec d Yeccu Lmasiḥ wenni i d tessekked. 4Necc 
ssuɛřiɣ cek x tmurt. Necc kemmřeɣ řxedmet i d ayi tewcid ḥima ad 
tt ggeɣ. 5Řexxu sɛuǧi ayi, a Tababat, ɣar ixef nnek s uɛuǧi i tuɣa ɣari 
qbeř mma ad tiři ddunnit. 6Seccneɣ isem nnek i iwdan inni d ayi 
tewcid zi ddunnit. Nitni tuɣa-ten nnek, tewcid ten i necc, aqqa ṭṭfen 
deg wawař nnek. 7Ssnen řexxu belli marra min d ayi tewcid, aqqa-t 
zzayek. 8Minzi necc wciɣ asen awařen i d ayi tewcid uca nitni qebřen 
zzaysen, ssnen s tidett belli necc ffɣeɣ-d zzayek, umnen aqqa cek 
tessekked ayi-d. 9Necc ttareɣ di ṭṭweɛ nsen, war ttettareɣ di ṭṭweɛ n 
ddunnit maca di ṭṭweɛ n yinni i d ayi tewcid, minzi aqqa-ten nnek. 
10Marra min iǧan inu aqqa-t nnek u min iǧan nnek aqqa-t inu. Necc 
twassɛuǧeɣ daysen. 11Necc war ǧiɣ ɛad di ddunnit, maca nitni aqqa-
ten di ddunnit uca necc ad ɣarek-d aseɣ. A Tababat iqeddsen, ḥḍa ten 
deg isem nnek, inni i d ayi tewcid ḥima nitni ad iřin d ijjen am neccin. 
12Mintra aqqa-yi akidsen, ad ten ḥḍiɣ deg isem nnek. Necc ɛesseɣ x 
inni i d ayi tewcid, war itwahellek uřa d ijj zzaysen mɣir mmis n lhalak 
ḥima ad ikemmeř wedlis. 13Maca řexxu ad ɣarek-d aseɣ u ssawařeɣ x 
man aya di ddunnit ḥima ad tiři řefraḥet inu tekmeř daysen. 14Wciɣ 
asen awař nnek uca ddunnit tuɣa tcarreh iten minzi war ǧin ca zi 
ddunnit am necc war ǧiɣ ca zi ddunnit. 15Necc war ttareɣ ḥima ad ten 
teksid zi ddunnit, maca ḥima ad ten teḥḍid zi tuɛeffna. 16Nitni war ǧin 
ca zi ddunnit am necc war ǧiɣ ca zi ddunnit. 17Qeddes iten di tidett, 
awař nnek d tidett. 18Am mammec i d ayi-d tessekked ɣar ddunnit, 
ssekkeɣ ten ɛawed ɣar ddunnit. 19Ttqeddaseɣ ixef inu di ṭṭweɛ nsen, 
ḥima ad twaqeddsen uřa d nitni di tidett. 20War ttareɣ di ṭṭweɛ n 
yina waha, maca ɛawed di ṭṭweɛ n yinni dayi yumnen s wawař nsen. 
21Ḥima ad iřin marra d ijjen, a Tababat, am cek dayi u necc dayek, 
ḥima uřa d nitni ad iřin d ijjen dayneɣ, ḥima ad tamen ddunnit belli 
aqqa d cek i d ayi-d issekken. 22Necc wciɣ asen aɛuǧi i d ayi tewcid, 
ḥima ad iřin d ijjen am mammec neccin neǧa d ijjen. 23Necc daysen, 

cek dayi, ḥima ad iřin twakemmřen ɣar ijjen, ḥima ad tessen ddunnit 
aqqa cek tessekked ayi-d u texsed ten am mammec i d ayi texsed. 
24A Tababat, xseɣ i inni i d ayi tewcid ad iřin akidi mani mma ǧiɣ 
necc uca ad ẓaren aɛuǧi inu i d ayi tewcid, minzi cek texsed ayi qbeř 
mma ad tetwagg ddunnit. 25A Tababat iseggden, aqqa ddunnit war 
cek tessin, maca necc aqqa ssneɣ cek u ina ssnen aqqa cek tessekked 
ayi-d. 26Necc ssecneɣ asen isem nnek u ad t ssecneɣ, ḥima tayri i zi 
tuɣa d ayi tettexsed ad tiři daysen u necc daysen.” 

Uḍuf n Yeccu 
Mat. 26:47-56; Mar. 14:43-50; Luk. 22:47-53

18  1Awarni řami inna Yeccu aya, iffeɣ ak-d imeḥḍaren nnes, 
ẓwan x yeɣzar n Qidrun, tuɣa din ij n weḥwic, yudef 

dayes ak-d imeḥḍaren nnes. 2Uřa d Yahuda wenni t isellmen, 
issen amcan nni ɛawed, minzi Yeccu tuɣa issmuna dayes aṭṭas 
ak-d imeḥḍaren nnes. 3Xenni yiwi-d Yahuda akides ict n terbiɛt 
n řɛeskar d imxazniyyen n arruyas n ikehhanen d Ifarisiyyen 
uca yusi-d diha s řeqnadeř d iṣefḍawen d řesnaḥ. 4Yeccu xenni, 
umi issen marra min d as i ɣa imsaren, iffeɣ-d, inna asen “Min 
tarezzum?” 5Arrin-d xas “Yeccu Nnaṣiri.” Inna asen “D necc.” 
Tuɣa Yahuda, wenni t isellmen, ibedd ɛawed akidsen. 6Řami 
d asen inna “D necc”, dewřen ɣar ḍeffar uca wḍan ɣar tmurt. 
7Isseqsa ten ɛawed “Min tarezzum?” Nnan “Yeccu Nnaṣiri.” 
8Yeccu yarr-d “Aqqa nniɣ awem, aqqa d necc. Mařa tarezzum 
xafi, jjem ina ad raḥen”, 9ḥima ad itwakemmeř wawař i tuɣa inna 
“Inni i d ayi tewcid, war zzaysen weddareɣ uřa d ijj.” 10Simɛan 
Buṭrus xenni, am tuɣa ɣares ssif, ijbed it-id, iwta zzayes ismeɣ n 
uzeǧif n ikehhanen, iqeṣṣ as amezzuɣ nnes afusi. Tuɣa ismeɣ nni 
qqaren as Malxis. 11Xenni inna Yeccu i Buṭrus “Arr ssif ɣar weɣřaf 
nnes, řkas wenni d ayi iwca Tbabat, ma war t sesseɣ?” 

Yeccu zzat i uzeǧif n ikehhanen 
Mat. 26:57-58; Mar. 14:53-54; Luk. 22:54

12Tarbiɛt d ukumandar d imxazniyyen n Wudayen ṭṭfen Yeccu, 
carfen t. 13Nedhen t amezwaru ɣar Hannan, minzi netta d aḍekkwař 
n Qayafa, wenni tuɣa d azeǧif n ikehhanen deg useggwas nni. 

14Qayafa d netta tuɣa iweṣṣa i Wudayen, aqqa ḥsen ad immet ijj n 
bnadem di ṭṭweɛ n weydud. 

Ankar n Buṭrus 
Mat. 26:69-70; Mar. 14:66-68; Luk. 22:55-57

15Simɛan Buṭrus tuɣa iḍeffar Yeccu ak-d ij n umeḥḍar nneḍni. Ameḥḍar 
nni tuɣa itwassen ɣar uzeǧif n ikehhanen uca yudef ak-d Yeccu ɣar 
řemraḥ n taddart n uzeǧif n ikehhanen. 16Buṭrus ibedd-d barra ɣar 
tewwart. Iffeɣ-d umeḥḍar i tuɣa itwassnen ɣar uzeǧif n ikehhanen, 
issiweř ak-d tɛessast tenni iḥeṭṭan tawwart uca issidef-d Buṭrus ɣar 
daxeř. 17Tayya tenni iḥeṭṭan tawwart tenna i Buṭrus “Ma war teǧid 
cek zeg imeḥḍaren n bnadem-a?” Inna “Necc, lla.” 18Tuɣa isemɣan d 
imxazniyyen bedden din, ssarɣen timessi s řefḥem, minzi tuɣa tesmeḍ 
uca tuɣa ttweqqaḥen. Uřa d Buṭrus ibedd akidsen, ittweqqaḥ. 

Iseqsiten n uzeǧif n ikehhanen i Yeccu 
Mat. 26:59-66; Mar. 14:55-64; Luk. 22:66-71

19Isseqsa uzeǧif n ikehhanen Yeccu x imeḥḍaren nnes u x tɣuri nnes. 
20Yarr-d xas Yeccu “Necc tuɣa ssawařeɣ i ddunnit s bṭayṭay, ssɣareɣ 
řebda deg usinagug u di taddart iqeddsen mani ttmunen Wudayen 
řebda uca di tnuffra war ssiwřeɣ uřa d ict n  řḥajet. 21Mayemmi d 
ayi tesseqsid? Seqsa inni isřan min d asen nniɣ. Xẓar, nitni ssnen 
min nniɣ.” 22Řami inna ammu, xenni ijjen zeg imxazniyyen i tuɣa 
ibedden dinni iwca i Yeccu ij n umeddarḍar, inna “Ma ammu i ɣa 
tarred x uzeǧif n ikehhanen?” 23Yarr-d xas Yeccu “Mařa ssiwřeɣ 
min war iḥřin, ched x min war iḥřin, maca mařa ssiwřeɣ mliḥ, 
mayemmi d ayi teccated?” 24Tuɣa Hannan issekk it itwacarf ɣar 
Qayafa, azeǧif n ikehhanen. 

Ankar n Buṭrus i twařa nneḍnit 
Mat. 26:71-75; Mar. 14:69-72; Luk. 22:58-62

25Tuɣa Buṭrus ibedd dinni ittweqqaḥ. Nnan as “Ma war teǧid uřa 
d cek zeg imeḥḍaren nnes?” Netta inkar, inna “War ǧiɣ ca d necc” 
26Ijjen zeg isemɣan n uzeǧif n ikehhanen i tuɣa itteɛnan i wenni umi 
iqeṣṣ Buṭrus amezzuɣ, inna “Ma war cek ẓriɣ akides di teḥwict?” 
27Řexdenni inkar Buṭrus ɛawed uca deɣya isquqeɛ uyaẓiḍ. 

Yeccu zzat i Bilaṭus 
Mat. 27:1-2, 11-31; Mar. 15:1-20; Luk. 23:1-25

 28Xenni iwyen-d Yeccu zi Qayafa ɣar taddart n ccraɛ, tuɣa d 
zic. Nitni war udifen ca ɣar řfusina, ḥima war ttwassixen, maca 
zemmaren ad ccen zi macca n řɛid n Basxa. 29Iffeɣ-d ɣarsen Bilaṭus, 
inna “Man acetci i ɣarwem x bnadem-a?” 30Arrin-d, nnan as “Mařa 
wa war tuɣi ittegg tuɛeffna, ad tiři war d ac t-id nettiwi.” 31Inna 
asen Bilaṭus “Awyem t-id kenniw, tḥekmem xas ɛlaḥsab ttawrat 
nwem.” Xenni nnan as Wudayen “War ɣarneɣ bu řḥeqq ad neneɣ 
uřa d ijj,” 32ḥima ad itwakemmeř wawař n Yeccu i tuɣa iqqar, am 
tuɣa isscanen i man řmewt i ɣa immet. 33Xenni yudef-d Bilaṭus 
ɛawed ɣar taddart n ccraɛ, iřaɣa x Yeccu, inna as “Ma cek d ajeǧid n 
Wudayen?” 34Yarr-d xas Yeccu “Ma teqqared aya zi ɣarek niɣ tuɣa 
inneḍni qqaren ac t xafi?” 35Yarr-d Bilaṭus “Ma attaɣ necc d Uday? 
Aqqa řgens nnek d arruyas n ikehhanen iwyen-d cek ɣari. Min tuɣa 
teggid?” 36Yarr-d xas Yeccu “Tageldit inu war teǧi ca zi ddunnit-a. 
Mařa teǧa tgeldit inu zi ddunnit-a, ad yiři aqqa ixeddamen inu 
ad mmenɣen ḥima war ttetwasellmeɣ ɣar Wudayen, maca řexxu 
tageldit inu war teǧi ca ssanita.” 37Bilaṭus inna as “Ma zi xenta cek 
d ajeǧid nican?” Yarr-d Yeccu “Cek teqqared, aqqa necc d ajeǧid. 
I man aya i d xeřqeɣ u i uya i d usiɣ ɣar ddunnit ḥima ad cehdeɣ 
i tidett. Marra wenni iǧan zi tidett, ad iseř i tmijja inu.” 38Inna as 
Bilaṭus “Umi qqaren d tidett?” Řami inna ammu, iffeɣ-d ɛawed 
ɣar Wudayen, inna asen “War dayes ufiɣ uřa d ijj n uxeṭṭu. 39Maca 
aqqa tennumem ad awem sarrḥeɣ ijj n bnadem di řɛid n Basxa. Ma 
texsem ad awem sarrḥeɣ i ujeǧid n Wudayen?” 40Sɣuyyen ɛawed 
marra, nnan “War iǧi ca wanita, ḥaca Barabbas!”. Tuɣa Barabbas 
d aceffar. 

Řḥukm x Yeccu s řmewt x ṣṣalib 

19 1Xenni yiwi Bilaṭus Yeccu uca ihettek it s urekkuḍ. 2Uca 
iɛeskariyyen muden as ict n temrist zeg isennanen, ssarsen 

as tt x uzeǧif nnes, nḍaren xas aseřham d azeggwaɣ. 3Uca qarrben-d 
ɣares, nnan “Sřam xak, a ajeǧid n Wudayen”, ssmeddarḍaren t. 
4Iffeɣ-d ɛawed Bilaṭus, inna asen “Ad awem t-id ssuffɣeɣ, ḥima 
ad tessnem belli necc war dayes ufiɣ uřa d ijj n řɛib.” 5Xenni 

iffeɣ-d Yeccu s temrist n isennanen d ujeǧab azeggwaɣ. Inna asen 
Bilaṭus “Xẓarem, bnadem!” 6Řami t ẓrin arruyas n ikehhanen d 
imxazniyyen, sɣuyen, nnan “Ṣellbem t, ṣellbem t” Inna asen Bilaṭus 
“Awyem t-id kenniw, tṣellbem t, minzi necc war dayes ufiɣ bu řɛib.” 
7Arrin-d xas Wudayen “Ƴarneɣ ttawrat. Ɛlaḥsab ttawrat nneɣ 
ittxeṣṣa ad immet, minzi netta ittarra ixef nnes d Mmis n Arebbi.” 
8Řami isřa Bilaṭus awař-a, yarni di tiggwudi. 9Yudef ɛawed ɣar 
taddart n ccraɛ, inna i Yeccu “Manis cek?” Maca Yeccu war xas-d 
yarri ca. 10Inna as Bilaṭus “Ma war texsed ad kidi tessiwiřed? Ma war 
tessined ca aqqa ɣari ṣṣulṭa ḥima ad cek ṣellbeɣ u ɣari tizemmar ad 
ac ssarrḥeɣ?” 11Yarr-d xas Yeccu “War ɣarek bu ṣṣulṭa xafi, mařa 
war d ac temmewc zi sennej, s man aya, wenni d ayi-d ɣarek iwyen, 
aqqa xas ddnub imɣar.” 12Zi řexdenni tuɣa Bilaṭus yarezzu ad as 
isarreḥ, maca Udayen sɣuyen, nnan “Mařa tsarrḥed i weryaz-a, ad 
tiři war teǧid ca d ameddukeř n qayṣar. Kuř ijjen wenni ittarran 
ixef nnes d ajeǧid, netta ittɛekkas qayṣar.” 13Řami isřa Bilaṭus i 
wawař-a, issuffeɣ Yeccu, iqqim x řkursi n ccraɛ deg wemcan umi 
qqaren as ‘Azzay n luṣa’, qqaren as s tɛibranit ‘Gabbata.’ 14Tuɣa d 
asewjed i Basxa uca tuɣa ɛřaḥař d setta. Inna i Wudayen “Xẓarem, 
ajeǧid nwem.” 15Maca nitni sɣuyen “Ksim t, ksim t, ṣellbem t!” Inna 
asen Bilaṭus “Ma ad ṣellbeɣ ajeǧid nwem?” Arrin-d xas arruyas n 
ikehhanen “War ɣarneɣ bu ujeǧid mɣir qayṣar!” 16Xenni isellem 
asen t ḥima ad itwaṣelleb. Uca nitni ksin Yeccu, awyen t ssenni. 

Yeccu yarebbu ṣṣalib 
Mat. 27:32-44; Mar. 15:21-32; Luk. 23:26-39

17Uca iffeɣ am yarbu simant nnes ṣṣalib ɣar wemcan umi qqaren 
‘Taceqquft n uzeǧif’, umi qqaren s tɛibranit ‘Gulguta’, 18ṣellben t dinni 
uca ṣellben akides tnayen nneḍni, ssa d ssa u Yeccu di řwesṭ. 19Yura 
Bilaṭus ca n tira, issars itent x ṣṣalib. Itwari di tira-ya ‘Yeccu Nnaṣiri, 
Ajeǧid n Wudayen.’ 20Tira-ya ɣrin tent aṭṭas n Wudayen, minzi amcan 
mani tuɣa ṣellben Yeccu yudes-d i tendint. Tira-ya twarint s tɛibranit 
d tlatinit d tyunanit. 21Nnan arruyas n ikehhanen n Wudayen i Bilaṭus, 
“War ttari ca ‘Ajeǧid n Wudayen’, maca ‘Wanita inna: Necc d Ajeǧid 
n Wudayen.’ ” 22Yarr-d xasen Bilaṭus “Min uriɣ, aqqa uriɣ t.” 23Řami 
semmaren iɛeskariyyen Yeccu x ṣṣalib, ksin arruḍ nnes, bḍan t x 

arebɛa n tseqqar, i kuř aɛeskari ict n tesɣart, uca ksin ɛawed tcamir. 
Tuɣa tcamir nnebřa taxeyyaṭ, tetwaxeyyeḍ qaɛ zi sennej. 24Nnan i 
wayawya “War t nettcarrig ca, ad xas negg akeccuḍ, ad nẓar wi t i ɣa 
yawyen, ḥima ad itwakemmeř wedlis i iqqaren

            “Bḍan arruḍ inu jarasen u x warruḍ inu ggin akeccuḍ.”   Sbḥ. 22:18

Man aya i iggin iɛeskariyyen. 25Ƴar ṣṣalib n Yeccu tbedd yemmas d 
wečmas n yemmas d Maryem tamɣart n Klubas d Maryem n Majdala. 
26Řami iẓra Yeccu yemmas d umeḥḍar wenni tuɣa ittexs, bedden zzates, 
inna i yemmas “A tamɣart, wa d mmim!” 27Řexdenni inna i umeḥḍar 
“Aqqa-c yemmac!” Zi tsaɛɛet nni iksi tt umeḥḍar ɣar taddart nnes. 

Řmewt n Yeccu x ṣṣalib 
Mat. 27:45-56; Mar. 15:33-41; Luk. 23:44-49

28Awarni man aya, umi issen Yeccu aqqa kuřci tuɣa itwakemmeř, 
řexdenni ḥima ad itwakemmeř wedlis, inna

                         “Necc fudeɣ.”       Sbḥ. 22:15; 69:21 

29Tuɣa din ij n uɣarraf iccur s řxeǧ, ssɣeḍṣen ict n sbunxa n hisub s řxeǧ 
uca ggin tt x uɣanim, ssiwḍen as tt ɣar uqemmum nnes. 30Řami iqqas 
Yeccu řxeǧ, inna “Aqqa itwakemmeř!” Uca yuḍar azeǧif nnes, isellem 
arruḥ nnes. 31Umi tuɣa ass n usewjed n Basxa u ḥima war ttɣimin 
arrimat nsen x ṣṣalib di ssebt, minzi wass n ssebt nni tuɣa d ameqqran 
aṭṭas, ttaren Wudayen zi Bilaṭus ḥima ad twarzen iḍaren nsen uca 
ad ten ssiggwjen. 32Usin-d iɛeskariyyen, arzin iḍaren n umezwaru u 
n wenneḍni i tuɣa ad kis twaṣellben. 33Maca řami d usin ɣar Yeccu, 
war arzin ca iḍaren nnes umi ẓrin aqqa immut. 34Maca ijjen zeg 
iɛeskariyyen issnuqqeb it s ict n fřitca deg uɣezdis nnes uca ffɣen-d 
idammen d waman deɣya. 
 35Wenni iẓrin man aya, tuɣa iched u chadet nnes d tidett. Netta 
issen, aqqa iqqar tidett, ḥima ad tamnem uřa d kenniw. 36Timesřayin-a 
msarent, ḥima ad itwakemmeř wedlis i iqqar

                              “War zzayes ittarezzi yiɣes.”    Ufɣ. 12:46; Řxř. 9:12; Sbḥ. 34:20 

37Uca ij n wawař nneḍni zeg wedlis iqqar

               “Nitni ad xẓaren wenni t issnuqqben.”       Zak. 12:10 

Anḍeř n Yeccu 
Mat. 27:57-61; Mar. 15:42-47; Luk. 23:50-56

38Awarni man aya Yusef zi Arimatiya, wenni tuɣa d ij n umeḥḍar 
n Yeccu maca s tnuffra zi tiggwudi zeg Wudayen, ittar as i Bilaṭus 
ttesriḥ ḥima ad iksi arrimet n Yeccu uca Bilaṭus isarreḥ as. Xenni 
yusi-d, iksi arrimet n Yeccu. 39Yusi-d ɛawed Nikudimus wenni tuɣa 
ɣares-d yusin tawařa tamezwarut s ǧiřet, yiwi-d akides axeǧeḍ 
n řefwaḥet n mirru d ssibři ɛřaḥař meyya ireḍřen. 40Xenni ksin 
arrimet n Yeccu, řeḥḥfen tt di řecfun ak-d řeɛṭur, am mammec 
nnumen tteggen tt Wudayen i wenḍeř. 41Tuɣa din ij n weḥwic deg 
wemcan mani t ṣellben uca deg weḥwic ij n wenḍeř n jdid, ɛemmarṣ 
war dayes neḍřen uřa d ijj. 42Neḍřen Yeccu din zi ssibbet n usewjed 
n Wudayen, minzi anḍeř nni tuɣa yudes. 

Anḍeř n Yeccu ixwa 
Mat. 28:1-10; Mar. 16:1-8; Luk. 24:1-12

20  1Deg wass amezwaru n ssimana tusi-d Maryem n Majdala 
zic ɣar wenḍeř, tuɣa ɛad d taǧest uca teẓra taṣḍart aqqa 

temmeksi x wenḍeř. 2Tuzzeř-d, tusi-d ɣar Simɛan Buṭrus u ɣar 
umeḥḍar nneḍni wenni tuɣa ittexs it Yeccu, tenna asen “Ksin 
Yeccu zeg wenḍeř, war nessin mani t ggin.” 3Iffeɣ-d Buṭrus d 
umeḥḍar nneḍni uca usin-d ɣar wenḍeř. 4Nitni uzzřen s tnayen 
idsen. Ameḥḍar nneḍni izwar i Buṭrus uca yiweḍ d amezwaru ɣar 
wenḍeř. 5Yuḍar, iẓra řecfun mmarsen, maca netta war yudif ca. 
6Yusi-d Simɛan Buṭrus, wenni it-id iḍfaren uca yudef deg wenḍeř, 
iẓra řecfun mmarsen din, 7maca amendiř wenni tuɣa x uzeǧif 
nnes, war immars ca ak-d řecfun, maca tuɣa iḍfeṣ deg wemcan 
weḥdes. 8Řexdenni yudef-d uřa d ameḥḍar nneḍni, wenni d yusin 
d amezwaru ɣar wenḍeř, iẓra man aya uca yumen. 9Minzi nitni 
tuɣa ɛad war ssinen adlis, belli ittxeṣṣ as ad ikkar zeg imettinen.

Aḍhar n Lmasiḥ i Maryem zi Majdala 
Mar. 16:9-11

10Xenni dewřen imeḥḍaren ɣar taddart nsen. 11Maca Maryem teqqim 
tbedd ɣar wenḍeř barra, tettru. Řami tuɣa tettru, tuḍar ɣar wenḍeř, 
12teẓra tnayen n lmalakat s warruḍ d acemřař, qqiment mani tuɣa 
temmars arrimet n Yeccu, ijjen ɣar uzeǧif, ijjen ɣar iḍaren. 13Nnan 
as “A tamɣart, mayemmi tettrud?” Tenna asen “Kksin Sidi inu, war 
ssineɣ mani t ssarsen.” 14Umi tenna man aya, tenneqřeb ɣar ḍeffar, 
teẓra Yeccu ibedd, maca war tessin ca aqqa-t d Yeccu. 15Yeccu inna 
as “A tamɣart, mayemmi tettrud? Min xef tarezzud?” Tettɣiř as 
netta d bab n teḥwict, tenna as “A Sidi mařa cek it iksin, ini ayi 
mani t tessarsed, ad t ksiɣ.” 16Yeccu inna as “A Maryem!” Nettat 
tenneqřeb, tenna as s tɛibranit “Rabbuni!”, min ixs ad yini ‘A 
Amseřmad!’ 17Yeccu inna as “War d ayi ttḥada, aqqa necc ɛad war 
gaɛɛdeɣ ca ɣar Baba, maca ruḥ ɣar aytma, ini asen ‘Necc aqqa ad 
gaɛɛdeɣ ɣar Baba d Babatwem, ɣar Arebbi inu d Arebbi nwem.’ ” 
18Teɛqeb-d Maryem n Majdala tessxebbar imeḥḍaren belli nettat 
teẓra Arebbi u belli netta inna as man aya. 

Aḍhar n Lmasiḥ i imeḥḍaren nnes 
Mat. 28:16-20; Mar. 16:14-18; Luk. 24:36-49

 19Ƴar tmeddit n wass nni, netta d amezwaru n ssimana, tuɣa tiwwura 
qqnent mani tuɣa munen imeḥḍaren s tiggwudi zeg Wudayen uca 
yusi-d Yeccu, ibedd di řwesṭ, inna asen “Sřam xawem.” 20Awarni 
řami inna aya, immeř asen ifassen nnes d uɣezdis nnes. Farḥen 
imeḥḍaren řami ẓrin Sidi. 21Inna asen ɛawed Yeccu “Sřam xawem, 
am mammec d ayi-d issekk Tbabat, uřa d necc ad kenniw-d 
ssekkeɣ.” 22Awarni řami inna man aya, iṣuḍ daysen, inna asen 
“Qebřem Arruḥ Iqeddsen.” 23Wenni umi i ɣa teɣfarem ddnub, ad as 
twaɣfaren ddnub nnes. Wenni umi d as i ɣa teṭṭfem di ddnub nnes, 
ad as twaṭṭfen ddnub nnes.” 24Maca Tuma, ijjen zi tenɛac, wenni umi 
qqaren ‘Acniw’, war tuɣi ca akidsen, řami d yusa Yeccu. 25Nnan as 
imeḥḍaren nneḍni “Aqqa neẓra Sidi!” Maca netta inna asen “Mařa 
war ẓriɣ řimařt n imesmiren deg ifassen nnes, ad ssarseɣ aḍaḍ 
inu deg wemcan n imesmiren uca ad ssarseɣ afus inu deg uɣezdis 
nnes, war ttimneɣ.” 26Awarni tmenya n wussan udfen imeḥḍaren 

nnes ɛawed ɣar daxeř u tuɣa Tuma akidsen. Yusi-d Yeccu, waxxa 
tiwwura tuɣa qqnent, uca ibedd-d di řwesṭ inna “Sřam xawem!” 
27Inna i Tuma “Awi-d aḍaḍ nnek, xẓar deg ifassen inu, sars afus 
nnek x uɣezdis inu, war jehheř ca, maca amen.” 28Yarr-d Tuma, 
inna as “A Sidi inu d Arebbi inu!” 29Inna as Yeccu “S minzi cek d 
ayi teẓrid, ma tumned? Sseɛd n inni yumnen, waxxa nitni war dayi 
ẓrin.” 
 30Yeccu igga aṭṭas n řeɛřamat nneḍni qibač i imeḥḍaren nnes, 
tinni war yurint ca deg wedlis-a. 31Maca tina urant ḥima ad 
tamnem belli Yeccu netta d Lmasiḥ, Mmis n Arebbi uca ḥima, am 
tettamnem, ad ɣarwem tiři tudart s yisem nnes. 

Yeccu d tyemmart tameqqrant n iseřman 

21 1Awarni uya tuɣa Yeccu immeř ixef nnes ɛawed i imeḥḍaren 
ɣar řebḥar n Tibiriyas, iḍhar-d ammu. 2Tuɣa din jmiɛ 

Simɛan Buṭrus d Tuma, wenni umi qqaren ‘Acniw’, d Natanayil, 
wenni tuɣa zi Qana di tmurt n Ljalil, d tarwa n Zabadi, d tnayen 
nneḍni zeg imeḥḍaren nnes. 3Inna asen Simɛan Buṭrus “Necc ad 
raḥeɣ ad ymareɣ iseřman.” Nnan as “Ad kik nraḥ uřa d neccin.” 
Ffɣen-d uca nyin deɣya di tɣarrabut. Di ǧiřet nni war ṭṭifen walu. 
 4Ƴar ṣṣbeḥ zic, ibedd Yeccu x tma n řebḥar. Maca imeḥḍaren war 
ssinen ca aqqa d Yeccu. 5Inna asen Yeccu “A iḥenjiren, ma attaɣ 
ɣarwem ca n iseřman?” Arrin-d xas “Lla!” 6Inna asen “Nḍarem 
tracca ak-d uɣezdis afusi n tɣarrabut, ad tafem.” Xenni nḍaren 
tracca uca war zemmaren ad t-id jebden s ubarru n iseřman. 7Inna 
umeḥḍar wenni i tuɣa ittexs it Yeccu i Buṭrus “Aqqa netta d Sidi.” 
Řami isřa Simɛan Buṭrus aqqa netta d Sidi, ibyes arruḍ nnes minzi 
tuɣa d aɛaryan, inḍar ixef nnes di řebḥar. 8Maca imeḥḍaren inneḍni 
usin-d s tɣarrabut minzi war iggwijen ca x řbarr mɣir mitayn n 
iɣaǧen (=ɛřaḥař 100 mitru) uca nitni jebden-d tracca s iseřman. 
 9Řami d ffɣen ɣar řbarr, ẓrin diha afennic n řefḥem mani 
mmarsen iseřman d weɣrum. 10Inna asen Yeccu “Awyem-d zeg 
iseřman i teymarem řexxu.” 11Simɛan Buṭrus yuyur, ijbed tracca 
teccur s iseřman imeqqranen ɣar řbarr, aqqa-tt dayes meyya u 
třata u xemsin. Waxxa dayes s wanect uya aṭṭas, war tcarreg ca 
tracca. 12Inna asen Yeccu “Araḥem-d da, ad tariyyqem.” Uřa d ijj 

zeg imeḥḍaren war izɛim ad t isseqsa ‘Min teɛnid cek?’. Ssnen 
aqqa-t d Yeccu. 13Řexdenni yusi-d Yeccu iksi aɣrum, iwca asen t uca 
ammu uřa d iseřman. 14Wanita d tawařa wiss třata i d iḍhar Yeccu i 
imeḥḍaren nnes awarni řami d itwassnekkar zeg imettinen. 

Yeccu ittseqsa Buṭrus “Ma tettexsed ayi?” 
15Awarni řami ariyyqen, inna Yeccu i Simɛan Buṭrus “A Simɛan, 
mmis n Yuna, ma tettexsed ayi ktar zeg yina?” Inna as “Wah, a Sidi, 
cek tessned aqqa necc ttexseɣ cek.” Inna as “Arwes izmaren inu.” 
16Inna as ɛawed “A Simɛan, mmis n Yuna, ma tettexsed ayi?” Inna 
as “Wah a Sidi, cek tessned aqqa necc ttexseɣ cek.” Inna as “Arwes 
uǧi inu.” 17Inna as wiss třata “A Simɛan, mmis n Yuna, ma tettexsed 
ayi?” Icḍen Buṭrus minzi inna as t wiss třata ‘Ma tettexsed ayi?’, 
uca inna as “A Sidi, cek tessned kuřci, tessned aqqa necc ttexseɣ 
cek.” Inna as Yeccu “Arwes uǧi inu. 18S tidett, s tidett, ad ac iniɣ, 
řami tuɣa cek d ameẓyan, tbeysed i yixef nnek, truḥed mani 
texsed, maca x minni i ɣa tewsared, ad tesswizzded ifassen nnek 
uca wenneḍni ad ac ibyes uca ad cek yawi ɣar mani war tettexsed.” 
19Inna ammu ḥima ad isscen i man řmewt i zi i ɣa issɛuǧ Arebbi. 
 Řami d as inna ammu, inna as “Ḍfar ayi-d!” 20Inneqřeb Buṭrus, 
iẓra ameḥḍar wenni i tuɣa ittexs it Yeccu, iḍfar it, netta d wenni i 
tuɣa isennden x idmaren nnes ɣar umensi, inna “A Sidi, wi cek i ɣa 
isellmen?” 21Řami iẓra Buṭrus wa, inna i Yeccu “A Sidi, i wa, min 
d as i ɣa imsaren?” 22Inna as Yeccu “Mařa xseɣ ad iqqim ař i d ɣa 
ɛeqbeɣ, i min d ac iruḥen? Cek ḍfar ayi-d!” 23Uca iffeɣ-d wawař-a 
jar wawmaten belli ameḥḍar nni war ittmetti ca, maca Yeccu war d 
as inni ca belli netta war ittmetti ca, maca “Mařa xseɣ ad iqqim ař 
i d ɣa ɛeqbeɣ, i min d ac iruḥen?” 
 24D wa d ameḥḍar wenni icehhden s man aya uca netta yura 
man aya, u neccin nessen aqqa chadet nnes d tidett. 25Aqqa din 
ɛad aṭṭas n tmesřayin nneḍni i igga Yeccu. Mařa twarint ict awarni 
tenneḍnit, ad ayi ittɣiř, ad tiři ddunnit simant nnes war ɣares bu 
ttasiɛ ḥima ad teksi idlisen i ɣa itwarin. Amin! 

 Řexdayem n Imazanen 

Lmasiḥ itwassgaɛɛad ɣar ujenna 

1 1Adlis amezwaru i uriɣ, a Tiyufilis, uriɣ t x marra min ibda Yeccu 
ad igg u ad isseřmed 2ař ass i di immeksi ɣar ujenna, awarni řami 

iweṣṣa s Arruḥ Iqeddsen imazanen i tuɣa ixḍar netta, 3inni umi, 
awarni řami tuɣa iweddeb, isscen asen ɛawed ixef nnes s waṭṭas 
n řeɛřamat belli aqqa netta iddar, am t ẓrin arebɛin n wussan 
issawař x tmesřayin n tgeldit n Arebbi. 4Am tuɣa imun akidsen, 
iweṣṣa ten ḥima war d tteffɣen ca zi Urcalim, maca ad qqimen 
ad rajan řwaɛd n Tbabat “i tuɣa kenniw - am tuɣa inna netta - 
tettesřam zzayi. 5Minzi Yuḥanna tuɣa isseɣḍaṣ s waman, maca 
kenniw ad twassɣeḍṣem s Arruḥ Iqeddsen war iǧi aṭṭas n wussan 
zeg wami.” 6Xenni sseqsan t inni tuɣa din imunen, qqaren “A Sidi, 
ma di řweqt-a ad tarred tageldit i Israyil ɛawed?” 7Inna asen “War 
d awem-d yusi ad taregbem zmanat d ikuden n řweqt i iṭṭef Tbabat 
di ṣṣulṭa nnes. 8Maca kenniw ad teksim jjehd xmi xawem-d i ɣa 
ihwa Arruḥ Iqeddsen uca kenniw ad tiřim d řechud di Urcalim, di 
marra Yahudiyya u di Samariya uca ař ṭṭarf n ddunnit.” 9Umi inna 
aya, immeksi am xeẓẓaren nitni, uca aseynu iksi t x tiṭṭawin nsen. 
10Am d as sseḍfaren s tiṭṭawin nsen řami iruḥ ɣar ujenna, xẓar, aqqa 
bedden ɣarsen tnayen n yeryazen arḍen arruḍ d acemřař, 11nnan 
asen “A iryazen zi Ljalil, min kenniw ideɛwen tettbeddam txeẓẓarem 
ɣar ujenna? Aqqa Yeccu wanita immeksi xawem ɣar ujenna, xenni 
ad d iɛqeb amecnaw mammec t teẓrim iruḥ ɣar ujenna!” 

Řixḍaret n Mattiya deg wemcan n Yahuda 
12Xenni ɛeqben ɣar Urcalim zeg wedrar umi qqaren adrar n Zzitun 
i iǧan zzat i Urcalim uca iggwej xas mɣir ticti n ij n usafar n ssebt 
(=ɛřaḥař ijj n kilumiter). 13Umi d udfen, gaɛɛden ɣar tɣurfet sennej 
mani tuɣa ttɣiman Buṭrus d Yuḥanna d Yaɛqub d Andrawus d 
Filibbus d Tuma d Bartulumiyu d Matta d Yaɛqub mmis n Alfiyu 
d Simɛan umi qqaren ‘Bu-cḍaret’ d Yahuda mmis n Yaɛqub. 14Ina 
marra idsen tuɣa ṣbaren s ijj n dmam x tẓaǧitin u x tkessit n 

řmeɛruf ak-d temɣarin u ak-d Maryem yemmas n Yeccu d aytmas. 
15Deg wussan nni ikkar Buṭrus di řwesṭ n aytmas - tuɣa din ij n 
řɣaci dayes ɛřaḥař meyya u ɛicrin n ismawen - inna 16“A iryazen 
tawmat, tuɣa ittxeṣṣ ad itwakemmeř awař n wedlis i itwannan qbeř 
s Arruḥ Iqeddsen s uqemmum n Dawud x Yahuda wenni idewřen 
d amgewwad n yinni iḥebbsen Yeccu, 17minzi netta tuɣa itwaḥseb 
zzayneɣ u tuɣa iṭṭef tasɣart di tsexxart-a. 18Aqqa wa tuɣa ikesseb ij 
n iyyar s řmunet n řɣecc uca umi iwḍa x uɣembub nnes, aqqa ifeǧeq 
zi řwesṭ uca marra aḍan nnes ffɣen-d ɣar barra. 19Aqqa man aya 
idweř itwassen ɣar marra imezdaɣ n Urcalim ařami semman iyyar 
nni deg iřes nsen ‘Ḥaqldama’ min ixs ad yini ‘iyyar n idammen’. 
20Minzi tura deg wedlis n isebbiḥen

 ‘Ad tedweř taddart nnes d řxarbet, uřa d ijj war dayes izeddeɣ! 
                 Ad iksi wenneḍni řxedmet nnes n umeḥḍayi.”   Sbḥ. 69:25, 109:8 

21X uyenni ittxeṣṣ belli, zeg yeryazen inni tuɣa d imɛacaren akidneɣ 
kuř řweqt i di tuɣa Sidi Yeccu ittadef u itteffeɣ jaraneɣ 22zeg 
useɣḍaṣ n Yuḥanna ɣar wass i di immeksi xaneɣ, aqqa ijjen zzaysen 
ad idweř d acehhad akidneɣ x tnukra nnes. 23Uca areccḥen tnayen: 
Yusef, umi qqaren Barsabas wenni umi ttkennan ɛawed Yustus, d 
Mattiya. 24Xenni ẓẓuǧen, nnan “A Sidi, cek tessned uřawen n marra 
iwdan, sscen aneɣ man wen zi tnayen-a i tixḍared, 25ḥima ad icarc 
di tasexxart-a u di tazant (=řxedmet n umazan) i di ismeḥ Yahuda 
ḥima ad iraḥ ɣar wemcan nnes.” 26Xenni ggin akeccuḍ uca yusi-d 
ukeccuḍ x Mattiya uca arnin t ɣar ḥidɛac n imazanen. 

Tawasit n Arruḥ Iqeddsen 

2 1Umi d yiweḍ wass n ‘řɛid n xemsin’, tuɣa-ten marra jmiɛ deg ijj 
n wemcan s dmam d ijjen. 2Řexdenni deg ijj n umur yusi-d ij n 

zzhir zeg ujenna, igga axmi d asemmiḍ n ict n tḥaryat ijehden aṭṭas, 
iccur marra taddart mani tuɣa qqimen 3uca ḍḥaren asen-d iřsawen 
n tmessi itteḥduduqen ittemsebḍan, arsin x kuř ijjen zzaysen 4u 
marra nitni dewřen ccuren s Arruḥ Iqeddsen, bdan ad ssiwřen s 
iřsawen nneḍni am mammec d asen iwca Arruḥ ad zzaysen neṭqen. 
5Di Urcalim tuɣa zeddɣen Wudayen, iryazen inni ittweqqaren 

Arebbi, zi marra řegnus inni iǧan sadu ujenna. 6Umi ikkar zzhir-a, 
imun řɣaci uca ittebhet, minzi kuř ijj tuɣa ittesřa asen ssawařen s 
yiřes nnes. 7Dehcen ttbehten marra, nnan jarasen “Ma war ǧin marra 
ina inni i din issawařen d Ijaliliyyen? 8Mammec d asen nesřa neccin, 
kuř ijj zzayneɣ s yiřes nnes i zi d netwaxřeq: 9Ibartiyyen d Imidiyyen 
d Ilamiyyen d imezdaɣ n Misubutamiya d Yahudiyya d Qabadukiya 
d Bunṭus d Asiya 10d Frixiya d Bamfiliya d Miṣra d marra jwayeh n 
Libiya ɣar Qayrawan uřa d Irumaniyyen i da izeddɣen, ammu inni d 
Udayen am inni idewřen d imɛacaren n Wudayen, 11uřa d Ikritiyyen d 
Waɛraben, aqqa neccin nesřa asen ssawařen s yiřes nneɣ x řexdayem 
timeqqranin n Arebbi!” 12Marra ttbehten uca iweddar asen ckun, 
qqaren ijj i wenneḍni “Min ixs ad yini man aya?” 13Inneḍni maca 
sthezzan, nnan “Nitni ccuren s binu amiẓid.” 

Buṭrus ittḥeddet řɣaci 
14Maca Buṭrus ikkar ak-d ḥidɛac uca issgaɛɛed tmijja nnes, inna 
“Kenniw, a iryazen d Udayen u marra imezdaɣ n Urcalim, ittxeṣṣ 
ad yiři itwassen man aya jarawem, wcem amezzuɣ i wawařen inu. 
15Minzi iwdan-a war scaren ca am mammec d awem ittɣiř, minzi 
aqqa-tt d tasaɛɛet d třata n wass. 16Maca aya min itwannan zeg 
umkacaf Yuwil 

17‘Arebbi iqqar, ad yiři deg wussan ineggura, 
aqqa ad farrɣeɣ zi Arruḥ inu x marra iwdan, 

ad kacfen iḥenjiren d tḥenjirin nwem 
uca ibřiɣen nwem ad xasen-d iḍar řewḥiy 

uca iwessura nwem ad arjan tirja. 
18Uřa x isemɣan inu u x tiyya inu 

ad farrɣeɣ zi Arruḥ inu deg wussan nni uca ad kacfen. 
19Ad wceɣ lmuɛjizat deg ujenna sennej 

uřa d řeɛřamat x tmurt swadday: 
idammen d tmessi d řefwar n ddexxan. 

20Ad tedweř tfuct ɣar taǧest d tziri ɣar idammen 
qbeř i d ɣa yas wass imɣaren iɛuǧen n Arebbi 

   uca marra wi i ɣa iřaɣan s isem n Arebbi 
                                   ad injem.’         Juw. 2:28-32 



226

2:28  Sbḥ. 16:8-11   2:29 2 Sam. 7:12,13; Sbḥ. 132:11   2:35 Sbḥ. 110:1

ŘEXDAYEM N IMAZANEN  2

 22A iryazen n Israyil, sřem awařen-a, Yeccu Nnaṣiri, aqqa-t d 
bnadem i d awem itwasscanen zi Arebbi s řeɛjayeb d lmuɛjizat d 
řeɛřamat i yegga Arebbi s ufus nnes di řwesṭ nwem am mammec 
tessnem kenniw ɛawed. 23D wa, wenni i din itwasellmen ɛlaḥsab 
řxaḍar n Arebbi iɛewwřen d tmusna nnes qbeř, aqqa tiwyem t u 
tsemmarem t x ṣṣalib s ifassen n lkuffar uca tenɣim t, 24aqqa d 
wenni issnekkar it-id Arebbi am issbeɛɛed řewjaɛ n řmewt umi 
war tuɣi izemmar ad zzayes itwaṭṭef netta. 25Minzi Dawud inna xas 
‘Tuɣa ttwařiɣ Sidi zzati di kuř amur, aqqa-t x yeffus inu ḥima war 
ttmeyyiřeɣ. 26X uyenni ifarḥ uř inu uca iřes inu isřiwřiw, wah, uřa d 
aysum inu ad tareyyeḥ s usitem, 27minzi war tettejjid řeɛmar inu di 
řaxart uřa war tettejjid Amqeddas nnek ad ikiccu. 28Cek tessecned 
ayi ibriden n tudart, cek teccured ayi s řefraḥet s uɣembub nnek.’  
 29A iryazen tawmat, aqqa teɛdeř ayi ad awem ssiwřeɣ s bṭayṭay x 
jedditneɣ Dawud belli aqqa immut, itwanḍeř uca anḍeř nnes aqqa-t 
ɣarneɣ ař ass-a.  30Umi netta tuɣa d amkacaf, issen belli Arebbi ijjuǧ 
as s ict n tjaǧit belli ad as igg - zi řɣiǧet n tɛeddist tameẓyant nnes 
- Lmasiḥ ɛlaḥsab aysum uca ad t issɣim x řkursi n řɛarc nnes, 31x 
uyenni tuɣa netta izwar iẓra u issiweř x tnukra n Lmasiḥ belli řeɛmar 
nnes war itwasseɛdu ca ɣar řaxart uřa d aysum nnes war ittkicca. 
32Yeccu wanita aqqa issnekkar it-id Arebbi u neccin marra d řechud 
x man aya. 33Umi itwassgaɛɛed netta s yeffus afusi n Arebbi, iṭṭef 
řwaɛd n Arruḥ Iqeddsen zi Tbabat, aqqa ifarreɣ it xenni am mammec 
tettwařam u tettesřam řexxu. 34Minzi Dawud war igaɛɛed ca ɣar 
ijenwan, maca netta simant nnes iqqar ‘Inna Sidi i Sidi inu ‘Qqim 
x yeffus inu, 35ař i d ɣa ggeɣ řeɛdyan nnek d tanebdat sadu iḍaren 
nnek.’  36S tidett ad tessen marra taddart n Israyil nican, belli Arebbi 
igg it d Sidi d Lmasiḥ, Yeccu wanita, wenni tṣellbem kenniw.”
  37Řami sřin man aya, tudef asen deg wuř nsen daxeř, nnan i 
Buṭrus u i imazanen inneḍni “Min i ɣa negg, a iryazen tawmat?” 
38Inna asen Buṭrus “Tubem, ejj kuř ijjen zzaywem ad itwasseɣḍeṣ s 
yisem n Yeccu Lmasiḥ i weɣfar n ddnub uca ad tqebřem tamewci n 
Arruḥ Iqeddsen. 39Minzi řwaɛd i kenniw u i tarwa nwem u i marra 
inni iǧan ɣar řaggwaj, marra inni x i d ɣa iřaɣa Sidi Arebbi nneɣ.” 
40Uca s wawařen nneḍni aṭṭas tuɣa isseqneɛ u iɛřem asen, iqqar 
“Jjem kenniw ad tnejmem zi taṣiřet-a iɛewwjen.” 41Inni iqebřen 

awař nnes s řefraḥet twassɣeḍṣen uca ttmarnin-d deg wass nni 
ɛřaḥař teřt ařaf n řeɛmur. 

Amuni n řmumenin 
42Nitni qqimen ṣbaren di tɣuri n imazanen d tmunt d tarezzit n 
weɣrum u di tẓaǧitin. 43Tudef tiggwudi di kuř řeɛmar uca msarent 
lmuɛjizat d řeɛřamat aṭṭas s ifassen n imazanen. 44Marra inni 
yumnen tuɣa-ten jmiɛ, tuɣa ɣarsen kuřci icarc. 45Tuɣa zznuzan 
agra d řeɛweč nsen uca beṭṭan man aya x marra ɛlaḥsab min iḥdaj 
kuř ijj. 46Tuɣa ttmunen kuř ass di taddart iqeddsen s dmam d ijjen, 
ttarezzan aɣrum di tudrin, ttetten jmiɛ s řefraḥet u s wuř iṣfa, 
47ssemɣaran di Arebbi u tuɣa ttetwassɛizzen ɣar marra iwdan. Kuř 
ass tuɣa Sidi yarenni ɣar tmesmunt inni ittnejmen. 

Asgenfi n ij n weryaz d aneḍbař 

3 1Buṭrus d Yuḥanna jmiɛ gaɛɛden ɣar taddart iqeddsen di tsaɛɛet 
n tẓaǧit tenni d wiss tesɛa (=tasaɛɛet tuɣa-tt d třata awarni ḍḍhur). 

2Tuɣa din ij n weryaz d aneḍbař zeg uɛeddis n yemmas, arbun t 
uca ssɣiman t kuř ass ɣar tewwart n taddart iqeddsen umi qqaren 
‘tawwart taṣebḥant’ ḥima ad ittar ṣṣedqet zeg inni ittadfen ɣar 
taddart iqeddsen. 3Aqqa wa, umi iẓra belli Buṭrus d Yuḥanna xsen 
ad adfen ɣar taddart iqeddsen, ittar zzaysen ṣṣedqet. 4Inḍar dayes 
tiṭṭawin nnes Buṭrus ak-d Yuḥanna, inna as “Xẓar dayneɣ.” 5Netta 
iqceɛ daysen, ittraja ad zzaysen iṭṭef ca. 6Inna as Buṭrus “Nnuqart d 
wureɣ war ɣari ǧin, maca min ɣari d man aya i d ac wciɣ s yisem n 
Yeccu Lmasiḥ Nnaṣiri! Kkar, tuyured!” 7Iṭṭef it zeg ufus nnes afusi 
uca issnekkar it. Řexdenni menɛen iḍaren nnes d ticeɛbin nnes, 
8ingez uca ibedd x iḍaren, iggur uca yudef akidsen ɣar taddart 
iqeddsen, iggur, ineggez, issemɣara di Arebbi. 
 9Marra iwdan ẓrin t iggur issemɣara di Arebbi, 10ssnen aqqa netta 
d wenni tuɣa ittɣiman ittettar ɣar ‘tewwart taṣebḥant’ n taddart 
iqeddsen uca nitni dewřen ccuren s wedhac d utebhet x min d 
as imsaren. 11Am tuɣa aryaz aneḍbař, wenni tuɣa itwassgenfan, 
icebbar di Buṭrus d Yuḥanna, xenni dduqqzen xasen marra iwdan 
di řemraḥ umi qqaren akulwar s ibilaren n Sulayman, ttbehten. 

Buṭrus ittbarreḥ s Lmasiḥ 
12Umi iẓra Buṭrus aya, yarr-d x weydud “A iryazen n Israyil, min 
kenniw ideɛwen tettbehtem s uya? Mayemmi dayneɣ tejɛarem 
axmi s jjehd nneɣ niɣ s uweqqar nneɣ n tcuni narr it iggur? 13Arebbi 
n Ibrahim d Isḥaq d Yaɛqub, Arebbi n řejdud nneɣ, aqqa issɛuǧa 
aḥenjir amsexxar nnes Yeccu wenni tsellmem u tenkarem arendad 
n Bilaṭus wenni tuɣa iḥekkem belli icuwwar ad as arxun. 14Maca 
kenniw aqqa tenkarem Amqeddas Amseggad, tzawgem ad awem 
immewc weryaz aqettař.  15uca tenɣim amgewwad n tudart, wenni d 
issnekkar Arebbi zeg imettinen, aqqa neccin d řechud x man aya. 16S 
liman deg isem nnes, isem nnes aqqa issejhed wa wenni tettwařam, 
tessnem t, u liman i zzayes d ikkin aqqa iwc as agenfi ikmeř zzatwem 
marra. 17Řexxu, a awmaten, necc ssneɣ, aqqa kenniw teggim man aya 
am tjehřem, amenni ggin ɛawed imeqqranen nwem. 18Maca Arebbi 
aqqa ikemmeř ammu min tuɣa issizwar ixebbar xas s uqemmum n 
marra imkacafen belli Lmasiḥ iggur ad iweddeb. 19X uyenni tubem, 
tɛeqbem ɣar webrid ḥima ad awem itwamseḥ ddnub nwem uca xenni 
ad d asen wussan n ufewwej zi jjihet n Arebbi 20uca ad issekk Yeccu 
Lmasiḥ wenni tuɣa itwabarreḥ zzayes qbeř i kenniw. 21Aqqa ittxeṣṣ 
as i ujenna ad iqbeř wanita ař ussan n weɛdař n marra timesřayin 
mixef tuɣa issawař Arebbi s uqemmum n marra imkacafen nnes 
iqeddsen zi zman. 22Aqqa Musa inna i řejdud

‘Sidi, Arebbi nwem, ad awem-d issnekkar 
ij n umkacaf amecnaw necc zeg wawmatwem. 

I netta umi i ɣa tesřem 
                       di marra mixef d awem i ɣa issiweř.’     Tiř. 18:15, 19 

23Ad yiři belli kuř řeɛmar i war isřin ɣar umkacaf-a ad itwasshellek 
zeg weydud. 24Marra imkacafen zi Samwil d marra inni it-id ixeřfen, 
mecḥař tuɣa ssiwiřen, aqqa nitni izwaren barrḥen s wussan-a 
ɛawed. 25Kenniw d tarwa n imkacafen u n řɛahd i igga Arebbi ak-d 
řejdud nwem řami tuɣa iqqar i Ibrahim

 ‘S zzariɛet nnek ad twabarkent marra tiqebbař n tmurt.’ 
Amz. 12:3, 18:18, 22:18, 26:4, 28:14; Gal. 3:8 

26Ařami d issnekkar Arebbi aḥenjir amsexxar nnes Yeccu, issekk it-
id ɣarwem i kenniw imezwura maḥend ad awem ibarek umi d yarra 
kuř ijjen zzaywem ad iwc s weɛrur i řɣar nnes.” 

Buṭrus d Yuḥanna zzat i lmeḥkama tameqqrant n Wudayen 

4 1Am tuɣa ssawařen ak-d iwdan, xeccen-d xasen ikehhanen 
ak-d umeqqran x taddart iqeddsen d Iṣaduqiyyen, 2tuɣa 

xeyyqen minzi nitni tuɣa sseřmaden iwdan u ttḥeddeten s tnukra 
n Yeccu zeg imettinen. 3Uca ssarsen xasen ifassen uca ḥebbsen ten 
ař tiwecca nnes minzi tuɣa tewḍa-d tmeddit. 4Aṭṭas zeg inni isřin 
awař-a umnen u řqedd n yeryazen yiweḍ-d ɛřaḥař xemsa ařaf. 
5Di tiwecca nnes imsar belli imeqqranen nsen d imɣaren nsen d 
imseřmaden nsen n idlisen munen di Urcalim 6ak-d Hannan, azeǧif 
n ikehhanen, d Qayafa d Yuḥanna d Aliksandir d marra inni tuɣa d 
iqqarṣen zi řaǧ n uzeǧif n ikehhanen. 7Umi ten ssbedden di řwesṭ, 
sseqsan ten “S man jjehd niɣ s man isem i teggim aya?” 8Řexdenni 
inna asen Buṭrus iccuren s Arruḥ Iqeddsen, “A imeqqranen n 
weydud d imɣaren n Israyil! 9Mařa ass-a tesseqsam aneɣ x řxar i 
itwaggen i ij n umehřuc u s min zi idweř iggenfa, 10ittxeṣṣ ad tessnem 
marra kenniw d marra aydud (=cceɛb) n Israyil belli wanita ibedd 
zzatwem iṣeḥḥ s isem n Yeccu Lmasiḥ Nnaṣiri, wenni tṣellbem d 
wenni d issnekkar Arebbi zeg imettinen, aqqa zzayes i imsar man 
aya. 11D wa d aẓru i itwasseḥqaren zzaywem, a ibennayen, aqqa d 
wenni idewřen d azeǧif n teɣmart.  12Asenjem war iǧi s ijjen nneḍni 
minzi war din isem nneḍni sadu ujenna i immewcen i iwdan ḥima 
ad zzayes nenjem.” 13Ařami ẓrin taryast n Buṭrus d Yuḥanna uca 
ufin belli nitni d iwdan iḥafiyyen d iqubbaniyyen, aqqa ttbehten 
uca ɛeqřen belli nitni tuɣa-ten ak-d Yeccu. 14Uca umi ẓrin bnadem 
i tuɣa iggenfan ibedd akisen, war ufin min i ɣa inin x man aya. 15U 
awarni řami ten umaren ad ffɣen barra i lmeḥkama tameqqrant 
n Wudayen, mcawaren ak-d wayawya, 16nnan “Min i ɣa negg s 
iwdan-a? Minzi aqqa iban-d mliḥ i marra imezdaɣ n Urcalim belli 
řeɛřamet temsar s ufus nsen, war nzemmar ad tt nenkar. 17Maca 
ḥima war itwabarreḥ ktar jar weydud, ad ten nessiggwed ḥima 
war ttɣimin ad ssiwřen uřa ak-d ijj n bnadem di ṭṭweɛ n isem-a.” 
18Awarni řami xasen-d řaɣan, weṣṣan ten maḥend war ssiwiřen war 

sseřmaden ɛemmarṣ ɛad di ṭṭweɛ n isem n Yeccu. 19Maca Buṭrus 
d Yuḥanna arrin-d xasen, nnan “Ḥekmem kenniw, ma iḥiqq zi 
jjihet n Arebbi maḥend ad nseř ktar i kenniw x Arebbi, 20minzi war 
nzemmar ad neqqim war nessiwiř x min neẓra u x min nesřa.” 
21Maca nitni ssiggwden ten ɛad ktar, xenni jjin ten ad raḥen, ařmi 
war ufin min zi ten i ɣa ɛaqben zi ssibbet n iwdan. Minzi marra nitni 
tuɣa ssemɣaran di Arebbi x min imsaren, 22minzi bnadem i dayes 
itwagg řeɛřamet-a n ugenfi tuɣa ɣares ktar zi arebɛin iseggwusa. 

Taẓaǧit n řmumenin 
23Awarni řami d asen arxun, ruḥen nitni ɣar inni iǧan nsen uca 
xebbaren ten s marra min d asen nnan arruyas n ikehhanen d 
imɣaren n weydud. 24Umi sřin aya, ssgaɛɛden tmijja nsen ɣar Arebbi 
s dmam d ijjen, nnan “A Sidi n marra, cek d wenni iggin ajenna d 
tmurt d řebḥar d marra min dayes, 25cek d wenni innan s uqemmum n 
uḥenjir amsexxar nnek Dawud

‘Mayemmi ɣewwɣen řegnus u mayemmi xarrṣen iwdan di min ixwan? 
26Aqqa kkaren ijeǧiden n ddunnit jmiɛ uca imeqqranen munen 

          ḍidd n Sidi uřa ḍidd n Lmasiḥ nnes.’   Sbḥ. 2:1,2 

27Minzi s tidett aqqa Hirudus d Bunṭiyus Bilaṭus d řegnus d weydud n 
Israyil munen x uḥenjir amsexxar amqeddas nnek Yeccu wenni umi 
tmesḥed 28ḥima ad ggen marra min tuɣa izwar ineyyec ufus nnek d cwar 
nnek ad yiři. 29Řexxu, a Sidi, xẓar ɣar usiggwed nsen uca ewc i isemɣan 
nnek ḥima ad ssiwřen s wawař nnek s marra taryast 30am tesswizzded 
afus nnek i usgenfi u ḥima ad msarent řeɛřamat d lmuɛjizat s yisem 
n aḥenjir amsexxar nnek amqeddas Yeccu.” 31Awarni řami kemmřen 
taẓaǧit, inhezz wemcan i di tuɣa munen u marra dewřen ccuren s 
Arruḥ Iqeddsen, ssawařen s wawař n Arebbi s teryast. 

Tamesmunt tamezwarut n Lmasiḥ  
32Řɣaci n inni yumnen tuɣa s wuř d řeɛmar d ijjen uca uřa d ijj war 
iqqar belli min tuɣa ɣares aqqa i netta weḥdes waha, maca nitni carcen 
di kuřci jarasen. 33Tuɣa imazanen cehhden s ij n jjehd imɣar x tnukra 
n Sidi Yeccu uca tiweḍ-d nniɛmet temɣar x marra nitni, 34uca war tuɣi 

jarasen uřa d ijj dayes řexṣeṣ, minzi marra inni ɣar iǧa iyyaren niɣ 
tudrin zznuzan ten uca ttawyen-d ttaman n min zznuzan, 35ssrusan 
t ɣar iḍaren n imazanen uca bḍan i kuř ijj ɛlaḥsab min tuɣa iḥwaj. 
36Yusis wenni umi řaɣan imazanen Barnabas, min ixs ad yini ‘mmis n 
usfewwej’, netta zi teqbič n Lawi, ixřeq di Qubrus, 37tuɣa ɣares ij n iyyar, 
izzenz it uca yiwi-d tmenyat, issars itent ɣar iḍaren n imazanen. 

Řḥukm x Ananiyas d Saffira 

5 1Ij n weryaz qqaren as Ananiyas d temɣart nnes Saffira zzenzen 
ca zeg wagra nsen. 2Netta iksi i yixef nnes zi tmenyat n ttaman n 

wagra, am tessen temɣart nnes, uca yiwi-d ict n tesɣart zzayes, issars 
itt ɣar iḍaren n imazanen. 3Inna as Buṭrus “A Ananiyas, mayemmi 
iccur Cciṭan uř nnek ḥima ad tessxarqed x Arruḥ Iqeddsen u ḥima 
ad teksid i yixef nekk zi tmenyat n iyyar? 4Maɛlik war tezzenzed 
iyyar, ma war ittiři ɛad nnek, xenni ɛad umi t tezzenzed, ma war 
tuɣi ttaman nnes ɛad deg ufus nnek? Min cek ideɛwen tettegged 
deg wuř nnek man aya? Aqqa cek war tessxarqed ca x iwdan maca 
x Arebbi.” 5Umi isřa Ananiyas awař-a iwḍa di tmurt, iffeɣ as buḥbeř 
uca tedweř tiggwudi temɣar x marra inni isřin x man aya. 6Kkaren 
ibřiɣen, cefnen t uca ksin t ɣar barra, neḍřen t. 7Xenni, umi ɛdunt 
ɛřaḥař třata n tsaɛɛetin, tudef-d temɣart nnes, war tessin min 
imsaren. 8Yarr-d xas Buṭrus “Ini ayi, ma aqqa tezzenzem iyyar s 
wanect uya?” Tenna as “Wah, s wanect uya.” 9Inna as Buṭrus “Min 
kenniw ideɛwen tettafqem jarawem maḥend ad tjarrbem Arruḥ n 
Arebbi? Xẓar, aqqa iḍaren n yinni ineḍřen aryaz nnem ɣar tewwart, 
ad cem ksin barra ɛawed.” 10Řexdenni tewḍa ɣar iḍaren nnes uca 
temmut, udfen-d ibřiɣen nni, ufin tt temmut, ksin tt ɣar barra uca 
neḍřen tt zzat i weryaz nnes 11Tedweř tiggwudi temɣar ɣar marra 
tamesmunt d ɣar marra inni isřin man aya. 

Řeɛřamat d lmuɛjizat s ifassen n imazanen 
12Msarent waṭṭas n řeɛřamat d lmuɛjizat jar iwdan s ifassen n imazanen 
uca marra nitni tuɣa munen s wuř d ijjen deg ukulwar n Sulayman 
ak-d ibilaren. 13Maca zeg inni iqqimen war izɛim ḥed ad kisen igg 
azeǧif, maca iwdan weqqaren ten aṭṭas. 14Mmarniyen-d ktar ɛad ɣar 
inni yumnen di Arebbi, ij n ubarru n yeryazen d temɣarin, 15ařami tuɣa 

kessin imehřac barra ɣar zznaqi, ssrusan ten x qamat d teswit ḥima 
xmi i d ɣa yas Buṭrus balak ad tekk mɣir tiři nnes x ijj zzaysen. 16Ineyru 
ɛawed řɣaci zi tneddam i d as-d innḍen i Urcalim, iwyen-d imehřac d 
inni itwamarrten zi řaryaḥ imengas uca marra ggenfan. 

Afekki n Buṭrus d Yuḥanna zi řeḥbes 
17Ikkar uzeǧif n ikehhanen d marra inni iǧan akides, aqqa nitni zi 
tebridt n Iṣaduqiyyen uca dewřen ccuren s řeḥsed, 18ssarsen ifassen x 
imazanen, ggin ten di řeḥbes n řgens. 19Maca ij n lmalak n Sidi yarzem 
tiwwura n řeḥbes s ǧiřet, issuffeɣ iten ɣar barra, inna 20“Ruḥem, xenni 
tbeddem di taddart iqeddsen, siwřem i weydud s marra awařen n 
tudart-a.” 21Awarni řami sřin aya, udfen ɣar taddart iqeddsen ɣar 
ṣṣbeḥ, bdan sseřmaden. Maca řami d yusa uzeǧif n ikehhanen d yinni 
akis iǧan, xenni řaɣan nitni x lmeḥkama tameqqrant n Wudayen u 
x marra imɣaren n ayt n Israyil uca ssekken ixeddamen nsen ɣar 
řeḥbes ḥima ad ten-d awyen. 22Maca imxazniyyen umi d usin, war 
ten ufin ca di řeḥbes, ɛeqben, xebbaren s man aya, 23qqaren “Aqqa 
nufa řeḥbes ibelleɛ mliḥ u iɛessasen bedden barra ɣar tewwura maca 
umi narzem, war din nufi ḥed daxeř.” 24Řami isřa umeqqran n řɛeskar 
n taddart iqeddsen d arruyas n ikehhanen awařen-a, iweddar asen 
min i ɣa ggen. 25Uca yusi-d ijjen ixebbar iten, iqqar “Xẓar, iryazen 
inni i teggim di řeḥbes, aqqa bedden di taddart iqeddsen, sseřmaden 
iwdan!” 26Řexdenni iruḥ din řqebṭan n řɛeskar ak-d imxazniyyen, 
iwyen ten-d, maci s uɣiř minzi tuɣa ggweden zeg iwdan ḥima war 
zzayes ttetwaḥejjaren. 27Umi ten-d iwyen, ssbedden ten zzat i 
lmeḥkama tameqqrant n Wudayen. Isseqsa ten uzeǧif n ikehhanen, 
iqqar 28“Ma war kenniw nweṣṣi maḥend war tessɣaram s yisem-a, 
xẓar, aqqa kenniw teccurem Urcalim s tɣuri nwem, kenniw texsem 
ad xaneɣ tarrem idammen n bnadem-a.” 29Maca Buṭrus d imazanen 
arrin-d, nnan “Ittxeṣṣ ṭṭaɛet i Arebbi ktar zi tenni n iwdan. 30Arebbi 
n řejdud nneɣ issnekkar-d Yeccu wenni tenɣim kenniw, tuyrem t x 
tefrewt. 31S ufus nnes afusi aqqa issgaɛɛed Arebbi wanita d amgewwad 
d amsenjem ḥima ad iwc ttubet d weɣfar n ddnub i Israyil. 32Neccin 
d řechud x man aya uca uřa d Arruḥ Iqeddsen i yewca Arebbi i inni 
i d as iṭṭaɛan.” 33Řami sřin aya, hajen aṭṭas uca bdan ttemcawaren 
ḥima ad ten nɣen. 34Maca ij n Ufarisi qqaren as Gamaliyal, netta d 

amseřmad n ttawrat, wenni tuɣa itwaweqqar zeg iwdan marra, 
ikkar-d di lmeḥkama tameqqrant n Wudayen, yumur ḥima ad nedhen 
imazanen ɣar barra i cwayt n řweqt. 35Inna asen “A iryazen n ayt n 
Israyil, xẓarem mliḥ min i ɣa teggem s iwdan-a.” 36Minzi qbeř ussan-a 
tuɣa ikkar Tuddas, inna aqqa netta d ca, řeṣqen dayes ɛřaḥař ca n 
arebɛa meyya n yeryazen, aqqa nɣin t u marra inni tuɣa t iḍeffaren, 
dewřen twazeǧɛen, ikemmeř array nsen. 37Awarni man aya ikkar 
Yahuda Ajalili deg wussan n uzemmem, indeh awarni as ij n ubarru 
n iwdan iɣewwɣen, maca uřa d wa itwahellek uca inni it-id iḍfaren, 
dewřen twazeǧɛen. 38Řexxu ad awem iniɣ, ḥḍam ixef nwem zeg 
iwdan-a, jjem ten ad raḥen, minzi mařa cwar-a niɣ řxedmet-a zeg 
iwdan, xenni ad iqḍa, 39maca mařa tuɣa-t zi Arebbi, war tzemmarem 
ad t tarzem ḥima kenniw war tetwafim d inni ittmenɣan ak-d Arebbi 
ɛawed.” 40Xenni ggin as array uca awarni řami d řaɣan x imazanen 
ɣarsen, hettken ten s urekkuḍ, ɛeřmen asen ḥima war ssiwiřen s isem 
n Yeccu, xenni arxun asen. 41Nitni ruḥen zi lmeḥkama tameqqrant, 
farḥen řami ufin belli nitni twaḥesben ad sdaheǧen abehdeř di ṭṭweɛ 
n yisem nnes. 42Uca war ssbedden ca ad ssřemden kuř ass di taddart 
iqeddsen u di tudrin, barrḥen s Yeccu Lmasiḥ. 

Řixḍaret n sebɛa n yeryazen i tsexxart 

6 1Řami tuɣa ktaren imeḥḍaren aṭṭas deg wussan nni, aqqa Udayen 
inni ɣarsen řḥarḍ n Iyunaniyyen ɛeksen Iɛibraniyyen minzi tijjař 

nsen farrḍen daysent di tsexxart n zzad n kuř ass. 2Tenɛac n imazanen 
řaɣan x ubarru n imeḥḍaren maḥend ad munen, nnan “War iɛeddeř 
ad nsexxar ṭṭwabeř i macca am nettejja deg wawař n Arebbi. 
3Xẓarem, a awmaten, xḍarem sebɛa n yeryazen zzaywem inni ɣar 
teǧa chadet tecna, ccuren s Arruḥ Iqeddsen d tiɣit, maḥend ad ten 
nkellef s tmesřact-a. 4Maca neccin ad neṣbar di tẓaǧit u di tsexxart n 
wawař.” 5Iɛjeb wawař-a i marra řɣaci uca nitni ixḍaren Stifanus, ij n 
weryaz iccuren s liman d Arruḥ Iqeddsen, xenni Filibbus d Bruxuru 
d Nikanur d Timun d Barminas d Nikulas ij n umɛacar n Wudayen zi 
Antiyuxiya. 6Ssbedden ten qibač i imazanen uca nitni, awarni řami 
ẓẓuǧen, ssarsen xasen ifassen nsen. 7Tuɣa awař n Arebbi iggam d 
řqedd n imeḥḍaren di Urcalim tuɣa imeqqar aṭṭas uca ij n ubarru d 
ameqqran zeg ikehhanen idweř iṭṭaɛ i liman. 

Uḍuf n Stifanus 
8Stifanus, am tuɣa iccur s liman d jjehd, tuɣa ittegg lmuɛjizat d 
řeɛřamat mɣarent jar iwdan. 9Maca ca n yinni iǧan zeg usinagug 
qqaren as asinagug n ‘iḥurriyyen’ u ca n Isiriniyyen (=inni iǧan zi Sirini 
niɣ Qayrawan) u ca n Iliksandriyyen (=inni iǧan zi Aliksandriyu) uřa d 
ca n inni iǧan zi Kilikiya d Asiya, tuɣa ttqacaḥen Stifanus. 10War 
zemmaren ad ɛeksen tiɣit d Arruḥ i zi tuɣa issawař. 11Řexdenni 
ɛarrnen iryazen maḥend ad inin “Aqqa nesřa asen, ssawařen 
s wawařen iceqqfen di Musa u di Arebbi.” 12Aqqa ssɣewwɣen 
weydud d imɣaren n weydud d imseřmaden n idlisen uca umi xas-d 
dduqqzen, ṭṭfen t, nedhen t ɣar lmeḥkama tameqqrant n Wudayen. 
13Ggin řechud issxarriqen, inni innan “Bnadem-a war issbeddi ad 
iceqqef deg wemcan-a iqeddsen u di ttawrat, 14minzi nesřa as iqqar 
belli Yeccu Nnaṣiri wanita ad ihdem amcan-a, ad ibeddeř ṭṭbayeɛ 
i d aneɣ iwca Musa.” 15Marra inni ɣar iǧa řkursi di lmeḥkama 
tameqqrant n Wudayen, umi d as ḥekkaren s tiṭṭawin nsen, ẓrin 
aɣembub nnes amecnaw aɣembub n ij n lmalak. 

Stifanus ittḥeddet Udayen s Arruḥ Iqeddsen 

7 1Azeǧif n ikehhanen inna “Ma man aya d tidett?” 2Netta inna 
“A kenniw, a iryazen, aytma d ibabaten, sřem. Arebbi n uɛuǧi 

iḍhar i jedditneɣ Ibrahim am tuɣa ɛad di Misubutamiya, qbeř mma 
ad izdeɣ di Ḥaran 3uca netta inna as

‘Ffeɣ zi tmurt nnek u zi řaǧ nnek, as-d ɣar ict n tmurt 
                  tenni d ac i ɣa ssecneɣ.’         Amz. 12:1 

4Řexdenni iffeɣ zi tmurt n Ikaldaniyyen uca izdeɣ di Ḥaran. Ssenni, 
awarni řami immut babas, Arebbi issmuṭi it-id ɣar tmurt-a i di 
tzeddɣem řexxu. 5Netta war d as iwci ca dayes řwart uřa d ijj n 
usurif n uḍar, maca iwaɛd ad as tt iwc d agra i netta u i zzariɛet 
nnes awarni as, am war tuɣi ɣares ɛad mmis. 6Issiweř Arebbi ammu 
belli ad tiři zzariɛet nnes d inewjiwen deg ict n tmurt teɣribt, ad ten 
arren d isemɣan, ad daysen ɣezzan arebɛa meyya n iseggwusa. 7Uca 
řgens i d as i ɣa yiřin d isemɣan, ad t ḥasbeɣ, inna Arebbi. Awarni 
man aya ad ffɣen, ad ayi ɛebden deg wemcan-a. 8Netta iwc as řɛahd 

n wextan. Ammu d ijja Isḥaq uca ixten it deg wass wiss tmenya uca 
Isḥaq ijj-d Yaɛqub, Yaɛqub ijj-d tenɛac n řejdud imezwura. 9Řejdud 
imezwura ɣarren zi Yusef uca zzenzen t di Miṣra maca Arebbi 
tuɣa-t akis, 10issenjem it zi marra řeḥṣarat nnes, iwc as nniɛmet d 
tiɣit qibač i Firɛun, ajeǧid n Miṣra wenni igg it d amḍebbar x Miṣra 
u x marra taddart nnes. 11Xenni yusi-d řaẓ x marra tamurt n Miṣra 
d Kanɛan, ict n řeḥṣart temɣar, war ufin řejdud nneɣ min i ɣa ccen. 
12Maca umi isřa Yaɛqub belli aqqa din irden di Miṣra, issekk řejdud 
nneɣ din i umur amezwaru. 13Deg umur wiss tnayen isseḍhar Yusef 
ixef nnes i aytmas uca Firɛun yargeb x řaǧ n Yusef. 14Issekk Yusef, 
yumur maḥend ad d yas babas d marra řaǧ nnes, xemsa u sebɛin 
n řeɛmur. 15Ihwa-d Yaɛqub ɣar Miṣra, immut netta d řejdud nneɣ. 
16Iwyen ten ɣar Cakim, ssarsen ten deg wenḍeř wenni isɣa Ibrahim 
s ij n ttaman n nnuqart zi ayt n Ḥamur, babas n Cakim. 17Maca ařami 
tuɣa teggur ad d taweḍ řweqt n řɛahd i tuɣa iwaɛd zzayes Arebbi 
i Ibrahim, tuɣa iggam weydud uca idweř imɣar di Miṣra 18ařami d 
yusa ujeǧid nneḍni tuɣa war issin Yusef. 19Wanita tuɣa istenfaɛ zi 
řgens nneɣ uca iɣezza x řejdud nneɣ, ittegg xasen bessif maḥend 
ad nḍaren iseyman nsen ḥima war ttɣimin ad ddaren. 20Di řweqt 
nni ixřeq-d Musa, tuɣa dayes aẓri imɣar qibač Arebbi. Sseymen t di 
taddart n babas teřt n iyuren. 21Řami itwammenḍar, teksi t d mmis 
yeǧis n Firɛun, tesseyem it d mmis i yixef nnes. 22Itwassɣar Musa 
di marra tiɣit n Imiṣriyyen uca tuɣa ittqedda x wawař u x min tuɣa 
ittegg. 23Ařami ɣares idweř arebɛin n iseggwusa, iḍar-d xas deg wuř 
nnes maḥend ad yarzu aytmas n ayt n Israyil. 24Umi iẓra ijjen zeg 
aytmas itwaḍřem, iṣṣar xas, intaqem wenni tuɣa itwaḍeřmen uca 
inɣa Amiṣri. 25Ittɣiř as, belli tawmat nnes ad fehmen aqqa Arebbi 
ad asen iwc asenjem s ufus nnes, maca nitni war fhimen. 26Deg wass 
wiss tnayen iḍhar asen-d, řami tuɣa ttmenɣan, iɛřem asen maḥend 
ad messeṣřaḥen, iqqar “A iryazen, kenniw d awmaten, mayemmi 
tɛeddam ijjen x wenneḍni?” 27Wenni tuɣa ittɛeddan x umqarreb 
nnes, iɛarn it, inna

 ‘Wi cek iggin xaneɣ d řqaḍi? 
28Ma texsed ad ayi tenɣed 

                     am mammec tenɣid iḍennaḍ Amiṣri?’    Ufɣ. 2:14 

29Yarweř Musa di ssibbet n wawař-a uca idweř d anewjiw di tmurt n 
Midiyan mani d yejja tnayen iḥenjiren. 30Umi ɛdun arebɛin n iseggwusa, 
iban as-d ij n lmalak n Arebbi di řexřa n wedrar n Sinayi di tmessi 
itteḥduduqen di tabɣa. 31Umi iẓra Musa man aya, ittebhet s min iẓra, 
iruḥ din ḥima ad yarzu x man aya, xenni tusi-d ɣares tmijja n Arebbi. 

32‘Necc d Arebbi n řejdud nnek Ibrahim, 
                       Arebbi n Isḥaq u Arebbi n Yaɛqub.’     Ufɣ. 3:6,15

Ibda Musa ittarjiji aṭṭas, war izɛim ad dayes ixẓar.  33Inna as Arebbi

‘Kkes sandaliyat nnek zeg iḍaren nnek, 
minzi amcan mani tbedded d tamurt tqeddes. 

34Aqqa ẓriɣ aɣezzi n weydud inu di Miṣra uca sřiɣ i uzehhar nsen, 
ḍareɣ-d ḥima ad ten ssnejmeɣ. Uca řexxu, as-d da, 

                           ad d cek ssekkeɣ ɣar Miṣra.’            Ufɣ. 3:5-10 

35Musa wanita, wenni nkaren nitni umi nnan ‘Wi cek iggin xaneɣ d 
arrays d řqaḍi?’, wanita issekk it Arebbi d arrays d amsellek s ufus 
n lmalak wenni d as-d iḍharen di tabɣa. 36Wanita issuffeɣ iten zi 
Miṣra am igga lmuɛjizat d řeɛřamat di tmurt n Miṣra u di řebḥar 
azeggwaɣ u di řexřa řmijař n arebɛin n iseggwusa. 37Wa d Musa 
wenni innan i ayt n Israyil

‘Sidi Arebbi nwem ad awem-d yejj ij n umkacaf zi tawmat nwem, 
            i netta umi i ɣa tesřam.’      Tiř. 18:15 

38Wanita tuɣa-t di tmesmunt n řgens di řexřa ak-d lmalak wenni 
tuɣa akis issawařen x wedrar n Sinayi uřa ak-d řejdud nneɣ. Aqqa 
netta tuɣa itteṭṭef awařen iddaren ḥima ad aneɣ ten yewc. 39Řejdud 
nneɣ war xsen ad as ṭṭaɛen maca sstewwjen t xasen uca uřawen 
nsen ɛeqben ɣar Miṣra. 40Nnan i Harun

‘Egg aneɣ irebbiten inni d aneɣ i ɣa izwaren minzi Musa wanita 
wenni i d aneɣ igewwden zi tmurt n Miṣra, 

              war nessin min d as imsaren.’      Ufɣ. 32:1,23 

41Ggin ij n uyenduz deg wussan nni uca ssgaɛɛden taɣarṣt i laṣnam, 
farḥen s min ggin ifassen nsen. 42Arebbi iwca asen s weɛrur uca yarr 
iten ad ɛebden řɛeskar n ujenna amecnaw mammec tuɣa tura deg 
wedlis n imkacafen

 ‘Ma tiwyem ayi-d zeɛma tiɣarṣin d ṣṣdaqi arebɛin n iseggwusa di řexřa, 
a taddart n Israyil? 

43Iwa aqqa ɛad teksim aqiḍun n Mulux d itri n arebbi nwem Rimfan 
u tṣawar i teggim ḥima ad tent tɛebdem. 

                      Necc ad kenniw gewwdeɣ aɣirin qaɛ i Babilun.’  Ams. 5:25-27 

44Aqiḍun iqeddsen n chadet tuɣa-t ak-d řejdud nneɣ di řexřa am 
mammec tuɣa yumur netta wenni innan i Musa maḥend ad t igg 
x umedya i iẓra. 45Řejdud nneɣ ɛawed ksin t u nitni ak-d Yucuwa 
ssidfen t di min iǧan ɣar řegnus, inni issuffeɣ iten Arebbi qibač i 
uɣembub n řejdud nneɣ ař wussan n Dawud. 46Wanita yufa nniɛmet 
ɣar Arebbi uca ittar as ad yaf ict n tzeddiɣt i Arebbi n Yaɛqub. 
47Maca Sulayman d netta ibnan as taddart. 48Maca wenni iɛuǧen x 
marra min iǧan war izeddeɣ di tudrin iqeddsen i itwaggen s ifassen 
am mammec iqqar umkacaf 

49‘Ajenna d řɛarc inu u tmurt d tanebdat i iḍaren inu. 
Man taddart i d ayi i ɣa tebnam, iqqar Sidi, 

u man amcan i iǧan n arraḥet inu? 
                                50Ma war iggi ufus inu man aya marra?’    Ica. 66:1-2 

51A kenniw inni iqesḥen d inni war itwaxetnen s wuř d imezzuɣen, 
řebda tettemɛařam x Arruḥ Iqeddsen amecnaw řejdud nwem ammu 
uřa d kenniw. 52Man wen zeg imkacafen war t marrten řejdud 
nwem? Nitni nɣin inni izwaren ttbarrḥen x twasit n Umseggad i zi 
d tdewřem kenniw řexxu d imɣeḍḍaren d iqettařen nnes, 53kenniw 
inni iksin ttawrat s ufus n lmalakat maca war dayes teṭṭifem.” 

Udayen ttḥejjaren Stifanus 
54Umi sřin aya, itwaqeṣṣ wuř nsen, ɣeẓẓen tiɣmas nsen ɣares. 55Maca 
netta, am tuɣa iccur s Arruḥ Iqeddsen, ikessi tiṭṭawin nnes ɣar 

ujenna, iẓra aɛuǧi n Arebbi d Yeccu ibedd ɣar yeffus n Arebbi. 56Inna 
“Xẓar, ttwařiɣ ijenwan arezmen d Mmis n bnadem ibedd ɣar yeffus 
n Arebbi.” 57Maca nitni, am sɣuyyun s ict n tmijja d tameqqrant, 
qqnen imejjan nsen uca hejmen xas s dmam d ijjen. 58Ssuffɣen t 
barra i tendint, bdan ttḥejjaren t u řechud kkessin arruḍ nsen ɣar 
iḍaren n ij n ubřiɣ qqaren as Cawul. 59Tuɣa ttḥejjaren Stifanus am 
ittřaɣa, iqqar “A Sidi, ṭṭef arruḥ inu.” 60Xenni iwḍa x ifadden nnes 
uca isɣuy s ict n tmijja tejhed “A Sidi war d asen ttḥasab ddnub-a!” 
Awarni řami inna aya, immut. 

Cawul ittdarrec x tmesmunt n Lmasiḥ 

8 1Tuɣa Cawul yarḍa x řmewt nnes. Deg wussan nni temsar ict n 
řeḥṣart temɣar x tmesmunt di Urcalim u marra twazeǧɛen ɣar 

jwayeh n Yahudiyya d Samariya, mɣir imazanen. 2Ca n yeryazen 
idiyaniyyen arbun Stifanus ɣar wenḍeř uca ggin xas ij n wecḍan 
ameqqran. 3Maca Cawul tuɣa ittareddeǧ tamesmunt xmi ittadef ɣar 
tudrin, ittjarra iryazen d temɣarin uca ineddeh iten ɣar řeḥbes. 

Filibbus ittbeccar di tendint n Samariya 
4Inni itwazeǧɛen tuɣa gguren, ttennḍen, ttbarrḥen s wawař n 
řexbar aṣebḥan. 5Ihwa-d Filibbus ɣar tendint n Samariya, ibarreḥ 
iten s Lmasiḥ. 6Tuɣa řɣaci iṭṭef di min itwannan zi Filibbus s wuř 
d ijjen am sřin u ẓrin řeɛřamat i igga. 7Minzi zeg waṭṭas n yinni 
i di iǧa řaryaḥat imengas ffɣen zzaysen ina, sɣuyyun s tmijja 
tameqqrant uca aṭṭas n ineḍbařen d iqejdaḥen twassgenfan. 8Tuɣa 
din ict n řefraḥet temɣar di tendint nni. 9Aṭṭas zeg wami tuɣa 
din di tendint nni ij n weryaz qqaren as Simɛan, tuɣa ittseḥḥar, 
issttebhet řgens n Samariya am iqqar x yixef nnes aqqa netta d 
ca. 10Marra sřin ɣares s umeẓyan s umeqqran, nnan “Wanita 
d jjehd imɣaren n Arebbi.” 11Ḍfaren t s minzi netta tuɣa issarjef 
iten s ssḥur nnes aṭṭas zeg wami. 12Maca umi yumnen di Filibbus 
wenni tuɣa ittbarreḥ s řexbar aṣebḥan n tgeldit n Arebbi u s yisem 
n Yeccu Lmasiḥ, xenni twassɣeḍṣen nitni, iryazen uřa d timɣarin. 
13Simɛan s yixef nnes ɛawed yumen u awarni řami itwasseɣḍeṣ, 
iqqim iḍeffar Filibbus řebda, tuɣa ittebhet aṭṭas řami iẓra řeɛjayeb 
d řeɛřamat imɣaren i imsaren. 14Umi sřin imazanen inni iǧan di 

Urcalim belli Samariya teqbeř awař n Arebbi, ssekken ɣarsen 
Buṭrus d Yuḥanna, 15inni, umi d hwan ɣarsen, ẓẓuǧen asen ḥima 
ad ṭṭfen Arruḥ Iqeddsen, 16minzi netta tuɣa ɛad war d yusi x uřa d 
ijj zzaysen, tuɣa twassɣeḍṣen waha s yisem n Sidi Yeccu. 17Xenni 
ssarsen xasen ifassen uca nitni ṭṭfen Arruḥ Iqeddsen. 18Umi iẓra 
Simɛan belli s usarsi n ifassen n imazanen immewc asen Arruḥ 
Iqeddsen, xenni ixs ad d asen iwc tmenyat, 19inna “Ewc ayi i necc 
ɛawed ṣṣulṭa-ya ḥima man wen mma x i ɣa ssarseɣ afus inu ad iqbeř 
Arruḥ Iqeddsen.” 20Inna as Buṭrus “Ad teteḥḥa nnuqart nnek akik, 
minzi ittɣiř ac ad tkesbed nniɛmet n Arebbi s tmenyat. 21War ɣarek 
bu tesɣart uřa d ca deg wawař-a minzi uř nnek war iǧi isegged zzat 
i Arebbi. 22Tub zi tuɛeffna nnek uca ttar i Arebbi maḥend ad xak 
itwaɣfar uxarraṣ-a n wuř nnek, 23minzi ttwařiɣ aqqa cek deg ict n 
‘xull’ (=aḥrir amarzag aṭṭas) u deg ij n uceddi n min war iseggden.” 
24Yarr-d Simɛan, inna “Ttarem i Arebbi xafi ḥima war d ittis xafi 
ca zi min tennam.” 25Xenni nitni, awarni řami cehden u ssiwřen s 
wawař n Arebbi, ɛeqben ɣar Urcalim uca barrḥen s řexbar aṣebḥan 
deg waṭṭas n ředcur n Isamariyyen. 

Aseɣḍaṣ n řewzir n Itiyubiya 
26Uca ij n lmalak n Sidi issiweř ak-d Filibbus, inna “Kkar, truḥed ɣar 
ljanub deg webrid i d ihwan zi Urcalim ɣar Ƴazza i iǧan di řexřa.” 
27Ikkar iruḥ. Xẓar, aqqa din ij n weryaz zi Itiyubiya, tuɣa-t d ij n 
weryaz umi deqfen, aqqa-t d řewzir n tgeldit n Kandaki, tajeǧidt 
n Itiyubiya, tuɣa-t x marra řeknuz nnes, tuɣa yusi-d ɣar Urcalim 
ḥima ad din iɛbed. 28Iɛqeb-d, iqqim x ukarru nnes, tuɣa iqqar deg 
wedlis n umkacaf Icaɛya. 29Inna Arruḥ i Filibbus “Zid, tmuned 
ak-d ukarru-ya.” 30Yuzzeř-d ɣares Filibbus, isřa as iqqar zeg wedlis 
n umkacaf Icaɛya, inna “Ma tfehmed min teqqared?” 31Inna as 
“Mammec izemmar mařa war din ḥed i d ayi i ɣa issefhemen?” Uca 
ittar zi Filibbus maḥend ad yenya uca ad kis iqqim. 32Udem i tuɣa 
iqqar zeg wedlis d wa

 “Amecnaw ij n icarri itwandeh ɣar řgurnet ḥima ad zzayes ɣarṣen, 
amecnaw izmar ignun qibač i wenni d as iǧasen, 

war yarzim ca aqemmum nnes. 

33Deg useḥqar nnes itwakkes xas řḥukm. 
Wi i ɣa iɛawden x jjiř nnes? 

     Minzi tudart nnes ad tetwakkes zi tmurt.” Ica. 53:7-8 

34Yarr-d řewzir x Filibbus, inna “Ttettareɣ zzayek x wi xef issawař 
umkacaf man aya, ma x yixef nnes niɣ x ijjen nneḍni?” 35Yarzem 
Filibbus aqemmum nnes, uca, umi ibda zeg wawař nni, ibarreḥ as s 
Yeccu. 36Am tuɣa gguren nitni deg webrid, iwḍen ɣar ca n waman. 
Inna řewzir “Xẓar, aqqa din aman. Min d ayi i ɣa imenɛen maḥend 
ad twassɣeḍṣeɣ?” 37Inna Filibbus “Mařa tumned s wuř nnek marra, 
tḥeǧeř!” Uca netta yarr-d, inna “Umneɣ belli Yeccu Lmasiḥ d mmis 
n Arebbi.” 38Yumur ad ibedd ukarru, hwan deg waman Filibbus d 
řewzir jmiɛ uca isseɣḍeṣ it. 39Ařami d gaɛɛden zeg waman, ixḍef 
Arruḥ n Sidi Filibbus uca řewzir war t iẓri ɛad, minzi netta iruḥ 
deg webrid nnes s řefraḥet. 40Maca Filibbus itwaf di Azutu uca ibda 
ittcuqqa di tmurt, ittbarreḥ s řexbar aṣebḥan i marra tineddam 
ařami d yiweḍ ɣar Qayṣariya. 

Cawul deg webrid ɣar Dimacq 

9 1U Cawul, am tuɣa ɛad ittṣuḍ s uɛeddi d řmewt ḍidd n 
imeḥḍaren n Sidi, iruḥ ɣar uzeǧif n ikehhanen, 2ittar zzayes 

tibratin ɣar Dimacq i isinagugen inni din iǧan, maḥend, mařa 
yufa ca n inni iḍeffaren abrid nni, iryazen niɣ timɣarin, ad ten-d 
indeh ɣar Urcalim. 3Řami din iruḥ, imsar, am tuɣa ittqarrab ɣar 
Dimacq, tenneḍ as-d deɣya ict n tfawt zeg ujenna. 4Iwḍa ɣar tmurt, 
xenni isřa ict n tmijja teqqar as “Cawul, Cawul mayemmi d xafi 
tdarrced?” 5Inna “Min teɛnid cek, a Sidi?” Inna as Sidi “Necc d 
Yeccu wenni x tdarrced. Iqseḥ xak ad tɛefsed x tyarsa.” 6Uca netta, 
am tuɣa ittarjiji u ittḥeyyar, inna “A Sidi, min texsed ad ggeɣ?” 
Inna as Sidi “Kkar, tudfed ɣar tendint, ad ac itwanna min ittxeṣṣ ad 
tegged!” 7Uca iryazen inni kis isafaren, bedden ttbehten. Nitni sřin 
tmijja, maca war ẓrin ḥed. 8Ikkar Cawul zi tmurt uca řami yarzem 
tiṭṭawin nnes, war iẓri ḥed u nitni gewwden t zeg ufus uca nedhen 
t ɣar Dimacq. 9Třata n wussan tuɣa war ittwiři, war icci, war iswi. 
10Tuɣa din di Dimacq ij n umeḥḍar qqaren as Ananiyas. Uca Sidi inna 
as deg ij n řewḥiy “A Ananiyas!” Inna as “Aqqa-yi danita, a Sidi!” 

11Inna as Sidi “Kkar, truḥed ɣar webrid umi qqaren ‘abrid isseggden’, 
xenni di taddart n Yahuda, seqsa x ij n weryaz zi Tarsus, qqaren as 
Cawul, xẓar, aqqa ittẓaǧa, 12yusi-d ɣares deg ij n řewḥiy, aqqa ij n 
weryaz qqaren as Ananiyas yudef-d uca issars xas afus nnes ḥima ad 
idweř ittwařa ɛawed.” 13Yarr-d Ananiyas “A Sidi, aqqa sřiɣ zeg waṭṭas 
n iwdan x weryaz-a mecḥař d řɣar i igga deg imqeddasen nnek di 
Urcalim. 14Aqqa da ɣares ttesriḥ zeg uɣezdis n arruyas n ikehhanen 
maḥend ad iḥebbes marra inni ittřaɣan x yisem nnek.” 15Maca Sidi 
inna as “Ruḥ minzi wa aqqa-t ɣari d řqecɛet itwaxḍaren ḥima ad 
issiweḍ isem inu ɣar řegnus u zzat i ijeǧiden u ɣar tarwa n Israyil, 
16minzi ad as ssecneɣ mecḥař ittxeṣṣ i ɣa iweddeb di ṭṭweɛ n yisem 
inu.” 17Iruḥ Ananiyas, yudef di taddart, issars xas afus nnes, inna “A 
uma Cawul, aqqa Sidi, Yeccu wenni d ac-d iḍharen deg webrid i zi 
d tusid, issekk ayi-d ḥima ad tettwařid ɛawed uca ad tetwaccured s 
Arruḥ Iqeddsen.” 18Řexdenni deg wemcan tewḍa-d zi tiṭṭawin nnes ca 
amecnaw taqcurt uca idweř ittwařa ɛawed, ikkar uca itwasseɣḍeṣ. 

Cawul ibda ittbeccar di Dimacq 
19Umi icca, imḥeḍ. Iqqim Cawul ca n wussan ak-d imeḥḍaren di 
Dimacq, 20řexdenni ibda ittbarreḥ s Lmasiḥ deg isinagugen, belli 
netta d mmis n Arebbi. 21Marra inni tuɣa ittesřan, ttbehten, nnan 
“Ma war iǧi d wanita i tuɣa ittareddǧen inni tuɣa ittřaɣan s yisem-a 
di Urcalim, ma war iǧi d wenni i d yusin da maḥend ad ten icarf u ad 
ten igewwed ɣar arruyas n ikehhanen?” 22Maca Cawul tuɣa yarenni 
di jjehd, issdehhac Udayen inni izeddɣen di Dimacq am ten isseqneɛ 
belli wa d Lmasiḥ. 23Umi ɛdun aṭṭas n wussan, mcawaren Wudayen 
ḥima ad t nɣen. 24Maca Cawul yargeb x nneyyet nsen. Nitni tuɣa 
ḥeṭṭan tiwwura, s uziř uřa s ǧiřet ḥima ad t nɣen. 25Maca imeḥḍaren 
nnes ksin t s ǧiřet, ssehwan t zi řḥiḍ am t ggin deg ict n tsuǧet. 

Cawul di Urcalim 
26Umi d yusa Cawul ɣar Urcalim, yarzu ad imun ak-d imeḥḍaren, 
maca marra ggweden zzayes, war ttiqqen ca belli netta d ameḥḍar. 
27Maca Barnabas iksi t ɣares uca indeh it ɣar imazanen uca netta 
ixebbar iten mammec iẓra Sidi deg webrid u mammec kis issiweř u 
mammec tuɣa ittbarreḥ s yisem n Yeccu s teryast di Dimacq. 28Tuɣa 

iqqim ittadef itteffeɣ akidsen di Urcalim 29uca ittbarreḥ s isem n Sidi 
s teryast, issawař ittqacaḥ ak-d Wudayen inni issawařen s tyunanit 
maca nitni arzun ad t nɣen. 30Umi ssnen tawmat man aya, nedhen 
t ɣar Qayṣariya uca sekken t ɣar Tarsus. 31Maca timesmunin di 
marra Yahudiyya d Ljalil d Samariya tuɣa daysent řehna, twabnant 
di liman, ggurent di tiggwudi n Sidi d ufewwej zi Arruḥ Iqeddsen, 
dewřent mɣarent. 

Asgenfi n Iniyas 
32Řami inneḍ Buṭrus di marra jwayeh, imsar iruḥ ɣar imqeddasen 
inni izeddɣen di Lidda. 33Yufa din ij n bnadem isem nnes Iniyas, 
teɛdu xas tmenya n iseggwusa u netta izzeř di qama, tuɣa-t d 
aneḍbař. 34Inna as Buṭrus “A Iniyas! Yeccu Lmasiḥ ad cek issgenfa. 
Kkar, tessud i ixef nnek!” řexdenni ikkar deɣya. 35Uca ẓrin t marra 
imezdaɣ n Lidda d Sarun uca tuben ɣar Sidi. 

Asnekkar n Tabita zi řmewt 
36Tuɣa di Yaffa ict n tmeḥḍart qqaren as Tabita, isem wanita ixs 
ad yini ‘Durka’ (=ɣazala). Ta tuɣa teccur s řexdayem tiṣebḥanin 
u s ṣṣdaqi i tuɣa tetticc. 37Deg wussan nni tehřec uca temmut 
uca awarni řami tt ssirden, ssarsen tt di tɣurfet. 38Am tuɣa Lidda 
tudes Yaffa ssekken imeḥḍaren, umi sřin belli Buṭrus aqqa-t din, 
tnayen n yeryazen ḥima ad zzayes ttaren maḥend war ittɛeṭṭař 
ad ɣarsen-d yeɛdu. 39Ikkar Buṭrus, yuyur akisen. Řami d yiweḍ, 
nedhen t ɣar tɣurfet sennej. Beddent-id ɣares marra tijjař, runt, 
sscanent as tcamirat d ijeǧaben i tuɣa tettegg Durka ařami tuɣa-
tt ɛad akisent. 40Maca Buṭrus issuffeɣ itent marra ɣar barra, isjed 
uca iẓẓuǧ. Řami d inneqřeb, iẓra arrimet, inna “Tabita, kkar!” 
Nettat tarzem tiṭṭawin nnes uca řami teẓra Buṭrus, teqqim. 
41Isswizzed ɣares afus nnes uca issnekkar itt-id, xenni iřaɣa x 
imqeddasen d tijjař, isscen asen tt, belli aqqa teddar. 42Iffeɣ-d 
řexbar-a ɣar Yaffa marra uca aṭṭas idewřen umnen di Sidi. 43Uca 
iqqim ca n wussan di Yaffa ɣar ij n weryaz wenni tuɣa iɛeddeř 
iřmawen, qqaren as Simɛan. 

Buṭrus d řqebṭan arumani Kurnilyus 

10 1Tuɣa di Qayṣariya ij n weryaz isem nnes Kurniliyus, aqqa-t 
d řqebṭan x meyya n řkumpaniyyet umi qqaren “Aṭalyan”. 

2Netta tuɣa ittweqqar u itteggwed Arebbi ak-d aytbab n taddart 
nnes marra, itticc aṭṭas n ṣṣdaqi i iwdan uca ikessi s řmeɛruf i Arebbi 
řebda. 3Wa iẓra nican deg ij n řewḥiy, tasaɛɛet tuɣa-tt ɛřaḥař d 
wiss tesɛa n uziř, aqqa ij n lmalak zi Arebbi yudef-d ɣares, inna as 
“A Kurniliyus!” 4Umi dayes inḍar tiṭṭawin nnes, iggwed netta aṭṭas, 
inna “Min din, a Sidi?” U netta inna as “Tiẓaǧitin nnek d ṣṣdaqi 
nnek iwḍent ɣar řiḍaret n Arebbi. 5Uca řexxu, ssekk iryazen ɣar 
Yaffa, tɛarḍed x Simɛan wenni umi qqaren ɛawed Buṭrus. 6Aqqa 
netta yarzef ɣar Simɛan, wenni iɛeddřen iřmawen, wenni ɣar iǧa 
taddart ɣar řebḥar. Wa ad ac yini min ittxeṣṣan ad tegged.” 7Umi iruḥ 
lmalak wenni tuɣa issawařen ak-d Kurniliyus, iřaɣa netta x tnayen 
zeg ixeddamen nnes u ɛawed x ij n uɛeskari itteggweden Arebbi, 
inni tuɣa akis řebda. 8Awarni řami ten ixebbar x kuřci, issekk iten 
ɣar Yaffa. 9Xenni tiwecca nnes, am tuɣa-ten deg webrid ttqarraben 
ɣar tendint, igaɛɛed Buṭrus x tzeqqa, ḥima ad iẓẓaǧ. Tasaɛɛet tuɣa-
tt ɛřaḥař wiss setta. 10Iǧuẓ aṭṭas uca tuɣa immeẓri ad icc, uca, am 
tuɣa d as ssewjaden, iwyi t řewḥiy. 11Iẓra ajenna yarzem uca ict n 
řqecɛet amecnaw ict n tecḍaḍt n tcuqqet tameqqrant zi řqeṭṭan 
ifsusen i itwaṭṭfen zi arebɛa n tɣemmura nnes, tetwassehwa-d ɣar 
tmurt. 12Tuɣa dayes marra lḥayawanat n tmurt s arebɛa n iḍaren d 
řewḥuc d lḥayawanat inni ittbuɛen x tmurt d ijḍaḍ n ujenna. 13Tusi-d 
ict n tmijja teqqar as-d “Kkar, a Buṭrus, ɣarṣ, tecced.” 14Maca Buṭrus 
inna “Lla a Sidi, war cciɣ ɛemmarṣ min war iḥeǧřen uřa min war 
izdigen.” 15Tmijja tusi-d ɣares tawařa nneḍnit teqqar “Min issizdeg 
Arebbi, war d t tettarrid ca cek d řeḥram.” 16Man aya imsar třata 
n imuřen, xenni itwassgaɛɛed řqecɛet ɛawed ɣar ujenna. 17Am tuɣa 
Buṭrus ɛad ittxarraṣ deg yixef nnes min ixs ad yini řewḥiy i iẓra, xẓar, 
tnayen n yeryazen inni d itwassekken zi Kurniliyus, bedden-d ɣar 
tewwart awarni řami sseqsan x taddart n Simɛan. 18Řami řaɣan x 
yijjen, sseqsan, ma Simɛan umi ttkennan Buṭrus aqqa-t di taddart? 
19Umi tuɣa Buṭrus ɛad ittxarraṣ di řewḥiy i iẓra, inna as Arruḥ “Xẓar, 
aqqa da třata n yeryazen arezzun xak. 20Kkar, tehwi-d, ruḥ akidsen 
nnebřa mma ad tcekked di ca, minzi d necc i ten-d issekken.” 21Ihwa 



244 ŘEXDAYEM N IMAZANEN  10

Buṭrus ɣar yeryazen inni ɣares-d issekk Kurniliyus, inna “Xẓar, aqqa 
d necc wenni i xef tarezzum. Min ɣar d tusim da?” 22Nnan as “Aqqa 
Kurniliyus, řqebṭan x meyya wenni d ij n weryaz isegged itteggwed 
Arebbi, wenni i xef cehhden mliḥ Wudayen zi řgens marra, ij n 
lmalak iqeddsen tuɣa iɛřem as deg ij n řewḥiy zi Arebbi maḥend 
ad cek iɛarḍ ɣar taddart nnes, ad zzayek iseř awařen.” 23Issidef iten 
ɣar daxeř, iggi ten d inewjiwen. Tiwecca nnes iffeɣ Buṭrus akidsen 
d ca n tawmat inni iǧan zi Yaffa, ruḥen akis. 24Farwecca iwḍen ɣar 
Qayṣariya. Kurniliyus tuɣa ittraja ten, iɛarḍ-d x řeḥbab nnes u x ca n 
imeddukař i t-id yudsen maḥend ad munen. 25Umi yudef Buṭrus, iřqa 
t-id Kurniliyus, iwḍa as ɣar iḍaren uca isjed as. 26Issekkar it Buṭrus, 
inna as “Kkar, aqqa uřa d necc d bnadem!” 27Am kides issawař, yudef 
uca yufa din aṭṭas munen. 28Inna asen “Kenniw tessnem aqqa war 
iḥeǧer x weryaz Uday ad imun ak-d ij n ubarrani niɣ ad ɣares-d 
iqarreb. Maca Arebbi isscen ayi belli war icuwwar ad řaɣiɣ uřa x ijj n 
bnadem d řeḥram niɣ d amengus. 29X uyenni usiɣ-d ɛawed da nnebřa 
mma ad cekkeɣ di ca umi dayi tɛarḍed. Řexxu sseqsiɣ cek, mayemmi 
xafi-d tɛarḍed?” 30Inna as Kurniliyus “Arebɛa n wussan zeg wami tuɣa 
ẓummeɣ ař tsaɛɛet-a uca di tsaɛɛet wiss tesɛa tuɣa ttẓaǧiɣ di taddart 
inu. U xẓar, ij n weryaz ibedd-d qibač inu s warruḍ ittceɛciɛen, 31inna 
‘A Kurniliyus, taẓaǧit nnek tetwaseř d ṣṣdaqi nnek iwḍent ɣar řiḍaret 
n Arebbi. 32Sekk ɣar Yaffa, tɛarḍed x Simɛan wenni umi ttkennan 
Buṭrus, aqqa netta d anewjiw di taddart n Simɛan, wenni iɛeddřen 
iřmawen, tenni ɣar řebḥar. Aqqa netta, meřmi mma yusi-d da, ad kik 
issiweř. 33X uyenni ssekkeɣ-d ɣarek řexdenni u cek aqqa teggid mliḥ 
umi tusi-d da. Neccin marra i da neǧa qibač i Arebbi ḥima ad nseř 
marra min zi cek yumur Arebbi.” 

Arruḥ Iqeddsen ad d ihwa uřa x marra inni iǧan zi řegnus 
34Yarzem Buṭrus aqemmum nnes uca inna “S tidett ufiɣ belli Arebbi 
war ittegg ca řfarz jar iwdan. 35Maca wenni t itteggweden d wenni 
itteggen tasegda zi kuř řgens, aqqa netta yarḍa xas. 36Awař i issekk 
ɣar ayt n Israyil maḥend ad ibarreḥ s řexbar aṣebḥan n řehna s yisem 
n Yeccu Lmasiḥ, ‘wanita d Sidi n marra’, 37aqqa tessnem řexbar i d 
iffɣen di marra Yahudiyya i d ibdan zi Ljalil awarni aseɣḍaṣ i zi tuɣa 
ittbarreḥ Yuḥanna, 38řexbar zi jjihet n Yeccu Nnaṣiri, mammec t 

idhen Arebbi s Arruḥ Iqeddsen u s jjehd, wenni issara tamurt, igga 
řxar, issgenfa marra inni itwaɣezzan zeg ibřis minzi Arebbi tuɣa-t 
akis. 39Neccin d řechud s marra min igga di tmurt n Wudayen uřa di 
Urcalim. Aqqa nɣin t, uyren t x teḥnact. 40Wa issnekkar it-id Arebbi 
deg wass wiss třata uca ejj it ad d iḍhar, 41maci i marra iwdan maca 
i řechud inni izwar ixḍar iten Arebbi, i neccin inni akis iccin iswin 
awarni řami d itwassnekkar zeg imettinen. 42Iweṣṣa aneɣ ad nbarreḥ 
i iwdan, ad neched aqqa d netta i igga Arebbi d řqaḍi x inni iddaren 
d x inni immuten. 43Cehhden xas marra imkacafen, belli kuř ijjen 
wenni zzayes i ɣa yamnen, ad as itwaɣfar ddnub nnes s yisem nnes.” 
44Am tuɣa Buṭrus issawař ɛad, iwḍa-d Arruḥ Iqeddsen x marra inni 
tuɣa ittesřan i awař. 45Ttbehten řmumenin inni itwaxetnen inni i d 
yusin ak-d Buṭrus, umi tamewci n Arruḥ Iqeddsen itwafarreɣ ɛawed 
x yinni iǧan zi řegnus. 46Minzi tuɣa ten ttesřan ssawařen s iřsawen, 
ssmeɣɣaran di Arebbi. Řexdenni yarr-d Buṭrus 47“Ma izemmar ḥed 
ad iqḍeɛ aman maḥend war twasseɣḍiṣen ina, inni iqebřen Arruḥ 
Iqeddsen amecnaw neccin?” 48Xenni yumur ad ten ssɣeḍṣen s isem n 
Sidi. Awarni uya ttaren zzayes ad iqqim ca n wussan. 

Agraw n imazanen di Urcalim x řmumenin zi řegnus

11 1Imazanen d tawmat inni iǧan di Yahudiyya sřin belli 
uřa d řegnus ṭṭfen deg wawař n Arebbi. 2Ařami igaɛɛed 

Buṭrus ɣar Urcalim, qacḥen akis inni iǧan zeg tebridt n wextan, 
3nnan “Aqqa cek tudfed ɣar iwdan i war itwaxetnen uca teccid 
akidsen.” 4Maca Buṭrus ibda ad asen iɛawed s uradduf, inna 5“Necc 
tuɣa-yi di tendint n Yaffa ttẓaǧiɣ uca ẓriɣ, řami d ɣari yusa řewḥiy, 
ict n řqecɛet amecnaw tacḍaḍt n tcuqqet tameqqrant itwaṭṭfen 
zi arebɛa n tɣemmura nnes tetwassehwa-d, tiweḍ-d ɣari. 6Řami 
dayes xẓareɣ mliḥ, fetneɣ uca ẓriɣ lḥayawanat n tmurt s arebɛa 
n iḍaren d řewḥuc d lḥayawanat inni ittbuɛen x tmurt d ijḍaḍ n 
ujenna. 7Sřiɣ awarni ayi ict n tmijja, tenna ayi ‘Kkar, a Buṭrus, ɣarṣ, 
tecced.’ 8Maca necc nniɣ ‘Lla, a Sidi, ɛemmarṣ war yudif ɛad ɣar 
uqemmum inu min war iḥeǧřen uřa min war izdigen.’ 9Tarr-d xafi 
tmijja zeg ujenna ɛawed ‘Min issizdeg Arebbi, war d t tettarrid ca 
cek d řeḥram.’ 10Man aya imsar třata n imuren, xenni itwassgaɛɛed 
marra ɛawed ɣar ujenna. 11U xẓar, řexdenni bedden din třata 

n yeryazen zzat i taddart mani  d ayi tuɣa, inni d itwassekken zi 
Qayṣariya. 12Inna ayi Arruḥ aqqa ittxeṣṣ ad kisen raḥeɣ nnebřa mma 
ad cekkeɣ. Xenni truḥ akidi ɛawed tawmat-a s setta uca nudef ɣar 
taddart n weryaz nni. 13Uca netta issargeb aneɣ mammec iẓra ij n 
lmalak i d as ibedden di taddart nnes, inna as ‘Sekk iryazen ɣar Yaffa, 
tɛarḍed x Simɛan wenni umi ttkennan Buṭrus. 14Netta ad ac issiweř 
awařen i zi i ɣa tetwassnejmed, cek d marra taddart nnek.’ 15Umi bdiɣ 
ad ssiwřeɣ, ihwa-d Arruḥ Iqeddsen xasen am mammec xaneɣ-d ihwa 
ɛawed ɣar umezwaru. 16Uca fekkareɣ-d awař n Sidi, mammec inna 
‘Yuḥanna tuɣa isseɣḍaṣ s waman maca kenniw ad twassɣeḍṣem s 
Arruḥ Iqeddsen.’ 17Mařa Arebbi iwc asen tamewci n Arruḥ Iqeddsen i 
nitni nican am mammec i d aneɣ tt iwca i neccin inni yumnen di Sidi 
Yeccu Lmasiḥ, xenni min ɛniɣ necc maḥend ad ssbeddeɣ Arebbi?” 
18Umi sřin man aya, heddnen, ssemɣaren Arebbi, nnan “I xenni, 
Arebbi iwca uřa i řegnus maḥend ad tuben i tudart.” 

Tamesmunt n Lmasiḥ di Antiyuxiya 
19Inni itwazeǧɛen zi ssibbet n řeḥṣart i imsaren s ssibbet n Stifanus, 
ẓwan ɣar Finiqiya d Qubrus d Antiyuxiya am war ssiwiřen ak-d ḥed 
s wawař mɣir ak-d Wudayen waha. 20Tuɣa din jarasen ca n yeryazen 
i iǧan zi Qubrus d Qayrawan inni, ařami d usin ɣar Antiyuxiya, tuɣa 
issawařen ak-d Wudayen inni tuɣa ɣarsen řḥard n Iyunaniyyen, 
barrḥen asen s Sidi Yeccu. 21Tuɣa afus n Sidi akidsen uca ij n ubarru 
d ameqqran yumen, dewřen tuben ɣar Sidi. 22Ikk-d řexbar xasen x 
imezzuɣen n tmesmunt di Urcalim. Nitni ssekken Barnabas ḥima 
ad iẓwa tamurt ař Antiyuxiya. 23Ařami d yiweḍ din, iẓra nniɛmet 
n Arebbi, ifarḥ uca iɛřem asen marra ḥima ad qqimen ttcebbaren 
di Sidi ɛlaḥsab nneyyet n wuř nsen. 24Minzi tuɣa-t d aryaz isegged 
iccur s Arruḥ Iqeddsen d liman uca ij n ubarru d ameqqran n iwdan 
immarni-d ɣar Sidi. 25Xenni iruḥ ɣar Tarsus ḥima ad yarzu x Cawul 
26uca ařami t yufa, yusi-d zzayes ɣar Antiyuxiya. Uca imsar aqqa 
nitni munen di tmesmunt aseggwas ikmeř uca ssřemden ij n řɣaci 
d ameqqran. Uca twasemman imeḥḍaren d ‘imasiḥiyyen’ i umur 
amezwaru di Antiyuxiya. 27Deg wussan nni hwan-d ca n imkacafen 
zi Urcalim ɣar Antiyuxiya. 28Uca ikkar ij n zzaysen qqaren as 
Agabus, iɛřem s Arruḥ belli ij n řaẓ imɣar ad yekk x marra ddunnit 

wenni i d yusin nican deg wussan n qayṣar Kludiyus. 29Xenni kuř 
ijjen zeg imeḥḍaren igga ad issekk ca n twiza ɛlaḥsab tizemmar 
nnes ɣar wawmaten i izeddɣen di Yahudiyya. 30Ggin amenni ɛawed, 
ssekken t i imɣaren s ufus n Barnabas d Cawul. 

Aneqqi n Yaɛqub d ufekki n Buṭrus s ufus n ij n lmalak 

12 1Di řweqt nni ɛřaḥař isswizzed Hirudus afus nnes ḥima ad 
ikarfes x ca n yinni iǧan zi tmesmunt. 2Inɣa Yaɛqub umas 

n Yuḥanna s ssif 3uca umi iẓra aqqa man aya iɛjeb asen i Wudayen, 
ikemmeř deg webrid nni maḥend ad iḥebbes Buṭrus ɛawed. Tuɣa d 
ussan n weɣrum nnebřa antun. 4Ařami t iṭṭef, igg it di řeḥbes, igga 
xas arebɛa n iɛessasen ḥima ad xas ɛessen, tuɣa ixs ad t iqeddem zzat 
i iwdan awarni řɛid n weɣrum nnebřa antun. 5Tuɣa ɛessen x Buṭrus 
di řeḥbes, maca tamesmunt tuɣa tẓaǧa i Arebbi s jjehd di ṭṭweɛ nnes. 
6Am tuɣa Hirudus ɛad izɛem ad t iqeddem, tuɣa Buṭrus itteṭṭeṣ di 
ǧiřet nni jar tnayen n iɛessasen n řɛeskar, qqnen t s tnayen n snaseř. 
Uca iɛessasen tuɣa ttɛessan ɛawed ɣar tewwart n řeḥbes. 7Xẓar, ij n 
lmalak n Sidi tuɣa ibedd-d din, ṭṭya n tfawt tettceɛciɛ deg wexxam 
uca netta iɛarn Buṭrus deg uɣezdis, issfaq it, inna “Kkar deɣya!” 
Uca wḍant snaseř zeg ifassen nnes. 8Inna as lmalak “Byes, teqqned 
tisira nnek!” Igga ammu. Inna as “Arḍ ajeǧab nnek, teḍfared ayi-d!” 
9Xenni iffeɣ, iḍfar it, war issin min d as igga lmalak, ma man aya d 
tidett, ittɣiř as iẓra ij n řewḥiy. 10Ařami kkin x uɛessas amezwaru d 
x wenni wiss tnayen, iwḍen ɣar tewwart n wuzzař tenni ittawyen 
ɣar tendint, tennurzem asen weḥdes. Awarni řami zzayes ffɣen, 
qeḍɛen ict n zzenqet, řexdenni ijji t lmalak. 11Umi d idweř Buṭrus 
ɣar řbař nnes, inna “Řexxu ssneɣ s tidett belli Sidi issekk-d lmalak 
nnes, issenjem ayi zeg ufus n Hirudus u zi marra min ittraja ad ayi 
yegg weydud n Wudayen.” 12Ařami iften s man aya, řexdenni iruḥ 
ɣar taddart n Maryem, yemmas n Yuḥanna wenni ittkennan Marku, 
mani tuɣa ttmunen aṭṭas, ttẓaǧan din. 13Ařami issqarqeb di tewwart 
n barra, tusi-d ict n tayya isem nnes Ruda ḥima ad tseř wi dinni. 14Umi 
teɛqeř tmijja n Buṭrus, war tarzim ca tewwart zi ssibbet n řefraḥet 
nnes, maca tuzzeř ɣar daxeř uca txebbar iten belli Buṭrus aqqa ibedd 
ɣar tewwart. 15Nnan as “Aqqa cem txeřfed!” Maca nettat teqqimed 
teqqar aqqa man aya nican. Nitni nnan “Aqqa-t d ij n lmalak!” 16Maca 

Buṭrus iqqim issqarqub uca ařami d as arezmen, ẓrin t uca ttbehten. 
17Iceyyar asen s ufus nnes ḥima ad sqaren uca iɛawed asen mammec 
t-id issuffeɣ Sidi zi řeḥbes, inna “Xebbarem Yaɛqub d tawmat x uya. 
Xenni iffeɣ ɣar ij n wemcan nneḍni.” 18Řami d yiweḍ uziř, imsar 
ij n uxarweḍ maci drust jar řɛeskar x min imsaren i Buṭrus. 19Maca 
Hirudus umi xas tuɣa yarezzu, war t yufi, uca awarni řami isstenṭeq 
iɛessasen, yumur ad ten nedhen ɣar ccraɛ uca iruḥ zi Yahudiyya ɣar 
Qayṣariya, izdeɣ dinni. 

Řmewt n Hirudus Agribba 
20Tuɣa Hirudus isxeḍ x ayt n Tirus d Sidun. Maca nitni arezfen-d 
ɣares amecnaw ijj n bnadem, ssqenɛen Blastus axeddam icenɛen 
n ujeǧid (=wenni tuɣa x tmesřayin n řeqṣar n ujeǧid), ttaren as aṣřaḥ, 
minzi macca n tmurt nsen tekk-d zi tenni n ujeǧid. 21Deg ij n wass 
i tuɣa nwan, yarḍ Hirudus ajeǧab igellden, iqqim x řkursi n ccraɛ, 
issawař akisen. 22Uca iwdan sɣuyen ɣares “Aqqa-tt d tmijja n ij n 
arebbi, maci n bnadem.” 23Řexdenni iwta it ij n lmalak n Sidi, minzi 
netta war iwci aɛuǧi i Arebbi. Uca ccin t ikeccawen, iffeɣ zzayes 
buḥbeř. 24Awař n Arebbi tuɣa iggam, imeqqar. 25Barnabas d Cawul 
ɛeqben-d zi Urcalim awarni řami kemmřen tasexxart nsen uca 
iwyen akisen Yuḥanna, wenni umi ttkennan Marku. 

Řixḍaret n Barnabas d Cawul i řxedmet 

13 1Tuɣa din di Antiyuxiya di tmesmunt imkacafen d 
imseřmaden: Barnabas, d Simɛan wenni ittkennan Nijer, d 

Lukiyus zi Qayrawan, d Manaɛin wenni itwarebban ak-d Hirudus 
řḥakem x ij n arbaɛ n tmurt, d Cawul. 2Am tuɣa nitni ɛebbden i Sidi, 
ttẓumman, inna Arruḥ Iqeddsen “Farzem ayi-d Barnabas d Cawul 
i řxedmet tenni umi d asen-d řaɣiɣ.” 3Xenni ẓummen ẓẓuǧen uca 
ssarsen xasen ifassen, jjin ten ad raḥen. 

Asafar ɣar Qubrus 
4Ina xenni, am tuɣa d twassekken zi Arruḥ Iqeddsen, ṭṭfen abrid ɣar 
Salukiya uca ssenni ruḥen di řebḥar ɣar Qubrus. 5Umi iwḍen ɣar 
Salamis, barrḥen s wawař n Arebbi deg isinagugen n Wudayen. Tuɣa 
Yuḥanna ittsexxar iten. 6Awarni řami zwan tagzirt ař Bafus, ufin din 

ij n useḥḥar, netta d ij n umkacaf issxarriqen, qqaren as Bar-Yeccu. 
7Tuɣa-t ak-d lwali Sarjiyus Bulus. Netta d ij n weryaz d amiɣis. Wanita 
iřaɣa-d i Barnabas d Cawul, tuɣa immeẓri ad iseř awař n Arebbi. 
8Maca Ilimas (am mammec d as qqaren i Bar-Yeccu s tgrigit), aseḥḥar, 
tuɣa ittɛekkas iten, yarzu ad issbeɛɛed lwali x liman. 9Maca Cawul 
umi qqaren ɛawed Bulus, tuɣa iccur s Arruḥ Iqeddsen, ijɛar dayes 
mliḥ, inna 10“A cek, a mmis n ibřis, aqqa cek teccured s kuř řɣecc d 
teḥraymect, cek d řeɛdu n marra tasegda, ma aqqa cek war tbedded 
ca ad txarweḍed ibriden iseggden n Arebbi. 11Řexxu, xẓar, aqqa da 
afus n Arebbi i cek i ɣa ixeǧṣen, ad tdewřed d adarɣař, war tettwiřid 
tfuct i ij n řmijař. Řexdenni tewḍa-d xas tayyut d taǧest uca tarr it 
iddura, yarezzu wi t i ɣa igewwden zeg ufus. 12Řami iẓra lwali min 
imsaren, yumen, ittebhet di tɣuri n Sidi. 

Ƴar Birxa d Antiyuxiya 
13Bulus d inni akis iffɣen zi Bafus x řebḥar uca usin-d ɣar Birxa di 
Bamfiliya, maca Yuḥanna yuyur xasen uca iɛqeb ɣar Urcalim. 14Maca 
nitni ruḥen zi Birxa kkin x tmurt uca iwḍen ɣar Antiyuxiya, ict n 
tendint di jwayeh n Bisidiya uca udfen ɣar usinagug deg wass n ssebt 
uca qqimen. 15Awarni tiɣri n ttawrat d imkacafen, ssekken ɣarsen 
imeqqranen n usinagug, nnan “A iryazen tawmat, mařa tuɣa ɣarwem 
ij n wawař n ucejjeɛ i iwdan, inim t.” 16Ikkar Bulus iceyyar s ufus 
nnes, inna “A kenniw, iryazen n Israyil u kenniw inni itteggweden 
Arebbi, sřem! 17Arebbi n weydud-a Israyil tuɣa ifarz řejdud nneɣ 
uca issgaɛɛed řgens ařami ten tuɣa d ibarraniyyen di tmurt n Miṣra 
uca issuffeɣ iten s ufus yuɛřan nnes 18uca tuɣa iṣbar xasen řmijař n 
arebɛin iseggwusa di řexřa. 19U awarni řami iteḥḥa sebɛa n řegnus di 
tmurt n Kanɛan, iwc asen tmurt nsen d řwart. 20Awarni man aya di 
řmijař n ɛřaḥař arebɛa meyya u xemsin iseggwusa, iwc asen řquḍat 
ař řweqt n umkacaf Samwil. 21Zi ssenni ttaren ij n ujeǧid uca Arebbi 
iwc asen Cawul, mmis n Kis, ij n weryaz zi teqbič n Binyamin, řmijař 
n arebɛin iseggwusa. 22Awarni řami t ikkess, issgaɛɛed asen Dawud d 
ajeǧid, wenni umi x iched ɛawed ammu

 ‘Ufiɣ Dawud mmis n Yassa, wa d ij n weryaz yusi-d x řxaḍar inu, 
            wenni i ɣa iggen marra min xseɣ necc.’    1 Sam 13:14

23Zi zzariɛet nnes igga Arebbi n Israyil amsenjem Yeccu am mammec 
tuɣa zzayes iwaɛd, 24awarni řami izwar Yuḥanna ittbarreḥ s uṣeɣḍaṣ 
n ttubet i marra iwdan n Israyil qbeř mma ad d yas Yeccu. 25Umi yiweḍ 
Yuḥanna ikemmeř tasexxart nnes, inna ‘Min d awem ittɣiř aqqa d 
necc, war ǧiɣ d wenni. Maca, xẓar, netta ad d yas awarni ayi, necc war 
sdiheǧeɣ ad as fesyeɣ ifiřan n sandaliyat nnes.’ 26A iryazen tawmat, 
tarwa n Ibrahim d inni i din jarawem itteggweden Arebbi, i kenniw 
umi d itwassekk awař n usenjem-a. 27Minzi imezdaɣ n Urcalim 
d imeqqranen nsen, am war t ssinen, aqqa kemmřen awařen n 
imkacafen i iqqaren kuř ass n ssebt, umi xas ḥekmen. 28Waxxa war ufin 
uřa d ijj n řesbab ḥima ad xas ḥekmen s řmewt, aqqa ttaren zi Bilaṭus 
ḥima ad itwaneɣ. 29Umi kemmřen marra min xas yuran, ssehwan t-id 
zi teḥnact uca ssarsen t deg wenḍeř. 30Maca Arebbi issnekkar it-id zeg 
imettinen. 31Iḍhar asen-d aṭṭas n wussan i inni kis gaɛɛden zi Ljalil 
ɣar Urcalim, inni iǧan d řechud nnes ɣar iwdan. 32Neccin nettbarreḥ 
i kenniw s řwaɛd i itwannan i řejdud, řwaɛd i tuɣa ikemmeř Arebbi i 
neccin inni iǧan d tarwa nsen, am Arebbi tuɣa d issnekkar Yeccu zi 
řmewt. 33Am mammec tura deg usebbiḥ n Dawud wiss tnayen

     ‘Cek d mmi, ass-a jjiɣ-d cek!’    Sbḥ. 2:7 

34U ařami t-id issnekkar zeg imettinen ař war ittkicca ɛemmarṣ, 
aqqa ammu t inna 

           ‘Necc ad awem wceɣ lbaraka taṣdiqt n Dawud.’      Ica. 55:3 

35X uyenni iqqar ɛawed deg ij n usebbiḥ nneḍni

           ‘Cek war tettejjid amqeddas nnek ad ikiccu.’     Sbḥ. 16:10

 36Minzi Dawud, awarni řami ixdem i cwar n Arebbi jar jjiř nnes, 
immut, ssarsen t deg wenḍeř ak-d řejdud nnes, xenni ikiccu. 37Maca 
wenni d issnekkar Arebbi, war ittkicca. 38A iryazen tawmat, ad 
tessnem xenni belli s wanita ad awem itwabarreḥ s weɣfar n ddnub 
39u belli kuř ijjen wenni yumnen s wanita ad itwasegged zi marra i 
zi war tzemmarem ad twaseggdem s ttawrat n Musa. 40Ḥḍam ḥima 

war xawem d iweṭṭi ca n min itwannan deg idlisen n imkacafen  

41‘Xẓarem, a kenniw inni isseḥqaran, tɛejbem u tweddarem, 
minzi necc ad ggeɣ ict n řxedmet deg wussan nwem i war tettiqqim  

           waxxa iɛawed awem tt ca n ijjen.’  ”   Hab. 1:5 

42Řami ffɣen Wudayen zeg usinagug, ttaren zeg inni zi řegnus ḥima 
ad kisen ssiwřen s wawařen d ijjen deg wass n ssebt i d ɣa yasen. 
43Řami imsebḍa umuni n usinagug, aṭṭas n Wudayen d waṭṭas n 
imɛacaren n Wudayen idiyaniyyen ḍfaren Bulus d Barnabas, inni 
xenni tuɣa kisen issawařen, ɛeřmen asen ḥima ad qqimen di nniɛmet 
n Arebbi. 44Deg wass n ssebt i d yusin tusi-d tendint ɛřaḥař marra 
ḥima ad tseř i wawař n Arebbi. 45Ařami ẓrin Wudayen abarru n řɣaci, 
dewřen ɛemmaren s řeḥsed, ɛeksen min xef issiweř Bulus, qacḥen 
u ceqqfen. 46Maca Bulus d Barnabas nnan s teryast “Tuɣa ittxeṣṣ ad 
awem nessiweř d amezwaru x wawař n Arebbi maca tugim, tḥekmem 
x yixef nwem belli war tesdiheǧem tudart n řebda, aqqa neccin ad 
nwejjeh řegnus. 47Minzi ammu d aneɣ iweṣṣa Sidi, iqqar

 ‘Necc arriɣ cek d tifawt n řegnus, ḥima ad tiřid i usenjem 
              waxxa ař ṭṭarf n ddunnit.’ ”      Ica. 49:6 

48Umi sřin řegnus man aya, farḥen ssemɣaren awař n Sidi uca 
umnen marra inni tuɣa itwafarzen i tudart n řebda. 49Awař n 
Arebbi iffeɣ ɣar tmurt nni marra. 50Maca Udayen ssenhezzen 
timɣarin tinni tuɣa itteggweden Arebbi d tinni ɣarsent ccan uřa d 
imcennɛen n tendint, ssekkaren ict n řeḥṣart x Bulus d Barnabas 
uca ssuffɣen ten barra i tmurt nsen. 51Maca nitni zzerzen taɛejjajt x 
iḍaren nsen xasen uca ruḥen ɣar Iquniya 52uca imeḥḍaren dewřen 
ccuren s řefraḥet n Arruḥ Iqeddsen. 

Tabarreḥt n řexbar aṣebḥan di Liqaɛunya

14 1Imsar di Iquniya aqqa udfen jmiɛ ɣar usinagug n Wudayen 
uca ssiwřen ařami umnen aṭṭas n řɣaci n Wudayen d 

Iyunaniyyen. 2Maca Udayen inni war yuminen, ssɛiǧten u ssarezgen 
řxaḍar n yinni zi řegnus ḍidd i tawmat. 3Kkin dinni aṭṭas, ttbarrḥen 

s teryast di Sidi wenni i tuɣa itticcen chadet i wawař n nniɛmet 
nnes uca igga řeɛřamat d lmuɛjizat s ifassen nsen. 4Uca řɣaci n 
tendint imsebḍa u ca zzaysen ruḥen ak-d Wudayen u ca nneḍni 
ak-d imazanen. 5Umi imsar ij n uxarweḍ n inni zi řegnus uřa n 
Wudayen ak-d imeqqranen nsen, ḥima ad xasen karfsen u ḥima ad 
ten arejmen, 6xenni, awarni řami mcawaren jarasen, arewřen ɣar 
tneddam n Likaɛunya, aqqa-ten d Listra d Dirbi u ɣar jwayeh i d 
as-d innḍen 7uca ttbarrḥen dinni s řexbar aṣebḥan. 

Aḥejjar n Bulus di Listra d Dirbi 
8Tuɣa izeddeɣ di Listra ij n weryaz i war ɣar iǧi jjehd deg iḍaren 
nnes, aqqa-t d aneḍbař zeg uɛeddis n yemmas, war yuyur ɛemmarṣ. 
9Tuɣa ittesřa i Bulus am issawař netta, u wanita umi dayes ijɛar mliḥ, 
iẓra dayes liman ḥima ad itwassgenfa, 10inna s ict n tmijja tejhed 
“Kkar, tbedded nican x iḍaren nnek!” Ikkar ingez, ibda iggur zi ssa 
ɣar diha. 11Řami iẓra řɣaci min igga Bulus, ssgaɛɛden tmijja nsen, 
nnan s řḥarḍ n Likaɛunya “Aqqa irebbiten dewřen arewsen deg 
iwdan, hwan-d ɣarneɣ!” 12uca semman Barnabas s yisem ‘Zayus’ u 
Bulus s yisem ‘Hirmis’, minzi netta izwar ɣar wawař. 13Uca akehhan 
n Zayus x tendint nni, awarni řami d yiwi iyenduzen d timrisin n 
ijejjigen (=nnuwwac) ɣar tiwwura n tendint, tuɣa ixs ad iqeddem 
tiɣarṣin ak-d řɣaci. 14Maca ařami sřin imazanen Barnabas d Bulus 
x man aya, carrgen arruḍ nsen uca negzen jar řɣaci, sɣuyyun 15“A 
iryazen, mayemmi i tetteggem aya? Uřa d neccin d ij n lbacar d ijjen 
amecnaw kenniw, nettbarreḥ s řexbar aṣebḥan ḥima ad tbeɛɛdem 
x tmesřayin-a ibeṭṭřen ḥima ad tubem ɣar Arebbi iddaren i d 
ixeřqen ajenna d tmurt d řebḥar d marra min daysen. 16Netta ijja 
řegnus ad uyuren deg ibriden nsen di řweqt n jjiřat iɛdun. 17Waxxa 
amenni Arebbi war ijji ixef nnes nnebřa chadet am ittegg tcuni zeg 
ujenna, iwca aneɣ-d anẓar d iseggwusa n ṣṣabet, iccur uřawen nneɣ 
s macca d řefraḥet.” 18Waxxa ssawařen amenni, tuɣa ɛad iqseḥ xasen 
ad ssbedden řɣaci maḥend war ttqeddimen tiɣarṣin. 19Maca usin-d 
Wudayen zi Antiyuxiya d Ikuniya, ssqenɛen řɣaci uca arejmen Bulus, 
jarren t barra i tendint, ittɣiř asen aqqa immut. 20Maca am d as 
nnḍen imeḥḍaren, ikkar uca yudef ɣar tendint. Xenni tiwecca nnes 
iffeɣ ak-d Barnabas ɣar Dirbi.

Aɛqab ɣar Antiyuxiya 
21Awarni řami barrḥen s řexbar aṣebḥan di tendint u kewnen 
imeḥḍaren, ɛeqben ɣar Listra d Iquniya d Antiyuxiya 22ggin uř di 
řeɛmur n imeḥḍaren, ɛeřmen asen ad cebbaren di liman u ɛeřmen 
asen belli ittxeṣṣ ad nadef ɣar tgeldit n ijenwan s waṭṭas n řeḥṣarat. 
23Awarni řami d asen areccḥen imɣaren di kuř tamesmunt, ssqebḍen 
ten s tẓaǧit d uẓummi i Arebbi i zi yumnen. 24Umi zwan Bisidiya, 
usin-d ɣar Bamfiliya. 25Ssiwřen s wawař di Birxa, xenni hwan-d 
ɣar Attalya. 26Zi ssenni ruḥen di řebḥar ɣar Antiyuxiya mani tuɣa 
twassqebbḍen i nniɛmet n Arebbi qbeř mma ad bdan di řxedmet, 
tenni aqqa kemmřen tt. 27Řami din iwḍen, řaɣan x tmesmunt, 
xebbaren s marra řexdayem timeqqranin i yegga Arebbi s ifassen 
nsen u mammec yarzem tawwart n liman i řegnus. 28Uca qqimen 
din ict n řweqt maci drust ak-d imeḥḍaren. 

Cwar n imazanen di Urcalim x wextan d ttawrat 

15 1Hwan-d ca n iwdan zi Yahudiyya ɣar Antiyuxiya uca bdan 
sseřmaden i tawmat “Mařa war tetwaxetnem ɛlaḥsab 

ttawrat n Musa, war tzemmarem ad tetwassnejmem.” 2Xenni umi 
din ikkar ij n uxarweḍ d unaqec akidsen zi ṭṭarf n Bulus d Barnabas, 
war iǧi drust waha, weṣṣan ad ssgaɛɛden Bulus d Barnabas d ca 
zzaysen ɣar imazanen d imɣaren di Urcalim. 3Ina, umi twassqebbḍen 
zi tmesmunt, cuqqen di Finiqiya d Samariya uca xebbaren nican 
mammec tuben inni iǧan zi řegnus, ssfarḥen tawmat aṭṭas. 4Řami 
iwḍen ɣar Urcalim, tareḥḥeb zzaysen tmesmunt d imazanen d 
imɣaren u nitni xebbaren ten s marra min zzaysen igga Arebbi. 
5Maca nnan, aqqa din ca zi tebridt n Ifarisiyyen inni idewřen 
umnen, qqaren belli ittxeṣṣ ad ten xetnen i inni iǧan zi řegnus u ad 
ten weṣṣan ad cebbaren di ttawrat n Musa. 6Munen imazanen d 
imɣaren ḥima ad mcawaren x wawař-a. 7Ařami ikkar ij n uxarweḍ 
d ameqqran, ibedd Buṭrus inna asen “A iryazen tawmat, kenniw 
tessnem belli aṭṭas zeg wami Arebbi ixḍar ayi ḥima řegnus ad sřen 
awař n řexbar aṣebḥan s uqemmum inu uca ad zzayes amnen. 
8Arebbi, wenni issnen min iǧan deg wuřawen, iched xasen am d 
asen iwca Arruḥ Iqeddsen amecnaw i neccin 9u netta war ittegg 
bu řfarz jar neccin d nitni, am issizdeg uřawen nsen s liman. 10Iwa 

řexxu, mayemmi tettjarrabem ɛad Arebbi u tetteggem ij n uzayřu 
x irawen n imeḥḍaren i war izemmar řejdud nneɣ uřa d neccin ad 
t narbu? 11Maca neccin numen, amecnaw nitni, s nniɛmet n Sidi 
Yeccu Lmasiḥ, aqqa ad netwassenjem s webrid d ijjen akisen.” 
12Isqar řɣaci, nitni sřan i Barnabas d Bulus ttɛawaden x řeɛřamat 
d lmuɛjizat timeqqranin i zzaysen igga Arebbi jar řegnus. 13Awarni 
řami kemmřen awař nsen, yarr-d Yaɛqub, inna “A iryazen tawmat, 
sřem-d ɣari. 14Simɛan ixebbar mammec tuɣa igga Arebbi amezwar 
ḥima ad issmun ij n weydud zi řegnus i yisem nnes. 15Man aya ittas-d 
ak-d wawařen n imkacafen amecnaw mammec tura 16‘Awarni man 
aya ad ɛeqbeɣ uca ad ssbeddeɣ ɛawed aqiḍun iqeddsen n Dawud i 
tuɣa iwḍan u min zzayes yareddǧen ad t ɛedřeɣ uca ad t ssgaɛɛdeɣ 
tawařa nneḍnit, 17ḥima řbaqi iqqimen n iwdan ad arzun x Arebbi 
uřa d marra řegnus i xef itwařaɣan s yisem inu, iqqar Sidi wenni 
i iggin marra man aya.  18Marra řexdayem nnes aqqa twassnent 
ɣares zi řebda. 19X uyenni ttwařiɣ icuwwar war nesseḍqiř ca x inni 
ituben ɣar Arebbi zi řegnus, 20maca ad asen nari, ad beɛɛden x min 
itwaxemjen zi laṣnam u x tuqeḥbit u x jjiyfa u x idammen. 21Minzi 
Musa ɣares zi mecḥař uya di kuř tandint inni ittbarrḥen zzayes uca 
itwassɣar s min itwannan zi Musa kuř ass n ssebt deg isinagugen.” 

Tabrat ɣar Antiyuxiya 
22Xenni mcawaren imazanen d imɣaren ak-d marra tamesmunt ḥima 
ad ixḍaren iryazen zi řwesṭ nsen ḥima ad ten ssekken ak-d Bulus d 
Barnabas ɣar Antiyuxiya: Yahuda, umi qqaren ɛawed Barsabas, d 
Silas, iryazen nni tuɣa-ten d imeqqranen jar tawmat. 23Urin s ufus 
nsen ammu “Imazanen d imɣaren d tawmat i tawmat i iǧan zi řegnus 
inni iǧan di Antiyuxiya d Suriya d Kilikiya: Sřam xawem! 24Umi nesřa 
belli ca n yinni i d yusin zi řwesṭ nneɣ ṣedɛen kenniw s wawařen nsen, 
ssenhezzen tanefsect nwem, qqaren belli ittxeṣṣ ad tetwaxetnem 
umi neccin war numur s man aya. 25Tuɣa ittɣiř aneɣ aqqa mliḥ, umi 
d nusa ɣar uxarraṣ d ijjen, maḥend ad nfarz ca n yeryazen ḥima ad 
ten nessekk ɣarwem ak-d imɛizzen nneɣ Barnabas d Bulus. 26Nitni 
d iryazen inni iṭṭewwɛen tudart nsen i yisem n Sidi Yeccu Lmasiḥ. 
27Xenni nessekk-d Yahuda d Silas, inni kenniw i ɣa ixebbaren man 
aya ɛawed s uqemmum nsen. 28Minzi tuɣa ittɣiř as mliḥ i Arruḥ 

Iqeddsen uřa i neccin, belli war xawem nesseḍqiř ca ḍḍqeř ktar 
mɣir timesřayin tinni labudda zzaysent, aqqa d tina: 29aggweji x min 
iqqarṣen i laṣnam uřa x idammen uřa x jjiyfa uřa x tuqeḥbit. Mařa 
tbeɛɛdem ixef nwem x man aya, ad teggem mliḥ. S ttisir.” 30Awarni 
řami ten ssqebḍen, iwḍen ɣar Antiyuxiya uca ssmunen řɣaci, wcin 
asen tabrat. 31Řami tt ɣrin, farḥen zeg ufewwej nni. 32Yahuda d Silas, 
inni iǧan ɛawed d imkacafen, ɛeřmen i tawmat s wawařen aṭṭas u 
ssjehden ten. 33Awarni řami qqimen dinni aṭṭas n řweqt, ssqebḍen 
ten wawmaten s řehna ḥima ad dewřen ɣar imazanen inni ten-d 
issekken. 34Maca ittɣiř as i Silas mliḥ maḥend ad dinni iqqim. 35Bulus d 
Barnabas qqimen di Antiyuxiya, ssɣaran ttbarrḥen s wawař n Arebbi 
ak-d waṭṭas inneḍni. 

Bulus d Barnaba ttemssebḍan 
36Awarni ca n wussan inna Bulus i Barnabas “Ejj ad neɛqeb ɣar 
tawmat nneɣ di kuř tandint mani tuɣa nettbarreḥ s wawař n Arebbi, 
ad nargeb mammec i ɣa iffeɣ umeddur nsen.” 37Barnabas tuɣa ixs 
ad kisen indeh Yuḥanna wenni ittkennan Marku, 38maca Bulus inwa 
war kisen ittawi wa wenni i daysen isemḥen di Bamfiliya u war 
kisen iruḥ ɣar řxedmet. 39Ikkar ijj n umenɣi d ameqqran jarasen 
ařami mmsebḍan ijjen x wenneḍni u Barnabas indeh akis Marku 
uca beḥḥaren ɣar tegzirt n Qubrus. 40Maca Bulus ixḍar Silas uca 
iffeɣ, sellmen t wawmaten i nniɛmet n Arebbi 41uca icuqq di Suriya 
d Kilisiya ittcejjaɛ timesmunin. 

 Timutiyu ittraḥ ak-d Bulus d Sila 

16 1Uca yusi-d ɛawed ɣar Dirbi d Listra. Xẓar, tuɣa din ij n 
umeḥḍar qqaren as Timutiyu, netta d mmis n ict n temɣart 

d tudact d řmumena, maca babas d Ayunani. 2Tawmat n Listra d 
Ikuniya cehden xas s řxar. 3Bulus tuɣa ixs wa ad isafar akides. Xenni 
iksi t uca ixten as zi ssibbet n Wudayen inni tuɣa iǧan di tneddam 
nni, minzi marra ssnen belli babas d Ayunani. 4Umi kkin Bulus d 
ca nneḍni x tneddam, sellmen řumur i itwaḥesben nican zi jjihet n 
imazanen d imɣaren di Urcalim, ḥima timesmunin ad daysen ṭṭfent. 
5Timesmunin dewřent beddent mliḥ di liman uca tuɣa lɛadad nsent 
imeqqar nhar x nhar. 

Bulus iẓwa ɣar Masiduniya 
6Umi cuqqen nitni di Frixiya d jwayeh n Galaṭiya, imneɛ iten Arruḥ 
Iqeddsen maḥend ad beccaren s wawař di Asiya, 7uca awarni řami d 
usin ɣar Misya, arzun ad raḥen ɣar Bitiniya, maca Arruḥ Iqeddsen 
war ten ijji. 8Umi kkin x Misya, hwan ɣar Truwas. 9Iẓra Bulus ij n 
řewḥiy s ǧiřet. Ibedd-d ɣares ij n weryaz din, ittar zzayes, inna 
“Hwa ɣar Masiduniya ḥima ad aneɣ tewcid ufus.” 10Awarni řami 
iẓra řewḥiy, nekkar řexdenni ḥima ad nraḥ ɣar Masiduniya, minzi 
nefhem zi řewḥiy nni belli Sidi iřaɣa aneɣ-d ḥima ad asen nbarreḥ s 
řexbar aṣebḥan. 

Bulus di tendint n Filibbi 
11Aqqa nuyur di řebḥar zi Truwas uca nruḥ nican ɣar Samutraki, 
xenni tiwecca nnes nruḥ ɣar Niyabulis 12u zi ssenni ɣar Filibbi, 
tenni d tandint tamezwarut di jwayeh-a n Masiduniya, tuɣa-tt deg 
ifassen n Irumaniyyen. Neqqim ca n wussan di tendint nni. 13Deg 
wass n ssebt neffeɣ zi tewwart n tendint ɣar tma n yeɣzar mani 
tuɣa ttẓaǧan Wudayen uca neqqim nessawař ak-d temɣarin tinni 
tuɣa imunen dinni. 14Tuɣa tessḥessa ɣarneɣ ict n temɣart, qqarent 
as Ludiya zi tendint n Tiyatira, tasebbabt n reḥrar zi tendint n 
Tiyatira, tenni tuɣa tɛebbed Arebbi uca Arebbi yarzem as uř nnes 
ḥima ad tseř mliḥ mixef issawař Bulus. 15Umi tetwasseɣḍeṣ nettat 
d řeḥbab n taddart nnes, tettar zzayneɣ, tenna “Mařa kenniw 
tettwařam belli necc d taṣdiqt ɣar Arebbi, iwa araḥem-d, qqimem 
di taddart inu.” Tuɣa tzawg aneɣ ḥima ad neqbeř. 

Bulus d Sila di řeḥbes 
16Am neggur ɣar wemcan n tẓaǧit, temmseřqa akidneɣ ict n tayya, 
dayes řaryaḥ n tgezzant, tiwi-d ij n řefḍeř imɣar i aytbab nnes s 
tgezzant nni. 17Nettat tebda tḍeffar Bulus d neccin, tesɣuyyu, 
teqqar “iwdan-a d imsemɣan n Arebbi i iɛuǧen x marra min iǧan, 
ttbarrḥen awem s webrid n usenjem.” 18Ammu i teqqim aṭṭas 
n wussan. Maca Bulus, umi tuɣa ittxeyyaq x man aya, inneqřeb, 
inna i řaryaḥ “Ttumureɣ cek s yisem n Yeccu Lmasiḥ, ffeɣ zzayes.” 
Uca iffeɣ-d di tsaɛɛet nni. 19Umi ẓrin aytbab belli asitem n řefḍeř 
nsen iruḥ, ṭṭfen Bulus d Silas, jarren ten ɣar ssuq zzat i řḥukkam. 

20Ařami ten iwyen ɣar imeqqranen, nnan “Iwdan-a ttxarwaḍen 
tandint nneɣ, minzi nitni d Udayen 21uca ssɣaran ttaqalid tinni i 
war iḥeǧřen i Irumaniyyen am neccin maḥend ad tent neqbeř.” 
22Uca idduqqez-d xasen řɣaci uca imeqqranen carrgen xasen arruḍ 
x arrimet, umuren ad ten hettken s urekkuḍ. 23Awarni řami ten 
wtin aṭṭas, nḍaren ten di řeḥbes, umuren i uɛessas n řeḥbes ḥima 
ad xasen iɛess mliḥ. 24U netta, umi iksi tewṣeyyet-a, inḍar iten ɣar 
daxeř qaɛ n řeḥbes, iqqen iten zeg iḍaren nsen deg ij n řqařeb n 
ǧuḥ ḥima war ttrikkwiřen. 
 25Ařami d yiweḍ wezyen n ǧiřet, tuɣa Bulus d Silas ttẓaǧan, 
ttsebbḥen Arebbi s izřan uca imeḥbas sřin asen. 26Řexdenni imsar ij n 
wenhezzi n tmurt d ameqqran ařami itwanhezz dsas n řeḥbes, xenni 
marra tiwwura nnurzment uca twafsyen iceddiyyen n marra. 
 27Řami d ifaq uɛessas n řeḥbes, iẓra tiwwura arzment, ijbed ssif 
nnes, tuɣa iggur ad ineɣ ixef nnes, ittɣiř as belli imeḥbas arewřen. 
28Maca Bulus iřaɣa s tmijja ijehden “War ttḍarra ixef nnek, aqqa-
neɣ da marra.” 29Aɛessas n řeḥbes ittar tifawt uca ingez ɣar daxeř, 
xenni inḍar ixef nnes ɣar iḍaren n Bulus d Silas, ittarjiji aṭṭas. 
30Issuffeɣ iten-d ɣar barra, inna “A řejwad, min ittxeṣṣ ad ggeɣ 
ḥima ad twassnejmeɣ?” 31Nitni nnan as “Amen zi Yeccu Lmasiḥ, 
ad tetwassnejmed, cek d řeḥbab n taddart nnek.” 32Ssiwřen akis 
awař n Arebbi uca ak-d marra inni iǧan di taddart nnes. 33Di tsaɛɛet 
nni n ǧiřet iwyi ten-d ɣares, issird asen iyezzimen nsen. Xenni 
itwasseɣḍeṣ deg wemcan ak-d marra řeḥbab nnes. 34Xenni iwyi 
ten ɣar taddart nnes, issewjed asen ṭṭabřa, ifarḥ minzi yumen di 
Arebbi, netta d marra taddart nnes. 
 35Umi d yiweḍ uziř, ssekken imeqqranen n tendint iɛessasen 
ḥima ad inin “Ḍeřq asen-d i iwdan nni.” 36Aɛessas n řeḥbes issiweḍ 
awařen-a ɣar Bulus, inna “Imeqqranen n tendint ssekken-d ḥima ad 
awem ḍeřqen. X uyenni ffɣem řexxu uca truḥem di řehna.” 37Maca 
Bulus inna asen “Nitni jjin ad aneɣ hettken s urekkuḍ qibač i iwdan, 
nḍaren aneɣ di řeḥbes, waxxa neccin d Irumaniyyen, nnebřa mma 
ad xaneɣ ḥekmen uca řexxu xsen nitni ad aneɣ ssuffɣen s tnuffra? 
Lla, ejj iten ad d asen nitni s yixef nsen, ḥima ad aneɣ ssuffɣen.” 
38Iɛessasen ssiwḍen awařen-a ɛawed ɣar imeqqranen u nitni 
ggweden umi sřin aqqa-ten d Irumaniyyen. 39Uca usin-d, ttaren 

zzaysen smaḥet u awarni řami ten ssuffɣen, ttaren zzaysen ad ffɣen 
zi tendint. 40Xenni ffɣen-d zi řeḥbes uca udfen ɣar taddart n Ludiya 
u řami ẓrin tawmat, sscejjɛen ten uca uyuren. 

Bulus di Tisalunki 

17 1Umi zwan x Amfibulis d Abulluniya, iwḍen ɣar Tissalunika 
mani tuɣa ij n usinagug n Wudayen. 2Bulus, yudef-d din 

ɣarsen am lqaɛida uca inaqec akisen zeg idlisen iqeddsen třata n 
wussan n ssebt, 3iffessar asen s usbeyyen belli tuɣa ittxeṣṣ i Lmasiḥ 
ad itwaweddeb uca ad d ikkar zeg imettinen. Inna asen “Aqqa Yeccu 
wanita d Lmasiḥ wenni i d awem barrḥeɣ.” 4Ca zzaysen umnen, 
munen ak-d Bulus d Silas, uřa d ij n řɣaci d ameqqran zeg Iyunaniyyen 
inni iɛebbden Arebbi uřa d timɣarin icenɛen war iǧi drust zzaysent, 
munen akisen. 5Maca Udayen inni tuɣa war iṭṭiɛen, nedhen ca n 
yeryazen iɛeffanen zi tarwa n řexřa, ssgaɛɛden ij n řɣaci, sshajan 
tandint uca dexxřen di taddart n Yasun, arzun ad ten gewwden zzat 
i iwdan. 6Umi war ten ufin, jarren Yasun d ca n wawmaten qibač i 
imeqqranen n tendint, sɣuyyun “Ina inni issɣewwɣen ddunnit marra, 
aqqa usin-d ɛawed da 7uca Yasun issidef iten ɣares. U nitni marra 
ttɛekksen tiwṣeyyat n qayṣar, qqaren aqqa da ajeǧid nneḍni, aqqa-t d 
Yeccu.” 8Ssarejfen řɣaci d imeqqranen n tendint. 9Maca awarni řami 
ṭṭfen řɛarbun zi Yasun d yinneḍni, arxun asen. 

Bulus d Sila di tendint n Biriya 
10Řexdenni ssekken tawmat Bulus d Silas ɣar Biriya s ǧiřet. Umi 
din iwḍen, ruḥen ɣar usinagug n Wudayen. 11Ina tuɣa-ten xar zeg 
inni i iǧan di Tissalunika uca qebřen awař s marra řxaḍar, arezzun 
kuř ass deg idlisen iqeddsen ḥima ad xẓaren di timesřayin-a ma 
aqqa-yent amenni. 12Aṭṭas zzaysen zeg Wudayen nni umnen uřa d 
timɣarin d yeryazen Iyunaniyyen maci drust waha. 13Maca, umi 
Udayen n Tissalunika ssnen belli Bulus tuɣa ittbarreḥ awař n Arebbi 
ɛawed di Biriya, usin-d nitni ɛawed din maḥend ad ssɣewwɣen 
řɣaci. 14Ssekken wawmaten Bulus řexdenni ɣar řebḥar, maca Silas 
d Timutiyu qqimen din. 15Inni issqebḍen Bulus iwyen t ɣar Atina. 
Xenni, umi ṭṭfen tawṣeyyet zi Silas d Timutiyu maḥend nitni ad 
ɣares-d asen deɣya, ffɣen ssenni. 

Bulus di tendint n Atina 
16Am ten tuɣa ittraja Bulus di Atina, tuɣa arruḥ nnes ixeyyeq 
umi iẓra tandint teccur s laṣnam. 17X uyenni tuɣa ittemnaqac deg 
usinagug ak-d Wudayen uřa ak-d inni itteggweden Arebbi uřa di 
ssuq kuř ass ak-d inni i tuɣa ittaf dinni. 18Ca n yinni zeg Ibikuriyyen 
u ca n yinni zi Stuwika mmnaqacen akis. Ca zzaysen nnan “Min ixs 
ad yini wanita s řḥarḍ-a qaɛ?” Maca inneḍni nnan “Iḍhar-d aqqa-t 
d ambarreḥ n ccwaṭen iɣriben, minzi tuɣa ittbarreḥ asen s Yeccu 
uřa s tnukra zeg imettinen. 19Uca iwyen t, nedhen ɣar ij n wemcan 
qqaren as Ariyubagus, nnan “Ma nzemmar ad nessen man taɣuri 
n jdid i xef tessawařed?” 20Minzi cek tiwyed ca n tmesřayin d 
tiɣribin i imezzuɣen nneɣ. Neccin nessitim ad nessen min ixs ad 
yini man aya.” 21Marra inni zi Atina d marra ibarraniyyen inni i 
din iqqimen, sseɛdun řweqt mɣir ḥima ad xebbaren u ḥima ad 
sřen ict n řḥajet n jdid. 
 22Ikkar-d Bulus, ibedd di řwesṭ n Ariyubagus, inna “A iryazen n 
Atina, ufiɣ belli kenniw tceɣřem di tmesřayin n ddin zi kuř aɣezdis. 
23Minzi umi nnḍeɣ di tendint nwem, ẓriɣ řeḥwayec n uɛbad nwem, 
ufiɣ ɛawed ij n uɛalṭar tzemmem xas ‘I Arebbi i war itwassnen.’ X 
uyenni wenni umi tɛebbdem kenniw, am war t tessinem ca, d wa i 
zi d awem ttbarrḥeɣ. 24Arebbi wenni d yejjin ddunnit d marra min 
dayes, wenni iǧan d Sidi n ujenna d tmurt, war izeddeɣ ca di zzawec 
(=tudrin) i itwaggen s ifassen n iwdan, 25uřa war xas itwasexxar s 
ifassen n iwdan axmi netta iḥwaj ca, minzi netta simant nnes iwca 
tudart d nnefs uřa d kuřci i marra. 26Zeg idammen n yijjen igga 
marra řegnus n bnadem ḥima ad zedɣen x wudem n tmurt marra u 
netta iḥedd asen ikuden n řweqt d iymiren n tzeddiɣt nsen. 27ḥima 
ad arzun x Arebbi, attaɣ am ttnubucen ad t afen, waxxa netta war 
iggwij ca aṭṭas x kuř ijjen zzayneɣ. 28Minzi neccin dayes i neddar u 
nettenhezza, am mammec nnan ca n imedyazen nwem ‘Aqqa neccin 
ɛawed d dduriyet nnes.’ 29X uyenni, am neǧa d dduriyet n Arebbi, 
ittxeṣṣ war nḥesseb ca belli Arebbi amecnaw ureɣ d nnuqart uřa 
d aẓru i itwaggen s lfenn u zeg uxarraṣ n bnadem. 30Arebbi xenni, 
umi isseɛdu tiṭṭawin nnes x ikuden n řweqt n tqubbanect, ittbarreḥ 
řexxu i marra iwdan di marra imucan ḥima ad tuben, 31minzi netta 
igga ijj n wass i di i ɣa iḥkem x tmurt s řḥeqq s ij n bnadem i tuɣa 

ixḍar uca issbeyyen it i marra umi t-id issnekkar zeg imettinen. 
32Umi sřin x tnukra n imettinen, stehzan s man aya ca zzaysen, 
maca inneḍni nnan “Neccin ad zzayek nseř ict n twařa nneḍni x 
man aya.” 33Ammu iffeɣ Bulus zi řwesṭ nsen. 34Ca n yeryazen ḍfaren 
t, umnen. Jarasen Diyunisiyus, wenni iqqimen x Ariyubagus, d ict n 
temɣart qqaren as Damaris u inneḍni akidsen. 

Bulus di tendint n Kurintus 

18 1Awarni man aya ijja Bulus tandint n Atina, yusi-d ɣar 
Kurintus. 2Yufa din ij n Wuday qqaren as Akwila, ixřeq di 

Bunṭi, yusi-d drus zeg wami zi Iṭalya, netta d temɣart nnes umi 
qqaren Briskilla, minzi qayṣar Kludiyus tuɣa yumar maḥend marra 
Udayen ad ffɣen zi Ruma. Uca yusi-d ɣarsen netta. 3Umi tuɣa ɣarsen 
ṣṣenɛet d icten, iqqim ixeddem akidsen, minzi nitni tuɣa-ten di 
ṣṣenɛet nsen d imɛicwen tteggen iqiḍan. 4Tuɣa ittḥeddat kuř ssebt 
deg usinagug, yarezzu ad isseqneɛ Udayen d Iyunaniyyen maḥend 
ad amnen. 5Umi d ihwa Silas d Timutiyu zi Masiduniya, tuɣa Bulus 
itwaɛarren zi Arruḥ maḥend ad isseqneɛ Udayen, belli aqqa Yeccu 
netta d Lmasiḥ. 6Maca umi tuɣa nitni ttḍaddan t uca ttceqqfen dayes, 
izzerz arruḍ nnes, inna asen “Idammen nwem ad iřin x izeǧifen 
nwem. Necc ttbariɣ ixef inu zzaywem. Zi řexxu d tsawent ad raḥeɣ 
ɣar ibarraniyyen.” 7Iruḥ ssenni uca yusi-d ɣar taddart n ij n weryaz 
qqaren as Yustus wenni tuɣa iɛebbden Arebbi. Tuɣa taddart nnes 
teřṣeq ak-d usinagug. 8U Krisbu, ameqqran x usinagug, yumen di 
Sidi ak-d marra řeḥbab n taddart nnes uca aṭṭas n Ikurintiyyen umi 
sřin, umnen, twassɣeḍṣen. 9Inna Arebbi i Bulus deg ij n řewḥiy s 
ǧiřet “War tteggwed, siweř, war ttseqqara, 10minzi necc akik uca 
uřa d ijj war cek ittḥidi s ufus ḥima ad cek iḍarr, minzi ɣari aṭṭas n 
iwdan di tendint-a.” 11Uca iqqim din ijj n useggwas d setta n iyuren, 
isseřmad asen awař n Arebbi. 

Bulus zzat i Ƴaliyun 
12Maca umi tuɣa Ƴaliyun lwali x Axaya, kkaren Wudayen am ijj 
n weryaz x Bulus uca iwyen t-id ɣar řkursi n ccraɛ, 13nnan “wa 
isseqnaɛ iwdan maḥend ad ɛebden Arebbi s řɛeks n ttawrat.” 
14Umi tuɣa Bulus iggur ad yarzem aqemmum nnes, inna Ƴaliyun 

i Wudayen “Mařa din ij n ufturi niɣ ict n ljarima, a Udayen, iři ad 
kenniw qebřeɣ s řḥeqq. 15Maca mařa din ixarwiḍen di ssibbet n ij n 
wawař niɣ d ca n ismawen niɣ di ssibbet n ttawrat i iǧan jarawem, 
ḥḍam t kenniw s yixef nwem, minzi necc war xseɣ ad iřiɣ d řqaḍi 
x tmesřayin-a.” 16Uca yuẓẓeř xasen zi řkursi n ccraɛ. 17Řexdenni 
ṭṭfen marra Iyunaniyyen Sustinis, ameqqran n usinagug, marrḥen 
t qibač i řkursi n ccraɛ. Ƴaliyun war d as icqi man aya qaɛ. 

Bulus iɛqeb-d ɣar Antiyuxiya 
18Awarni řami iqqim Bulus din ɛad aṭṭas n wussan, iweddeɛ tawmat 
uca ibeḥḥar ssenni ɣar Suriya ak-d Briskilla d Akwila, awarni řami 
iḥeff azeǧif nnes di Kinxriya, minzi tuɣa xas ij n řwaɛd. 19Iwḍen ɣar 
Afasus uca ijj iten din, maca netta yudef ɣar usinagug, tuɣa ittḥeddat 
Udayen. 20Řami zzayes ttaren ad kisen iqqim ktar, yugi. 21Xenni 
iweddeɛ iten, inna “Ittxeṣṣ ad ɛeyydeɣ řɛid i d ɣa yasen ikmeř di 
Urcalim. Maca ad ɣarwem-d ɛeqbeɣ ɛawed mařa ixs Arebbi. Uca 
iruḥ di řebḥar zi Afasus. 22Ařami d yiweḍ ɣar Qayṣariya, igaɛɛed ɣar 
Urcalim, iseǧem x tmesmunt, xenni ihwa ɣar Antiyuxiya. 

Asafar wiss třata n Bulus i tbarreḥt n řexbar aṣebḥan 
23Ařami din isseɛdu ca n řweqt, iffeɣ uca icuqq di tmurt n Galaṭiya 
d Frixiya, issemḥeḍ imeḥḍaren marra. 24Xenni yiweḍ-d ij n Wuday 
ɣar Afasus, qqaren as Abullus, ixřeq di Iskandariya, aryaz issen 
ad issiweř, ittḥaka deg idlisen iqeddsen. 25Wa tuɣa itwasseřmed 
deg webrid n Sidi, tuɣa-t s arruḥ imeḥḥḍen, issawař u isseřmad 
timesřayin n Sidi s cḍaret, am war issin mɣir aseɣḍaṣ n Yuḥanna. 
26Ibda issawař s teryast deg usinagug. Řami d as sřin Akwila d 
Briskilla, ksin t ɣarsen uca ssfehmen as abrid n Arebbi nican. 
27Ařami tuɣa ixs netta ad isafar ɣar Axaya, cejjɛen t wawmaten, 
urin ɣar imeḥḍaren ad t qebřen. Umi d yiweḍ wa ɣar din, iɛawen 
aṭṭas n imeḥḍaren inni tuɣa yumnen zi nniɛmet. 28Minzi netta tuɣa 
isseqnaɛ Udayen s bṭayṭay s waṭṭas n jjehd, issbeyyen asen zeg 
idlisen belli Yeccu netta d Lmasiḥ. 

Bulus di tendint n Afasus 

19 1Řami tuɣa Abullus di Kurintus, aqqa yiweḍ-d Bulus, 
awarni řami icuqq di jwayeh yuɛřan, ɣar Afasus uca yufa 

din ca n imeḥḍaren. 2Inna asen “Ma tqebřem Arruḥ Iqeddsen řami 
tumnem?” Maca nitni arrin-d xas “War nesři qaɛ belli din Arruḥ 
Iqeddsen.” 3Inna asen “Xenni min zi tetwassɣeḍṣem?” Nnan as “S 
useɣḍaṣ n Yuḥanna.” 4Bulus inna “Tuɣa Yuḥanna isseɣḍaṣ s useɣḍaṣ 
n ttubet, iqqar i iwdan ad amnen s wenni i d ɣa yasen awarni as, 
aqqa netta d Lmasiḥ Yeccu.” 5Umi sřin aya, twassɣeḍṣen deg yisem 
n Sidi Yeccu. 6Awarni řami xasen issars Bulus ifassen, ihwa-d xasen 
Arruḥ Iqeddsen uca bdan ad ssiwřen s yiřsawen uca bdan ttkacafen. 
7Tuɣa-ten qaɛ ɛřaḥař tenɛac n yeryazen. 8Yudef Bulus ɣar usinagug, 
issawař akidsen teřt n iyuren s teryast, ittḥeddat uca isseqnaɛ iten 
di min itthemman tageldit n Arebbi. 9Maca řami dewřen ca zzaysen 
qesḥen, war ṭṭiɛen, ceqqfen deg webrid n Arebbi zzat i řɣaci, xenni 
iggwej xasen uca issbeɛɛed xasen imeḥḍaren, ibda ittḥeddat kuř 
ass di temzida n ij n weryaz qqaren as Tirannus. 10Ammu i yegga 
tnayen n iseggwusa ařami marra inni tuɣa izeddɣen di Asiya, sřin 
awař n Sidi Yeccu, Udayen d Iyunaniyyen s tnayen. 

Tarwa n Skiwa ameqqran n ikehhanen 
11Tuɣa Arebbi ittegg řeɛjayeb d timeqqranin s ifassen n Bulus, 
12ařami ksin řemḥamat d westawen n ibuyas i iǧan x arrimet nnes 
ɣar imehřac uca ruḥen xasen řehřacat u řaryaḥat imengas ffɣen 
zzaysen. 13Ca n Wudayen inni tuɣa igguren di tmurt uca tuɣa 
ssuffuɣen ccwaṭen, zeɛmen ad řaɣan s yisem n Sidi Yeccu x inni 
i di iǧa řaryaḥat iɛeffanen, qqaren “Neccin nejjaǧ xak s Yeccu i zi 
ittbarreḥ Bulus.” 14Inni t iggin, aqqa nitni sebɛa n tarwa n Skiwa, 
ij n umeqqran n ikehhanen d Uday. 15Maca řaryaḥ aɛeffan yarr-d, 
inna “Yeccu ssneɣ t uřa d Bulus, maca min teɛnam kenniw?” 
16Uca bnadem i di iǧa řaryaḥ d aɛeffan ingez xasen, iɣeřb iten 
uca ijhed xasen ařami arewřen zi taddart d iɛaryanen d iyezmen. 
17Řexbar-a iffeɣ ɣar marra inni izeddɣen di Afasus, ɣar Wudayen 
u ɣar Iyunaniyyen s tnayen. Tewḍa-d ict n tiggwudi temɣar x 
marra iwdan uca itwassemɣar isem n Sidi Yeccu. 18Aṭṭas n inni 
yumnen usin-d, neɛmen s min tuɣa tteggen. 19Aṭṭas n inni i tuɣa 

d iseḥḥaren, yarwen idlisen, sscemmaḍen ten zzat i marra. Nitni 
ggin asen řeḥsab uca ufin belli ssekkwan xemsa ařaf n řwuzenat n 
nnuqart. 20Ammu tuɣa awař n Arebbi iggam, yarenni di jjehd. 

Axarweḍ di Afasus 
21Ařami kemmřent tmesřayin-a, igga Bulus s Arruḥ, awarni řami 
icuqq di Masiduniya d Axaya, ḥima ad isafar ɣar Urcalim, inna 
“Xmi din i ɣa reḥḥgeɣ, ittxeṣṣ ayi ad ẓareɣ Ruma ɛawed.” 22Awarni 
řami issekk tnayen n inni tuɣa ixeddmen akis ɣar Masiduniya, ina 
d Timutiyu d Irastus, tuɣa netta simant nnes iqqim din ɛad ca n 
řweqt di Asiya. 
 23Di řweqt nni ikkar din ij n uxarweḍ war iǧi drust x ssibbet n 
webrid n Sidi. 24Minzi ij n usiyaɣ n nnuqart, qqaren as Dimitriyu, 
wenni tuɣa ittṣennaɛ zzawect n Artimis di řeqwařeb imeẓyanen, 
yarbeḥ s ṣṣenɛet nni ij n arbeḥ war iǧi drust. 25Issmun x inni 
ixeddmen am netta di ṣṣenɛet nni, inna asen “A iryazen, kenniw 
tessnem belli neddar mliḥ zi ssibbet n ṣṣenɛet-a. 26Kenniw tesřim 
u tessnem belli Bulus wanita isseqnaɛ aṭṭas n iwdan, war iǧi inni 
zi Afasus waha, maca uřa d inni zi marra Asiya ɛřaḥař, issbeɛɛed 
iten, iqqar belli irebbiten i itwaggen s ifassen war ǧin ca d irebbiten. 
27War iǧi d neccin waha inni iǧan di lxaṭar ařami ṣṣenɛet-a ad 
tweddar, maca uřa d zzawect n Artimis tarebbit tameqqrant ad tt 
ḥesben d walu uca iggur ad itwareddeǧ řɛezz nnes i tɛebbed marra 
Asiya d marra ddunnit.” 28Umi tt sřin, dewřen xeyqqen aṭṭas, bdan 
sɣuyyun “Tameqqrant d nettat, Artimis n Ifasusiyyen!” 29Tandint qaɛ 
txarweḍ amen tekmeř uca ruḥen ɣar lmesraḥ, jarren akisen Xayus d 
Aristarxus zi Masiduniya, inni d imɛacaren n Bulus deg usafar nnes. 
30Umi ixs Bulus ad yadef jar iwdan, war t jjin imeḥḍaren. 31Uřa d ca 
n imeqqranen zi jwayeh n Asiya tuɣa-ten d imeddukař nnes, ttaren 
zzayes ḥima war isscin ixef nnes di lmesraḥ. 32Nitni sɣuyen, ijjen 
ammu wenneḍni ammu, minzi tuɣa din ij n uxarweḍ deg wagraw 
uca azyen ameqqran zzayes war issin mixef tuɣa munen. 
 33Řɣaci igga Aliksandir ɣar zzat, tuɣa Udayen ɛarrnen t ɣar zzat 
uca Aliksandir iceyyar s ufus, tuɣa ixs ad issiweř x udafeɛ i iwdan. 
34Maca umi fehmen belli aqqa-t d Uday, sɣuyen marra s tmijja d 
icten ɛřaḥař tnayen n tsaɛɛetin “Tameqqrant d nettat, Artimis n 

Ifasusiyyen!” 35Xenni aktatbi n tendint isshedden řɣaci, inna “A 
iryazen n Afasus, man wen war issinen belli tandint n Ifasusiyyen 
tḥeṭṭa x zzawect n Artimis u x řexyař i d iwḍan zeg ujenna!” 36X 
uyenni, umi war iɛeddeř ad twaɛekksent timesřayin-a, icuwwar 
awem ad tarsem, war tteggem ca s uqeǧeq, 37minzi tusim-d da s 
tnayen-a n yeryazen inni war iǧin d iceffaren n zzawect uřa řa d 
nitni war ttceqqafen di trebbit nneɣ. 38Mařa tuɣa ɣar Dimitriyu u 
ɣar inni iǧan akis di ṣṣenɛet ca n ucetci x yijjen, aqqa din řfusinat 
uřa d lwaliyyat, ejj iten ad cetcan x wayawya din. 39Uca mařa din 
ɣarwem ca n ucetci nneḍni, ad dayes ixẓar wagraw n ccraɛ n řgens. 
40Minzi aqqa-neɣ di lxaṭar, ad xaneɣ ḥekmen ass-a s uɣuwweɣ, 
minzi war din bu řesbab i zi nzemmar ad d narr s ij n wawař di 
tmesřact n uxarweḍ-a.” 41Umi inna aya, ismeḥ i wagraw ad yuyur. 

Bulus di Masiduniya d Lyunan 

20 1Awarni řami isshedden netta axarweḍ, iřaɣa Bulus x 
imeḥḍaren, iweddeɛ iten, iffeɣ ḥima ad iraḥ ɣar Masiduniya. 

2Umi icuqq di jwayeh nni, igga daysen taryast s waṭṭas n wawařen, 
xenni yiweḍ ɣar Lyunan. 3Ařami isseɛdu din třata n iyuren, ssewjden 
as Wudayen ict n texceft umi tuɣa iggur ad ibeḥḥar ɣar Suriya. 
Xenni igga ad yeɛqeb x webrid n Masiduniya. 4D yina d imɛacaren 
nnes ař Asiya: Subatrus zi Biriya, Aristarxus zi Tissalunika, Xayus 
zi Dirbi d Timutiyu uca xenni Ticikus d Trufimus zi Asiya. 5Ina 
izwaren aneɣ, ttrajan di Truwas. 6Maca neccin nbeḥḥar zi Filibbi 
awarni řami kemmřen wussan n řɛid n weɣrum nnebřa antun uca 
nekka xemsa n wussan ařami d niweḍ ɣarsen ɣar Truwas mani 
neqqim sebɛa n wussan. 

Asnekkar n Utixus zi řmewt di Truwas 
7Deg wass amezwaru n simana umi munen imeḥḍaren maḥend 
ad arzen aɣrum, issiweř Bulus akisen uca iqqim isszugar di řḥarḍ 
nnes ař řwesṭ n ǧiřet waxxa netta tuɣa inwa ad isafar tiwecca nnes. 
8Aqqa din aṭṭas n řefnarat di tɣurfet i di tuɣa munen sennej. 9Tuɣa 
din ij n ubřiɣ qqaren as Utixus, iqqim di řkazi, řexdenni ikka xas 
yiḍeṣ yuǧeɣ am tuɣa Bulus isszugar di řḥarḍ nnes ammu, xenni 
iwḍa-d zi ṭṭebqet wiss třata ɣar wadday, ksin t immut. 10Maca 

Bulus ihwa, iwḍa xas, idarɛ as, inna asen “War tennexřiɛem ca 
aqqa dayes ɛad řeɛmar.” 11Netta yuři ɛawed, yarza aɣrum uca icca, 
xenni issiweř akidsen ɛad aṭṭas ařami d řefjar u ammu iffeɣ. 12Nitni 
iwyen-d aḥenjir iddar uca dewřen twacejjɛen war iǧi drust waha. 
13Maca neccin nizwar ɣar uɣarrabu, nbeḥḥar ɣar Assus maḥend 
ad kidneɣ-d nawi Bulus ssenni am mammec tuɣa ittḍebbar netta, 
maḥend netta s yixef nnes iɛewweř ad iruḥ x iḍaren. 14Ařami 
xaneɣ-d ireḥḥeg di Assus, neksi t uca nruḥ ɣar Mitilini. 15Ssenni 
nkemmeř asafar, niweḍ tiwecca nnes ɣar Xiyus u farwecca nnes 
neẓwa ɣar Samus, neqqim di Truxiliyun uca deg wass i d yusin 
niweḍ ɣar Militus, 16minzi Bulus igga ad iɛdu Afasus x řebḥar ḥima 
war ittɛeṭṭař di Asiya, minzi tuɣa ittqeǧeq ḥima, maɛlik iɛeddeř, iři 
yiweḍ ɣar Urcalim deg wass n Xemsin. 

Ameřqi aneggaru n Bulus ak-d imɣaren n tmesmunt n Afasus 
17Maca zi Militus issekk ɣar Afasus, iřaɣa-d x imɣaren n tmesmunt. 
18Řami d usin ɣares inna asen “Kenniw tessnem zeg wass amezwaru 
umi d udfeɣ ɣar Asiya, mammec d ayi tuɣa řami kiwem qqimeɣ 
marra ussan, 19xedmeɣ i Arebbi s marra awaḍeɛ u s waṭṭas n 
imeṭṭawen u deg ijarriben i xafi ikkin zi ssibbet n timeɛmač n 
Wudayen. 20Necc war jjiɣ ca zi min inefɛen war d awem t barrḥeɣ 
u war t ssřemdeɣ s bṭayṭay uřa di marra tudrin, 21ssqenɛeɣ Udayen 
d Iyunaniyyen s tnayen maḥend ad tuben ɣar Arebbi, ad amnen di 
Siditneɣ Yeccu Lmasiḥ. 22Řexxu ad raḥeɣ ɣar Urcalim, twacarfeɣ 
zi Arruḥ, war ssineɣ min d ayi ittrajan din, 23mɣir Arruḥ Iqeddsen 
iched ayi zi tendint ɣar tendint, iqqar, aqqa iceddiyyen d řeḥṣart 
ttrajan ayi. 24Maca necc ḥessbeɣ ixef inu d walu uřa d tudart inu 
war tt ḥessbeɣ ca tiɣřa i yixef inu, maḥend ad kemmřeɣ ticři inu 
s řefraḥet uca ad kemmřeɣ řxedmet n tsexxart i ksiɣ zi Sidi Yeccu 
ḥima ad cehdeɣ x řexbar aṣebḥan n nniɛmet n Arebbi. 25U řexxu 
xẓar, necc ssneɣ aqqa kenniw marra, inni ak uyureɣ jarawem am 
ttbarrḥeɣ s tgeldit n Arebbi, war tẓarrem aɣembub inu ɛad. 26X 
uyenni ad xawem cehdeɣ ass-a, belli necc ttbarriɣ ixef inu zeg 
idammen nwem marra. 27minzi war ɛgizeɣ ad awem barrḥeɣ marra 
cwar n Arebbi. 28X uyenni ḥḍam ixef nwem d tḥimart tmun x min 
xef kenniw igga Arruḥ Iqeddsen d imeḥḍayen, ḥima ad tarwesem 

tamesmunt n Arebbi tenni d ikesseb s idammen nnes. 29Minzi ssneɣ 
aya, belli awarni twaḥit inu, ad ɣarwem-d adfen wuccanen imuzzaren 
inni war ittejjin x tḥimart 30uca ad zzaywem-d kkaren iwdan inni i 
ɣa issiwřen řḥarḍ iɛewwjen ḥima ad jarren awarni asen imeḥḍaren. 
31X uyenni faqem, tɛeqřem belli třata n iseggwusa ǧiřet d wass war 
beddeɣ ad ssmeḥḥdeɣ kuř ijjen zzaywem weḥdes s imeṭṭawen. 32U 
řexxu, a awmaten, ad kenniw sellmeɣ i Arebbi u i wawař n nniɛmet 
nnes, i wenni ɣar iǧa tizemmar ḥima ad ibna u ḥima ad awem iwc 
řwart jar marra inni itwaqeddsen. 33War ḍmiɛeɣ di nnuqart niɣ deg 
wureɣ niɣ deg warruḍ uřa zeg ijjen. 34Kenniw tessnem simant nwem, 
belli ifassen-a aqqa xedmen i min ḥwajeɣ u i min ḥwajen inni iǧan 
akidi. 35Di kuřci ssecneɣ awem belli ittxeṣṣ, am nxeddem ammu, ad 
newc afus i inni iḍeɛfen uca ad nfekkar deg wawařen n Sidi Yeccu, 
belli inna ‘Sseɛd n wenni iwcin x wenni iksin.’” 36Awarni řami inna 
aya, iwḍa x ifadden nnes uca iẓẓuǧ akidsen marra. 37Marra nitni run 
aṭṭas uca darɛen i yiri n Bulus, ssudmen t. 38Ffugmen aṭṭas, amezwar 
n marra x wawař i inna, belli war ẓarren ca aɣembub nnes ɛad uca 
ssqebḍen t ɣar uɣarrabu. 

Twaḥit ɣar Urcalim 

21 1Awarni řami xasen nemmsebḍa, nebda nẓekkwa řebḥar, 
nruḥ nican uca niweḍ ɣar Kus. Tiwecca nnes niweḍ ɣar 

Rudus u ssenni ɣar Batara. 2Ařami nufa ij n uɣarrabu i tuɣa iẓekkwan 
ɣar Finiqiya, nenya dayes uca nruḥ. 3Řami neẓra Qubrus, nejji t x 
uzeřmaḍ uca nruḥ x řebḥar ɣar Suriya uca niweḍ ɣar Tirus minzi 
aɣarrabu tuɣa igga ad ifarreɣ sseřɛet nnes din. 4Nufa imeḥḍaren 
uca neqqim din sebɛa n wussan. Nnan nitni s Arruḥ i Bulus maḥend 
war ittgaɛɛid ca ɣar Urcalim. 5Řami nesseɛdu ussan-a din, neffeɣ uca 
nkemmeř x usafar. Nitni ssqebḍen aneɣ ak-d temɣarin d iḥenjiren 
nsen ař barra n tendint. X tma n řebḥar newḍa x ifadden nneɣ uca 
neẓẓuǧ. 6Umi nweddeɛ ayawya, nenya deg uɣarrabu, maca nitni 
ɛeqben ɛawed kuř ijjen ɣar řwacun nnes. 7Umi nkemmeř x usafar 
zi Tirus, niweḍ ɣar Btulumayu, nseǧmen x wawmaten uca neqqim 
akidsen ijj n wass. 8Tiwecca nnes, Bulus d neccin inni kis iǧan, neffeɣ 
ssenni, niweḍ ɣar Qayṣariya. Nudef ɣar taddart n Filibbus, ambeccar 
wenni tuɣa d ijjen zi ‘sebɛa’ uca neqqim ɣares. 9Tuɣa ɣar wa arebɛa 

n tḥenjirin, ɛad d tiɛezriyyin, tinni ttkacafent awař n Arebbi. 10Umi 
nenniwjew din aṭṭas n wussan, ihwa-d ij n umkacaf zi Yahudiyya, 
qqaren as Agabus. 11Netta yusi-d ɣarneɣ uca iksi abyas n Bulus, icarf 
ixef nnes ifassen d iḍaren, inna “Ammu iqqar Arruḥ Iqeddsen ‘Aryaz 
i ɣar iǧa abyas-a, ammu i t ɣa carfen Wudayen di Urcalim uca ad t 
sellmen i řegnus.’ ” 12Umi nesřa aya, nettar zzayes zi Bulus, neccin d 
yinni zeg wemcan nni, ḥima war ittgaɛɛid ɣar Urcalim. 13Maca Bulus 
yarr-d “Min kenniw yuɣin, tettrum uca tessareḍbem uř inu? Minzi 
aqqa-yi wejdeɣ maci ḥima ad ayi carfen waha, maca ɛawed ḥima ad 
mteɣ di Urcalim x ssibbet n yisem n Sidi Yeccu.” 14Umi war d aneɣ 
ijji ad t nesseqneɛ, nesqar, neqqar “Ad yiři min ixs Arebbi.” 15Awarni 
ussan nni nessewjed uca ngaɛɛed ɣar Urcalim. 16Ruḥen akidneɣ ca n 
imeḥḍaren zi Qayṣariya, iwyen-d ijjen qqaren as Mnasun zi Qubrus, 
aqqa-t d ij n umeḥḍar zeg umezwaru, ḥima ad ɣares nenniwjew. 

Bulus immeřqa ak-d imazanen d wawmaten di Urcalim 
17Ařami niweḍ ɣar Urcalim, tareḥḥeb zzayneɣ tawmat s řefraḥet. 
18Tiwecca nnes yudef Bulus akidneɣ ɣar Yaɛqub uca ḥḍaren din 
marra imɣaren. 19Iseǧem xasen, xenni ibda ittɛawad nican x marra 
min igga Arebbi jar řegnus s tsexxart nnes. 20Umi sřin aya, ssemɣaren 
Arebbi, nnan as “A tawmat, tettwařid mecḥař n řuřuf n Wudayen 
i yumnen u nitni marra ttasmen x ttawrat. 21Aqqa yiweḍ asen-d 
řexbar xak belli tesseřmaded i Wudayen maḥend ad semḥen di Musa 
am d asen teqqared war xettnen iḥenjiren war gguren deg webrid 
n ttawrat. 22Min i ɣa negg xenni? Labudda ad imun wagraw minzi 
ad sřen belli aqqa tusid-d. 23Egg min d ac i ɣa nini “Ƴarneɣ arebɛa n 
yeryazen inni ɣar iǧa ij n řwaɛd. 24Ksi ina akik, tqeddsed ixef nnek 
akisen, ad xasen txeǧṣed ḥima ad ḥeffen izeǧifen nsen ḥima marra 
ad issen belli war iǧi bu nican min xak itwannan, maca uřa d cek 
teggured ad teṭṭfed di ttawrat. 25Maca zi jjihet n řegnus, aqqa nura 
u newca ttesriḥ maḥend war tteṭṭfen di man aya, mɣir ad beɛɛden x 
min iqqarṣen i laṣnam uřa x idammen uřa x jjiyfat uřa x tuqeḥbit.” 
26Xenni iksi Bulus iryazen nni uca tiwecca nnes issizdeg ixef nnes 
akidsen, iruḥ ɣar taddart iqeddsen, ixebbar belli ussan n usizdeg ad 
kemmřen ař i ɣa tetwaqeddem tɣarṣt x kuř ijjen zzaysen.

Uḍuf n Bulus di taddart iqeddsen 
27Umi iggur sebɛa n wussan ad qḍan, ẓrin t Wudayen n Asiya di 
taddart iqeddsen, ssenhezzen řgens, ḥarten xas s ifassen, 28sɣuyyun 
“A kenniw, a iryazen n Israyil, ɣawřem ɣar twiza! Wa d bnadem 
wenni isseřmaden iwdan marra ḍidd i weydud u ḍidd i ttawrat 
u ḍidd i wemcan-a uca issidef-d ɛawed Iyunaniyyen ɣar taddart 
iqeddsen uca issexmaj amcan iqeddsen.” 29Minzi tuɣa izwaren akis 
ẓrin Trufimus Afasusi di tendint, ittɣiř asen belli Bulus issiweḍ it-id 
ɣar taddart iqeddsen. 30Tandint marra thaj uca iwdan dduqqzen-d, 
ḥarten x Bulus, jarren t barra i taddart iqeddsen, řexdenni bellɛent 
tiwwura. 31Am arezzun nitni ad t nɣen, yiweḍ řexbar ɣar ukumandar 
n ubaṭayun, aqqa Urcalim amen tekmeř txarweḍ. 32Řexdenni 
yiwyi-d iɛeskariyyen d iqebṭanen n řɛeskar inni x meyya uca uzzřen 
ɣarsen. Ařami ẓrin nitni akumandar d řɛeskar, ssbedden ad wten 
Bulus. 33Xenni iqarreb ɣares ukumandar, iṭṭef it, yumur ad t carfen 
s tnayen n snaseř, isseqsa min iɛna netta d min tuɣa igga. 34Jar 
řɣaci aqqa din ijjen ittřaɣa ammu u wenneḍni ammu. Řami war 
izemmar ad t issen nican zi ssibbet n řharaj, yumur ad t awyen ɣar 
lqecla. 35Ařami d yiweḍ ɣar ddruj, imsar belli iɛeskariyyen arbun 
t x ssbab n ddḥas ameqqran n řɣaci, 36minzi iwdan tuɣa ḍeffaren, 
sɣuyyun “Kksem t zeg webrid!” 37Ařami gguren ad nedhen Bulus 
ɣar daxeř n lqecla, inna i ukumandar “Ma iḥiqq ayi ad ac iniɣ ca?” 
Inna as “Ma tessned tayunanit? 38Ma war iǧi d cek d Amiṣri wenni 
iggin aɣuwweɣ qbeř ussan-a, indeh akis arebɛa ařef n yeryazen d 
iqettařen ɣar řexřa?” 39Inna Bulus “Necc d aryaz d Uday zi Tarsus, 
ict n tendint di Kilikiya i war itwissnen drust u necc ttareɣ zzayek 
ttesriḥ ḥima ad ssiwřeɣ ak-d iwdan.” 40Umi d as ismeḥ, ibedd Bulus 
x ddruj, iceyyar s ufus ɣar iwdan. Umi arsin qaɛ, issiweř akisen s 
iřes n tɛibranit tutlayt n Wudayen, iqqar ...

Bulus ittdafaɛ x yixef nnes 

22  1“A iryazen tawmat d ibabaten, sřem i min d awem i ɣa 
iniɣ x udafeɛ inu.” 2Umi sřin, aqqa issawař akidsen s yiřes n 

tɛibranit, qqimen sqaren ɛad ktar. Xenni inna 3“Necc d ij n bnadem 
d Uday, xeřqeɣ di Tarsus di Kilikiya, maca arebbiɣ di tendint-a, 
twassřemdeɣ ɣar iḍaren n Gamaliyal ɛlaḥsab tidett nican n ttawrat 

n řejdud nneɣ. Tuɣa cḍareɣ x min iǧan n Arebbi am mammec teǧam 
kenniw marra řexxu. 4Necc tuɣa ḍeffareɣ abrid-a s řmewt am carrfeɣ 
iryazen d temɣarin, ttsellameɣ ten ɣar řeḥbes, 5am mammec xafi 
iched ɛawed uzeǧif n ikehhanen d marra agraw n imɣaren n řgens 
i zi ksiɣ tibratin i tawmat, ruḥeɣ ɣar Dimacq ḥima ad awyeɣ inni i 
din iǧan ɛawed s tcarfin ɣar Urcalim ḥima ad twaɛaqben. 6Imsar ayi, 
umi dayi tuɣa deg webrid iggur ad awḍeɣ ɣar Dimacq, řexdenni ɣar 
wezyen n wass tenneḍ ayi-d ict n tfawt tameqqrant zeg ujenna 7uca 
wḍiɣ x tmurt, sřiɣ ict n tmijja, teqqar ayi ‘Cawul, Cawul, mayemmi 
d ayi tdarrced?’ 8Arriɣ xas ‘Min teɛnid cek, a Sidi?’ Inna ayi ‘Necc 
d Yeccu Nnaṣiri wenni tettdarrced.’ 9Inni i tuɣa iǧan akidi, ẓrin 
tifawt, ggweden maca war sřin ca i tmijja n wenni akidi issawařen. 
10Uca necc nniɣ as ‘Min i ɣa ggeɣ, a Sidi?’ Inna ayi ‘Kkar, traḥed 
ɣar Dimacq, din ad ac itwanna x marra min d ac yuran ad tegged.’ 
11Minzi zi tissiqt n tfawt nni dewřeɣ war ttwiřiɣ, xenni gewwden ayi 
zeg ufus inni i tuɣa akidi iǧan uca ammu iwḍeɣ ɣar Dimacq. 12Tuɣa 
din ij weryaz qqaren as Ananiyas ittweqqar ttawrat, tuɣa cehhden 
xas mliḥ marra Udayen i izeddɣen dinni. 13Netta yusi-d ɣari, ibedd 
zzati, inna ‘A uma Cawul, xẓar!’ Řexdenni di tsaɛɛet nni dewřeɣ 
ttwařiɣ uca ẓriɣ t. 14Inna ‘Aqqa Arebbi n řejdud nneɣ ixḍar i cek, 
ḥima ad tessned min ixs netta, ad tẓared amseggad uca ad tesřid 
tmijja nnes zeg uqemmum nnes. 15Minzi cek ad as tiřid d acehhad 
ɣar marra iwdan s min teẓrid d s min tesřid. 16Iwa řexxu, mayemmi 
tɛeṭṭařed ɛad, kkar, ejj ad cek ssɣeḍṣen, ad twassirden ddnub nnek 
s uřaɣi nnek x yisem n Sidi.’ 17Imsar ayi awarni řami d ɛeqbeɣ ɣar 
Urcalim uca tuɣa ttẓaǧiɣ di taddart iqeddsen, xenni yiwi ayi řewḥiy 
18uca ẓriɣ t, inna ayi ‘Azzeř, teffɣed deɣya zi Urcalim minzi war 
qebbřen ca chadet nnek xafi.’ 19Nniɣ necc ‘A Sidi, aqqa nitni ssnen 
belli tuɣa ttḥebbseɣ inni yumnen zzayek, hettkeɣ ten s urekkuḍ deg 
isinagugen 20u řami twassizzřen idammen n ucehhad nnek Stifanus, 
tuɣa beddeɣ din, arḍiɣ x řmewt nnes u ḥḍiɣ arruḍ n inni t inɣin.’ 
21Inna ayi ‘Ruḥ, minzi ad cek ssekkeɣ ɣar řegnus iggwejen.’ ” 
 22Tuɣa ttesřan as ař awař-a, xenni kkaren ssgaɛɛden tmijja 
nsen, qqaren “Kksem t zi tmurt, minzi amecnaw wa war isdiheǧ 
ad iddar.” 23Am tuɣa sɣuyyun, neṭṭaren arruḍ nsen uca zzuzzaran 
taɛejjajt ɣar ujenna. 24Yumur ukumandar maḥend ad t ssidfen ɣar 

lqecla, ad t hettken s urekkuḍ ḥima ad zzayes ifhem mayemmi 
xas sɣuyyun ammu. 25Umi t jebden s tḥezzanin i uhettek s urekkuḍ, 
inna Bulus i řqebṭan x meyya i din ibedden “Ma iḥeǧeř awem ad 
thettkem ij n bnadem d Arumani s urekkuḍ am war xas teḥkimem 
ɛad?” 26Umi isřa řqebṭan x meyya man aya, iruḥ ɣar ukumandar, 
ixebbar it x man aya, inna “Min i ɣa tegged? Aqqa aryaz-a d 
Arumani.” 27Iqarreb ukumandar, inna as “Ini ayi, ma cek d 
Arumani?” Yarr-d xas “Wah!” 28Yarr-d xas ukumandar “Necc ṭṭfeɣ 
řḥeqq-a n umezdaɣ arumani s tmenyat aṭṭas.” Bulus inna “Maca 
necc xeřqeɣ-d d amezdaɣ arumani.” 29Řexdenni, inni tuɣa igguren 
ad t sseqsan, jjin t uca uřa d akumandar idweř iggwed, ifhem belli 
wenni t ijjin ad carfen, aqqa-t d Arumani. 30Tiwecca nnes am tuɣa 
ixs ad issen tidett mi xef t ḍeřmen Wudayen, ifsi iceddiyyen nnes 
uca yumur ad ssmunen arruyas n ikehhanen d marra lmeḥkama 
tameqqrant n Wudayen uca indeh-d Bulus, issbedd it zzatsen. 

Bulus zzat i lmeḥkama tameqqrant n Wudayen 

23 1Bulus iqqim ixeẓẓar s tiṭṭawin nnes deg inni iqqimen di 
lmeḥkama tameqqrant n Wudayen, inna “A iryazen tawmat, 

aqqa necc uyureɣ s tnefsect teṣfa zzat i Arebbi ař ass-a.” 2Maca 
azeǧif n ikehhanen Ananiyas yumur inni i tuɣa din akis ibedden, ad 
t wten ɣar uqemmum. 3Xenni inna as Bulus “Ad cek iwwet Arebbi, 
cek d řḥiḍ ijiyyaren! Ma aqqa cek teqqimed maḥend ad xafi tḥekmed 
uca tumured ad ayi wten ɣar uqemmum am txařafed ttawrat?” 
4Inni i tuɣa kis ibedden, nnan “Ma tzawared azeǧif n ikehhanen n 
Arebbi?” 5Inna Bulus “Tuɣa war ssineɣ, a tawmat, aqqa-t d azeǧif n 
ikehhanen, minzi tura ‘Ameqqran n weydud nwem war t ttzawar.’ 
6Umi issen Bulus, aqqa azyen zzaysen d Iṣaduqiyyen u wenneḍni 
zeg Ifarisiyyen, iřaɣa i lmeḥkama tameqqrant n Wudayen “A iryazen 
tawmat, necc d Afarisi, mmis n Ifarisiyyen, necc ttetwaḥakmeɣ di 
ssibbet n usitem d tnukra n imettinen.” 7Ařami inna aya, imsar ij 
n uxarweḍ jar Ifarisiyyen d Iṣaduqiyyen uca itwabḍa řɣaci, 8minzi 
Iṣaduqiyyen qqaren belli war teǧi ca d tanukra niɣ d lmalakat uřa d 
buḥbeř, maca Ifarisiyyen cehden x man aya s tnayen. 9Bdan sɣuyyun 
aṭṭas u ca n imseřmaden n idlisen zeg wezyen n Ifarisiyyen kkaren, 
ttemnaqacen s jjehd, qqaren “War nufi uřa d ij n řɣar di bnadem-a. 

Mařa issiweř akis ij n buḥbeř niɣ ij n lmalak, ejj aneɣ war nettmenɣi 
x Arebbi.” 10Umi ikkar ij n uxarweḍ ameqqran, iggwed ukumandar 
ad mezzqen Bulus, xenni yumur iɛeskariyyen ad d hwan maḥend 
ad t xeḍfen zi řwesṭ nsen, ad t awyen ɣar lqecla. 11Di ǧiřet awarni as 
ibedd-d xas Sidi, inna as “Egg uř, a Bulus, minzi am mammec xafi 
tcehded di Urcalim ammu ittxeṣṣ ad tcehded uřa di Ruma.” 

Taxceft n Wudayen ḥima ad nɣen Bulus 
12Ařami d iṣbeḥ řḥař, ggin ca n Wudayen ict n texceft, qqnen ixef 
nsen s ict n nneɛřet maḥend war ttetten war sessen ař d nɣen 
Bulus. 13Tuɣa inni ijjuǧen, aqqa-ten ktar zi arebɛin. 14Ina ruḥen ɣar 
arruyas n ikehhanen d imɣaren n weydud, nnan “Aqqa neneqq ixef 
nneɣ s ict n nneɛřet maḥend war nettett walu ař i ɣa nenneɣ Bulus. 
15Xenni, kenniw d lmeḥkama tameqqrant n Wudayen, xebbarem 
akumandar ad t-id ɣarwem indeh tiwecca axmi texsem ad txebbcem 
di tmesřact-a mliḥ. Aqqa neccin newjed ḥima ad t nenneɣ qbeř mma 
ad ɣarek-d yaweḍ. 16Maca mmis n wečmas n Bulus isřa x texceft-a, 
iruḥ din, yudef ɣar lqecla uca ixebbar Bulus x man aya. 17Iřaɣa Bulus 
i ijjen zeg iqebṭanen x meyya, inna as “Ruḥ s ubřiɣ-a ɣar ukumandar 
minzi ɣares ca ad as t yini.” 18Iksi t uca iwyi t ɣar ukumandar, inna 
“Bulus, ameḥbus, iřaɣa ayi-d, ittar ad ac awyeɣ abřiɣ-a i ɣar iǧa ca 
ad ac t ini.” 19Iṭṭef it ukumandar s ufus, iddur zzayes weḥdes uca 
isseqsa t “Min ɣarek ad ayi t tinid?” 20Netta inna as “Aqqa Udayen 
kksen awař jarasen ḥima ad zzayek ttaren maḥend ad d tessehwid 
Bulus tiwecca ɣar lmeḥkama tameqqrant n Wudayen axmi xsen ad t 
sseqsan ɛad. 21Maca war ten ttiqqi, minzi ktar zi arebɛin n yeryazen 
zzaysen ggin as taxceft, qqnen ixef nsen s ict n nneɛřet maḥend war 
ttetten war sessen ař t nɣen. Aqqa nitni wejden řexxu, ttrajan ad 
tewced ttesriḥ nnek.” 22Akumandar ijja abřiɣ ad iraḥ, inna as “War 
qqar i ḥed, aqqa tessaregbed ayi x man aya.” 

Bulus ɣar Qayṣariya 
23Xenni iřaɣa-d ɣares x tnayen n iqebṭanen x meyya, inna “Sewjdem 
mitayn n iɛeskariyyen maḥend ad raḥen ɣar Qayṣariya ɣar třata n 
ǧiřet, akisen sebɛin n yinni inyin x yiysan d mitayn s fřitcat. 24Ejj iten 
ad ssewjdem zzwayeř maḥend ad xasen ssɣimen Bulus ad t nedhen 

ɣar lɛemil Filiks.” 25Xenni yura ict n tebrat, iqqar dayes 26“Kludiyus 
Lisiyas, sřam x lɛemil yuɛřan Filiks. 27Umi ṭṭfen Wudayen aryaz-a 
uca tuɣa gguren ad t nɣen, aqqa kkareɣ ak-d ict n terbiɛt n řɛeskar 
uca fekkeɣ t umi sřiɣ aqqa-t d Arumani. 28Tuɣa xseɣ ad ssneɣ min 
xef t ḍeřmen uca iwyeɣ t ɣar lmeḥkama tameqqrant n Wudayen. 
29Ufiɣ aqqa ḍeřmen t di ssibbet n ca n tmesřayin n ‘ttawrat’ nsen, 
maca war din ufiɣ aḍřam i isdaheǧen řmewt niɣ iceddiyyen. 30Xenni 
umi d ayi itwanna, belli ca zeg Wudayen ggin as taxceft, ssekkeɣ t-id 
řexdenni ɣarek, umureɣ i inni t iḍeřmen maḥend ad ac inin zzatec 
mi xef t ḍeřmen. S ttisir” 31Iɛeskariyyen ksin Bulus am mammec d 
asen yumur uca iwyen t s ǧiřet ɣar Antibatris 32uca tiwecca nnes 
ɛeqben ɣar lqecla, jjin ad t-id awyen ssenni inni inyin x yiysan. 33Umi 
iwḍen ina ɣar Qayṣariya, wcin tabrat i lɛemil uca ssbedden Bulus 
zzates. 34Awarni řami iɣra lɛemil tabrat nni isseqsa x man jjihet i zi 
d yusa netta uca yufa belli netta yusi-d zi Kilikiya. 35Inna “Ad ac sřeɣ 
mařa uřa d yinni i cek iḍeřmen iwḍen-d da.” Xenni yumur ad xas 
ɛessen di taddart n ccraɛ n Hirudus. 

Bulus zzat i lɛemil Filiks 

24  1Awarni xemsa n wussan ihwa Ananiyas, azeǧif n ikehhanen, 
ak-d imɣaren n weydud d ij n lmuhami, qqaren as Tartulus, 

uca usin-d zzat i lɛemil ḍidd i Bulus. 2Umi xas-d řaɣan, ibda 
Tartulus ideǧem it, inna 3“A sidi Filiks yuɛřan, aqqa zzayek ɣarneɣ 
řehna yuǧɣen uřa d ssiyasa nnek aqqa tiwi-d aṭṭas n řxar i řgens-a. 
Aqqa neqbeř it s marra aqadi di kuř aɣezdis u di kuř amcan. 4Maca 
ḥima war cek hekkweřeɣ aṭṭas, ttettareɣ zzayek, ad aneɣ tesřid 
deɣya cwayt s řxaḍar nnek. 5Minzi nufa belli bnadem-a aqqa-t d ij n 
řehřac, ittsebbab aɣuwweɣ jar marra Udayen di ddunnit qaɛ, netta 
d azeǧif amezwaru n tebridt n Inaṣiriyyen. 6Netta tuɣa yarezzu 
ɛawed maḥend ad issexmej taddart iqeddsen, xenni neṭṭef it ɛawed 
uca tuɣa nexs ad xas neḥkem s ttawrat nneɣ. 7Maca akumandar 
Lisiyas yusi-d di řwesṭ s uhettek aṭṭas, iksi t jar ifassen nneɣ. 8Netta 
yumur maḥend inni ixsen ad t ḍeřmen, ad ɣarek-d asen. Mařa t 
tesseqsid, ad tfehmed s yixef nnek marra mi xef t neḍřem.” 9Uca 
ɛawed Udayen usin-d akides, nnan belli marra man aya ammu i iǧa. 
10Maca Bulus, umi d as iceyyar lɛemil maḥend ad issiweř, yarr-d 

“Necc ssneɣ belli cek d řqaḍi x řgens-a aṭṭas n iseggwusa, x uyenni 
ad dafɛeɣ s yixef inu s teryast ktar. 11Cek tzemmared ad tessned, 
aqqa ɛdun mɣir tenɛac n wussan waha zeg wami gaɛɛdeɣ ḥima 
ad ɛebdeɣ di Urcalim. 12Nitni war d ayi ufin di taddart iqeddsen 
ttemnaqaceɣ ak-d ca n ijjen niɣ ssnekkareɣ aɣuwweɣ jar řgens uřa 
deg isinagugen niɣ di tendint. 13Nitni war zemmaren ad ssbiyynen 
min zi d ayi ḍeřmen řexxu. 14Maca man aya ad ac neɛmeɣ, belli 
ɛebbdeɣ Arebbi n řejdud nneɣ x řeḥsab n ‘tebridt’ umi qqaren nitni 
‘tabridt ifaɣren’, am ttamneɣ di marra min yurin di ttawrat u deg 
imkacafen. 15Aqqa dayi asitem di Arebbi, am uřa d nitni ttrajan tt 
ɛawed, aqqa ad din tiři tnukra n imettinen, tanukra n imseggaden u 
tanukra n yinni war iǧin d imseggaden. 16Ammu uřa d necc tteggeɣ 
tizemmar deg ixef inu ḥima ad ɣari tiři řebda tnefsect teṣfa zzat i 
Arebbi u zzat i iwdan. 17Awarni aṭṭas n iseggwusa usiɣ-d maḥend ad 
awyeɣ ṣṣdaqi i řgens inu d tiɣarṣin. 18Aqqa ufin ayi ca n Wudayen 
zi Asiya am tuɣa ceɣřeɣ ak-d man aya, awarni řami twassizdegeɣ 
di taddart iqeddsen uca war din ɣari řɣaci uřa d axarweḍ. 19Ittxeṣṣ 
asen i nitni inni iǧan d Udayen zi Asiya ad ḥḍaren da zzatek maḥend 
ad ayi ḍeřmen mařa ɣarsen ca xafi. 20Niɣ ad inin ina i da ibedden 
man řɛib i dayi ufin umi beddeɣ zzat i lmeḥkama tameqqrant n 
Wudayen, 21mɣir awař-a i tuɣa t řaɣiɣ umi beddeɣ jarasen ‘Ass-a 
twaḥekmeɣ zzaywem di ssibbet n tnukra n imettinen.’ ” 
 22Umi isřa Filiks aya, issbedd asen řeḥkam, inna “Xmi i d ɣa 
ihwa ukumandar Lisiyas, ad ḥekmeɣ di tmesřayin nwem.” 23Xenni 
yumur i řqebṭan x meyya ḥima ad iḥḍa Bulus maca s cwayt n 
lḥurriya ktar u war imenneɛ uřa d ijj zeg inni iǧan nnes ad xas 
sexxaren niɣ ad ɣares-d asen. 24Xenni awarni ca n wussan, umi d 
yusa Filiks ak-d Drusilla tamɣart nnes i iǧan d Tudact, iřaɣa-d i 
Bulus uca isřa zzayes x liman di Lmasiḥ. 25Ařami yiweḍ řḥarḍ x 
tsegda d ḍḍebṭ n nnefs u x lḥisab, iggwed Filiks uca yarr-d xas 
“Ruḥ řexxu! Xmi ɣari i ɣa yiři řweqt, ad ac-d řaɣiɣ.” 26Netta tuɣa 
issitim ɛawed maḥend Bulus ad as iwc tmenyat, ḥima ad as iḍřeq. 
X uyenni tuɣa xas-d iřaɣa aṭṭas n twařawin ḥima ad kis issiweř. 
27Maca umi kemmřen tnayen n iseggwusa, yareḥḥeb Filiks s 
Burkiyus Fastus wenni t i ɣa ixeřfen. Umi tuɣa Filiks ixs ad yarḍa 
Udayen, ijja Bulus di snaseř di řeḥbes. 

Bulus zzat i Fastus 

25 1Ařami d yiweḍ Fastus ɣar weqlim, iruḥ ɣar Urcalim zi 
Qayṣariya awarni řami ɛdun třata n wussan. 2Uca azeǧif n 

ikehhanen d imcennɛen n Wudayen ssaregben t x min xef ḍeřmen 
Bulus uca ḥeccmen t 3am zzayes ttaren maḥend ad iwc ttesriḥ ḍidd 
nnes, ḥima ad t indeh ɣar Urcalim maḥend nitni ad as ssewjden 
ict n texceft maḥend ad t nɣen deg webrid. 4Maca Fastus yarr-d, 
maḥend ad iqqim Bulus itwaḥḍa di Qayṣariya u netta simant nnes 
igga ad din iraḥ deɣya. 5Inna “Ad raḥen akidi inni i ɣar iǧa ccan 
jarawem, ad t ḍeřmen mařa din ca n řɛib deg weryaz-a.” 6Umi 
ɣarsen iqqim ktar zi ɛecra n wussan ihwa ɣar Qayṣariya u tiwecca 
nnes iqqim x řkursi n řḥukm uca yumur ad d awyen Bulus. 7Umi 
d yiweḍ, nneḍen xas Wudayen inni tuɣa d ihwan zi Urcalim uca 
ggin aṭṭas n icetciten iḍeqřen x Bulus, war zemmaren ad tent 
ssbeyynen. 8Netta iwta x yixef nnes ammu “Necc war xḍiɣ ca di 
ttawrat n Wudayen niɣ di taddart iqeddsen uřa di qayṣar.” 9Umi 
yarezzu Fastus ad igg řxaḍar i Wudayen, isseqsa Bulus “Ma texsed 
ad tgaɛɛded ɣar Urcalim, ḥima ad din twaḥekmed zzati di ssibbet 
n tmesřayin-a?” 10Bulus inna “Necc aqqa beddeɣ zzat i řkursi 
n řḥukm n qayṣar mani ittxeṣṣ ad xafi itwaḥkem. War xḍiɣ deg 
Wudayen s walu am mammec cek tessned mliḥ. 11Minzi mařa xḍiɣ 
niɣ mařa ggiɣ min isdaheǧen řmewt, war ttɛekkseɣ x řmewt. Maca 
mařa war din bu tidett nican i zi d ayi ḍeřmen nitni, xenni war 
izemmar uřa d ijjen ad ayi isellem i yina. Necc ssgaɛdeɣ ddeɛwet 
inu ɣar qayṣar.” 12Awarni řami tuɣa imcawar ak-d wagraw, yarr-d 
Fastus “Aqqa tessgaɛɛded ddeɛwet nnek ɣar qayṣar, xenni ɣar 
qayṣar i ɣa traḥed.” 

Tawasit n ujeǧid Aɣribas ɣar Qayṣariya 
13Umi ɛdun ca n wussan yusi-d ujeǧid Aɣribas d wečmas Barniki ɣar 
Qayṣariya ḥima ad seǧmen x Fastus. 14Awarni řami nitni sseɛdun 
din aṭṭas n wussan iɛawed Fastus i ujeǧid tamesřact n Bulus, inna 
“Aqqa da ij n weryaz wenni da ijja Filiks d ameḥbus. 15Řami dayi tuɣa 
di Urcalim, ḍeřmen t arruyas n ikehhanen d imɣaren n Wudayen, 
arezzun ad itwaḥakem. 16Necc arriɣ-d xasen belli Irumaniyyen war 
nnumin ad sellmen ij n bnadem i uhellek ḥima ad arḍan iwdan. 

Ittxeṣṣ ad ḥḍaren zzates inni t iḍeřmen uca ad ɣares tiři ttasiɛ 
maḥend ad idafeɛ x yixef nnes zi jjihet n ttuhmet. 17Umi da d iwḍen 
jmiɛ, war ɛgizeɣ uca tiwecca nnes qqimeɣ x řkursi n řḥukm uca 
umureɣ ad d awyen aryaz nni. 18Umi d as-d nneḍen inni t iḍeřmen, 
war d iwyen uřa d ict n  ttuhmet i tuɣa nwiɣ. 19Maca tuɣa ɣarsen xas 
ca n tmesřayin zi jjihet n ddin nsen x ijjen qqaren as Yeccu wenni 
aqqa immut, wenni i xef tuɣa Bulus iqqar belli aqqa iddar. 20Am 
tuɣa cekkeɣ di tmesřact-a i di tuɣa arzuɣ, sseqsiɣ necc, ma zeɛma 
netta ixs ad iraḥ ɣar Urcalim ḥima ad itwaḥakem din x tmesřayin-a. 
21Umi issgaɛɛed Bulus ddeɛwet nnes ḥima ad t ḥḍan ař xas iḥkem 
qayṣar, xenni umureɣ ad t ḥḍan ař t i ɣa ssekkeɣ ɣar qayṣar.” 22Inna 
Aɣribas i Fastus “Uřa d necc xseɣ ad sřeɣ i bnadem-a.” Inna as 
“Tiwecca ad as tesřed.” 
 23Tiwecca nnes umi d yusa Aɣribas d Barniki s marra ccan uca 
udfen ɣar wexxam n řḥukm ak-d ikumandaren n řɛeskar d yeryazen 
icennɛen n tendint, xenni yumur Fastus ad t-id awyen. 24Inna Fastus 
“A ajeǧid Aɣribas u kenniw marra iryazen i da iḥḍaren akidneɣ, aqqa 
teẓrim wa, wenni min xef d ayi issiweř marra řɣaci n Wudayen di 
Urcalim uřa danita, sɣuyyun maḥend war ittɣimi ad iddar ɛad. 25Maca 
necc, umi ufiɣ belli war iggi min isdaheǧen řmewt u minzi netta 
issgaɛɛed ddeɛwet nnes ɣar qayṣar, ggiɣ ad t ssekkeɣ din. 26Maca war 
ɣari bu tmesřact nican ssneɣ t zi jjihet nnes ḥima ad tt ariɣ i sidi. X 
uyenni sseḥḍareɣ t-id i kenniw, d amezwaru i cek, a ajeǧid Aɣribas, 
ḥima, awarni xmi i ɣa nkemmeř tarezzut, ad ɣari tiři min i ɣa ariɣ, 
27minzi ittɣiř ayi aqqa war icuwwar xmi i d ɣa ssekkeɣ ij n umeḥbus 
nnebřa mma ad ssbeyyeneɣ ttuham i xas ggin.” 

Bulus ittdafaɛ x yixef nnes zzat i ujeǧid Aɣribas 

26 1Inna Aɣribas i Bulus “Cek ɣarek ttesriḥ ḥima ad tessiwřed 
x yixef nekk.” Xenni isswizzed Bulus afus nnes uca iwta x 

yixef nnes, inna 2“Necc aqqa-yi di řxaḍar inu, a ajeǧid Aɣribas, am 
zemmareɣ ad wteɣ x yixef inu ass-a qibač nnek x marra x min xef 
dayi ḍeřmen Wudayen. 3Deg umezwaru s minzi aqqa cek tessned 
marra ṭṭbayeɛ d tmesřayin i iǧan jar Wudayen. X uyenni ttareɣ 
zzayek ad ayi tesřed s ttasiɛ n řxaḍar. 4Tudart inu zi temẓi tenni 
tuɣa ddareɣ zeg umezwar jar řgens inu u di Urcalim, ssnen tt marra 

Udayen. 5Nitni ssnen ayi aṭṭas zeg wami, mařa xsen ad cehden x 
man aya waha, aqqa necc tuɣa ḍeffareɣ tabridt iqesḥen ktar zi ddin 
nneɣ, aqqa ddareɣ d Afarisi. 6U řexxu necc beddeɣ u twaḥakameɣ di 
ṭṭweɛ n usitem n řwaɛd i d yusin zi Arebbi ɣar řejdud nneɣ, 7asitem 
wenni ttrajant ad ɣares-d awḍent tenɛac n tqebbař n Israyil, am 
ɛebbdent i Arebbi ǧiřet d wass. Di ṭṭweɛ n usitem-a, a ajeǧid Aɣribas, 
ḍeřmen ayi Wudayen. 8Mayemmi d awem ittɣiř war izemmar ad 
namen umi Arebbi issnekkar-d imettinen? 9Necc simant inu tuɣa 
ittɣiř ayi nican, belli ittxeṣṣ ad ggeɣ aṭṭas n tmesřayin ḍidd i yisem n 
Yeccu Nnaṣiri 10uca aya i ggiɣ ɛawed di Urcalim. Am ṭṭfeɣ tizemmar 
zi jjihet n arruyas n ikehhanen, ḥebbseɣ aṭṭas n imqeddasen. Uca 
umi tuɣa gguren ad twanɣen, wciɣ afus inu di man aya. 11Ɛedbeɣ 
ten aṭṭas n twařawin di marra isinagugen maḥend ad ceqqfen deg 
webrid nsen u xmi tuɣa xasen tthajeɣ aṭṭas, tuɣa ttazzřeɣ xasen ɣar 
tneddam i iǧan barra i tmurt. 12X uyenni tuɣa ggureɣ ɣar Dimacq 
ɛawed s ttesriḥ d řumur zi jjihet n arruyas n ikehhanen. 13Xenni, a 
ajeǧid, ẓriɣ di řwesṭ n webrid ict n tfawt zeg ujenna, tettissiqq ktar 
zi tfuct, tenneḍ ayi-d u i yinni akidi imsafaren. 14Umi newḍa marra 
ɣar tmurt, sřiɣ ict n tmijja tessawař akidi, teqqar s tɛibranit (=řḥarḍ 
n Wudayen) ‘Cawul, Cawul, mayemmi d ayi tdarrced? Iqseḥ xak ad 
tɛefsed x tyarsa.’ 15Nniɣ as ‘Min teɛnid cek, a Sidi?’ Inna ayi ‘Necc d 
Yeccu wenni tmarrted. 16Maca kkar, tbedded x iḍaren nnek, minzi 
i uya i d ac-d ḍhareɣ ḥima ad cek ixḍareɣ d amsexxar d acehhad 
x min teẓrid u x min d ac i ɣa sseḍhareɣ ɛad, 17am fekkeɣ cek zeg 
weydud-a u zi řegnus i ɣar cek i ɣa ssekkeɣ, 18ḥima ad tarezmed 
tiṭṭawin nsen ḥima ad tuben zi taǧest ɣar tfawt u zi ṣṣulṭa n Cciṭan 
ɣar Arebbi ḥima ad ṭṭfen aɣfar n ddnub u ict n tesɣart n řwart jar 
inni itwaqeddsen s liman dayi.’ 
 19X uyenni, a ajeǧid Aɣribas, war ǧiɣ war ṭṭiɛeɣ i řewḥiy i ẓriɣ 
zeg ujenna, 20maca ɣar umezwar bdiɣ ad barrḥeɣ i inni iǧan di 
Dimacq d Urcalim d marra jwayeh n Yahudiyya u i řegnus ḥima ad 
tuben ad dewřen ɣar Arebbi, ad ggen řexdayem i ittřiqen i ttubet. 
21X uyenni ṭṭfen ayi Wudayen di taddart iqeddsen uca xsen ad ayi 
nɣen. 22Xenni, am d ayi iwca Arebbi afus, beddeɣ zzat i umeẓyan d 
umeqqran ař ass-a, war qqareɣ walu mɣir min zi ssiwřen imkacafen 
uřa d Musa aqqa ad yiři, 23belli tuɣa ittxeṣṣ i Lmasiḥ ad iweddeb 

uca, am iǧa netta d amezwaru i d ikkaren zeg imettinen, ad ibarreḥ 
s tfawt i weydud-a u i řegnus marra.” 
 24Ařami yiweḍ deg udafeɛ nnes ɣar man aya, inna Fastus s jjehd 
“Aqqa txeřfed, a Bulus. Aṭṭas n tɣuri tessbuhři i cek.” 25Maca netta 
inna as “Necc war twaxeřfeɣ ca, a sidi Fastus yuɛřan, aqqa qqareɣ ac 
t nican s tidett u s řeɛqeř, 26minzi ajeǧid issen mliḥ x tmesřayin-a. 
X uyenni ssawařeɣ s teryast minzi war umineɣ belli uřa d ict n  
řḥajet zi tmesřayin-a aqqa tennuffar xas, minzi marra man aya war 
imsar deg ict n jjihet waha. 27Ma tumned zeg imkacafen, a ajeǧid 
Aɣribas? Necc ssneɣ belli tumned zzaysen.” 28Maca Aɣribas inna i 
Bulus “S drus texsed ad ayi tessqenɛed ḥima ad dewřeɣ d Amasiḥi.” 
29Inna as Bulus “Ttareɣ Arebbi belli deɣya u i waṭṭas, maci cek waha 
maca uřa d marra inni d ayi ittesřan ass-a, ad dewřen am necc, 
maca nnebřa iceddiyyen-a.” 30Umi inna aya, ikkar ujeǧid d lɛemil 
d Barniki d yinni tuɣa akisen iqqimen. 31Xenni ruḥen nitni ɣar 
uɣezdis, ssawařen ak-d wayawya, nnan “Aryaz-a war iggi ca min 
isdaheǧen řmewt uřa d iceddiyyen.” 32Inna Aɣribas i Fastus “Maɛlik 
war tuɣi issgaɛɛed ddeɛwet nnes ɣar qayṣar, iři aqqa itwaḍřeq 
bnadem-a.” 

Bulus ittsafar ɣar Ruma 

27  1Ařami negga ad nuyur di řebḥar ɣar Iṭalya, sellmen Bulus 
d ca n imeḥbas nneḍni i ij n řqebṭan x meyya qqaren as 

Yuliyus, tuɣa-t zeg ubaṭayun n qayṣar Uɣustus. 2Nenya deg ij n 
uɣarrabu zi Adramitiyum, tuɣa iggur ad ikk x jwayeh i iǧan ɣar tma 
n Asiya, uca nruḥ. Tuɣa akidneɣ Aristarxus, ij n weryaz zi Tisaluniki 
di Masiduniya. 3Tiwecca nnes niweḍ ɣar Sidun. Yuliyus wenni tuɣa 
iǧan mliḥ ak-d Bulus, isamḥ as ad iraḥ ɣar imeddukař nnes ḥima 
ad xas sexxaren. 4Umi neffeɣ ssenni, nbeḥḥar deg udduři n Qubrus, 
minzi asemmiḍ tuɣa iccat dayneɣ deg uɣembub. 5Awarni řami 
neẓwa řebḥar zzat i Kilikiya d Bamfiliya, niweḍ ɣar Mira di Lukiya. 
6Řqebṭan x meyya, řami yufa din ij n uɣarrabu zi Iskandariya ittraḥ 
ɣar Iṭalya, issenya aneɣ dayes. 7Aṭṭas n wussan nbeḥḥar mɣir cwayt 
cwayt uca niweḍ s řeɛqeř d uɣiř ɣar Knidus, minzi war d aneɣ yejji 
usemmiḍ ad nraḥ ɣar zzat, xenni nbeḥḥar deg udduři n Krita zzat 
i Salmun. 8Umi t neẓwa s uɣiř, niweḍ ɣar ij n wemcan umi qqaren 



278 ŘEXDAYEM N IMAZANEN  27

‘řmuyyat tiṣebḥanin’ tenni ṭṭarf i tendint n Lasiyya. 9Umi yeɛdu 
aṭṭas n řweqt, xenni idweř usafar di řebḥar yewɛar, tuɣa ɛawed 
aẓummi iɛdu uca iɛřem asen Bulus, 10inna asen “A iryazen, necc 
ttwařiɣ asafar ad yawi druct d txessart aṭṭas maci mɣir i sseřɛet d 
uɣarrabu waha, maca uřa i tudart nneɣ.” 11Maca řqebṭan x meyya 
tuɣa ittiqq ktar deg ibeḥriyyen d bab nnes zi min itwannan zi 
Bulus. 12Umi tuɣa amcan n řmuyyi war iḥři ḥima ad sseɛdun řmecta 
din, ibedd array n wezyen ameqqran nsen ad ffɣen ssenni, balak 
ad awḍen ɣar Finiks, ij n řmuyyi di Krita, iwařan ljanub n řɣarb d 
ccamal n sennej n řɣarb, ḥima ad din sseɛdun řmecta. 

Taḥaryat 
13Umi isaha usemmiḍ n ljanub, ittɣiř asen ufin min arezzun uca 
ssgaɛɛden ayřizim, bdan ttcuqqan ṭṭarf n tma n Krita s uɣarrabu 
n řbacc nsen. 14Maca cwayt awarni man aya tekkar thaj tḥaryat n 
usemmiḍ d tameqqrant, qqaren as Uruklidyun (=asemmiḍ i d yusin zi 
ccamal). 15Aɣarrabu itwaksi zzayes, war izemmar i usemmiḍ, xenni 
nestewṭeɛ uca netwandeh. 16Am nekka deg udduři n ict n tegzirt 
d tameẓyant umi qqaren Kludi, s uɣiř i nemneɛ ḍman n tɣarrabut 
n usellek i iǧan ɣar ḍeffar n uɣarrabu. 17Awarni řami tt ssgaɛɛden, 
bdan ssxeddamen iseɣwan, beysen i uɣarrabu, tuɣa ggweden ad 
mmenḍaren di Sirtis, s uyenni ssehwan-d řbacc uca twanedhen zeg 
usemmiḍ. 18Am netwaɛarren s tḥaryat zi ssa ɣar diha, xenni tiwecca 
nnes bdan neṭṭaren ḍḍqeř di řebḥar 19uca deg wass wiss třata nenḍar 
řeqcuɛ n uɣarrabu s ifassen nneɣ. 20Aṭṭas n wussan war tbin tfuct uřa 
d itran uca taḥaryat teḥṣar aneɣ war teǧi drust, xenni neqḍeɛ marra 
řayas zeg usenjem. 
 21Řami kkin aṭṭas war ccin, ibedd Bulus di řwesṭ nsen, inna “A 
iryazen, tuɣa ittxeṣṣ awem ad ɣari tesřem, war tteffɣem zi Krita, 
xenni war d aneɣ třeqqef druct-a d txessart-a. 22Maca ɛawed řexxu, 
ad kenniw cejjɛeɣ, minzi uřa d ijj zzaywem war ittweddari ca tudart 
nnes, mɣir aɣarrabu waha ad iɣebbař. 23Minzi ibedd-d ɣari ǧiřet-a ij n 
lmalak n Arebbi wenni necc nnes u netta d wenni ɛebbdeɣ. 24Inna ayi 
‘War tteggwed ca, a Bulus, minzi ittxeṣṣ ac ad tbedded qibač i qayṣar. 
Xẓar, marra inni akis ittbeḥḥaren, aqqa iwc ac ten Arebbi.’ 25X uya 
ggem taryast, a iryazen, minzi ttiqqeɣ di Arebbi, belli ad teffeɣ 

ammu, am mammec d ayi inna. 26Maca s uɣiř ittxeṣṣ ad nennaɣ deg 
ict n tegzirt.” 27Umi tuɣa ǧiřet wiss arbeɛtac i di netwaɛaren zi ssa ɣar 
diha di řebḥar n Adriyana, di řwesṭ n ǧiřet ittɣiř asen i ibeḥriyyen, 
aqqa nqarreb ɣar řbarr. 28Umi nḍaren fiřu n řexfif di raǧaɣ n řebḥar, 
ɛebbaren ɛicrin n tiddiwin (=řqedd n ij n bnadem i issizwiden ifassen nnes 
sennej i uzeǧif nnes, aqqa-t ɛřaḥař 1,8 mitru). Umi ɛdun cwayt, nḍaren 
fiřu tawařa nneḍni uca ufin xemstac n tiddiwin. 29Am ggweden ad 
řeqfen imucan n sseǧaḥ, nḍaren arebɛa n iyřizam zi ḍeffar n uɣarrabu 
uca ttaren ad yaweḍ uziř. 30Řami tuɣa ibeḥriyyen xsen ad arewřen 
zeg uɣarrabu, ssḍaren taɣarrabut n usellek ɣar řebḥar axmi xsen ad 
nḍaren iyřizam ɣar zzat n uɣarrabu, 31inna Bulus i řqebṭan x meyya u 
i iɛeskariyyen “Mařa ina war qqimen deg uɣarrabu, war tzemmarem 
ad twassnejmem.” 32Xenni qeṣṣen iɛeskariyyen iseɣwan n tɣarrabut 
n usellek uca jjin tt ad tewḍa. 33Ařami d iqarreb ad iṣbeḥ řḥař, iziyyar 
iten Bulus marra ḥima ad ccen, inna “Arbeɛtac n wussan aqqa 
teqqimem nnebřa macca, war teccim walu. 34X uyenni cejjɛeɣ kenniw 
ad teccem minzi man aya ad kenniw infeɛ i usenjem nwem, minzi 
war iweṭṭi uřa d ij n uẓeṭṭu n ucuwwaf n uzeǧif n ca n ijjen zzaywem.” 
35Umi inna aya, iksi aɣrum, icekkar Arebbi qibač i iwdan, yarza it, 
ibda ad icc. 36Dewřen marra arecqen, ksin ɛawed macca. 37Tuɣa 
deg uɣarrabu mitayn u setta u sebɛin n yeryazen. 38Řami jjiwnen s 
macca, bdan ssefsasen aɣarrabu, nḍaren irden di řebḥar. 39Ařami 
iṣbeḥ řḥař, tuɣa war ssinen tamurt nni, maca ẓrin ij n umesruq n 
řebḥar ɣares tma twaṭa uca mcawaren, ma nzemmar ad din nɛaren 
aɣarrabu. 40Umi qeḍwen iyřizam, jjin ten di řebḥar, fesyen iceddan 
n řemqadef, ssgaɛɛden řbacc n zzat i usemmiḍ ittṣuḍen, wejjhen ɣar 
tma n řbarr. 41Maca aɣarrabu iwta ij n uɛarrec n yijdi mani iǧa řebḥar 
ɣar tnayen n iɣezdisen uca nnuɣen s uɣarrabu. Zzat n uɣarrabu 
idweř war izemmar ad inhezz, maca ḍeffar n uɣarrabu yarrez s jjehd 
n řemwaj. 42Tuɣa newwan iɛeskariyyen ad nɣen imeḥbas ḥima war 
ittɛummi ḥed maḥend ad yarweř. 43Maca řqebṭan x meyya wenni 
tuɣa ixs ad issenjem Bulus, issbedd iten, yumur belli inni izemmaren 
ad ɛummen ad nḍaren ixef nsen d amezwaru maḥend ad awḍen ɣar 
řbarr, 44uca awarni man aya, wi iqqimen, ca zzaysen x tferwin u ca 
zzaysen x izeynan n ikeccuḍen n uɣarrabu. Uca ammu imsar, aqqa 
marra iwḍen twassnejmen ɣar řbarr. 

Bulus di tegzirt n Malta 

28  1Umi nejmen, ssenni fehmen, belli tagzirt nni qqaren as Malta. 
2Ayt n tmurt (inni umi qqaren ‘barbarus’ niɣ ‘ibarbariyyen’, minzi 

nitni war ǧin ca d Iyunaniyyen) ggin akidneɣ mliḥ aṭṭas, am nitni ssiɣen 
ict n timessi tameqqrant uca iwyen aneɣ akidsen ɣar daxeř ɣarsen 
minzi anẓar tuɣa ibda iccat u minzi tuɣa tesmeḍ. 3Ařami tuɣa Bulus 
issmun aṭṭas n ikecwaḍ, issars iten x uceɛɛař n tmessi, xenni s řeḥmu 
nni iffeɣ-d ij n ufiɣar uca inneḍ as i ufus. 4Umi ẓrin ayt n tmurt řweḥc 
nni inneḍ as i ufus nnes, nnan ak-d wayawya “Bnadem-a d aqettař, 
war t ijji ‘řḥeqq’ ad iddar waxxa injem-d zi řebḥar.” 5Maca netta 
izzerz řweḥc di tmessi, nnebřa mma d as temsar uřa d ict n druct. 
6Maca nitni tuɣa ttrajan ad yuff niɣ ad iwḍa ad immet řexdenni. Maca 
umi ẓrin, awarni řami rajan aṭṭas, belli war d as temsar uřa d ict n  
řḥajet, ibeddeř array nsen, nnan, aqqa-t d ij n arebbi. 7Tuɣa x jjihet 
n wemcan nni iḥwicen n umcenneɛ amezwaru n tegzirt nni umi 
qqaren Publiyus, wenni i tuɣa yareḥḥben zzayneɣ uca issnewju aneɣ 
s řxar třata n wussan. 8Xenni aqqa babas n Bubliyus tuɣa izzeř, dayes 
timessi d teqqrint. Yudef Bulus ɣares, iẓẓuǧ, issars xas ifassen uca 
issgenfa t. 9Umi imsar man aya, usin-d ɣares inneḍni n tegzirt inni 
tuɣa ɣar iǧa imehřac uca twassgenfan. 10Karmen xaneɣ ina s waṭṭas n 
ccan. Umi nruḥ nbeḥḥar, wcin aneɣ min tuɣa neḥwaj. 

Bulus ittekkwaḍ ɣar Ruma 
11Awarni teřt n iyuren nbeḥḥar deg ij n uɣarrabu zi Iskandariya 
i isseɛdu řmecta di tegzirt, tuɣa xas ij n arcam n ‘Tecniwin’ 
(=‘Tecniwin’ nitni d itran qqaren as Kastur d Pulluks, tarwa n ijjen zi 
laṣnam n Iyunaniyyen, qqaren as Zayus). 12Umi niweḍ ɣar Siragusa, 
neqqim din třata n wussan. 13Ssenni ndur uca niweḍ ɣar Rixiyum. 
Awarni ijj n wass ikkar-d usemmiḍ n tcarmin uca niweḍ deg wass 
wiss tnayen ɣar Putiyuli, 14mani nufa tawmat. Nitni ttaren zzayneɣ 
ad kidsen neqqim sebɛa n wussan. Ammu i niweḍ ɣar Ruma. 15Uca 
tawmat di Ruma inni isřin x umeddur nneɣ, usin-d ḥima ad kineɣ 
mmeřqan di ‘Apiyus Furum’ u ɣar ‘Třata n Tḥuna’. Umi ten iẓra 
Bulus, icekkar Arebbi uca itwacejjeɛ. 16Umi d nusa ɣar Ruma, isellem 
řqebṭan x meyya imeḥbas i ukumandar n řɛeskar, maca isamḥ as i 
Bulus ad izdeɣ weḥdes ak-d uɛessas wenni t iḥeṭṭan. 

Ameřqi n Bulus ak-d Wudayen di Ruma 
17Awarni třata n wussan iřaɣa Bulus i imcennɛen n Wudayen. 
Ařami munen, inna asen “A iryazen tawmat, waxxa necc war ggiɣ 
uřa d ict n  řḥajet ḍidd i weydud niɣ ḍidd i ṭṭbayeɛ n řejdud nneɣ, 
aqqa twasellmeɣ d ameḥbus zi Urcalim deg ifassen n Irumaniyyen. 
18Awarni řami d ayi beqqcen, tuɣa xsen ad ayi arxun minzi war dayi 
ufin uřa d ict n  řḥajet tessdaheǧ řmewt. 19Maca umi ɛekksen Wudayen 
man aya, ittɣiř ayi belli ad ssgaɛɛdeɣ ddeɛwet inu ɣar qayṣar, maca 
nnebřa mma ad ɣari yiři ca ḍidd n řgens inu. 20X ssibbet-a ttareɣ 
ḥima ad kenniw ẓareɣ uca ad kiwem ssiwřeɣ. Minzi di ssibbet n 
usitem n Israyil, necc aqqa-yi carfeɣ s snesřet-a.” 21Maca nitni nnan 
as “War xak neṭṭif ca tibratin zi Yahudiyya uca uřa d ijj n tawmat war 
d yusi da i innan niɣ issiwřen xak s ca n řɛib. 22Maca neccin nexs ad 
zzayek nseř min tettwařid, minzi zi jjihet n tebridt-a, aqqa nessen 
belli ttɛekksen tt mani mma.” 23Awarni řami kis ggin ij n wass, usin-d 
ɣares aṭṭas zzaysen ɣar taddart nnes, tuɣa ittfessar asen tageldit n 
Arebbi, yarezzu ad ten isseqneɛ zi ttawrat n Musa u zeg imkacafen 
zi jjihet n Yeccu zi řefjar ařami d tameddit. 24Ca twassqenɛen s min d 
asen inna, inneḍni ugin. 25Am war d usin ak-d wayawya, mmsebḍan, 
awarni řami inna Bulus ijj n wawař, aqqa d wanita “S řḥeqq issiweř 
Arruḥ Iqeddsen x uqemmum n Icaɛya i řejdud nneɣ, iqqar

 26‘Ruḥ ɣar aydud-a, ini: S useǧi ad tesřem war ggur ad tfehmem, 
s tmuɣři ad texẓarem war ggur ad tettwařam, 27minzi uř n weydud-a 

aqqa idweř d imuzzuren, imezzuɣen nsen ḍeqřen s useǧi 
uca tiṭṭawin nsen qqnent, maḥend war ggur ad ttwařan s tiṭṭawin nsen,

 ad sřen s imezzuɣen nsen, ad fehmen s wuř nsen 
                      ḥima ad tuben uca necc ad ten ssgenfiɣ.’     Ica. 6:9-10 

28X uyenni ittxeṣṣ ad tessnem mliḥ, belli asenjem n Arebbi aqqa 
itwassekk-d i řegnus u nitni ad ɣares sřen.” 29Awarni řami inna 
man aya, ffɣen Wudayen, am tuɣa ttemcubbucen jarasen aṭṭas. 
30Bulus iqqim tnayen n iseggwusa di taddart nnes tenni icra, tuɣa 
ittareḥḥab s marra inni tuɣa ɣares-d ittasen, 31ittbarreḥ s tgeldit n 
Arebbi, isseřmad x Sidi Yeccu Lmasiḥ s marra taryast u nnebřa mma 
tetwassbedd uřa d ict n tɛenkrift. 

Tabrat n Bulus 
i Irumaniyyen 

 Tamezwarut 

1 1Bulus, ismeɣ n Yeccu Lmasiḥ, amazan itwařaɣan, itwaḥuz i 
řexbar aṣebḥan n Arebbi, 2řexbar aṣebḥan wenni izzar iwaɛd 

zzayes s imkacafen nnes deg idlisen iqeddsen, 3řexbar aṣebḥan x 
Mmis wenni i d yusin zi zzariɛet n Dawud zi jjihet n weysum, 
4maca zi jjihet n Arruḥ n tqeddast aqqa netta itwassbeyyen 
d Mmis n Arebbi s jjehd zi tnukra nnes zeg imettinen: Yeccu 
Lmasiḥ Siditneɣ. 5Aqqa zzayes i neṭṭef nniɛmet d tazant (=řxedmet 
n umazan), ḥima marra řegnus s liman ad ṭṭaɛen i yisem nnes. 
6Aqqa kenniw, inni itwařaɣan zi Yeccu Lmasiḥ, zzaysen i teǧam 
ɛawed. 7Ƴar marra imɛizzen n Arebbi inni iǧan di Ruma, inni 
itwařaɣan d imqeddasen: nniɛmet d řehna i ɣarwem ɣa iřin zi 
Arebbi Babatneɣ d zi Sidi Yeccu Lmasiḥ. 

Bulus ittweḥḥec ad yarzef ɣar Ruma 
8Amezwar ttcekkareɣ Arebbi inu s Yeccu Lmasiḥ zi jjihet nwem 
marra, minzi liman nwem arrin as-d řexbar di ddunnit marra. 
9Arebbi, wenni ɛebbdeɣ s Arruḥ inu di řexbar aṣebḥan n Mmis, 
iched xafi mammec kenniw ttiḍareɣ nnebřa abeddi di tẓaǧitin 
inu, 10ttẓaǧiɣ řebda, ma izemmar řexxu ad iřiq ij n umur s array 
n Arebbi ad ɣarwem-d aseɣ. 11Minzi weḥḥceɣ ad kenniw ẓareɣ 
ḥima ad awem wceɣ ca n tmewca n nniɛmet n arruḥ i d awem 
ɣa iwcen jjehd, 12ḥima ad netwassfewwej jaraneɣ s liman wenni 
dayneɣ, liman nwem d wenni inu. 13Maca war xseɣ ca war tessnem, 
a awmaten, belli aṭṭas n imuren ggiɣ ad ɣarwem-d aseɣ, ḥima ad 
ɣari tiři řɣiǧet daywem ɛawed, amecnaw di řegnus nneḍni, maca 
ař ass-a ɛad war zemmareɣ ad d aseɣ. 14Necc d bu-umarwas i 
Iyunaniyyen d ibarbariyyen, i ayt n tiɣit d iqubbaniyyen. 15X uyenni 
aqqa-yi wejdeɣ ad kenniw barrḥeɣ s řexbar aṣebḥan uřa i kenniw 
i iǧan di Ruma. 

Jjehd n řexbar aṣebḥan n Yeccu Lmasiḥ 
16Minzi war ttṣeḍḥiɣ ca s řexbar aṣebḥan n Lmasiḥ, minzi netta d 
jjehd n Arebbi i usenjem n marra wi yumnen, i Wuday amezwar 
xenni i Uyunani. 17Minzi tasegda n Arebbi aqqa tban dayes di linjil 
zi liman ɣar liman, am mammec tura

                   “Maca amseggad s liman ad iddar.”      Hab. 2:4 

Lɣaḍab n Arebbi 
18Minzi lɣaḍab n Arebbi i d ibanen zeg ujenna x marra řeqjaḥet 
u x marra min war isseggden deg iwdan inni issduřuyen tidett 
s min war iseggden. 19Minzi min izemmar ad itwassen zi Arebbi, 
ittban daysen, minzi Arebbi aqqa isscen asen t-id. 20Minzi zeg 
wami tetwagg ddunnit, timesřayin nnes war twaẓarent zi min 
zzayes-d itwaxeřqen, jjehd nnes n řebda d tifras nnes n Arebbi, 
aqqa twaẓarent s řeɛqeř zi řexdayem nnes ařami nitni war ɣarsen 
bu smaḥet, 21minzi, umi ssnen Arebbi, war t ssɛuǧen niɣ war t 
cekkaren am Arebbi, maca dewřen d ibuhařiyyen deg ixariṣṣen 
nsen uca uř nsen afɣuř ibarcen. 22Umi ḥessben ixef nsen d imiɣisen 
dewřen d ifɣař 23uca beddřen aɛuǧi n Arebbi wenni war ifennin s 
min yarewsen di ṣṣifet n bnadem ifennan: ijḍaḍ d lḥayawanat s 
arebɛa n iḍaren d marra lḥayawanat inni ittbuɛen x tmurt. 
 24X uyenni isellem iten Arebbi ɛawed ɣar řexmej s nnecwat n 
wuřawen nsen ḥima ad ssfeḍḥen arrimat nsen jarasen. 25Aqqa 
nitni beddřen tidett n Arebbi s uxarriq, ɛebden u xedmen i min d 
itwaxeřqen sennej i wenni ixeřqen wenni umi ɣar teǧa lbaraka i řebda 
qaɛ. Amin. 26S uyenni isellem iten Arebbi ɣar acahi infeḍḥen, minzi 
uřa d timɣarin nsen beddřent abrid n ṭṭbiɛet s min war iǧin d ṭṭbiɛet. 
27Amenni iryazen ɛawed jjin tamunt ɛlaḥsab ṭṭbiɛet ak-d temɣarin, 
deɛqen s nnecwat ak-d wayawya, iryazen itteggen řefḍayeḥ ak-d 
yeryazen, qebbřen deg ixef nsen řmunet i isdaheǧen axeṭṭu nsen. 
 28Am war xsen ad qqimen ad ssnen Arebbi, isellem iten Arebbi 
ɣar řeɛqeř war icnin ḥima ad ggen min war iɛeddřen, 29ɛemmaren 
s marra min war iseggden, s tuqeḥbit d řɣar d ṭṭmeɛ d tuɛeffna uřa 
s řeḥsed d uneqqi d umenɣi d teḥraymect d řeqbaḥet, aqqa nitni 

d ixuwwajen inni ittɛawaden řexburat, 30d inni issawařen s řɣar d 
imcarrhen n Arebbi d imeɣṣaben d imɛeffaren d ayt bu-uqemmum 
d imesuffɣen n tuɛeffna d inni war iṭṭiɛen i lwalidin, 31aqqa nitni 
nnebřa řefhamet uřa d teṣdiqt uřa d řeḥnunect uřa nnebřa aṣřaḥ d 
areḥmet. 32Waxxa nitni ssnen řḥukm iseggden n Arebbi, belli inni 
itteggen aya sdaheǧen řmewt, aqqa nitni war tteggen man aya waha, 
maca areṭṭan ɛawed x inni t itteggen. 

Řeḥkamet iseggden n Arebbi 

2 1X uyenni aqqa cek nnebřa smaḥet, a bnadem, kuř ijjen wenni 
iḥekkmen, minzi di min tḥekkmed x wenneḍni, tettḥasabed 

ixef nnek. Minzi cek wenni iḥekkmen, tettegged timesřayin nni 
simant nsent. 2Neccin nessen belli řḥukm n Arebbi d tidett x inni 
itteggen man aya. 3Ma tettɣiřed aya, a bnadem, wenni iḥekkmen 
x inni itteggen timesřayin-a uca uřa d cek tettegged tent, aqqa 
ma tzemmared ad tarewřed zi řḥukm n Arebbi? 4Ma tesseḥqarad 
agra n tcuni nnes d ttasiɛ n uraji nnes d ttasiɛ n řxaḍar nnes 
uca war tessined ca belli tcuni n Arebbi aqqa ineddeh i cek ɣar 
ttubet? 5Maca di ssibbet n tɣennant nnek d wuř nnek war ittuben, 
tyarwed i yixef nnek lɣaḍab deg wass n lɣaḍab, xmi i d ɣa iḍhar 
řḥukm iseggden n Arebbi, 6wenni i ɣa ixeǧṣen kuř ijjen ɛlaḥsab 
řexdayem nnes: 7i yinni ittṣebbaren di řexdayem iṣebḥen uca 
arezzun aɛuǧi d ccan d min war ifennin, aqqa ad asen ixeǧeṣ s tudart 
n řebda, 8maca i yinni yarezzun imcubbecen, inni war itteṭṭiɛen i 
tidett, maca ḍeffaren i min war iseggden, aqqa ad asen ixeǧeṣ s 
tefqaḥt d lɣaḍab. 9Řeḥṣart d ḍḍiqat ad asent x kuř řeɛmar n bnadem 
i itteggen řɣar, x Wuday d amezwar xenni x Uyunani, 10maca aɛuǧi 
d ccan d řehna ad iřin i marra wi itteggen tcuni, i Wuday d amezwar 
xenni i Uyunani, 11minzi Arebbi war ittegg bu řfarz. 12Minzi marra wi 
i ɣa ixḍan nnebřa ttawrat, nnebřa ttawrat ad itwahellek uca marra 
wi i ɣa ixḍan sadu ttawrat, aqqa s ttawrat ad itwaḥaseb, 13minzi war 
iǧi inni ittesřan i ttawrat nitni d imseggaden ɣar Arebbi, maca inni 
iḍeffaren ttawrat aqqa nitni ad twaseggden. 14Mařa řegnus inni war 
ɣar iǧi bu ttawrat, tteggen s ṭṭbiɛet min dayes di ttawrat, aqqa yina d 
ttawrat i yixef nsen, waxxa nitni war ɣarsen bu ttawrat. 15Aqqa nitni 
sscanen belli řxedmet n ttawrat tura deg wuřawen nsen, am teched 

2:24 Ica. 52:5; Ḥiz. 36:22

ɛawed tnefsect nsen uca ixarriṣen nsen deǧmen uřa ttdafaɛen x ixef 
nsen jarasen 16deg wass min di i ɣa iḥaseb Arebbi x min innufaren 
deg iwdan s Yeccu Lmasiḥ ɛlaḥsab řexbar aṣebḥan inu. 

Uday d ttawrat 
17Aqqa cek, wenni itwasemman Uday, tsennaded x ttawrat uca 
tessemɣared di Arebbi, 18tessned min ixs netta, aqqa tfarrzed min 
iṣebḥen, tetwassřemded zi ttawrat, 19tḥasbed ixef nnek d amgewwad 
n idarɣařen d tfawt n yinni iǧan di taǧest 20uřa d amseggem yarreban 
ibuhařiyyen d amseřmad n iqubbaniyyen - aqqa ɣarek ṣṣifet n tmusna 
d tidett di ttawrat -, 21iwa cek wenni isseřmaden inneḍni, ma war 
tesseřmided ca ixef nnek? Cek wenni ittbarrḥen ‘war tticar’, ma 
tettacared? 22Wenni iqqaren ‘war zenni’, ma tzennid? D wenni icarrhen 
laṣnam, ma tacared zzawect nsen? 23Cek wenni issemɣaran di ttawrat, 
ma tfeḍḥed Arebbi umi texḍid di ttawrat? 24Minzi x ssibbet nwem 
ittetwaceqqef deg isem n Arebbi jar řegnus am mammec tura. 25Aqqa 
axtan ineffeɛ mařa tḍeffared ttawrat, maca mařa tettɛeddid x ttawrat, 
aqqa axtan nnek idweř nnebřa axtan. 26Mařa wenni nnebřa axtan 
itteṭṭef di řumar iseggden n ttawrat, ma war iḥesseb nnebřa axtan 
nnes d axtan? 27D wenni itteggen ttawrat, waxxa netta nnebřa axtan 
ɛlaḥsab ṭṭbiɛet, ma netta war cek ittḥasab ca umi tɛeddid x ttawrat 
waxxa cek s řḥarf n ttawrat u s wextan? 28Minzi Uday war iǧi d Uday s 
wudem waha, uřa d axtan war iǧi d axtan s min ittbanen deg weysum 
waha, 29maca netta d Uday wenni ittiřin d Uday di řaǧaɣ (=deg wuř) u 
netta s wextan wenni t ittiřin deg wuř s arruḥ, war iǧi s řḥarf n ttawrat, 
xenni aqqa asemɣar nnes war d ittis ca zeg iwdan maca zi Arebbi. 

Řefḍeř n ttawrat i Wudayen 

3 1I xenni, man řefḍeř ɣar Wuday, niɣ man tizi n wextan? 2Aṭṭas x kuř 
iɣezdisen! Xenni ɣar umezwar mmewcen asen wawařen n Arebbi. 

3Mammec, mařa tuɣa ca zzaysen war uminen ca, ma xenni ad itwabḍeř 
řaman n Arebbi, minzi nitni war uminen ca? 4Ɛemmarṣ, maca ad yiři 
Arebbi d tidett uca kuř bnadem d bu-ixarriqen, am mammec tura

 “Ḥima ad tetwasegged deg wawařen nnek 
                        uca ad tɣellbed xmi i ɣa twaḥasbed.”      Sbḥ. 51:4 

5Mařa min war isseggden dayneɣ aqqa issbeyyen tasegda n 
Arebbi, min i ɣa nini ɛad xenni? Ma Arebbi war ɣares bu řḥeqq, 
necc ssawařeɣ am bnadem, umi xaneɣ igga lɣaḍab nnes? 6War 
xas nessiwiř. Mammec i ɣa iḥaseb Arebbi ddunnit řexdenni? 
7Mammec mařa tfeyyeḍ tidett n Arebbi ɣar uɛuǧi nnes s uxarriq 
inu, mayemmi ɛad i ɣa twaḥasbeɣ am umednub? 8I mayemmi war 
nenni, am mammec xaneɣ ssxarriqen uca amecnaw mammec ca 
zzaysen qqaren belli neccin neqqar “Ad negg tuɛeffna, ḥima ad 
zzayes-d tekk tṣebḥant”. Aqqa řḥukm xasen s řḥeqq. 

Uřa d ijjen ittsegged qibač i Arebbi 
9I xenni mammec? Ma neccin ḥsen? Lla ɛemmarṣ, minzi qbeř aqqa 
neḍřem iten s tnayen idsen, Udayen d Iyunaniyyen, belli nitni 
marra sadu ddanb, 10am mammec tura

 “Uřa d ijj war iǧi d amseggad, 11uřa d ijj war ifehhem, 
uřa d ijj war yarezzu x Arebbi. 12Marra ffɣen zeg webrid, 

marra idsen dewřen war neffɛen ca, 
                                uřa d ijj war ittegg řeḍrafet, uřa d ijj.               Sbḥ. 14:1-3 

13Tmijja nsen d anḍeř yarezmen, s iřsawen nsen cemmten, 
                              ssem n ifiɣran sadu iyencicen nsen,                 Sbḥ. 5:9, 140:3 

                                           14aqemmum nsen iccur s nneɛřet d tarzugi,                Sbḥ. 10:7 

15s iḍaren nsen ttqeǧiqen ɣar usizzeř n idammen, 
16areyyeb d tamara deg ibriden nsen, 

                                                              17abrid n řehna war t ssinen ca                        Ica. 59:7-8 

                  18uřa d tiggwudi n Arebbi war teǧi qibač i tiṭṭawin nsen.”     Sbḥ. 36:1 

19Neccin nessen belli marra min teqqar ttawrat, aqqa teqqar it i 
inni iǧan sadu ttawrat, ḥima ad itwaqqen kuř aqemmum uca ad 
tedweř marra ddunnit sadu řḥukm n Arebbi, 20minzi kuř aysum 
war ittetwasegged ca zi řexdayem n ttawrat qibač nnes, minzi s 
ttawrat tettas-d tmusna n ddnub. 

 Tasegda s liman weḥdes 
21Maca řexxu aqqa teḍhar-d tsegda n Arebbi nnebřa ttawrat, 
tcehhed xas ttawrat d imkacafen, 22aqqa tasegda n Arebbi zi liman 

n Yeccu Lmasiḥ ɣar marra d x marra inni yumnen, minzi war din 
bu řfarz. 23Minzi marra xḍan uca ineqṣ iten uɛuǧi n Arebbi 24uca 
twaseggden s tmewci n nniɛmet nnes s ufekki i iǧan di Lmasiḥ 
Yeccu. 25Arebbi igg it d taɣarṣt n weṣřaḥ s liman deg idammen 
nnes, ḥima ad tban tsegda nnes, umi ten ijja ad xḍan zic awarni 
ttasiɛ n uraji n Arebbi, 26ař i d ɣa tban tsegda nnes iḍa, ḥima ad yiři 
netta d amseggad uřa xmi d ittarra d amseggad wi iǧan zi liman 
n Yeccu. 27Mani iǧa usemɣar? War xas nessiwiř. S man ttawrat? S 
man řexdayem? Lla, maca s ttawrat n liman. 28Xenni neḥseb belli 
bnadem ad itwasegged s liman, nnebřa řexdayem n ttawrat. 29Niɣ 
Arebbi n Wudayen waha? Ma war iǧi n řegnus ɛawed? Wah, uřa 
n řegnus. 30Minzi Arebbi d ijjen wenni i ɣa itwaseggden s liman 
inni itwaxetnen d yinni war itwaxtinen ca. 31Ma nbeṭṭeř ttawrat s 
liman? Wayyaw, s řemqřub, neccin ad neḍmen ttawrat. 

 Liman n Ibrahim 

4 1Min i ɣa nini x Ibrahim, jedditneɣ, min yufa ɛlaḥsab aysum? 
2Minzi mařa jedditneɣ Ibrahim tuɣa itwasegged s řexdayem, 

aqqa ɣares ccan, maca war iǧi ca ɣar Arebbi. 3Minzi min iqqar 
wedlis? “Yumen Ibrahim di Arebbi uca itwaḥseb as-d d tasegda.” 
4Wenni ixeddmen war d as tetwaḥesseb ca řmunet x řeḥsab n 
nniɛmet maca x řeḥsab n umarwas minzi ttursen as-d. 5Maca wenni 
war ixeddmen uca yumen deg wenni ittseggaden akafriw, aqqa 
liman nnes ad as-d itwaḥseb d tasegda. 6Am mammec iqqar Dawud 
ɛawed sseɛd n bnadem wenni umi d as iḥesseb Arebbi tasegda 
nnebřa řexdayem  

7“Sseɛd n inni umi itwaɣfar uxeṭṭu nsen, 
inni umi issduři Arebbi ddnub nsen. 8Sseɛd n bnadem 

                       umi war d as iḥesseb ca Arebbi ddnub nnes.”    Sbḥ. 32:1-2 

9Ma sseɛd-a x yinni itwaxetnen waha niɣ ɛawed x yinni war 
itwaxtinen? S minzi neqqar belli itwaḥseb as-d i Ibrahim liman d 
tasegda. 10Mammec d as t-id itwaḥseb? Ma řami tuɣa s wextan niɣ 
mařa tuɣa nnebřa axtan? War tuɣi s wextan, maca tuɣa nnebřa 
axtan. 11Uca iksi řeɛřamet n wextan am ucemmiɛ n tsegda n 

liman wenni tuɣa itwaḥseb as-d umi tuɣa nnebřa axtan, ḥima ad 
yiři d tababat i marra inni yumnen umi nitni nnebřa axtan, ḥima 
ad asen-d tetwaḥseb tsegda ɛawed, 12uca ḥima ad yiři d tababat i 
yinni s wextan, war iǧi i yinni iǧan s wextan waha, maca gguren 
ɛawed deg isuraf n liman n jedditneɣ Ibrahim umi tuɣa nnebřa 
axtan. 13Minzi lwaɛd i Ibrahim niɣ i zzariɛet nnes belli ad yiři d 
awrit n ddunnit, war t iksi ca zi ttawrat, maca zi tsegda n liman. 
14Minzi mařa inni zi ttawrat d iwriten, aqqa liman ixessaren uřa d 
řwaɛd ibeḍřen. 15Aqqa ttawrat tettařu lɣaḍab, xenni mani war teǧi 
ttawrat, war din iǧi uřa d axeṭṭu. 16S uyenni tettiři s liman, ḥima 
ad tiři s nniɛmet, maḥend ad yiři řwaɛd nican i qaɛ zzariɛet, war 
iǧi i yinni iǧan zi ttawrat waha, maca ɛawed i inni iǧan zi liman n 
Ibrahim, wenni d tababat n marra idneɣ, 17am mammec tura “Aqqa 
ggiɣ cek d tababat i waṭṭas n řegnus” zzat i Arebbi wenni zi tuɣa 
yumen netta, wenni issnekkaren imettinen d wenni ittřaɣan min 
war iǧin axmi iǧa. 18Waxxa iqḍeɛ as řayas, aqqa yumen s usitem, 
ḥima ad idweř d tababat i waṭṭas n řegnus am mammec itwannan

                      “Ammu i ɣa tiři zzariɛet nnek”.         Amz. 15:5 

19Liman nnes war tuɣi iḍɛef, aqqa netta war d yarri ca taynit umi 
d tedweř arrimet nnes temmut am tuɣa ɣares ɛřaḥař meyya n 
iseggwusa, uřa umi immut uɛeddis n Sara. 20Netta tuɣa war icekk 
ca di řwaɛd n Arebbi am ijjen nnebřa liman, maca imḥeḍ di liman 
nnes, iwca aɛuǧi i Arebbi. 21Tuɣa issen nican belli min zzayes tuɣa 
iwaɛd netta, izemmar ad t igg tanya. 22X uyenni ɛawed liman 

                         “Itwaḥseb as-d d tasegda”.              Amz. 15:6

 23Maca war turi di ssibbet nnes waha “Itwaḥseb as-d d tasegda”, 
24maca ɛawed di ssibbet nneɣ, inni d asen t-id i ɣa itwaḥseb, inni 
yumnen deg wenni d issnekkaren Siditneɣ zeg imettinen, 25wenni 
itwasellmen di ssibbet n ddnub nneɣ uca itwassnekkar-d ḥima ad 
aneɣ isegged. 

Tayri n Arebbi s Lmasiḥ deg wuřawen nneɣ 

5 1Xenni neccin, am netwasegged s liman, aqqa ɣarneɣ řehna 
ak-d Arebbi zi Siditneɣ Yeccu Lmasiḥ, 2wenni zzayes ɛawed 

idweř aneɣ-d adaf s liman ɣar nniɛmet-a mindi nbedd uca 
nessemɣar deg usitem n uɛuǧi n Arebbi. 3War iǧi x man aya waha, 
maca nessemɣar ɛawed di řeḥṣart, nessen belli řeḥṣart tettařu-d 
ṣṣbar, 4d ṣṣbar yiweḍ-d taqeǧebt uca taqeǧebt ad tawi asitem. 
5Asitem war ittseḥcim ca, minzi tayri n Arebbi aqqa tetwafarreɣ 
deg wuřawen nneɣ s Arruḥ Iqeddsen i d aneɣ immewcen. 6Am tuɣa-
neɣ ɛad neḍɛef, tuɣa immut Lmasiḥ di ṭṭweɛ n lkuffar di řweqt nni 
i d as itwaggen. 7Attaɣ ad immet ḥed di ṭṭweɛ n umseggad, minzi 
di ṭṭweɛ n uṣebḥan attaɣ izemmar ad izɛem ḥed ad immet. 8Maca 
Arebbi imřa aneɣ tayri nnes, minzi umi tuɣa-neɣ ɛad d imednab, 
immut Lmasiḥ di ṭṭweɛ nneɣ. 9Mecḥař qaɛ řexxu i ɣa netwasegged s 
idammen nnes uca ad zzayes netwassenjem zi lɣaḍab. 10Minzi řami 
tuɣa-neɣ ɛad d řeɛdyan, netwasseṣřeḥ ak-d Arebbi s řmewt n Mmis, 
mecḥař qaɛ řexxu, awarni řami nufa aṣřaḥ, ad netwassenjem s 
tudart nnes. 11War iǧi man aya waha, maca ad nessemɣar di Arebbi 
ɛawed s Siditneɣ Yeccu Lmasiḥ wenni i zi neksi aṣřaḥ řexxu. 

Adam d Lmasiḥ  
12X uyenni, axmi s ijj n bnadem yudef-d ddanb ɣar ddunnit uca s 
ddanb tudef-d řmewt, ammu d tudef řmewt ɣar iwdan marra, am 
xḍan marra. 13Minzi qbeř mma tuɣa teǧa ttawrat, tuɣa ddanb di 
ddunnit, maca ddanb war itwaḥsib ca řami war din teǧi ttawrat. 
14Maca řmewt tuɣa teḥkem zi Adam ař Musa uřa x yinni war ixḍin 
am Adam, wenni d ṣṣifet n wenni i d ɣa yasen. 15Maca war iǧi s 
uxeṭṭu amecnaw s min immewcen zi nniɛmet. Minzi mařa mmuten 
aṭṭas x ssibbet n ijj n uxeṭṭu, mecḥař qaɛ i ɣa tfeyyeḍ nniɛmet n 
Arebbi d tmewci s nniɛmet i waṭṭas, aqqa-tt d nniɛmet i iǧan s ijj 
n bnadem, Yeccu Lmasiḥ. 16Maca s tmewci war ittiři amecnaw s 
ijj n bnadem wenni ixḍan. S minzi řḥukm ittawi-d lḥisab zeg ijj n 
uxeṭṭu, maca tamewci n nniɛmet tettawi-d zeg waṭṭas n uxeṭṭu ař i 
ɣa netwasegged. 17Minzi mařa s uxeṭṭu n ijjen aqqa teḥkem řmewt 
x ssibbet n uxeṭṭu n ijjen nni, mecḥař qaɛ i ɣa ḥekmen di tudart inni 
iksin afeyyeḍ n nniɛmet d tmewci n tsegda s yijjen, aqqa-t d Yeccu 

Lmasiḥ. 18Am mammec s ijj n uxeṭṭu aqqa idweř řḥukm x marra 
iwdan ař lḥisab, ammu ɛawed s ict n řxedmet n tsegda tettas-d 
nniɛmet ɣar marra iwdan, ḥima ad twaseggden i tudart. 19Minzi 
am mammec s uxeṭṭu n ijj n bnadem dewřen aṭṭas d imednab, 
ammu ɛawed s ṭṭaɛet n ijjen dewřen aṭṭas d imseggaden. 20Maca 
sennej i man aya tusi-d ttawrat, ḥima ad immarni uxeṭṭu. Maca 
mani immarni ddanb, temmarni nniɛmet ktar s waṭṭas, 21ḥima, 
am mammec iḥkem ddanb ař řmewt, ad teḥkem nniɛmet tanya s 
tsegda ař tudart n řebda s Yeccu Lmasiḥ Siditneɣ. 

Aseɣḍaṣ di Lmasiḥ 

6 1Min i ɣa nini xenni? Ma ad neqqim di ddanb ḥima ad temmarni 
nniɛmet? 2Ɛemmarṣ, neccin inni immuten i ddanb, mammec 

ɛad dayes i ɣa neddar? 3Ma war tessinem ca belli neccin marra 
inni itwassɣeḍṣen di Yeccu Lmasiḥ, netwasseɣḍeṣ di řmewt nnes? 
4Aqqa netwanḍeř akis s useɣḍaṣ di řmewt, ḥima am mammec d 
itwasnekkar Lmasiḥ jar imettinen ɣar uɛuǧi n Tbabat, ammu i ɣa 
nuyur xenni di tejdidet n tudart. 5Minzi mařa tuɣa nedweř d ijjen 
akis s warwas n řmewt nnes ammu i ɣa nedweř ɛawed d ijjen akis 
s warwas n tnukra nnes. 6Aqqa nessen belli bnadem nneɣ aqdim 
itwaṣelleb akis, ḥima ad tebḍeř arrimet n ddanb, war ndikkwiř ɛad 
d isemɣan n ddnub. 7Minzi wenni immuten, aqqa itwafekk zi ddnub. 
8Mařa tuɣa nemmut ak-d Lmasiḥ, aqqa numen belli ad neddar 
ɛawed akis, 9minzi nessen belli Lmasiḥ, awarni řami d itwasnekkar 
jar imettinen, war iggur ad immet ɛawed. Aqqa řmewt war xas 
tḥekkem ɛad. 10Minzi zeg uɣezdis n řmewt i immut, aqqa immut i 
ddnub ijj n umur i řebda, maca zeg uɣezdis n tudart i iddar, iddar 
itt i Arebbi. 11Ammu kenniw ɛawed: ḥesbem ixef nwem d imettinen 
i ddanb, maca d imeddaren i Arebbi di Lmasiḥ Yeccu Siditneɣ. 
12Xenni war tejjim ddanb ad iḥkem di arrimet nwem ifennan, 
ad as teṭṭaɛem di nnecwat nnes, 13uca war ttewcim iɣezdisen n 
arrimet nwem am dduzan i min war iseggden, maca wcem ixef 
nwem i Arebbi am inni idewřen ɣar tudart zeg imettinen uca wcem 
iɣezdisen n arrimet nwem i Arebbi am dduzan i tsegda. 14Minzi 
ddanb war xawem iḥekkem ca, minzi war teǧim sadu ttawrat maca 
sadu nniɛmet. 

Isemɣan n tsegda 
15Mammec xenni? Ma ad nexḍa minzi war neǧi ca sadu ttawrat, 
maca sadu nniɛmet? Ɛemmarṣ! 16Ma war tessinem ca belli wenni 
umi tewcim ixef nwem d isemɣan i ṭṭaɛet, aqqa kenniw d isemɣan i 
wenni umi teṭṭaɛem, mma i ddanb ař řmewt niɣ i ṭṭaɛet ař tsegda. 
17Tqad as i Arebbi, tuɣa kenniw d isemɣan i ddanb maca tdewřem 
teṭṭaɛem s wuř i ddab n useřmed umi twassřemdem zzayes, 
18uca řami twafekkem zi ddanb tdewřem d isemɣan n tsegda. 
19Ssawařeɣ am bnadem x ssibbet n tuḍɛeft n weysum nwem. Minzi 
am mammec tewcim iɣezdisen nwem d isemɣan i řexmej u i min 
iǧan ḍidd n ttawrat ař i ɣa tḍaddem ttawrat, amenni řexxu wcem 
iɣezdisen nwem d isemɣan i tsegda ař i ɣa tetwaqeddsem. 20Minzi 
řami tuɣa kenniw d isemɣan n ddanb, tuɣa kenniw d iḥurriyyen zi 
tsegda. 21Man rɣiǧet i tuɣa ɣarwem řexdenni zi tmesřayin tinni i zi 
tettṣeḍḥam řexxu? S minzi aneggar nsent d řmewt. 22Maca řexxu, 
umi tetwafekkem zi ddanb tdewřem d isemɣan n Arebbi, aqqa 
řɣiǧet i ɣarwem i ɣa yiřin d tuqeddsi u xenni ɣar uneggar d tudart 
n řebda. 23Minzi řexřaṣ n ddanb d řmewt, maca tamewci n nniɛmet 
n Arebbi d tudart i řebda s Lmasiḥ Yeccu Siditneɣ. 

Amettiř n řemřac 

7 1Ma war tessinem ca, a awmaten, ssawařeɣ ak-d yinni issnen 
ttawrat, aqqa ttawrat tṣeǧeḍ x bnadem min ɣa yekk iddar? 

2Minzi tamɣart tenni sadu weryaz s ttawrat, aqqa tettɣima tuyer 
deg yiri n weryaz nnes mintra ɛad iddar, maca mařa immut weryaz, 
aqqa-tt tetwafekk zeg weryaz s ttawrat. 3Xenni mařa tedweř i 
weryaz nneḍni, min ɣa yekk weryaz iddar, tetwasemma tezna. 
Maca mařa immut weryaz nnes, nettat ɣares lḥurriya zi ttawrat 
ařami war tzenni mařa temřec ak-d weryaz nneḍni. 4Xenni, a 
awmaten, kenniw ɛawed aqqa temmutem i ttawrat s arrimet n 
Lmasiḥ, ḥima ad tdewřem i wenneḍni i wenni d itwassnekkaren jar 
imettinen, ḥima ad newc řɣiǧet i Arebbi. 5Minzi umi d aneɣ tuɣa deg 
weysum, tuɣa ccehwat n ddnub xedment deg iɣezdisen n arrimet 
nneɣ s ttawrat ařami i ɣa awyent řɣiǧet i řmewt. 6Maca řexxu aqqa 
netwafekk zi ttawrat, aqqa nemmut x min tuɣa di netwaḥbes, ḥima 
ad neɛbed s tejdidet n arruḥ, war iǧi s teqdimt n řḥarf n ttawrat. 

7:7 Ufɣ. 20:17; Tiř. 5:21

Amenɣi ak-d ddnub 
7Min i ɣa nini xenni? Ma ttawrat d ddanb? Ɛemmarṣ! Maca war 
ssineɣ ddanb mɣir s ttawrat waha. Ɛawed aqqa war ssineɣ nnecwet 
mařa war teqqar ttawrat “War ttasem!” 8Maca ddanb yufa lfurṣa 
s tewṣeyyet uca tegma dayi kuř nnecwet, minzi nnebřa ttawrat 
ddanb immut. 9Zic tuɣa ddareɣ nnebřa ttawrat, maca umi d tusa 
tewṣeyyet, ibda ddanb ad iddar uca mmuteɣ. 10Uca ufiɣ belli 
tawṣeyyet tenni i tudart, aqqa-tt i řmewt. 11Minzi ddanb, am yufa 
lfurṣa s tewṣeyyet, icmet ayi uca inɣa ayi zzayes. 12Xenni ttawrat 
iqeddsen d tewṣeyyet iqeddsen, tsegged u teṣbeḥ. 
 13Ma idweř ayi min iǧan d aṣebḥan d řmewt? Ɛemmarṣ! Maca ddanb, 
ḥima ad iban ddanb, issegma dayi řmewt s min iǧan d aṣebḥan, ḥima 
s tewṣeyyet ad idweř ddanb d ddanb ař aneggar. 14Aqqa nessen belli 
ttawrat zi arruḥ i teǧa, maca necc d aysum mmenzeɣ sadu ddanb, 
15minzi war ssineɣ min i ɣa ggeɣ umi war tteggeɣ min xseɣ, maca 
min carrheɣ d manawenni i tteggeɣ. 16Mařa tteggeɣ min war ttexseɣ, 
ad wafqeɣ ak-d ttawrat, belli aqqa nettat teṣbaḥ. 17Řexxu necc war 
tteggeɣ man aya ɛad, maca ddanb i d ayi izeddɣen ittegg it. 18Minzi 
ssneɣ war dayi izeddeɣ min icnan, d man aya ixs ad yini deg weysum 
inu, minzi nneyyet aqqa-tt dayi, maca řexdayem n tcuni, war tent 
ufiɣ ca. 19Minzi war tteggeɣ řxar i xseɣ, maca řɣar i war ttexseɣ ca, d 
manawenni i tteggeɣ. 20Mařa tteggeɣ min war ttexseɣ, war iǧi ɛad d 
necc i itteggen man aya, maca ddanb wenni d ayi izeddɣen. 21Xenni 
ttafeɣ ttawrat-a dayi: xmi xseɣ ad ggeɣ řxar, aqqa dayi řɣar. 22Minzi 
farḥeɣ s ttawrat n Arebbi zi jjihet n daxeř n bnadem, 23maca ttwařiɣ 
din ttawrat nneḍni deg iɣezdisen n arrimet inu, tettmenɣa ak-d 
ttawrat n řeɛqeř inu uca tḥebbes ayi s ttawrat n ddanb tenni iǧan 
deg iɣezdisen n arrimet inu. 24Ayeḥḥat mana wemcum-a n bnadem i 
ǧiɣ! Wi d ayi i ɣa issnejmen zi arrimet-a n řmewt? 25Ttqadiɣ Arebbi 
s Yeccu Lmasiḥ Siditneɣ! Ammu aqqa necc simant inu s řeɛqeř i 
xeddmeɣ i ttawrat n Arebbi, maca s weysum i ttawrat n ddanb. 

Tudart s Arruḥ Iqeddsen 

8 1Xenni war dinni bu lḥisab řexxu x yinni di Lmasiḥ Yeccu, 
inni igguren war iǧi deg webrid n weysum maca deg webrid n 

Arruḥ. 2Minzi ttawrat n Arruḥ n tudart di Lmasiḥ Yeccu, aqqa tfekk 

ayi zi ttawrat n ddanb d řmewt. 3Minzi min war tzemmar ttawrat 
maɣar tuɣa teḍɛef s weysum, Arebbi am d issekk Mmis deg weysum 
yarewsen di ddanb uca man aya x ssibbet n ddanb, aqqa iḥaseb 
ddanb deg weysum, 4ḥima ad itwakemmeř dayneɣ řumur iseggden 
n ttawrat, deg inni igguren war iǧi deg webrid n weysum maca deg 
webrid n Arruḥ. 5Minzi inni iǧan n weysum tteggen nneyyet nsen deg 
weysum, maca inni n Arruḥ tteggen tt di Arruḥ. 6Minzi nneyyet n 
weysum d řmewt, maca nneyyet n Arruḥ d tudart d řehna. 7Minzi 
nneyyet n weysum d řeɛdawat i Arebbi minzi war tettegg ca array 
i ttawrat n Arebbi, war d as tzemmar ɛawed. 8Inni deg weysum war 
izemmaren ad arḍan Arebbi. 9Maca kenniw war teǧim ca deg weysum, 
maca di Arruḥ mařa izdeɣ daywem Arruḥ n Arebbi. Maca mařa ḥed 
war ɣares bu Arruḥ n Lmasiḥ, d wenni war ittiři nnes. 10Mařa tuɣa 
Lmasiḥ daywem, aqqa arrimet temmut zi ssibbet n ddanb, maca 
Arruḥ aqqa-t d tudart zi ssibbet n tsegda. 11Mařa Arruḥ n wenni i 
d issnekkaren Yeccu zeg imettinen izdeɣ daywem, aqqa wenni i d 
issnekkaren Lmasiḥ zeg imettinen ad isseddar ɛawed arrimat nwem 
ifennan s Arruḥ nnes i izeddɣen daywem. 12Xenni, a awmaten, neccin 
s umarwas, war iǧi i weysum ḥima ad neddar x řeḥsab n weysum, 
13minzi mařa teddarem x řeḥsab n weysum, ad temtem, maca mařa 
tenɣim řexdayem n arrimet s Arruḥ, ad teddarem. 14Minzi marra inni 
itwanedhen s Arruḥ n Arebbi, nitni d ayt n Arebbi. 15Minzi kenniw 
war teksim ca arruḥ n tesmuɣi wenni kenniw i ɣa yarren d isemɣan 
ḥima ad zzayes teggwedem ɛawed, maca aqqa teksim Arruḥ i zi 
netwaqbeř d arrawen, i zi nettřaɣa ‘Abba’, min ixs ad yini ‘Baba’ niɣ 
‘Tababat’. 16Arruḥ simant nnes icehhed ak-d arruḥ nneɣ belli neccin 
d tarwa n Arebbi. 17Mařa neccin d tarwa, aqqa-neɣ ɛawed d iwriten, 
iwriten n Arebbi d iwriten ak-d Lmasiḥ, xenni, mařa nweddeb akis, 
ad netwaɛuǧi akis ɛawed. 

Aɛuǧi i d ɣa yasen 
18Aqqa ḥessbeɣ aweddeb i xaneɣ ittekken iḍa, war isdiheǧ ca ad 
itwaɛbar s uɛuǧi i d ɣa itwasseḍharen dayneɣ. 19Minzi marra min 
d itwaxeřqen ittraja asargab n ayt n Arebbi s mmeẓri ameqqran. 
20Minzi marra min d itwaxeřqen, aqqa Arebbi igg it di řewhi, war t 
iggi amenni waha, maca igg it s lɣaraḍ, 21s usitem belli uřa d marra 

min d itwaxeřqen simant nnes ad itwafekk ɛawed zi tesmuɣi i řɣecc 
ɣar tiřelli n uɛuǧi n tarwa n Arebbi. 22Aqqa nessen belli marra min 
d itwaxeřqen izehhar jmiɛ s unezbar n tarwa ař iḍa. 23War iǧi man 
aya waha, maca neccin simant nneɣ, inni ɣar teǧa tmenzut n Arruḥ, 
nzehhar ɛawed deg ixef nneɣ, nettraja ad netwaqbeř d mmis, afekki n 
arrimet nneɣ. 24Minzi aqqa netwassenjem deg usitem-a. Maca asitem 
ittbanen war iǧi d asitem, minzi min ittbanen i ḥed, mammec i ɣa 
yegg ad dayes issitem ɛad? 25Maca mařa nessittim min war nettwiři, 
aqqa nettraja t s ṣṣbar. 26Amenni ad iɛawen Arruḥ tuḍɛeft nneɣ, 
minzi war nessin ca mammec d aneɣ i ɣa icuwwar ad neẓẓaǧ, maca 
Arruḥ simant nnes ittceffeɛ dayneɣ s izehharen war ineṭqen. 27D 
wenni ittbeqqcen deg wuřawen issen min iǧan d nneyyet n Arruḥ, 
aqqa tettceffaɛ deg imqeddasen am mammec t ixs Arebbi. 28Neccin 
nessen belli marra timesřayin xeddment ak-d wayawya i řxar i yinni 
ittexsen Arebbi, inni itwařaɣan ɛlaḥsab lɣaraḍ nnes. 29Minzi inni 
izzar issen iten, aqqa izzar iɛeǧem iten ḥima ad iřin di ṣṣifet n Mmis 
ḥima ad yiři netta d amenzu jar waṭṭas n wawmaten. 30Uca inni izzar 
iɛeǧem iten aqqa d inni x d iřaɣa tanya u inni x d iřaɣa aqqa d inni 
isegged tanya u inni isegged aqqa d inni issɛuǧa tanya. 

Tayri n Lmasiḥ 
31Min i ɣa nini xenni di man aya? Mařa Arebbi akidneɣ wi d aneɣ i ɣa 
iḍadden? 32Wenni war iceṭṭaren ca x Mmis maca iwc it di ṭṭweɛ nneɣ 
marra, mayemmi war d aneɣ itticc kuřci ak-d Mmis ɛawed? 33Wi i ɣa 
iksin tanfuč i yinni itwaxḍaren zi Arebbi? Arebbi d wenni ittseggaden. 
34Wi xaneɣ i ɣa iḥekmen? Lmasiḥ d wenni immuten, ɛad ḥsen, netta 
d wenni d itwassnekkaren, d wenni iǧan tanya x ufusi n Arebbi uřa 
netta d wenni ittceffɛen dayneɣ tanya. 35Wi d aneɣ i ɣa ibḍan x tayri n 
Lmasiḥ? Ma řeḥṣart niɣ ḍḍiqat niɣ amarret niɣ řaẓ niɣ tuɛaryent niɣ 
lxaṭar niɣ ssif? 36Am mammec tura “Aqqa x ssibbet nnek netwaneɣ 
ass ikmeř, netwaḥseb amecnaw iḥuřiyyen i tɣarṣt.” 37Maca di man aya 
marra nedweř ktar zeg inni iɣellben s wenni d aneɣ ixsen. 38Aqqa necc 
twassqenɛeɣ belli niɣ řmewt niɣ tudart niɣ lmalakat niɣ řḥukkam niɣ 
ṣṣulaṭat niɣ min n yiḍa niɣ min i d ɣa yasen 39niɣ řuɛřa niɣ raǧaɣ niɣ 
uřa d ict n  řḥajet nneḍni zi min d itwaxeřqen tzemmar ad aneɣ tebḍa 
x tayri n Arebbi tenni di Lmasiḥ Yeccu Siditneɣ. 

Arebbi d weydud nnes Israyil 

9 1Qqareɣ tidett di Lmasiḥ, war ssxarriqeɣ ca uca tanefsect inu 
tcehhed ɛawed s Arruḥ Iqeddsen, 2belli ɣari acḍan imɣar d řeḥriq 

war ittbeddi deg wuř inu. 3Aqqa tuɣa ssitimeɣ, maɛlik ufiɣ simant inu 
twaneɛřeɣ zi Lmasiḥ di ṭṭweɛ n tarwa n tmurt inu ɛlaḥsab aysum. 
4Nitni d Israyiliyyen, twaqebřen d mmis, ɣarsen uɛuǧi d řɛuhud d 
ttawrat d řxedmet n uɛbad di taddart iqeddsen d řwuɛud, 5ɣarsen 
řejdud uca zzaysen Lmasiḥ x webrid n weysum wenni d Arebbi sennej 
marra min iǧan, aqqa netta itwabarek i řebda qaɛ, amin. 
 6Maca war iǧi ammu ařmi uřa d awař n Arebbi war yiwiḍ, minzi 
marra inni zi Israyil war ǧin ca d Israyiliyyen 7uřa d marra nitni war 
ǧin ca d tarwa n Ibrahim, minzi nitni d zzariɛet n Ibrahim, maca adlis 
iqqar “Di Isḥaq ad ac řaɣan zzariɛet”. 8Xenni maci tarwa n weysum 
iǧan d tarwa n Arebbi, maca tarwa n řwuɛud ad twaḥesben d zzariɛet. 
9Minzi awař n řwaɛd d wa “Ƴar řweqt-a ad d aseɣ uca ad ɣares yiři ɣar 
Sara mmis.” 10War teǧi tanita waha, maca uřa d Rifqa teksi s ddeyset 
zeg ijjen, netta d Isḥaq jedditneɣ. 11Minzi umi ɛad war d ixřiq ḥed, 
war ggin ɛad řxar uřa d řɣar, ḥima ad iqqim lɣaraḍ n Arebbi am t 
ixḍar netta, war iǧi deg webrid n řexdayem maca deg webrid n wenni 
ittřaɣan, 12aqqa itwanna as “Aqqa ameqqran ad ixdem x umeẓyan”, 

13am mammec tura “Yaɛqub i xseɣ, maca carheɣ Isu”. 

 14Min i ɣa nini xenni? Ma iqedd ad yiři ɣar Arebbi min war 
iseggden? Ɛemmarṣ! 15Minzi netta iqqar i Musa “Ad areḥmeɣ wi 
xseɣ, ad areḥmeɣ uca ad ḥinneɣ x wi xseɣ ad ḥinneɣ.” 16Xenni 
tamesřact war teqqim ca ɣar wi ittexsen uřa ɣar wi ittazzřen, maca 
ɣar Arebbi wenni yareḥḥmen. 17Minzi adlis iqqar i Firɛun “Aqqa i 
man aya ssnekkareɣ-d cek, ḥima ad zzayek ssecneɣ jjehd inu uca ad 
itwabarreḥ isem inu di marra ddunnit.”  18Xenni netta ad yarḥem 
wi ixs uca ad isseqseḥ wi ixs. 
 19Řexxu ad ayi tinim “Mayemmi ittcetca ɛad, minzi wi i ɣa 
imɛařan ak-d min ixs netta?” 20Maca min teɛnid cek, a bnadem, 
wenni ittqacaḥen Arebbi? Ma min itwaggen izemmar ad ini i 
wenni t iggin “Mayemmi d ayi teggid ammu?” 21Ma war iǧi ɣar 
bu-třaxt ṣṣulṭa x třaxt ḥima ad igg zeg ict n řɛejnet ict n řqecɛet 
i lkarama u wenneḍni i ubehdeř? 22Ma xenni, mařa Arebbi - am 
tuɣa ixs ad isscen lɣaḍab nnes uřa ad issbeyyen jjehd nnes - aqqa 

yarbu s waṭṭas n ttasiɛ n řxaḍar řeqcuɛ n lɣaḍab inni itwassewjden 
i uhellek, 23ḥima xenni ad issbeyyen agra n uɛuǧi nnes x řeqcuɛ 
n areḥmet inni izzar issewjed iten i uɛuǧi, 24inni zzaysen neǧa uřa 
d neccin umi d aneɣ-d iřaɣa, inni war iǧin zeg Wudayen waha, 
maca ɛawed zi řegnus. 25Amecnaw mammec iqqar Husiya ɛawed 
“Ad semmiɣ i wenni war iǧin d aydud inu ‘aydud inu’ uca i wenni 
war iǧin d amɛizz d ‘amɛizz’.”  26“Ad yiři deg wemcan mani d asen 
itwanna ‘War teǧim ca d aydud inu’, belli dinni ad asen řaɣan 
‘tarwa n Arebbi iddaren’.” 27Icaɛya ittřaɣa zi jjihet n Israyil “Mařa 
tuɣa řqedd n tarwa n Israyil amecnaw ijdi n řebḥar, aqqa min i ɣa 
iqqimen ad injem, 28minzi netta ad ikemmeř tamesřact uca ad iqḍeɛ 
awař s tsegda, minzi Arebbi ad igg awař iqeḍɛen x tmurt deɣya.” 

29Am mammec izzar Icaɛya inna “Maɛlik Arebbi n Sabaɛut (=řɛeskar 
n ujenna) war d aneɣ ijji zzariɛet, ad nedweř amecnaw Sudum uca 
ad narwes di Gamurra.” 

Nnebřa liman n Israyil 
30Min i ɣa nini xenni? Řegnus inni war yarezzun tasegda, aqqa ksin 
tasegda, maca tasegda tenni s liman. 31Maca Israyil am tuɣa iḍeffar 
ttawrat n tsegda, war yiwiḍ ca ɣar ttawrat n tsegda. 32Mayemmi? 
Minzi nitni arezzun ayenni, war iǧi ca zi liman maca zi řexdayem n 
ttawrat, minzi nitni nderfen deg weẓru n uneqraḍ. 33Am mammec 
tura “Aqqa ad ggeɣ di Siyun aẓru n uneqraḍ d taṣḍart n řefḍiḥet u 
marra wi zzayes i ɣa yamnen, war ittseḍḥi ca.” 
 

10 1A awmaten, řefraḥet n wuř inu uca taẓaǧit tenni ẓẓuǧeɣ ɣar 
Arebbi x ssibbet n Israyil, aqqa-tt i usenjem. 2Aqqa cehhdeɣ 

xasen aqqa nitni ɣarsen cḍaret i Arebbi, maca war iǧi x řeḥsab n tmusna 
ikemmřen. 3Minzi am tuɣa war ssinen tasegda n Arebbi, arezzun ad 
ggen tasegda n ixef nsen, war ttwaḍɛen ca i tsegda n Arebbi. 4Minzi 
aneggar n ttawrat netta d Lmasiḥ, aqqa-t d tasegda i kuř ijjen wenni 
yumnen. 5Minzi Musa yura zi jjihet n tsegda tenni zi ttawrat uca 
iqqar “Bnadem wenni i d itteggen man aya, ad iddar zzayes.” 6Maca 
tasegda tenni zi liman teqqar ammu “War teqqar deg wuř nnek ‘Wi 
i ɣa igaɛɛden ɣar ujenna?’ ḥima ad d issehwa Lmasiḥ”, 7niɣ “Wi i ɣa 
ihwan deg weḥfur?” ḥima ad issgaɛɛed Lmasiḥ zeg imettinen. 8Maca 

min i ɣa tini tsegda? “Awař yudes i cek, aqqa-t deg uqemmum nnek 
uřa deg wuř nnek”. Wa d awař n liman i zi nettbarreḥ. 9Mařa tcehded 
s uqemmum nnek belli Yeccu d Sidi uca ad tamned s wuř nnek belli 
Arebbi issnekkar it zeg imettinen, ad twassnejmed. 10Minzi s wuř i zi 
ittamen ař tasegda uca s uqemmum icehhed zzayes i usenjem. 11Minzi 
adlis iqqar “Marra wi zzayes i ɣa yamnen, war ittṣeḍḥi ca.” 12Minzi 
war din bu řfarz jar Wuday d Uyunani, minzi Sidi d ijjen i marra, aqqa 
ɣares aṭṭas n wagra i marra inni xas-d ittřaɣan. 13Minzi “Kuř ijjen 
wenni i ɣa iřaɣan s yisem n Sidi ad injem.” 14Mammec xas i ɣa iřaɣan 
x wenni i di war uminen ca? Mammec i ɣa yamnen deg wenni umi 
war sřin uca mammec i ɣa sřen mařa uřa d ijj war zzayes ibarreḥ ca? 
15Mammec i ɣa barrḥen mařa war d twassekken? Am mammec tura 
“Mecḥař ḍarfen iḍaren n yinni ittbarrḥen s řexbar aṣebḥan n řehna, 
inni ittbarrḥen timesřayin tiṣebḥanin.” 
 16Xenni maci marra ṭṭaɛen i řexbar aṣebḥan, minzi Icaɛya iqqar 
“A Sidi, wi i ɣa yamnen zi tebrat nneɣ?”  17Aqqa liman zeg usḥessi 
uca asḥessi zeg wawař n Arebbi. 18Maca ad iniɣ “Ma zeɛma nitni 
war sřin?” Wah, sřin “Řḥess nsen iffeɣ-d ɣar marra timura uřa d 
awařen nsen ɣar ineggura n ddunnit.” 

 19Maca ad iniɣ “Ma Israyil war tefhim ca man aya?” Ƴar umezwar 
Musa inna “Ad daywem ggeɣ tusmi zeg yinni war iǧin ca d řgens 
uca s ij n řgens afɣuř ad daywem ggeɣ axeyyeq.” 20Xenni Icaɛya 
izɛem ad ini “Aqqa ufin ayi, inni war xafi yarezzun, aqqa dewřeɣ 
baneɣ-d i yinni war xafi isseqsin.” 21Maca zi jjihet n Israyil iqqar 
“Ass ikmeř sswizzdeɣ ifassen inu i weydud iɛeṣṣan iɣennen.” 

Řbaqiyyet n Israyil

11 1Ad iniɣ “Ma yugi Arebbi aydud nnes?” Balak, aqqa necc 
simant inu ɛawed d Israyili zi zzariɛet n Ibrahim, zi teqbič 

n Binyamin. 2Arebbi war ineṭṭar ca aydud nnes i tuɣa issen qbeř. 
Niɣ war tessinem ca min iqqar wedlis x Iliya, am mammec tuɣa iksi 
tanfuč x Israyil ɣar Arebbi uca iqqar 3“A Sidi, nɣin imkacafen nnek, 
areddǧen aɛalṭar. Qqimeɣ necc waha uca nitni arezzun řeɛmar 
inu.”  4Maca min d xas yarra Arebbi? “Aqqa jjiɣ i yixef inu sebɛa ařaf 
n yeryazen war ḍrin ca ɣar iḍaren n Baɛal.” 5Ammu di řweqt n yiḍa 

ɛawed, aqqa teqqim ict n řbaqiyyet am tt ixḍar netta x řeḥsab n 
nniɛmet. 6Mařa teǧa s nniɛmet, aqqa war tettiři ɛad s řexdayem niɣ 
xenni nniɛmet war teǧi ɛad d nniɛmet. Maca mařa s řexdayem, war 
teǧi ɛad d nniɛmet. Mařa lla, aqqa řxedmet war teǧi ɛad d řxedmet. 
7Min i ɣa nini xenni? Min tuɣa tarezzu Israyil war t teṭṭif, maca inni 
itwaxḍaren ṭṭfen t uca inneḍni inni iqqimen, dewřen qesḥen. 8Am 
mammec tura “Aqqa Arebbi iwc asen arruḥ n yiḍeṣ d tiṭṭawin i war 
ittwiřin, d imezzuɣen i war ittesřin ař ass n yiḍa.”  9Dawud iqqar 
“Ad tedweř taẓewḍa n tiɣarṣin nsen d taxceft d tafḍuč d tɛenkrift 
d uxeǧeṣ aɛeffan i nitni 10uca ad darɣřent tiṭṭawin nsen ḥima war 
ttwiřin uca ad iqwes weɛrur nsen i řebda.”  

Řefruɛ iřeqqmen 
11Ɛawed ad iniɣ “Ma nderfen ḥima ad wḍan?” Ɛemmarṣ! Maca s 
uweṭṭu nsen yiweḍ-d usenjem i řegnus, ḥima ad daysen igg tusmi. 
12Mařa idweř uweṭṭu nsen d agra d ameqqran i ddunnit uca taxessart 
nsen d agra i řegnus, mecḥař qaɛ i ɣa tiři řekmařet nsen ktar. 
 13Aqqa ssawařeɣ akidwem, a řegnus, umi ǧiɣ d amazan i řegnus 
uca ssemɣareɣ di řxedmet n tsexxart inu, 14attaɣ ad yiři ggiɣ tusmi 
deg weydud inu (=weysum inu ) uca ad twassnejmen ca zzaysen. 15S 
minzi, mařa amenḍar nsen aqqa-t d aṣřaḥ n ddunnit, mammec i ɣa 
yiři weqbař nsen mɣir tudart zeg imettinen? 16Mařa tuɣa tamenzut 
n ṣṣabet tqeddes, amenni uřa d řɛejnet n arecti tqeddes, mařa tuɣa 
aẓwar iqeddes amenni uřa d řefruɛ. 17Maca mařa tuɣa itwaqeṣṣ 
ca n řefruɛ u cek, d azemmur itwařeqqmen deg wemcan nsen, 
tdewřed tessnefɛed zeg iẓewran d zzect n tzitunt, 18war tneffex 
ca x řefruɛ. Mařa tneffxed, aqqa cek war tarebbud ca aẓwar, maca 
aẓwar yarebbu cek. 19Ad tinid “Aqqa twaqeṣṣen řefruɛ ḥima necc 
ad twařeqqmeɣ.” 20Mliḥ! Nitni twaqeṣṣen umi war uminen ca uca 
cek s liman tetwařeqqmed. War tneffex ca, maca ggwed. 21Minzi 
mařa tuɣa Arebbi war ittceṭṭar ca x řefruɛ n ṭṭbiɛet, attaɣ war 
xak ittceṭṭar ca ɛawed. 22Aqqa da d řeḍrafet n Arebbi d řewɛaret 
nnes: řewɛaret x yinni iwḍan, maca řeḍrafet xak mařa teṭṭfed di 
řeḍrafet niɣ uřa d cek ad tetwaqeṣṣed. 23Uřa d nitni, mařa war 
qqimen nnebřa liman, ad twařeqqmen ijj n umur nneḍni, minzi 
ɣar Arebbi tizemmar ḥima ad ten iřeqqem ɛawed. 24Minzi mařa cek 

tetwaqeṣṣed zeg uzemmur wenni iǧan di řexřa uca cek twařeqqmed 
di tzitunt tenni iǧan di řɛeks n ṭṭbiɛet nnek, mecḥař ihewnen ktar 
ad twařeqqmen inni d řefruɛ s ṭṭbiɛet nnes di tzitunt nsen? 

Asenjem n Israyil 
25Minzi war ttexseɣ ca, a awmaten, ḥima war d tiřim d imiɣisen 
ak-d yixef nwem, ad teqqimem war tfehhmem ca ssirr-a: aqqa 
temsar řeqsaḥet x ict n tesɣart n Israyil ař i d ɣa yadef uɛemmar n 
řegnus. 26Ammu i ɣa tenjem marra Israyil am mammec tura

 “Amsenjem ad d iffeɣ zi Siyun uca ad issbeɛɛed řeqjaḥet x Arebbi x 
Yaɛqub. 27D wa d řɛahd zzayi i nitni x minni i ɣa mḥiɣ ddnub nsen.” 

28Zi jjihet n řexbar aṣebḥan waxxa nitni d řeɛdyan x ssibbet nwem, 
maca umi twaxḍaren zi Arebbi aqqa nitni d imɛizzen x ssibbet n 
řejdud. 29Minzi timewca d třaɣit n Arebbi aqqa netta war xasent 
ittendemmi ca. 30Minzi am mammec tuɣa kenniw war teṭṭiɛem 
ca Arebbi, maca řexxu aqqa teksim areḥmet s řmuɛṣiyyet nsen, 
31ammu nitni ɛawed war ṭṭiɛen ca řexxu, ḥima nitni ɛawed ad ksin 
areḥmet s areḥmet nwem. 32Minzi Arebbi iḥebbes iten marra sadu 
řmuɛṣiyyet, ḥima ad ten yarḥem marra. 
 33A raǧaɣ n wagra d tiɣit d tmusna n Arebbi, mammec i ɣa ggeɣ ad 
qeǧbeɣ řeḥkamat nnes, mammec i ɣa ggeɣ ad afeɣ ibriden nnes. 

34“Minzi wi i ɣa issnen nneyyet n Sidi niɣ wi d as iǧan d amcawar?” 

35“Niɣ wi d as izzaren iwc as umi d as ittxeṣṣa ad itwaxeǧeṣ zzayes?” 

36Minzi zzayes d zi ɣares d ɣares kuřci. Ƴares aɛuǧi i řebda qaɛ. Amin. 

Tiɣarṣin iddaren 

12 1Ttettareɣ zzaywem, a awmaten, s areḥmet n Arebbi, ad 
tqeddmem arrimat nwem d taɣarṣt iddaren, iqeddsen, 

yarḍan i Arebbi, wa d aɛbad nwem icuwwaren. 2War temquddam 
ak-d zman-a, maca beddřem s uřeqqem n řeɛqeř nwem zi jdid 
ḥima ad tqeǧbem min ixs Arebbi: min icnan d min yarḍan d min 
ikemmřen. 3Aqqa s nniɛmet tenni i d ayi immewcen, qqareɣ i kuř 

ijjen zzaywem, war ttxarreṣ sennej i min ittřiq uxarraṣ nnes, maca 
xarreṣ di min ittřiqen řqedd n liman i d awem iwca Arebbi i kuř 
ijjen zzaywem. 4Am mammec ɣarneɣ aṭṭas n iɣezdisen deg ict n 
arrimet uca marra iɣezdisen n arrimet war ɣarsen bu řxedmet d 
icten, 5ammu neccin, waxxa neccin d aṭṭas, aqqa-neɣ d ict n arrimet 
di Lmasiḥ d iɣezdisen ijjen i wenneḍni. 6Aqqa ɣarneɣ timewca 
imsebḍan ɛlaḥsab nniɛmet tenni i d aneɣ immewcen: ma akacaf 
ɛlaḥsab liman, 7niɣ wi ixeddmen di tsexxart, niɣ wi isseřmaden deg 
useřmed, 8niɣ wi iɛeřmen deg uɛřam, niɣ wi iwcin s tecrimet, niɣ wi 
ittḍebbaren s umḥaḍ, uřa wi yareḥḥmen s řefraḥet. 

Tayri  jar wawmaten
9Ad tiři tayri nnebřa nnifaq. Carhem řɣar, tcebbarem di min 
icnan. 10Iřim mliḥ ijjen ak-d wenneḍni s tayri n tawmat, izzarem 
ad tcennɛem ijjen wenneḍni, 11war ttiřim d ifinyanen deg umḥaḍ, 
iřim d timessi di arruḥ, ɛebdem Arebbi, 12farḥem di min tettrajam, 
di řeḥṣart ṣbarem, ṭṭfem di tẓaǧit nwem řebda. 13Wcem afus di min 
iḥdajen imqeddasen, rekkzem di tnewjit i ibarraniyyen. 14Barkem 
inni kenniw imarrten, barkem war neɛɛřem ca. 15Farḥem ak-d inni 
ifarḥen, rum ak-d inni ittrun. 16Iřim s nneyyet d icten ak-d wayawya. 
War ttceɣřem ca s tmesřayin yuɛřan maca ruḥem ak-d imwaḍɛen. 
War ttiřim ca d imiɣisen ak-d yixef nwem. 17War ttarrim ca ḥed x 
řɣar s řɣar. Ḥḍam min icnan i marra iwdan. 18Mařa tzemmarem, 
mecḥař mma i d ittasen zzaywem, ṣeřḥem ak-d marra iwdan. 19War 
ttentiqimem ca, a imɛizzen, maca wcem amcan i lɣaḍab minzi tura 
“Nneqmet i necc, necc ad xeǧṣeɣ” iqqar Sidi. 20Mařa iǧuẓ řeɛdu 
nwem, seccem t, mařa ifud, wcem as ad isu, minzi mařa teggid 
aya, ad tyarwed iṣefḍawen itteḥduduqen x uzeǧif nnes, 21war xak 
ittɣellib ca řɣar, maca ɣelleb x řɣar s řxar. 

Aswaḍeɛ i inni iḥekkmen 

13  1Kuř řeɛmar ad iwaḍeɛ i ṣṣulṭa n yinni iḥekkmen, minzi 
war din ṣṣulṭa mɣir s Arebbi, d tinni iǧan aqqa issbedd itent 

Arebbi. 2X uyenni wenni i ɣa imɛařan ak-d ṣṣulṭa, ittemɛařa ak-d 
min issbedd Arebbi, d yinni ittemɛařan ad ksin řḥukm nsen. 3Maca 
řḥukkam war ǧin i tiggwudi n řexdayem iṣebḥen, maca i řexdayem 

tiɛeffanin. Ma texsed ad tiřid nnebřa tiggwudi zi ṣṣulṭa? Egg min 
icnan, ad ac yiři ccan zzayes, 4minzi netta d amsexxar n Arebbi i 
řefḍeř nnek. Maca mařa teggid řɣar, ggwed, minzi war ikessi ca 
ssif baṭeř umi netta d amsexxar n Arebbi, aqqa ineqqem s lɣaḍab x 
wenni itteggen řɣar. 5Xenni ittxeṣṣ ad as neṭṭaɛ, war iǧi x ssibbet n 
lɣaḍab waha, maca ɛawed x ssibbet n tnefsect. 6Xenni x ssibbet-a ad 
txeǧṣem ḍḍariba umi nitni d ixeddamen n Arebbi iḥeṭṭan x man aya 
simant nnes. 7Wcem i marra min d asen ittxeṣṣan: ḍḍariba i wenni 
umi d tusa ḍḍariba, řexřaṣ i wenni umi d yusa řexřaṣ, aweqqar i 
wenni umi d yusa uweqqar, ccan i wenni isdaheǧen ccan. 

Syarḍem ixef nwem s Sidi Yeccu Lmasiḥ 
8War tteggem amarwas ɣar ḥed mɣir wenni n tayri ak-d wayawya, 
minzi wenni ittexsen wenneḍni, aqqa ikemmeř ttawrat. 9Minzi 
tiweṣṣa ‘war zenni’, ‘war neqq’, ‘war tticar’, ‘war cehhed ẓẓur’, ‘war 
ttasem’ uca mařa din ca n tewṣeyyet nneḍni, aqqa-tent munent deg 
wawař-a ‘ad texsed amqarreb nnek amecnaw ixef nnek!’. 10Tayri 
war ttḍarri ca amqarreb. S uyenni tayri nettat d řekmař n ttawrat. 
11Aqqa nessen řweqt, belli řexxu d tasaɛɛet ḥima ad nfaq zeg iḍeṣ. 
Aqqa řexxu asenjem nneɣ yudes-d ktar zeg wami numen. 12Ɛřayen 
teɛdu ǧiřet, iweḍ-d uziř. X uyenni ad nessars řexdayem n taǧest, ad 
neksi řesnaḥ n tfawt. 13Ad nuyur s ucuwwar axmi d aziř, war iǧi deg 
uraren n řefsad d uɣelli uřa di ccehwat n arrimet d ufeccuḥ niɣ deg 
umenɣi d řeḥsed, 14maca arḍem Sidi Yeccu Lmasiḥ, war tteggem 
ṭṭweɛ i weysum x ssibbet n nnecwat. 

Wi iḍeɛfen d wenni ijehden 

14 1Wi iḍeɛfen di liman, qebřem t, maca war iǧi ḥima ad 
tḥarrcem deg ixarriṣen. 2Aqqa wenni yumnen ad icc kuřci, 

maca wenni iḍeɛfen ad icc tibbi waha. 3Wenni ittetten, war isseḥqari 
wenni war ittetten, d wenni war ittetten, war iḥekkem x wenni 
ittetten, minzi Arebbi iqbeř it. 4Min teɛnid cek wenni iḥekkmen x 
ismeɣ n wenneḍni? Ma ibedd niɣ iwḍa, d man aya i bab nnes. Maca 
ad ibedd, minzi Arebbi izemmar ad t issbedd d abeddi. 5Aqqa din 
ḥed ittɣiř as aqqa din ass sennej i wass nneḍni, d wenneḍni ittɣiř as 
aqqa kuř ass kifkif. Ejj kuř ijjen ad iqneɛ di řbař nnes nican. 6Wenni 

iweqqaren ij n wass, i Arebbi i t ɣa iweqqar. Wenni war iweqqaren 
ass, i Arebbi i war t iweqqar. Wenni iccin, ad icc i Arebbi, minzi 
ad icekkar Arebbi. Wenni war iccin ca, i Arebbi i war icci ca uca 
netta ad icekkar Arebbi ɛawed. 7Minzi uřa d ijj zzayneɣ aqqa iddar i 
yixef nnes, uřa d ijjen mma immut i yixef nnes. 8Minzi mařa neddar, 
ad neddar i Arebbi, niɣ mařa nemmut ad nemmet i Arebbi. Mařa 
neddar niɣ nemmut, aqqa neccin i Arebbi. 9Minzi i uya i immut 
Lmasiḥ, xenni ikkar-d uca idweř iddar ɛawed, ḥima ad iḥkem x inni 
immuten uřa x inni iddaren. 10Maca cek, mayemmi i ɣa tḥekmed x 
umac? Niɣ mayemmi ɛawed tesseḥqarad umac? Minzi neccin marra 
ad nbedd qibač i řkursi n ccraɛ n Lmasiḥ. 11Aqqa tura

 “Necc ddareɣ, iqqar Arebbi, i necc ad aḍaren marra ifadden, 
              kuř iřes ad iched aqqa necc d Arebbi.”       Ica. 45:23

12Xenni kuř ijjen ad igg řeḥsab x ixef nnes qibač i Arebbi. 13Ejj aneɣ 
war nḥekkem ijjen x wenneḍni, maca ḥsen ad tḥekmed ammu: 
war teggid ca aẓru n uneqraḍ niɣ min di i ɣa innedref uma. 14Necc 
ssneɣ, aqqa twassqenɛeɣ di Sidi Yeccu, belli uřa d ict n řḥajet 
texmej s yixef nnes, mɣir i wenni tt iḥesben d řexmej, aqqa-tt i 
netta waha umi texmej. 15Mařa ixeyyeq umac x ssibbet n macca, 
aqqa cek war tuyured ɛad di tayri. War tteḥḥi ca s macca nnek 
wenni i xef immut Lmasiḥ. 16Min iǧan d řxar i cek, war tejji ḥed 
ad xas issiweř s řɣar. 17Minzi tageldit n Arebbi war teǧi di macca d 
tissit, maca di tsegda d řehna d řefraḥet s Arruḥ Iqeddsen. 18Minzi 
wenni isexxaren i Lmasiḥ di man aya, aqqa yarḍa Arebbi uca netta 
d ameqbuř ɣar iwdan. 19Ad neḍfar xenni min iǧan i řehna d řebni 
n ijjen i wenneḍni. 20War ttareddeǧ ca řxedmet n Arebbi x ssibbet 
n macca. Marra timesřayin aqqa-tent d timezdag, maca uct x 
bnadem wenni i ɣa igg aẓru n uneqraḍ s macca nnes. 21Mliḥ umi 
war tettetted ca aysum uřa war tsessed ca binu, niɣ war tettegged 
uřa d ict n  řḥajet i dayes i ɣa inqareḍ niɣ itwaxeyyeq umac niɣ i zi i 
ɣa itwaḍɛef. 22Ma dayek liman? Ad ac yiři i yixef nnek zzat i Arebbi. 
Sseɛd n wenni war ittemcarraɛ ak-d yixef nnes di min d as ittɣiř 
mliḥ. 23Maca wenni ittcekkan xmi ittett, itwaḥaseb, minzi man aya 
war iǧi zi liman. Qaɛ min war iǧin zi liman, aqqa-t d ddanb. 

15 1Maca neccin inni ɣar iǧa jjehd, ittxeṣṣ aneɣ ad narbu tuḍɛeft 
n yinni war ɣar iǧi jjehd, war d nettiwi ca arḍa i yixef nneɣ. 

2Kuř ijjen ad issarḍa amqarreb nnes i tcuni d řebni. 3Minzi Lmasiḥ 
ɛawed war issarḍi ca ixef nnes, maca am mammec tura “Tikkwura 
n yinni i cek ikkwaren, wḍant-id xafi.” 4Minzi marra min tura qbeř, 
tura i useřmed nneɣ, ḥima s ṣṣbar d ucejjeɛ s min iǧan deg idlisen ad 
ɣarneɣ yiři usitem. 5Arebbi n ṣṣbar d ucejjeɛ ad awem iwc ḥima ad 
txarrṣem kifkif jarawem ɛlaḥsab Lmasiḥ Yeccu, 6ḥima s ijj n array 
d ict n tmijja ad tessemɣarem di Arebbi, Babas n Siditneɣ Yeccu 
Lmasiḥ. 7X uyenni qebřem ijjen wenneḍni, am mammec d aneɣ iqbeř 
Lmasiḥ ɛawed i uɛuǧi n Arebbi. 8Ad iniɣ, aqqa Lmasiḥ Yeccu idweř 
d amsexxar n wextan di ṭṭweɛ n tidett n Arebbi, ḥima ad iḍmen 
řwuɛud i řejdud 9uca ḥima řegnus ad ssemɣaren di Arebbi x ssibbet 
n areḥmet am mammec tura “S uyenni ad cehdeɣ xak jar řegnus uca 
ad ḥemdeɣ isem nnek s izřan.” 10Iqqar ɛawed “Farḥem, a řegnus, ak-d 
weydud nnes”. 11Ɛawed “Ḥemdem Arebbi, a marra řegnus, sebbḥem 
t, a marra iyduden.” 12Ɛawed Icaɛya iqqar “Ad yiři uẓwar n Yassa 
uca d wenni d ikkaren ḥima ad iḥkem x řegnus, ad dayes yiři usitem 
n řegnus.” 13Arebbi n usitem ad kenniw iccur s řefraḥet d řehna di 
liman ḥima ad tfeyyḍem s usitem zi jjehd n Arruḥ Iqeddsen. 

Bulus d amseyyar n tsexxart  n Lmasiḥ i marra řegnus 
14Necc simant inu twassqenɛeɣ zi jjihet nwem, a awmaten, aqqa 
kenniw tɛemmarem s tcuni, teccurem s marra tamusna, ḥima ad 
iɛřem ijjen wenneḍni. 15Maca zeg uɣezdis aqqa uriɣ awem s teryast 
ktar, a awmaten, maḥend ad kenniw ssɛeqřeɣ zi ssibbet n nniɛmet 
i d ayi immewcen zi Arebbi, 16ḥima ad iřiɣ d amseyyar n Yeccu 
Lmasiḥ i řegnus maḥend ad xedmeɣ am ukehhan i řexbar aṣebḥan 
n Arebbi, ḥima ad tiři taɣarṣt n řegnus d tameqbuč, tetwaqeddes 
s Arruḥ Iqeddsen. 17Aqqa ɣari aɛuǧi di Lmasiḥ Yeccu zi jjihet n 
timesřayin i ɣares ɣar Arebbi. 18Minzi war zeɛmeɣ ad ssiwřeɣ x ca 
war zzayi t iggi Lmasiḥ, ḥima ad ṭṭaɛen řegnus s wawař d řxedmet, 
19s jjehd n řeɛřamat d lmuɛjizat uca s jjehd n Arruḥ Iqeddsen ař i ɣa 
kemmřeɣ abarreḥ n řexbar aṣebḥan n Lmasiḥ zeg Urcalim d řeḍruf 
nnes ař Illirikun. 20Ammu tuɣa arezzuɣ s mmeẓri ad barḥeɣ, war iǧi 
mani itwasemma Lmasiḥ qbeř ḥima war benniɣ x dsas n wenneḍni, 

21maca am mammec tura “Inni war zzayes itwabarrḥen ad ẓaren, 
d yinni war xas isřin ad fehmen.” 22S uyenni tuɣa war zemmareɣ 
aṭṭas n imuren maḥend ad ɣarwem-d aseɣ. 

Bulus igga ad yarzef ɣar řmumenin di Ruma 
23Maca řexxu, umi war ɣari bu wemcan ɛad di jwayeh-a uca umi 
tuɣa ɛawed xseɣ ad ɣarwem-d aseɣ aṭṭas n iseggwusa zeg wami, 
24xmi i ɣa raḥeɣ ɣar Sbanya, ad ɣarwem-d aseɣ. Minzi ssitimeɣ ad 
kenniw ẓareɣ xmi xawem-d i ɣa kkeɣ d abrid uca kenniw ad ayi 
tessqebbḍem ɣar dinni, xmi i ɣa fewwjeɣ d amezwar akidwem ca 
n řweqt. 25Maca řexxu aqqa ruḥeɣ ɣar Urcalim ḥima ad xedmeɣ i 
imqeddasen. 26Minzi tuɣa yarḍa i Masiduniya d Axaya ad ggen ca n 
twiza i imezřaḍ jar imqeddasen inni iǧan di Urcalim. 27Tuɣa arḍan 
x man aya, maca tuɣa ɛawed daysen d amarwas. Minzi mařa tuɣa 
řegnus carcen di min ɣarsen ɣar Wudayen x řeḥsab n arruḥ, ittxeṣṣ 
asen ad ten xedmen ɛawed s min ɣarsen x řeḥsab n weysum. 28Xmi i 
ɣa kemmřeɣ man aya uca ad asen ssiwḍeɣ řɣiǧet, ad d xawem kkeɣ 
d abrid xmi i ɣa raḥeɣ ɣar Sbanya. 29Necc ssneɣ belli mařa usiɣ-d 
ɣarwem, ad d aseɣ s řmud iccuren s lbaraka n řexbar aṣebḥan n 
Lmasiḥ. 30Ttareɣ zzaywem, a awmaten s Siditneɣ Yeccu Lmasiḥ 
uca s tayri n Arruḥ, ad tbeddem nican akidi di tẓaǧit ɣar Arebbi 
x ssibbet inu, 31ḥima ad twafekkeɣ zeg inni war yuminen ca di 
Yahudiyya, ḥima ad tiři tsexxart inu i Urcalim d tameqbuč ɣar 
imqeddasen, 32ḥima ad ɣarwem-d aseɣ ccureɣ s řefraḥet s tmexsa n 
Arebbi uca ad areyyḥeɣ akidwem. 33Arebbi n řehna ad kiwem yiři 
marra idwem. Amin. 

Aseǧem aneggaru 

16  1Weṣṣiɣ kenniw zi jjihet n učmatneɣ Fubi, tenni d tamsexxart 
i tmesmunt di Kinxriya, 2ḥima ad zzayes tareḥḥbem di Sidi am 

mammec ittřiq i imqeddasen uca ad tt tɛawnem di min mma teḥdaj 
zzaywem, minzi aqqa tɛawen aṭṭas uřa řa d necc. 3Seǧmem x Briskilla 
d Akwila, ixeddamen akidi di Yeccu Lmasiḥ, 4inni isebbřen ixef nsen 
x ssibbet n tudart inu. War ǧiɣ d necc waha wenni ten ittqadan, maca 
marra timesmunin n řegnus. 5Seǧmem ɛawed x tmesmunt tenni 
di taddart nsen. Seǧmem x Ibanitus, amɛizz inu, wenni d amenzu 

n Axaya i Lmasiḥ. 6Seǧmem x Maryem tenni tuɣa tettamar aṭṭas 
xawem. 7Seǧmem x Andrunikus d Yuniyas inni zi teqbič inu d inni d 
imeḥbas akidi, aqqa-ten d iryazen ittwassnen jar imazanen, tuɣa-ten 
di Lmasiḥ qbeř xafi. 8Seǧmem x Ambliyas, amɛizz inu di Sidi. 9Seǧmem 
x Urbanus, axeddam akidi di Lmasiḥ d Astaxis amɛizz inu. 10Seǧmem 
x Abillis wenni ibanen d amqeǧeb di Lmasiḥ. Seǧmem x aytbab n 
taddart n Aristubulus. 11Seǧmem x Hirudiyun wenni zi teqbič inu. 
Seǧmem x aytbab n taddart n Narkissus inni iǧan di Sidi. 12Seǧmem x 
Tarifina d Tarifusa tinni ittamaren di Sidi. Seǧmem x Barsis, amɛizz, 
wenni ittamaren aṭṭas di Sidi. 13Seǧmem x Rufus wenni itwaxḍaren 
di Sidi uřa x yemmas d yemma inu. 14Seǧmem x Asinkritus, Fligun, 
Hirmas, Batrubas, Hirmis uca x wawmaten inni akisen. 15Seǧmem x 
Filuluɣus d Juliya d Niriyus d wečmas d Ulimbas d marra imqeddasen 
inni akidsen. 16Seǧmem x wayawya s usudem iqeddsen. Timesmunin 
n Lmasiḥ marra ttseǧament xawem. 
 17Tettareɣ, a awmaten, ad teḥḍam zi wi itteggen amsebḍi d 
tɛinkrifin s řɛeks n tɣuri i teɣrim uca beɛɛdem xasen 18Minzi 
amecnaw ina war xeddmen ca Siditneɣ Yeccu Lmasiḥ, maca aɛeddis 
nsen. S řeḥruḍ iṣebḥen izewwqen xeddɛen uřawen n inni ihednen. 
19Minzi ṭṭaɛet nwem twassen ɣar marra. S uyenni farḥeɣ zzaywem, 
maca xseɣ ad tiřim d imiɣisen di tcuni uřa d iqubbaniyyen i řɣar. 
20Arebbi n řehna ad iteḥḥa Cciṭan sadu iḍaren nwem deɣya. Nniɛmet 
n Siditneɣ Yeccu Lmasiḥ ad kiwem tiři. Amin. 
 21Ittseǧam-d xawem Timutiyu wenni ixeddmen akidi uřa d 
inni zi teqbič inu: Lukiyus d Yasun d Susibatrus. 22Necc, Tartiyus, 
wenni yuran tabrat-a, ttseǧameɣ xawem di Sidi. 23Ittseǧam-d 
xawem Xayus wenni zzayi yareḥḥben uřa zi tmesmunt marra. 
Ittseǧam-d xawem Irastus wenni x ṣṣenduq n tendint d Kwartus, 
umatneɣ. 24Nniɛmet n Yeccu Lmasiḥ ad kiwem tiři marra. Amin. 
25Wenni izemmar ad kenniw issejhed ɛlaḥsab řexbar aṣebḥan inu 
d ubarreḥ n Yeccu Lmasiḥ, ɛlaḥsab asargab n ssirr wenni tuɣa 
innufaren deg ikuden n řweqt n řebda 26maca aqqa itwasseḍhar-d 
řexxu uca itwasscen i ṭṭaɛet n liman i marra řegnus s idlisen 
iqeddsen n imkacafen ɛlaḥsab řumar n Arebbi wenni iǧan i řebda, 
27aqqa i Arebbi wenni d bab n tiɣit weḥdes, i netta umi i ɣa yiři 
uɛuǧi s Yeccu Lmasiḥ i řebda qaɛ. Amin. 



306 TABRAT TAMEZWARUT i IKURINTIYYEN  1

Tabrat Tamezwarut n Bulus 
i Ikurintiyyen 

Aseǧem 

1 1Bulus, amazan itwařaɣan n Yeccu Lmasiḥ ɛlaḥsab řxaḍar 
n Arebbi, d tawmat Sustinis, 2i tmesmunt n Arebbi i iǧan di 

Kurintus, i yinni itwaqeddsen di Lmasiḥ Yeccu, inni itwařaɣan d 
imqeddasen ak-d marra inni ittřaɣan isem n Siditneɣ Yeccu Lmasiḥ 
di kuř amcan, aqqa netta d Siditsen d Siditneɣ. 3Nniɛmet xawem d 
řehna zi Arebbi Babatneɣ d zi Sidi Yeccu Lmasiḥ. 

Aqadi 
4Necc řebda ttqadiɣ Arebbi inu di ṭṭweɛ nwem x nniɛmet i d awem 
immewcen di Lmasiḥ Yeccu. 5Aqqa di marra tettejjarem dayes, 
di marra awař d marra tamusna 6amecnaw chadet n Lmasiḥ tuɣa 
twaḍmen daywem, 7ařami war daywem iqqim uřa d ijj n zzɛaf n 
tarzeft n nniɛmet, tettrajam asargab n Siditneɣ Yeccu Lmasiḥ, 8wenni 
kenniw i ɣa iḍemnen ɛawed ɣar uneggar ḥima ad tiřim nnebřa řɛib 
deg wass n Siditneɣ Yeccu Lmasiḥ. 9Arebbi d aṣdiq, aqqa kenniw 
twařaɣam zzayes ɣar tmunt ak-d Mmis Yeccu Lmasiḥ, Siditneɣ. 

Abeṭṭu di tmesmunt n Kurintus 
10Řexxu zawgeɣ kenniw, a awmaten, s yisem n Siditneɣ Yeccu 
Lmasiḥ, ad tessiwřem marra s ijjen wawař, war ttemsebḍim 
jarawem, maca iřim tmunem nican deg ijj n uxarraṣ u deg ijj 
n lɣaraḍ. 11Minzi inni n Xluwi, ssargben ayi, a aytma inu, belli 
jarawem imenɣan. 12Nniɣ t minzi kuř ijjen zzaywem iqqar ‘necc ǧiɣ 
zi Bulus!’ u ‘necc zi Abullus’ u ‘necc zi Sifas’ u ‘necc zi Lmasiḥ’. 13Ma 
aqqa Lmasiḥ itwabḍa? Ma tuɣa Bulus itwaṣelleb xawem? Niɣ tuɣa 
kenniw twassɣeḍṣem s yisem n Bulus? 14Necc ttqadiɣ Arebbi war 
ssɣeḍṣeɣ uřa d ijj mɣir Krisbu d Xayus waha, 15ḥima uřa d ijjen mma 
ad yini belli itwasseɣḍeṣ deg yisem inu. 16Ɛawed ssɣeḍṣeɣ twacunt 
n Stifanus. Xenni war ssineɣ ca ma ssɣeḍṣeɣ ḥed nneḍni. 

Tiɣit n Arebbi d tiɣit n ddunnit 
17Maɣar Lmasiḥ war d ayi-d issekk ḥima ad ssɣeḍṣeɣ, maca ḥima 
ad barrḥeɣ s řexbar aṣebḥan, war iǧi s tiɣit n wawařen ḥima war 
ittetwassbeṭṭeř ṣṣalib n Lmasiḥ. 18Minzi awař n ṣṣalib d tubbuheřya i 
yinni i ɣa iweddaren, maca i neccin, inni i ɣa itwassnejmen, man aya 
d jjehd n Arebbi. 19Minzi tura “Ad areddǧeɣ tiɣit n imiɣisen uca ad 
agiɣ řefhamet n ifehhamen.” 20Mani iǧa umiɣis? Mani iǧa umseřmad 
n idlisen? Mani iǧa bu-umḥarweḍ n jjiř-a? Ma war iggi Arebbi tiɣit 
n ddunnit-a d tubbuheřya? 21Waxxa ddunnit teǧa di tiɣit n Arebbi, 
war tessin ca Arebbi zi ssibbet n tiɣit nnes, x uyenni tuɣa yarḍa 
Arebbi ad issenjem inni yumnen s tubbuheřya n tbarreḥt. 22Minzi 
Udayen ttaren řeɛřamat d Iyunaniyyen arezzun tiɣit, 23maca neccin 
nettbarreḥ Lmasiḥ wenni itwaṣellben, aqqa-t d taɛenkrift i Wudayen, 
d tubbuheřya i Iyunaniyyen, 24maca i yinni itwařaɣan, ammu Udayen 
amecnaw Iyunaniyyen, aqqa Lmasiḥ d jjehd n Arebbi d tiɣit n Arebbi. 
25Minzi tubbuheřya n Arebbi d tmiɣist x iwdan d tuḍɛeft n Arebbi 
tejhed x iwdan. 26Xenni, a awmaten, xẓarem mammec teǧam ɣar wass 
n třaɣit nwem, aqqa war teǧim d aṭṭas n imiɣisen ɛlaḥsab aysum niɣ 
d aṭṭas n imzemmaren niɣ d aṭṭas n tarwa n taṣiřet, 27maca Arebbi 
aqqa ifarz tubbuheřya n ddunnit ḥima ad zzayes isseḥcem imiɣisen 
uca tuḍɛeft n ddunnit ifarz itt Arebbi ḥima ad zzayes isseḥcem min 
ijehden 28uca min iǧan swadday di ddunnit d min itwasseḥqaren d 
min war iǧin d ca, aqqa ifarz it Arebbi ḥima ad ibḍeř min iǧan, 29ḥima 
uřa d ijj war ittfeyyec ca zzat i Arebbi. 30Maca zzayes i teǧam kenniw 
di Lmasiḥ Yeccu wenni i d aneɣ idewřen d tiɣit n Arebbi d tsegda 
d tuqeddsi d ufekki, 31ḥima xenni ad yiři am mammec tura “Wenni 
issemɣaran, ad issemɣar di Sidi.”  

Ṣṣifet n tsexxart n Bulus di Kurintus 

2 1Uca necc, a awmaten, řami d usiɣ ɣarwem, war d usiɣ ca ḥima 
ad awem barḥeɣ chadet n Arebbi s tbezzaḥt n wawař niɣ s 

tiɣit, 2minzi aqqa tuɣa ɛewwřeɣ ḥima war ttesneɣ ca jarawem mɣir 
Yeccu Lmasiḥ d wenni itwaṣellben. 3Uca tuɣa-yi akidwem s tuḍɛeft 
d tiggwudi d waṭṭas n uqdides. 4Ni awař inu uřa d tbarreḥt inu 
tuɣa-ten s wawařen izewwqen n tiɣit n bnadem, maca s wesscan 
n arruḥ d jjehd, 5ḥima liman nwem war ittbeddi ca x tiɣit n iwdan, 

maca x jjehd n Arebbi. 6Xenni nessawař s tiɣit i yinni t iwḍen, aqqa 
s ict n tiɣit tenni war iǧin n řweqt-a niɣ n řḥukkam n řweqt-a ina 
inni i ɣa itwahellken, 7maca nessawař tiɣit n Arebbi i iǧan di ssirr i 
tuɣa inuffaren, tenni tuɣa izzar ineyyec it Arebbi i uɛuǧi nneɣ qbeř 
mma ad tiři řweqt. 8Uřa d ijj zi řḥukkam n řweqt-a war t issin, minzi 
mařa tuɣa ssnen t, ɛemmarṣ mma ad iři ṣellben Sidi n uɛuǧi. 9Maca 
am mammec itwari “Min war teẓri tiṭṭ d min war isři umezzuɣ d 
min war yudifen ca ɣar wuř n bnadem, aqqa man aya issewjed it 
Arebbi i yinni t ittexsen. 10Maca Arebbi immeř aneɣ t s Arruḥ, 
minzi Arruḥ tarezzu kuřci uřa d řaǧaɣ n Arebbi. 11Minzi man wen 
zeg iwdan issnen min iǧan n bnadem mɣir arruḥ n bnadem wenni 
dayes iǧan? Ammu ɛawed uřa d ijj war issin ca min iǧan n Arebbi 
mɣir Arruḥ n Arebbi. 12Aqqa neccin war neksi ca arruḥ n ddunnit, 
maca Arruḥ wenni i d yusin zi Arebbi, ḥima ad nessen min d aneɣ 
iwca Arebbi. 13X man aya i nessawař xenni, war iǧi s wawařen inni 
itwassřemden s tiɣit n bnadem, maca s wawařen inni itwassřemden s 
Arruḥ Iqeddsen, ḥima ad nemqudda min iǧan n arruḥ ak-d min iǧan 
n arruḥ. 14Maca tubbart (=ṭṭbiɛet) n bnadem war tqebbeř ca min iǧan 
n Arruḥ n Arebbi, minzi tḥesb it d tubbuheřya uca war tzemmar ad 
t tefhem, minzi man aya izemmar ad itwafarz s Arruḥ waha. 15Maca 
arruḥani (=wenni zi Arruḥ) aqqa iḥekkem x kuřci, maca netta war xas 
iḥekkem uřa d ijj. 16Minzi wi issnen axemmem n Sidi? Man wen i t ɣa 
issřemden? Maca neccin ɣarneɣ axemmem n Lmasiḥ.

 Nneyyet n weysum u řxedmet d řmunet nneɣ di Lmasiḥ 

3 1Xenni necc, a awmaten, war zemmareɣ ad kiwem ssiwřeɣ 
amecnaw inni iddaren ɛlaḥsab Arruḥ, maca amecnaw inni 

iddaren ɛlaḥsab aysum waha, amecnaw iseyman di Lmasiḥ. 2Aqqa 
wciɣ awem ad teswem aɣi, war iǧi ařeqqim, minzi tuɣa war d as 
tzemmarem, uřa řexxu war d as tzemmarem ɛad, 3s minzi aqqa 
kenniw ɛad n weysum. Maca mařa din ɛad jarawem řeḥsed d 
imenɣan d umsebḍi, ma war teǧim ɛad n weysum niɣ teggurem 
ɛad am bnadem? 4Minzi mařa ijjen iqqar ‘necc aqqa-yi zi Bulus’ u 
wenneḍni ‘necc aqqa-yi zi Abullus’, ma kenniw war teǧim ca ɛad 
zeg weysum? 5Xenni ɛad, min iɛna Abullus u min iɛna Bulus, aqqa-
ten d imsexxaren waha, zzaysen tdewřem tumnem uca man aya 

am mammec iwca Sidi i kuř ijjen. 6Aqqa necc ẓẓuɣ, Abullus issu, 
maca Arebbi isseɣmi. 7Xenni wenni itteẓẓun war iǧi d ca uřa d 
wenni ittessun, maca Arebbi wenni issɣemmayen. 8Wenni itteẓẓun 
d wenni ittessun d ijjen, waxxa kuř ijj tekkar as-d řmunet nnes 
amecnaw řxedmet nnes. 9Minzi neccin d ixeddamen ak-d Arebbi 
uca kenniw d tafeǧaḥt n Arebbi d řebni n Arebbi i teǧam. 10Ɛlaḥsab 
nniɛmet tenni i d ayi immewcen, necc, amecnaw řemɛeǧem 
abennay, ggiɣ dsas u wenneḍni ad yarni xas, maca kuř ijj ad iḥḍa 
mammec xas i ɣa ibna. 11Minzi uřa d ijjen mma izemmar ad igg 
dsas nneḍni x wenni iǧan, aqqa-t d Yeccu Lmasiḥ. 12Uca mařa x 
dsas nni ḥed ad ibna s wureɣ, nnuqart, iẓra iɣřan, tefrewt, řum 
niɣ s uxecxuc, 13řxedmet n kuř ijjen ad tban, minzi ass ad tt isscen, 
minzi s tmessi ad tetwasseḍhar uca timessi ad tqeǧeb mammec 
teǧa řxedmet n kuř ijjen. 14Mařa teqqim řxedmet i tuɣa ibna ca n 
ijjen, aqqa netta ad iṭṭef řmunet nnes, 15mařa tecmeḍ řxedmet n 
ca n ijjen, aqqa netta ad yarbu taxessart nnes, maca netta simant 
nnes ad injem, waxxa axmi ikka timessi. 16Ma war tessinem ca 
belli teǧam d taddart iqeddsen n Arebbi uca belli Arruḥ n Arebbi 
izeddeɣ daywem? 17Mařa ḥed yareyyeb taddart n Arebbi, Arebbi ad 
t yareyyeb, minzi taddart iqeddsen n Arebbi, tenni teǧam kenniw, 
tqeddes i teǧa. 18War tejji ḥed ad issecmet ixef nnes! Mařa din ḥed 
jarawem ittɣiř as ixef nnes d amiɣis di zman-a, ad idweř d abuhaři 
maḥend ad yiři d amiɣis. 19Minzi tiɣit n ddunnit-a teǧa d tubbuheřya 
ɣar Arebbi. Aqqa tura “Iṭṭef imiɣisen s teḥraymect nsen”, 20uca 
ɛawed “Sidi issnen ixarriṣen n imiɣisen, aqqa d řbaṭeř.”  21Ammu 
xenni uřa d ijj war issemɣari ca zeg iwdan, minzi marra nwem, 
22mma d Bulus, mma d Abullus, mma d Sifas, mma d tudart, mma d 
řmewt, mma d iḍa niɣ d tiwecca, aqqa marra nwem, 23maca kenniw 
n Lmasiḥ uca Lmasiḥ n Arebbi. 

Imazanen n Lmasiḥ 

4 1Ejj ad iḥseb kuř bnadem ammu, belli aqqa-neɣ d imsexxaren 
n Lmasiḥ d iwkiřen n tmesřayin innufaren n Arebbi. 2Xenni 

ittxeṣṣ i iwkiřen ad twafen d iṣdiqen. 3Necc war d ayi icqi ca mařa 
twaḥekmeɣ zzaywem niɣ zeg ict n taddart n ccraɛ n bnadem uca 
uřa d necc war ḥekkmeɣ ca x ixef inu. 4Minzi necc s yixef inu war 

ssineɣ walu, maca s man aya war twaseggdeɣ, maca aqqa Sidi d 
wenni i xafi iḥekkmen. 5S uyenni war ḥekkmem ca x walu ař i d 
ɣa yas Sidi wenni i ɣa issuffɣen ɣar tfawt min innufaren di taǧest, 
ad isseḍhar ixarriṣen n wuřawen uca řexdenni kuř ijj ad ɣares yiři 
usemɣar zi Arebbi. 6Aqqa man aya, a awmaten, iwyeɣ t-id xafi u 
x Abullus amecnaw ij n umedya di ṭṭweɛ nwem, ḥima ad zzayneɣ 
třemdem maḥend war tettxarriṣem ca barra i min iǧan di tira, 
ḥima uřa d ijj di ṭṭweɛ n yijjen war ittneffex ixef nnes ɛemmarṣ 
x wenneḍni. 7Minzi min teggid x inneḍni? Niɣ min ɣarek, xenni 
war t teṭṭifed? Uca mařa teṭṭfed t, mayemmi tettcennɛed axmi war 
t teṭṭifed ca? 8Aqqa kenniw tejjiwnem, aqqa tetejjarem, nnebřa 
neccin aqqa tḥekmem am ijeǧiden. Maɛlik kenniw tḥekkmem am 
ijeǧiden, ad yiři neccin xenni ad neḥkem ɛawed akidwem! 
 9Minzi ittɣiř ayi belli Arebbi igga aneɣ, neccin inni iǧan d 
imazanen, ɣar tisit axmi xaneɣ ḥekmen s řmewt, minzi aqqa 
nedweř d asfurrej i ddunnit d lmalakat d iwdan. 10Neccin 
neǧa d ibuhařiyyen x ssibbet n Lmasiḥ, maca kenniw teǧam d 
imiɣisen di Lmasiḥ. Neccin nheyyef, kenniw tjehdem. Kenniw 
tetwacennɛem, neccin netwasseḥqara. 11Ař řexxu neccin dayney 
řaẓ d ufadi d tuɛaryent, ccaten aneɣ s řbuniyyat, war ɣarneɣ bu 
tzeddiɣt 12uca narebber, nxeddem s ifassen nneɣ. Mařa neɛřen 
xaneɣ, aqqa ad nbarek, mařa darrcen xaneɣ, aqqa ad neksi armeḥ 
13uca mařa ceqqfen dayneɣ, aqqa nettarra-d s řeḍrafet. Ař řexxu 
nedweř amecnaw tazubač n ddunnit d ifuraḍ n marra. 14War 
ttariɣ aya ḥima ad kenniw sseḥcimeɣ, maca ttziyyareɣ kenniw 
amecnaw tarwa inu iɛizzen. 15Waxxa mařa tuɣa din ɣarwem 
ɛecra ařaf n inni i kenniw yarebban di Lmasiḥ, aqqa war ɣarwem 
aṭṭas n ibabaten, minzi necc jjiɣ-d kenniw di Lmasiḥ Yeccu s 
řexbar aṣebḥan. 16X uyenni ttcejjɛeɣ kenniw ad ayi tarewsem. 
17X uyenni ssekkeɣ awem-d Timutiyu wenni iǧan d aḥenjir inu 
iɛizzen d aṣdiq di Sidi, wenni kenniw i ɣa issfekkaren ibriden inu 
di Lmasiḥ am mammec sseřmadeɣ di marra iɣezdisen di marra 
timesmunin. 18Maca ca zzaywem aqqa ttneffaxen axmi necc war 
ɣarwem ttiwiḍiɣ. 19Maca necc ggureɣ ad ɣarwem-d aseɣ deɣya, 
mařa ixs Sidi, uca ad t ssneɣ, war iǧi awařen n inni ineffxen, maca 
jjehd nsen. 20Minzi tageldit n Arebbi war teǧi ca deg wawařen, 

maca di jjehd. 21Min texsed? Ma ad ɣarwem-d aseɣ s ukeccuḍ niɣ 
s tayri d arruḥ n temhint? 

Asḥeyyed n ij n umednub zi tmesmunt 

5 1Řḥasuř, itwanna belli aqqa din jarawem tuqeḥbit uca anect n 
tuqeḥbit tenni war iǧin qaɛ jar řegnus belli ijjen ɣares tamɣart 

n babas. 2Ma kenniw tettarram ixef nwem tsekkwam, waxxa ittxeṣṣ 
awem di tidett ad tceḍnem, ḥima wenni iggin man aya ad itwaḥeyyed 
zi řwesṭ nwem? 3Nican necc, waxxa ɣabeɣ di arrimet, aqqa ḥḍareɣ 
di arruḥ, aqqa ḥekmeɣ axmi ḥḍareɣ x wenni iggin man aya ammu. 
4Mařa tmunem deg isem n Siditneɣ Yeccu Lmasiḥ, kenniw ak-d 
arruḥ inu s jjehd n Siditneɣ Yeccu Lmasiḥ 5maḥend ad t nsellem 
i Cciṭan i txessart n weysum ḥima arruḥ nnes ad itwassenjem deg 
wass n Arebbi. 6War d xawem yusi ufeyyec! Ma war tessinem ca 
belli cwayt n wentun issmemm marra arecti? 7Sizedgem ixef nwem 
xenni zeg wentun aqdim ḥima xenni ad tiřim d arecti n jdid, am 
kenniw s tidett nnebřa antun. Minzi ɛawed Lmasiḥ wenni d izmar 
n “Basxa” nneɣ, aqqa itwaɣarṣ xaneɣ. 8Ammu xenni jjem aneɣ ad 
nɛeyyed, war iǧi s wentun aqdim niɣ s wentun n tuɛeffna d řɣar, 
maca s weɣrum nnebřa antun s weɣrum n tazdugi d tidett. 9Aqqa 
uriɣ awem-d di tebrat ḥima war ttɛacarem iqeḥbiyyen, 10war iǧi 
marra iqeḥbiyyen n ddunnit-a niɣ iḍemmaɛen niɣ iɣeccacen niɣ 
inni iɛebbden laṣnam, mařa ammu, iři ad teffɣem zi ddunnit-a qaɛ, 
11maca uriɣ awem-d řexxu ḥima war tettɛaccarem ca ḥed, waxxa 
qqaren as uma maca aqqa-t d aqeḥbi niɣ d aḍemmaɛ niɣ d wenni 
iɛebbden laṣnam niɣ d amceqqaf niɣ d aɛeffan niɣ d askarji niɣ d 
aɣeccac, ak-d ḥed am wanita war kis ttettem! 12Minzi man řḥeqq 
ɣari necc ḥima ad ḥekmeɣ x inni iǧan barra? Ma war tḥekkmem 
kenniw inni iǧan daxeř? 13Maca inni iǧan barra, Arebbi ad xasen 
iḥkem. “Sḥeyydet xawem aɛeffan!” 

Imcubbac jar wawmaten 

6 1Ma izɛem ḥed zzaywem, xmi ɣares ccraɛ ak-d wenneḍni, 
ad yuyur ɣar taddart n ccraɛ zzat n yinni war iseggden, war 

iǧi zzat i imqeddasen? 2Niɣ war tessinem ca belli imqeddasen ad 
ḥekmen ddunnit? Uca mařa kenniw tḥekmem x ddunnit, xenni 

ma war tzemmarem ad tɛedřem timesřayin timeẓyanin jarawem? 
3Niɣ war tessinem ca belli ad neḥkem x lmalakat? Mecḥař ɛad ktar 
i ɣa neḥkem x tmesřayin n tudart-a? 4Xenni, mařa din jarawem 
timesřayin n tudart-a ittxeṣṣa ad twaḥakment, ma tetteggem 
inni ɣar iǧa drus n uweqqar waha di tmesmunt ḥima ad ḥekmen? 
5Qqareɣ t ḥima ad tṣeḍḥam. Ma xenni war dinni ḥed jarawem d 
amiɣis, ma war dinni uřa d ijj wenni izemmaren ad iḥkem jar 
wawmaten? 6Ma xenni umas ad icarreɛ ak-d umas d man aya qibač 
i yinni war yuminen ca? 7Ammu xenni s tidett d taxessart i kenniw 
mařa temcarraɛem jarawem. Mayemmi war tqebbřem ca min war 
iseggden? Mayemmi war tqebbřem ca ad kenniw ɣeccen? 8Maca 
kenniw tetteggem min war iseggden uca tettɣeccam, d man aya i 
tetteggem i wawmaten. 9Ma war tessinem ca belli inni war iseggden 
war warrten ca tageldit n Arebbi? War ttraḥem ca di ɣalaṭ! Ni 
iqeḥbiyyen niɣ inni iɛebbden laṣnam niɣ inni itteggen zzina niɣ 
inni issneɛmiřen aqqa-ten d timɣarin, niɣ zzwameř 10niɣ iceffaren 
niɣ iḍemmaɛen niɣ iskarjiyyen niɣ imceqqafen uřa d iɣeccacen ad 
warten tageldit n Arebbi. 11Uca ammu tuɣa ca zzaywem, maca aqqa 
kenniw twasizedgem, aqqa twaqeddsem, aqqa twaseggdem s isem 
n Sidi Yeccu Lmasiḥ u s Arruḥ n Arebbi nneɣ. 

Arrimet d taddart n Arruḥ Iqeddsen 
12Marra timesřayin ǧant ḥeǧřent, maca marra war neffɛent. Marra 
timesřayin twaḥeǧřent ayi, maca necc war ttejjiɣ ad ayi tḍebber 
uřa d ict n  tmesřact. 13Macca i uɛeddis uca aɛeddis i macca, maca 
Arebbi ad ten imḥa s tyuya, ijj anect wenneḍni. Maca arrimet war 
teǧi i tuqeḥbit, maca i Sidi uca Sidi i arrimet. 14Uca Arebbi wenni 
d issnekkaren Sidi ad aneɣ-d issnekkar ɛawed s jjehd nnes. 15Ma 
war tessinem ca belli arrimat nwem ǧant d iɣezdisen n Lmasiḥ? Ma 
ad ksiɣ xenni iɣezdisen n Lmasiḥ maḥend ad ten ggeɣ d iɣezdisen 
n řqeḥba? Ɛemmarṣ! 16Niɣ war tessinem ca belli wi imunen ak-d 
řqeḥba, aqqa-t d ict n arrimet akis? Minzi iqqar “Nitni s tnayen 
ad iřin d ijj n weysum”.  17Maca wenni imunen ak-d Sidi, aqqa-t 
d ijj n arruḥ akis. 18Arewřem zi tuqeḥbit. Kuř ca n ddanb i ittegg 
it bnadem, aqqa-t barra i arrimet, maca wenni ittqeḥḥben, aqqa 
ixeṭṭa ḍidd n arrimet nnes. 19Ma war tessinem ca belli arrimet 

nwem d taddart n Arruḥ Iqeddsen tenni i daywem iǧan, tenni i 
d awem-d yusin zi Arebbi, uca xenni kenniw war teǧim ca i yixef 
nwem? 20Aqqa temmesɣem-d s ttaman. Semɣarem xenni Arebbi di 
arrimet nwem u di arruḥ nwem tinni iǧan n Arebbi. 

Řemřac 

7 1Zi jjihet min d ayi turim, aqqa mliḥ i bnadem war ittḥidi 
ca tamɣart. 2Maca zi ssibbet n tuqeḥbit, kuř ijj ad ɣares tiři 

tamɣart nnes uca kuř ict ad ɣares yiři aryaz nnes. 3Aryaz ittkemmař 
ak-d temɣart min d as-d tusa, ammu ɛawed tamɣart ak-d weryaz. 
4Tamɣart war tettḍebbari ca di arrimet nnes, maca aryaz. Uca ammu 
ɛawed aryaz war ittḍebbari ca di arrimet nnes, maca tamɣart. 5War 
tt qeṭṭɛem ca x wayawya, mɣir mařa tekksem deg wawař ca n umur 
ḥima ad tceɣřem s uẓummi d tẓaǧit, xenni munem ɛawed ḥima war 
kenniw ittjarrib Cciṭan řami kenniw inqeṣ ḍḍebṭ n nnefs nwem. 
6Qqareɣ man aya s webrid n řxaḍar, war iǧi s řumur. 7Xseɣ ɛad 
mliḥ mařa marra iwdan ad iřin amecnaw necc, maca kuř ijj ɣares 
tamewci n nniɛmet nnes zi Arebbi, ijjen ammu, wenneḍni ammu. 
8Maca i yinni war imřicen u i tijjař qqareɣ, aqqa mliḥ mařa qqimen 
amecnaw necc. 9Maca mařa war zemmaren ad menɛen ixef nsen, ad 
meřcen, minzi d man aya ḥsen zeg wecmaḍ n nnecwet. 
 10Maca i yinni imeřcen weṣṣiɣ, war iǧi d necc, maca Sidi, belli 
tamɣart war tbeṭṭi x weryaz. 11Uca mařa tebḍa, ad teqqim nnebřa 
řemřac niɣ ad temmesseṣřeḥ ak-d weryaz nnes uca xenni aryaz 
war ittejji tamɣart nnes. 12Xenni necc qqareɣ i inneḍni, war 
t iqqar Sidi, mařa ḥed ɣares tamɣart war ittimnen, uca nettat 
teqbeř ad tezdeɣ akis, war tt ineṭṭar ca. 13Uřa d tamɣart tenni ɣar 
iǧa weryaz war yuminen u netta iqbeř ad kis izdeɣ, war t tneṭṭar 
ca. 14S minzi aryaz war yuminen itwaqeddes di temɣart uřa d 
tamɣart war yuminen tetwaqeddes deg weryaz, mařa mammec 
nneḍni ad iřin iḥenjiren nwem d imengas, maca řexxu aqqa nitni 
qeddsen. 15Maca mařa wenni war ittimnen itteǧef, ejj it ad iǧef. 
Xenni tawmat niɣ tawečmat war ǧin d isemɣan, aqqa Arebbi 
iřaɣa aneɣ-d ɣar řehna. 16Minzi manis tessned cem, a tamɣart, 
ad tessnejmed aryaz nnem? Niɣ manis tessned cek, a aryaz, ad 
tessnejmed tamɣart nnek? 

 17Maca kuř ijj amecnaw mammec t igga Sidi uca amecnaw 
mammec d iřaɣa Arebbi i kuř ijj, ejj it ad iddar ammu, man aya i 
umureɣ di marra timesmunin. 18Mařa itwařaɣa i ḥed ɣar umuni ak-d 
Lmasiḥ s wextan, wanita war yarezzu ad t ibḍeř, mařa itwařaɣa i 
ḥed nnebřa axtan, wanita war ittejji ad itwaxten ixef nnes. 19Axtan 
d walu u nnebřa axtan d walu, maca aḥeṭṭu n tweṣṣa n Arebbi. 20Kuř 
ijjen di třaɣit i d as-d itwařaɣan ad dayes iqqim. 21Mařa tuɣa cek 
tetwařaɣid d ismeɣ, war tessḥissifed ca i man aya, maca ɛawed mařa 
tzemmared ad tetwaṣeřḥed, egg it maca. 22Minzi wenni itwařaɣan 
di Sidi am tuɣa-t d ismeɣ, aqqa-t d aḥurri n Sidi, am mammec wenni 
itwařaɣan d aḥurri, aqqa-t d ismeɣ n Lmasiḥ. 23Aqqa temmesɣem-d 
s ttaman, xenni war tettiřim ca d isemɣan n iwdan. 24A awmaten, 
kuř ijjen ad iqqim di min di itwařaɣa qibač Arebbi. 
 25Deg wazzay n teɛzariyyin, aqqa war ɣari bu řamur n Sidi, maca 
ad wceɣ array inu, amecnaw wi yiwḍen s areḥmet n Sidi ḥima ad 
yiři d aṣdiq. 26X uyenni ittɣiř ayi mliḥ i řeɣben i iǧan, belli aqqa 
icna i bnadem ad yiři ammu. 27Ma třeṣqed di temɣart, war arezzu 
ca řefraq. Ma twasarḥed zi temɣart? War arezzu ca tamɣart. 28Maca 
mařa teggured ad tmeřced, war teggured ca ad texḍid. Uca mařa 
taɛzarect temřec, uřa d nettat war txeṭṭi ca. Maca amecnaw ina, 
tettraja ten řeḥṣart deg weysum i xseɣ ad tt x awem kkseɣ. 
 29Maca d man aya i qqareɣ, a awmaten, aqqa řḥař imẓi. X uyenni 
inni ɣar iǧa temɣart, ejj iten ad iřin axmi war ɣarsen teǧi. 30Inni 
ittrun axmi war ttrun u inni ifarrḥen axmi war friḥen u inni 
issaɣen axmi war mellken, 31inni istenfaɛen zi ddunnit axmi war 
zzayes istenfiɛen kuřci, minzi udem n ddunnit ad iɛdu. 32Aqqa xseɣ 
ad tiřim nnebřa amnus. Wenni war imřicen ad iksi s wemnus i 
tmesřayin n Sidi d mammec i ɣa yarḍa Sidi. 33Maca wenni imeřcen, 
ad iksi s wemnus i tmesřayin n ddunnit-a d mammec i ɣa yarḍa 
tamɣart nnes. 34Aqqa din ij n řfarq jar temɣart d teɛzarect. Taɛzarect 
teksi s wemnus i tmesřayin n Sidi, ḥima ad tiři tqeddes ammu di 
arrimet amecnaw di arruḥ, maca tenni imeřcen, teksi s wemnus 
i tmesřayin n ddunnit, i mammec i ɣa tarḍa aryaz nnes. 35Degga 
qqareɣ awem-d i tizi nwem, war iǧi ḥima ad awem ggeɣ taxceft, 
maca zi jjihet icuwwaren uca ḥima ad teqqimem di Arebbi nnebřa 
asarḥi. 36Maca mařa ḥed ixarreṣ belli aqqa d řɛib i yeǧis taɛzarect 

tenni xas ɛdun wussan n temẓi, uca ittxeṣṣa ad yiři ammu, ad igg 
min ixs, netta war ixeṭṭi ca, ejj iten ad meřcen. 37Maca wi iǧan nican 
deg wuř nnes, nnebřa ma yuca s uziyyar, uca ɣares ṣṣulṭa x yixef 
nnes, ikkess deg wuř nnes ad yejj taɛzarect nnes teṣfa, mliḥ i yegga. 
38Wenni tt issmeǧcen, ittegg mliḥ, d wenni war tt issmeǧicen ca, 
igga mliḥ aṭṭas. 39Tamɣart teqqen ɣar weryaz nnes s ttawrat min 
ɣa yekk weryaz nnes iddar, maca mařa aryaz nnes immut, aqqa-tt 
tsarreḥ zzayes, tzemmar ad temřec ak-d wi texs, maca di Sidi waha. 
40Maca necc ɣari, aqqa nettat ad tetwabarek ktar mařa teqqim 
amenni, uca ttwařiɣ belli necc ɣari Arruḥ n Arebbi ɛawed. 

Macca n tiɣarṣin i laṣnam 

8 1Zi jjihet n tɣarṣin i laṣnam, aqqa nessen, belli marra ɣarneɣ 
tamusna. Tamusna tettegg tuffet, maca tayri tessbedda. 2Mařa 

din ḥed ittɣiř as belli issen ca, ɛad war issin walu anect mammec 
ittxeṣṣ ad issen. 3Maca mařa ḥed ittexs Arebbi, aqqa d wa itwassen 
zzayes. 
 4Xenni deg wazzay n macca tenni itwaɣarṣen i laṣnam, neccin 
nessen aqqa laṣnam war iǧi d walu di ddunnit, uca xenni war din 
Arebbi mɣir d ijjen. 5Xenni, waxxa aqqa din inni umi qqaren irebbiten 
mma deg ujenna niɣ di tmurt, amecnaw mammec ǧan din aṭṭas n 
irebbiten d waṭṭas n isiditen, 6i neccin xenni aqqa din ijj n Arebbi 
waha, aqqa-t d Tababat tenni zzayes i d yusin marra timesřayin uca 
neccin i netta i neǧa, uca aqqa din ijj n Sidi, aqqa-t d Yeccu Lmasiḥ 
wenni zzayes iǧan marra timesřayin uca aqqa zzayes i neǧa. 
 7Maca tamusna war teǧi daysen marra, minzi din ca inni 
tanefsect nsen ɛad ak-d laṣnam, aqqa ttetten tt am taɣarṣt i laṣnam 
u tanefsect iḍeɛfen nsen, aqqa-tt tetwassexmej. 8Xenni macca war 
d aneɣ tessiwiḍ ca ɣar Arebbi, minzi mařa necc, aqqa war dayneɣ 
yarenni ca, niɣ mařa war necci, aqqa war dayneɣ bu řexṣeṣ. 9Maca 
ɣarwem, aqqa ttesriḥ nwem war d tusi ad tiři d aẓru n uneqraḍ i 
inni iḍeɛfen. 10S minzi mařa ḥed ittwařa cek, cek i ɣar iǧa tamusna, 
tettetted di mani ɛebbden laṣnam, ma tanefsect n wenni iḍeɛfen 
war tetwajebbed ca ad tekkar maḥend netta ad yecc min ɣarṣen i 
laṣnam, 11uca xenni s tmusna nnek ad tetwahellek tawmat iḍeɛfen, 
wenni i xef immut Lmasiḥ. 12Xmi txeṭṭim ammu x tawmat uca 

tessyezzmem tuḍɛeft n tnefsect nsen, aqqa txeṭṭim x Lmasiḥ. 13S 
uyenni, mařa macca aqqa-tt d řefḍiḥet i uma, war ttetteɣ aysum 
ɛemmarṣ, ḥima war ssendrifeɣ ca uma. 

Ttesriḥ n umazan 

9 1Ma war ǧiɣ d amazan? Ma war ǧiɣ d aḥurri? Ma war ẓriɣ Yeccu 
Lmasiḥ Siditneɣ? Ma war teǧim kenniw d řxedmet inu di Sidi? 

2Mařa war ǧiɣ d amazan i wenneḍni, i kenniw nican ɛniɣ t minzi 
kenniw d acemmiɛ n tazant inu di Sidi. 
 3Man aya d ddfaɛ inu x yinni xafi iḥekkmen. 4Ma war ɣarneɣ 
ttesriḥ ḥima ad necc, ad nsu? 5Ma war ɣarneɣ ttesriḥ ad nawi 
akidneɣ ict n twečmat d tamɣart amecnaw ɛawed imazanen inneḍni 
d wawmaten n Sidi d Sifas? 6Niɣ waha necc d Barnabas war ɣarneɣ 
bu ttesriḥ ḥima war nxeddem? 7Man wen i ɣa iraḥen ɣar řɛeskar i 
ɣa ixeǧṣen řmunet nnit i yixef nnes? Man wen i ɣa iẓẓun aḥwic n 
tzayart war ittett ca zi řɣiǧet nnes? Niɣ man wen i ɣa yarekkwesen 
ict n tḥimart war isess ca aɣi n tḥimart? 8Ma qqareɣ man aya am 
bnadem waha niɣ ma uřa d ttawrat war teqqar man aya? 9Minzi tura 
di ttawrat n Musa “War ttegg ca tacmant i uyenduz xmi issarwat.” 
Ma Arebbi iḥeṭṭa x iyenduzen s tidett? 10Niɣ iqqar it marra di ṭṭweɛ 
nneɣ? Wah, man aya tura di ṭṭweɛ nneɣ, minzi wenni icarrzen, 
ittxeṣṣ as ad icarz s usitem u wenni issarwaten s usitem, ittxeṣṣ 
as ad iṭṭef tasɣart nnes deg usitem. 11Mařa neccin aqqa nzarreɛ 
jarawem min iǧan n Arruḥ, xenni ma d aṭṭas mařa nemjar zzaywem 
min d itteffɣen zi tmurt? 12Mařa inneḍni ɣarsen řḥeqq xawem 
maḥend ad carcen di min iǧan nwem, mayemmi neccin ktar lla? 
Maca neccin war nessxeddim ca ttesriḥ-a, maca ad narbu marra, 
ḥima war nettegg uřa d ict n  tɛinkrift i řexbar aṣebḥan n Lmasiḥ. 
13Ma war tessinem ca belli inni ittsexxaren i tmesřayin iqeddsen di 
taddart n Arebbi, ad ttetten zi min iǧan i taddart iqeddsen uca inni 
din ittrajan i tsexxart n uɛalṭar ad ṭṭfen tasɣart nsen zeg uɛalṭar? 
14Ammu ɛawed iweṣṣa Sidi i inni ittbarrḥen řexbar aṣebḥan, belli 
ad ddaren zi řexbar aṣebḥan. 
 15Maca zi qaɛ man aya necc war zzayes arebḥeɣ ca u necc war t 
uriɣ ca ḥima ad itwagg man aya i necc, mři ufiɣ ad mteɣ necc ḥsen 
qbeř mma ca n ijjen ad issebḍeř asemɣar inu. 16Xenni mařa necc 

ttbarrḥeɣ s řexbar aṣebḥan, necc war ɣari ca min di i ɣa ssemɣareɣ, 
minzi ittxeṣṣ ayi man aya. Ayeḥḥat xafi mařa war barrḥeɣ ca řexbar 
aṣebḥan! 17X uyenni, mařa ggiɣ tt s řxaḍar tecna, ad ɣari yiři řḥeqq 
di řmunet, maca mařa war tt tteggiɣ s řxaḍar, aqqa ad iqqim řumur 
deg ufus inu. 18Man ten qaɛ iǧan d řmunet inu? Aqqa-tt d ta: am 
ttbarrḥeɣ s řexbar aṣebḥan ad sseḥḍareɣ řexbar aṣebḥan n Lmasiḥ 
baṭeř, war ksiɣ ca ttesriḥ inu kuřci di řexbar aṣebḥan. 
 19Necc, umi tuɣa ɣari tiřelli zzat i marra iwdan, aqqa arreɣ ixef inu 
d ismeɣ n marra ḥima ad arebḥeɣ aṭṭas n iwdan i linjil. 20I Wudayen 
dewřeɣ amecnaw Uday ḥima ad arebḥeɣ Udayen, i yinni iǧan sadu 
ttawrat dewřeɣ amecnaw wenni sadu ttawrat ḥima ad arebḥeɣ inni 
sadu ttawrat. 21I yinni iǧan nnebřa ttawrat dewřeɣ amecnaw wenni 
nnebřa ttawrat - war ǧiɣ nnebřa ttawrat qibač i Arebbi, maca sadu 
ttawrat qibač i Lmasiḥ - ḥima ad arebḥeɣ inni iǧan nnebřa ttawrat. 
22Tuɣa-yi ḍeɛfeɣ ɣar inni iḍeɛfen, ḥima ad arebḥeɣ inni iḍeɛfen, 
aqqa dewřeɣ d marra i marra, ḥima beɛda ad ssnejmeɣ ca zzaysen. 
23Qaɛ man aya tteggeɣ t di ṭṭweɛ n řexbar aṣebḥan, ḥima uřa d necc 
s yixef inu ad dayes ṭṭfeɣ tasɣart. 
 24Ma war tessinem ca belli inni itteggen tḥamat n tazzřa di 
řmeřɛeb, marra nican aqqa ttazzřen, maca ijjen zzaysen i ɣa 
yarebḥen waha? Xenni azzřem ammu ař d ɣa tarebḥem. 25Marra 
inni itteggen tḥamat, ḥekkmen x yixef nsen di marra, nitni ḥima ad 
arebḥen ict n temrist tfenna, maca neccin ḥima ad narbeḥ icten war 
tfenni. 26X uyenni necc war ttizzřeɣ ca amenni waha, war ttmenɣiɣ 
ca s řbuniyyat am wenni iccaten di řeɛwin, 27maca ttmarrateɣ 
arrimet inu, ad as qetmareɣ, ḥima necc war twassuffuɣeɣ ca barra 
awarni řami barrḥeɣ inneḍni. 

Amettiř n Israyil 

10 1Minzi war xseɣ, a awmaten, ad tjehřem, belli řejdud nneɣ 
tuɣa-ten marra sadu useynu uca marra cuqqen di řebḥar, 

2uca marra twassɣeḍṣen di Musa deg useynu u di řebḥar, 3uca 
marra ccin macca taruḥect d ict, 4uca marra swin tisessit tarruḥect 
d ict, minzi nitni swin zi teṣḍart tarruḥect tenni iten iḍfaren uca 
taṣḍart nni tuɣa-tt d Lmasiḥ. 5Maca Arebbi tuɣa war yarḍi x waṭṭas 
zzaysen, minzi aqqa-ten mmurḍsen dinni di řexřa. 

 6Man aya imsar d lmatal i neccin, ḥima xenni war dayneɣ ittiři 
mmeẓri di min iɛeffnen, am mammec tuɣa nitni daysen mmeẓri. 
7War tdikkwiřem ca ad tɛebdem laṣnam, amecnaw ca zzaysen, 
am mammec itwari “Aydud iqqim ḥima ad icc ad issu uca kkaren 
ḥima ad iraren.” 8Ejj aneɣ war nettqeḥḥeb ca amecnaw ca zzaysen. 
Aqqa mmuten din třata u ɛicrin ařaf deg ijj n wass. 9War ttqeǧeb 
ca Sidi am mammec ggin ca zzaysen uca twahelken s ifiɣran. 10War 
ttesfixixem axmi ca zzaysen uca twahelken zeg umhellek. 11Man 
aya imsar asen, aqqa d lmatal i neccin uca tura d aɛřam i neccin, 
neccin mixef d iwḍen ineggura n zman. 
 12X uyenni wenni umi ittɣiř aqqa ibedd, iwa ad iḥḍa war iweṭṭi. 
13Aqqa war xawem ikki ca n ujarreb i war yiwiḍen ca ɣar bnadem, 
maca Arebbi d aṣdiq, wenni war kenniw ittejjan ad twajarrbem 
sennej i min tzemmarem, maca netta itticc ufuɣ ak-d ujarreb, ḥima 
tzemmarem ad tarbum ajarreb. 

Řkas n Arebbi d řkas n ccwaṭen 
14X uyenni, imɛizzen inu, arewřem zeg uɛbad i laṣnam. 15Ssawařeɣ 
akidwem axmi ssawařeɣ ak-d imiɣisen, xenni ḥekmem s yixef 
nwem x min d awem qqareɣ. 
 16Řkas n lbaraka wenni nettbarak, ma war iǧi d tamunt ak-d 
idammen n Lmasiḥ? Aɣrum wenni nfarreq, ma war iǧi d tamunt 
ak-d arrimet n Lmasiḥ? 17S minzi, waxxa neccin deg waṭṭas, aqqa-
neɣ d ijjen n weɣrum d ict n arrimet, aqqa ncarrec marra deg 
ijj n weɣrum. 18Xẓarem ɣar Israyil n weysum, ma wi ittetten zeg 
weysum war ɣares tamunt ak-d uɛalṭar? 19Min i ɣa iniɣ di man aya? 
Ma belli min immewcen d taɣarṣt i laṣnam d ca niɣ belli laṣnam d 
ca? 20S řɛeks, aqqa min wcin řegnus d taɣarṣt, wcin tt i ccwaṭen, 
war iǧi i Arebbi. Uca necc war xseɣ ad tcarcem ak-d ccwaṭen. 
21War tzemmarem ad teswem řkas n Sidi uřa d řkas n ccwaṭen, war 
tzemmarem ad tcarcem taẓewḍa n Sidi uřa d taẓewḍa n ccwaṭen. 
22Niɣ ad nessekkar tusmi n Sidi? Ma nejhed xas neccin? 

Tiřelli n řmumen 
23Marra ittḥeǧeř ayi, maca marra war ineffeɛ. Marra ittheǧeř, maca 
marra war ibenni. 24Uřa d ijj war yarezzu ca tizi nnes, maca tenni 

n wenneḍni. 25Ccem marra min ittmenzzan di ssuq n igezzaren, 
war tesseqsim ca x ssibbet n tnefsect, 26minzi “i Sidi teǧa tamurt d 
řekmařet nnes”. 27Mařa ca n yijjen zeg inni war yuminen iɛarḍi cek 
u texsed ad traḥed, ecc zi marra min d ac i d ɣa issars, war tesseqsi 
ca x ssibbet n tnefsect. 28Maca mařa ḥed inna ac “Degga itwaɣarṣ 
i laṣnam”, war zzayes ttett di ṭṭweɛ n wenni i d ac iɛeřmen uřa 
di ṭṭweɛ n tnefsect, “s minzi i Sidi teǧa tmurt d řekmařet nnes”. 
29Necc nniɣ di ṭṭweɛ n ‘tnefsect’, war teǧi tnefsect nnek, maca n 
wenneḍni. Minzi mayemmi i ɣa tetwaḥakem tiřelli inu s tnefsect n 
wenneḍni? 30Mařa necc carceɣ s uqadi, mayemmi i ɣa twaceqqfeɣ 
di ssibbet mixef ttqadiɣ? 31Xenni mařa tettettem niɣ tsessem, ggem 
tt marra i uɛuǧi n Arebbi. 32War ttiřim d taɛenkrift uřa i Wudayen 
uřa i Iyunaniyyen uřa i tmesmunt n Arebbi, 33amecnaw necc ɛawed 
arezzuɣ ad d aseɣ ak-d marra di kuřci, war iǧi ḥima ad arzuɣ nnfaɛ 
inu, maca n waṭṭas, ḥima ad twassnejmen nitni. 

Lmasiḥ d azeǧif n kuř aryaz, aryaz d azeǧif n temɣart 
uca Arebbi d azeǧif n Lmasiḥ 

11 1Ḍfarem ayi-d am mammec ḍfareɣ Lmasiḥ. 2Ttqadiɣ 
kenniw, a awmaten, minzi tettfekkarem dayi di marra, uca 

tetteṭṭfem di tewṣeyyat mammec d awem tent wciɣ. 
 3Xenni xseɣ ad tessnem belli Lmasiḥ d azeǧif n kuř aryaz uca 
aryaz d azeǧif n temɣart uca Arebbi d azeǧif n Lmasiḥ. 4Kuř aryaz 
wenni ittẓaǧan niɣ ittkacafen am iřeḥḥef x uzeǧif nnes, ifeṭṭeḥ 
azeǧif nnes. 5Maca kuř tamɣart tenni ittẓaǧan niɣ ittkacafen am 
war třeḥḥef x ixef nnes, tfeṭṭeḥ azeǧif nnes, minzi nettat am tenni 
iḥeffen. 6Minzi mařa tamɣart war třeḥḥif, ad tḥeff ɛawed. Maca 
mařa d řefḍiḥet i temɣart mařa tqeṣṣ acuwwaf niɣ tḥeff, ḥsen mařa 
třeḥḥef. 7Minzi aryaz war itteḥwiji ca ad iřeḥḥef azeǧif, aqqa-t d 
ṣṣifet d aɛuǧi n Arebbi, maca tamɣart teǧa d aɛuǧi n weryaz. 8Minzi 
aryaz war d iqqarṣ ca zi temɣart, maca tamɣart zeg weryaz. 9Uca 
ɛawed war d ixřiq ca weryaz i temɣart, maca tamɣart i weryaz. 
10X uya ittxeṣṣ as i temɣart ad tegg ict n řeɛřamet n ṣṣulṭa x uzeǧif 
nnes x ssibbet n lmalakat. 11Maca di Sidi tamɣart nnebřa aryaz war 
teǧi d ca, uřa d aryaz nnebřa tamɣart war iǧi d ca. 12Minzi amecnaw 
tamɣart tusi-d zeg weryaz, amenni ɛawed aryaz itekk-d zi temɣart, 

maca marra min iǧan aqqa-t zi Arebbi. 13Ḥekmem kenniw simant 
nwem, ma tusi-d x temɣart ad teẓẓaǧ i Arebbi s uzeǧif war iřeḥḥfen? 
14Ma tubbart simant nnes war d awem tesscan belli acuwwaf d 
azirar d řefḍiḥet i weryaz? 15Maca i temɣart d aɛuǧi mařa ɣares yiři 
ucuwwaf d azirar, minzi immewc as ucewwaf d azirar am uřeḥḥaf. 
16Maca mařa ḥed ixs ad ixarweḍ, neccin war ɣarneɣ bu tnamit nni 
uřa d timesmunin n Arebbi. 

Amensi iqeddsen 
17Am weṣṣiɣ timesřayin-a řexxu, aqqa war d awem tteggeɣ ccan, 
minzi war tmunem ca i řxar, maca ktar i řɣar. 18I umezwar, mařa 
tmunem am tmesmunt, sřiɣ aqqa din jarawem amsebḍi, uca aqqa 
ttamneɣ ca zi man aya, 19s minzi ittxeṣṣ ad din yiři jarawem amsebḍi 
n tebridin, ḥima ad iban man wen zzaywem iǧan d imqeǧaben. 
 20Řami tmunem, degga war iǧi ḥima ad teccem amensi n Sidi.  
21Minzi am tettettem, kuř ijj izzar ad iksi amensi nnes uca ijjen 
dayes řaẓ uca nneḍni iscara. 22Ma war ɣarwem tudrin mani i ɣa 
teccem u mani i ɣa teswem? Niɣ tesseḥqaram tamesmunt n Arebbi 
uca tessḥeccamem inni war ɣar iǧi ca? Min d awem i ɣa iniɣ? Ma 
ad awem ggeɣ ccan? Di degga war d awem t tteggeɣ ca. 23Minzi 
min ṭṭfeɣ zi Sidi, ssiwḍeɣ awem t-id, belli Sidi Yeccu di ǧiřet i di 
itwasellem, iksi aɣrum, 24uca awarni řami iqada, yarza it, inna 
“Ksim, ta d arrimet inu i xawem yarzen, ggem aya uca iḍarem ayi.” 
25Uca ammu awarni amensi iksi řkas, inna “Řkas-a d řɛahd n jdid 
deg idammen inu. Ggem aya, mecḥař mma zzayes teswim, i řiḍaret 
inu. 26S minzi mecḥař mma i ɣa teccem aɣrum-a uca ad teswem zi 
řkas-a, aqqa tettbarrḥem s řmewt n Sidi ař i d ɣa yas.” 27X uyenni 
man wen mma i ɣa iccen aɣrum-a niɣ ad isu zi řkas n Sidi nnebřa 
aweqqar, ad yiři s umarwas i arrimet d idammen n Sidi. 28X uyenni 
ejj bnadem ad iqeǧeb ixef nnes, uca ejj it ad icc ammu zeg weɣrum 
u ad isu zi řkas. 29Minzi wi i ɣa iccen d wi i ɣa iswen nnebřa aweqqar 
d wenni i ɣa issiwḍen řḥukm ɣar ixef nnes am ittett u am isess, 
minzi netta war ifarrez ca arrimet n Sidi. 30X uyenni aqqa din aṭṭas 
n yinni iḍeɛfen d yinni iheřcen jarawem uca aṭṭas dewřen tteṭṭṣen. 
31Mařa negga ad neḥkem ixef nneɣ, xenni war xaneɣ itwaḥkem. 
32Maca mařa netwaḥkem zi Sidi, aqqa netwarebba, ḥima war 

netwaḥakem ca ak-d ddunnit. 33Ammu xenni, a awmaten, xmi 
i ɣa tmunem ḥima ad teccem, rajam ijjen wenneḍni. 34Mařa ḥed 
dayes řaẓ, ad icc di taddart nnes, ḥima war tettmunem i ccraɛ. Min 
iqqimen, ad t ɛedřeɣ xmi i d ɣa yaseɣ. 

Timewca n Arruḥ 

12 1War xseɣ ca, a awmaten, ad tjehřem di timesřayin n Arruḥ. 
2Aqqa tessnem belli umi tuɣa kenniw ɛad d ibarraniyyen 

zi řegnus, tetwassweddarem ɣar laṣnam ignawen. 3X uyenni 
ssarggbeɣ kenniw, aqqa war din wi issawařen s Arruḥ n Arebbi ad 
ini ‘aqqa itwanɛeř Yeccu’ uca war din wi izemmaren ad ini ‘Yeccu d 
Sidi’ mɣir s Arruḥ Iqeddsen waha. 
 4Aqqa din timewca ifarzen, maca Arruḥ iǧa d ijjen. 5Uca aqqa din 
řexdayem n tsexxart ifarzen, maca Sidi aqqa-t d ijj. 6Uca aqqa din 
afraz n řexdayem, maca Arebbi i d itteggen marra di marra, aqqa 
iǧa d ijj. 7Maca asargab n Arruḥ ad itwammewc i kuř ijj di ṭṭweɛ n 
marra. 8Aqqa s Arruḥ itwammewc i yijjen awař n tiɣit, i wenneḍni 
awař n tmusna s Arruḥ d ijjen, 9i wenneḍni liman s Arruḥ d ijjen, i 
wenneḍni timewca i usgenfi s Arruḥ d ijjen, 10i wenneḍni maḥend 
ad igg řeɛjayeb, i wenneḍni akacaf n wawař n Arebbi, i wenneḍni 
řfarz n arruḥat, i wenneḍni ɛřam kuř n iřsawen uca i wenneḍni 
afessar n iřsawen. 11Maca man aya marra ittegg it Arruḥ d ijjen 
wenni ibeṭṭan i kuř ijj anect mammec ixs netta. 

Arrimet n Lmasiḥ d icten 
12Minzi am arrimet teǧa d ict uca ɣares aṭṭas n iɣezdisen u xenni 
marra iɣezdisen n arrimet, waxxa nitni aṭṭas, aqqa tteggen ict n 
arrimet, ammu ɛawed Lmasiḥ. 13Minzi netwasseɣḍeṣ marra s ijj n 
Arruḥ deg icten arrimet, niɣ Udayen niɣ Iyunaniyyen niɣ isemɣan 
niɣ iḥurriyyen uca immewc aneɣ marra ad nsu zeg ijj n Arruḥ. 14Uřa 
d arrimet war teǧi ca d ijj n uɣezdis, maca s waṭṭas n iɣezdisen. 
15Mařa aḍar ad ini minzi war ǧiɣ d afus, war ǧiɣ zi arrimet, ma 
xenni war ittiři zi arrimet? 16Uca mařa amezzuɣ inna, minzi war 
ǧiɣ d tiṭṭ, war ǧiɣ zi arrimet, ma xenni war ittiři zi arrimet? 17Mařa 
marra arrimet tuɣa-tt d tiṭṭ, manis d ikka useǧi? Mařa marra 
arrimet tuɣa-tt d aseǧi, manis d ikka ucemmi? 18Maca řexxu Arebbi 

igga iɣezdisen di arrimet, kuř ijj zzaysen am mammec ixs netta. 
19Minzi mařa marra tuɣa d ijj n uɣezdis, mani teǧa arrimet xenni? 
20Maca řexxu aqqa din aṭṭas n iɣezdisen, maca d ict n arrimet waha. 
21Tiṭṭ war tzemmar ad tini i ufus “War cek ḥwijeɣ ca” niɣ ɛawed 
azeǧif i iḍaren “War kenniw ḥwijeɣ ca”. 22S řɛeks, aqqa iɣezdisen 
n arrimet inni ittbanen ḍeɛfen ktar, aqqa nitni twaḥdajen ktar. 
23Uca iɣezdisen n arrimet i d aneɣ ittɣiřen s drus n ccan, nettegg 
asen ccan ktar uca iɣezdisen inni war ittbinen icnan, ad asen 
nessḥinneb s waṭṭas n řehzut. 24Minzi inni ɣar iǧa řehzut, war 
ḥdajen man aya, maca Arebbi igga arrimet ammu, belli iɣezdisen 
i iǧan d qell, aqqa iwc asen ccan ktar, 25ḥima war ittiři ubeṭṭu 
di arrimet, maca iɣezdisen ad ewcen taynit ijjen i wenneḍni deg 
uqaren d ijjen. 26Mařa ij n uɣezdis tettekk xas tamara, marra 
iɣezdisen ad ksin tamara akis uca mařa ij n uɣezdis itwacenneɛ, 
ad farḥen marra ixfawen akis. 27Xenni kenniw d arrimet n Lmasiḥ 
d iɣezdisen kuř ijjen weḥdes. 
 28Uca Arebbi aqqa igga di tmesmunt d amezwaru imazanen, 
xenni imkacafen, wiss třata imseřmaden, xenni řeɛjayeb, awarni 
asen timewca n usgenfi, řexdayem n twiza d uḍebber uca ɛřam 
kuř iřsawen. 29Ma zeɛma marra nitni d imazanen? Ma marra d 
imkacafen? Ma marra d imseřmaden? Ma marra nitni tteggen 
řeɛjayeb? 30Ma marra ɣarsen timewca n usgenfi? Ma ssawařen 
marra s iřsawen? Ma ttfessaren marra iřsawen? 31Arzum xenni di 
tmewca tiṣebḥanin uca necc ad awem ssecneɣ abrid yuɛřan qaɛ. 

Tayri 

13 1Maɛlik necc ssawařeɣ s iřsawen n iwdan d lmalakat, maca 
war ɣari bu tayri, aqqa dewřeɣ d nnḥas ittentunen niɣ d 

aǧun iddendunen. 
 2Maɛlik ɣari tamewci n ukacaf n wawařen n Arebbi, fehhmeɣ 
marra řesrar d marra tamusna, uca tuɣa ɣari marra liman ař d 
ssmuṭiyeɣ idurar, maca war d ayi teǧi tayri, necc d walu i ǧiɣ. 
 3Maɛlik bḍiɣ marra agra inu, maɛlik wciɣ arrimet inu ḥima ad 
tecmeḍ, maca war dayi teǧi tayri, war d ayi tneffeɛ di walu. 
 4Tayri teǧa ɣares ttasiɛ n řxaḍar d řeḍrafet. 
 Tayri war dayes bu tusmi, tayri war tettfeyyec s yixef nnes, 

war dayes bu nnfaxet, 5war tettqemmeɛ ḥed, 
war tarezzu tizi nnes, war tetwassarzag 
uca war teqqim txemmam di min iǧan d aɛeffan. 
6Aqqa war tfarreḥ ca zi min war iseggden, maca tfarreḥ zi tidett. 
7Aqqa třeḥḥef marra, tettamen di marra, 
tessatem marra uca tarebbu marra. 
 8Tayri war tfenni ɛemmarṣ, 
maca akacaf n wawařen n Arebbi ad ibḍeř, 
iřsawen ad gnun u tamusna ad tebḍeř. 

9Minzi aqqa nessen ɣar ij n uɣezdis waha uca nettkacaf mɣir ij n 
wezyen. 10Maca xmi i d ɣa yas ukemmeř, řexdenni min iǧan ɣar ij n 
wezyen ad ibḍeř. 11Řami tuɣa-yi d aseymi, ssiwřeɣ amecnaw aseymi, 
fekkareɣ amecnaw aseymi, xarṣeɣ amecnaw aseymi. Ařami dewřeɣ 
d aryaz, jjiɣ awarni ayi min iǧan n useymi. 12Řexxu nettwařa s ict 
n tisit ibarcnen, maca xenni ad nẓar tifras ɣar tifras. Řexxu ssneɣ 
ɣar ij n wezyen waha, maca xenni ad ssneɣ mammec tuɣa twassneɣ 
necc. 13Xenni řexxu ad iqqim liman, asitem d tayri, aqqa třata-ya, 
maca ameqqran nsen aqqa-tt d tayri. 

Tamewci n ukacaf u tmewci n iřsawen 

14 1Ḍfarem tayri u njebdem ɣar tmewca n Arruḥ, maca x ukacaf 
n wawařen n Arebbi d amezwaru. 2Minzi wenni issawařen s 

ij n iřes, war issiwiř ca i iwdan, maca i Arebbi, minzi uřa d ijj war d 
as ifehhem, maca issawař řesrar s Arruḥ. 3Maca wenni ittkacafen 
awařen n Arebbi issawař ak-d iwdan ḥima ad ten ibna, ad ten iziyyar 
uca ḥima ad ten iɛezza. 4Wenni issawařen s ij n iřes, ibenna ixef 
nnes, maca wenni ittkacafen ibenna tamesmunt. 5Ammu xenni, 
xseɣ kenniw marra ad tessiwřem s iřsawen, maca mliḥ ɛad ad 
tkacfem, minzi amenzu wi ittkacafen x wi issiwiřen s iřsawen, mɣir 
mařa wanita ad t ifessar ḥima ad tetwabna tmesmunt. 6Maca řexxu, 
a awmaten, mařa usiɣ-d ɣarwem uca ad kiwem ssiwřeɣ s iřsawen, 
man nnfaɛ i ɣarwem mařa war d awem ssiwřeɣ ca s usargeb niɣ s 
tmusna niɣ s ukacaf niɣ s useřmed? 7Mařa řeḥwayec war iddaren, 
amecnaw tamja niɣ řgambri, ggin řḥess nnebřa mma ad itwafarz 
řḥess nsen, mammec i ɣa idweř itwassen min ittiraren s tamja niɣ 

s řgambri? 8Uca mařa řbuq igga řḥess war yeṣfi, wi i ɣa isswejden 
i umenɣi? 9Ammu ɛawed kenniw, mařa war tessiwiřem ca awař 
iṣfa s iřes, mammec i ɣa fehmen min teqqarem? Minzi ad tiřim am 
wenni issawařen di řewhi. 10Aqqa din wi issnen mecḥař n ddabat 
n tmijjawin di ddunnit uca uřa d icten zzaysent war teǧi nnebřa 
řḥess nnes. 11Xenni mařa war ssineɣ jjehd n řḥess, ad iřiɣ necc d ij 
n ubarrani i wenni issawařen, d wenni issawařen ad yiři d ubarrani 
i necc. 12Ammu ɛawed kenniw, umi tenjebdem ɣar tmewca n Arruḥ, 
arzum ad tfeyyḍem di ṭṭweɛ n řebni n tmesmunt. 
 13X uyenni, wenni issawařen s ca n iřes, ad iẓẓaǧ ḥima izemmar 
i ufessar nnes. 14Minzi mařa necc ẓẓuǧeɣ s ca n iřes, arruḥ inu aqqa 
iẓẓuǧ, maca řeɛqeř inu ad iqqim nnebřa řɣiǧet. 15Mammec tegga? 
Ad ẓẓaǧeɣ s arruḥ, maca ad ẓẓaǧeɣ ɛawed s řeɛqeř, ad ɣennjeɣ 
izřan n usemɣar s arruḥ, maca ad ɣennjeɣ ɛawed s řeɛqeř. 16Minzi 
mařa tqadid s arruḥ waha, xenni mammec i ɣa yini ḥed wenni din 
iqqimen “Amin” i tẓaǧit n uqadi nnek, am war issin min teqqared. 
17Minzi waxxa cek tqadid mliḥ, maca wenneḍni war itwabenni ca 
zi man aya. 18Necc ttqadiɣ Arebbi aqqa ssawařeɣ s iřsawen ktar 
zzaywem marra. 19Maca di tmesmunt aqqa maɛlik ufiɣ ad iniɣ 
xemsa n wawařen s řeɛqeř inu ḥima ad ssřemdeɣ ɛawed inneḍni 
uřa ɛecra n ařaf n wawařen s ij n yiřes. 
 20A awmaten, war ttiřim d iḥenjiren di řeɛqeř, maca iřim d 
iḥenjiren di tuɛeffna, maca iřim tiwḍem di řefhamet. 21Aqqa 
tura di ttawrat “Ad ssiwřeɣ i weydud-a s iřsawen d iyencicen n 
ibarraniyyen, waxxa ammu war d ayi ttesřin ca”, inna Sidi. 22Ammu 
xenni iřsawen d řeɛřamet, war iǧi i yinni yumnen, maca i yinni war 
yuminen ca, maca akacaf n wawařen n Arebbi war iǧi i yinni war 
yuminen, maca i yinni yumnen. 
 23Xenni mařa marra tamesmunt tuɣa tessmun uca marra tuɣa 
ssawařen s iřsawen uca udfen inni ijehřen niɣ inni war yuminen, ma 
nitni war qqaren belli aqqa kenniw tettxeřfem? 24Maca mařa marra 
kacfen uca yudef-d ḥed war yumin niɣ ḥed ijheř, xenni wanita ad 
itwasseqneɛ zi marra uca ad itwaḥakem zi marra 25uca min innufaren 
deg wuř nnes ad idweř ɣar tfawt, ad yaḍar s wudem nnes, ad isjed i 
Arebbi, ad ibarreḥ, aqqa s tidett Arebbi aqqa-t jarawem. 

Aɛbad n tmesmunt i Arebbi ad yiři s usettef 
26Mammec xenni, a awmaten? Mařa tmunem, kuř ijjen zzaywem ad 
ɣares yiři ij n usebbiḥ niɣ ict n tɣuri niɣ ij n usargeb niɣ ij n yiřes 
niɣ ij n ufessar. Ejj ad yiři marra i řebni. 27Mařa din ḥed issiweř s ij 
n iřes, ejj iten ad ssiwřen s tnayen niɣ s waṭṭas třata yidsen uca kuř 
ijjen zzaysen s nnubet nnes, xenni ijjen ad ifessar. 28Uca mařa war 
din iǧi wi izemmaren ad ifessar, ad isqar netta di tmesmunt, ad 
issiweř i yixef nnes u i Arebbi. 29Ad ssiwřen imkacafen s tnayen niɣ 
třata uca inneḍni ad ḥekmen. 30Uca mařa wenneḍni iqqimen din 
ad itwassargeb x ca, xenni ad isqar umezwar. 31Minzi tzemmarem 
ad tkacfem awařen n Arebbi marra ijjen awarni wenneḍni, ḥima 
marra ad řemden uca ad daysen itwagg wuř marra. 32Uca arruḥat 
n imkacafen, aqqa-tent sadu imkacafen, 33minzi Arebbi war iǧi d 
Arebbi n uxarweḍ maca n řehna, amecnaw di marra timesmunin n 
imqeddasen 34tusi-d x temɣarin nwem ad ssusment di tmesmunin, 
minzi war d asent ismiḥ ad ssiwřent, maca icuwwar asent ad 
ṭṭaɛent am mammec teqqar ɛawed ttawrat. 35Uca mařa xsent ad 
řemdent ca, ad sseqsant iryazen nsent di taddart nsen, minzi 
war d tusi i temɣart ad tessiweř di tmesmunt. 36Ma zeɛma iffeɣ-d 
zzaykent awař n Arebbi? Niɣ yiweḍ-d ɣarwem waha? 37Mařa ḥed 
ittɣiř as d amkacaf niɣ d bnadem arruḥani, ad iɛqeř mliḥ belli min 
d awem ttariɣ, aqqa-tent d tiweṣṣa n Sidi. 38Maca mařa ḥed ijheř, 
ijheř waha. 39Ammu xenni, a awmaten, njebdem ɣar ukacaf, war 
mennɛem ca awař s iřsawen. 40Ad imsar marra s ladab u s usettef. 

Tanukra n Lmasiḥ 

15 1Xenni ad kenniw ssargbeɣ, a awmaten, řexbar aṣebḥan 
wenni d awem barrḥeɣ, d wenni tqebbřem, x minxef 

tbeddem, 2i zi i ɣa tetwassnejmem ɛawed mařa teṭṭfem dayes am 
mammec d awem t barḥeɣ, niɣ axmi zeɛma tumnem baṭeř. 3Minzi 
amezwar sseɛduɣ awem-d min tuɣa ṭṭfeɣ necc s yixef inu, aqqa 
Lmasiḥ immut x ddnub nneɣ ɛlaḥsab min izemmen deg idlisen, 
4aqqa itwanḍeř uca itwassnekkar deg wass wiss třata ɛlaḥsab 
idlisen, 5uca iḍhar-d ɣar Sifas, xenni ɣar tenɛac n imeḥḍaren. 
6Awarni as iban-d i tiwwa n xemsa meyya n wawmaten deg umur 
d ijjen, aṭṭas zzaysen ɛad ddaren uca inneḍni aqqa ṭṭṣen. 7Awarni 

as iḍhar-d i Yaɛqub, xenni i marra imazanen. 8Uca ɣar uneggaru 
marra, iḍhar ayi-d amecnaw i wenni d ixeřqen barra i řweqt nnes. 
 9Minzi necc ǧiɣ d amaẓuẓ qaɛ zeg imazanen, war sdihijeɣ ad 
ayi řaɣan amazan, minzi necc tuɣa darrceɣ tamesmunt n Arebbi. 
10Maca s nniɛmet n Arebbi i ǧiɣ min ǧiɣ uca nniɛmet nnes i necc 
war teǧi baṭeř, minzi necc xedmeɣ mahu qaɛ xasen marra, maca 
war iǧi d necc, maca nniɛmet n Arebbi tenni iǧan akidi. 11Xenni ma 
d necc niɣ d nitni, ammu i nettbarreḥ, ammu i tettamnem. 

Tanukra n imettinen 
12Xenni mařa itwabarreḥ s Lmasiḥ belli aqqa itwassnekkar-d zeg 
imettinen, mammec xenni zemmaren ca jarawem ad inin belli war din 
bu tnukra n imettinen? 13Minzi mařa war din bu tanukra n imettinen, 
uřa d Lmasiḥ war d itwassnekkar xenni, 14uca mařa Lmasiḥ war d 
itwassnekkar, xenni baṭeř i teǧa tbarreḥt nneɣ, baṭeř i yeǧa xenni 
liman nwem, 15uca neccin nban d řechud issxarriqen n Arebbi, minzi 
neched x Arebbi belli aqqa issnekkar-d Lmasiḥ, wenni war d issnekkar 
ca, mařa nican imettinen war d twassnekkaren ca. 16Minzi mařa 
imettinen war d ttetwasnekkaren ca, aqqa Lmasiḥ war d itwasnekkar 
xenni. 17Uca mařa Lmasiḥ war d itwasnekkar ca, aqqa liman nwem 
baṭeř, xenni teqqimem ɛad di ddnub nwem, 18uřa inni itteṭṭṣen di 
Lmasiḥ awarni řami mmuten, aqqa twahelken. 19Mařa tuɣa nessitim di 
Lmasiḥ i tudart-a waha, aqqa-neɣ qaɛ d imcumen n marra iwdan. 
 20Maca řexxu, aqqa Lmasiḥ itwassnekkar-d zeg imettinen am 
umenzu n yinni itteṭṭṣen deg wenḍeř. 21Umi d tusa řmewt zeg ijjen 
bnadem uřa d tanukra n imettinen teǧa zeg ijjen bnadem. 22Minzi am 
mammec marra mmuten di Adam, ammu ɛawed ad twassneddaren 
marra di Lmasiḥ. 23Maca kuř ijj di nnubet nnes: Lmasiḥ d amenzu, 
xenni inni iǧan n Lmasiḥ ɣar twasit nnes. 24Awarni man aya d aneggaru, 
xmi i ɣa iwc tageldit i Arebbi Tababat, xmi i ɣa ibḍeř marra řeḥkamat 
d marra ṣṣulṭa d marra jjehd. 25Minzi ittxeṣṣ as ad iḥkem ař i d ɣa yegg 
marra řeɛdyan nnes sadu iḍaren nnes. 26Uca řeɛdu aneggaru wenni 
i ɣa itwabḍřen, aqqa-t d řmewt. 27Minzi aqqa tura “aqqa igga marra 
sadu iḍaren nnes”. Maca xmi iqqar belli marra itwagg sadu netta, 
aqqa iban mliḥ belli wenni d as iggin marra sadu netta, aqqa netta 
simant nnes war iǧi sadu netta. 28Xenni řami d as itwagg marra sadu 

i netta, řexdenni Tamemmit ɛawed ad itwagg sadu i wenni umi d as 
iggin marra sadu i netta, ḥima ad yiři Arebbi di min di mma.
  29Niɣ, min i ɣa ggen inni itwassɣeḍṣen di ṭṭweɛ n imettinen? 
Mařa war d ttetwasnekkaren imettinen ɛemmarṣ, maɣar mayemmi 
i ɣa twassɣeḍṣen ɛad di ṭṭweɛ n imettinen? 30U mayemmi neccin 
ɛad di lxaṭar di kuř tsaɛɛet? 31A awmaten, aqqa ttmettiɣ kuř ass s 
usemɣar nwem i iǧan ɣari di Lmasiḥ Yeccu Siditneɣ. 32Mařa tuɣa-yi 
menɣeɣ am bnadem ak-d řewḥuc di Afasus, man řefḍeř i ɣari? Mařa 
imettinen war twasnekkaren ca, ad necc, ad nsu, minzi tiwecca ad 
nemmet.  33War ttɣeccim yixef nwem, tamunt war iḥřin tjeyyaḥ 
ṭṭbayeɛ tiṣebḥanin. 34Iřim tfaqem nican, war ttxeṭṭim ca, minzi ca 
zzaywem war ssinen ca Arebbi. I řehya nwem qqareɣ t. 

Arrimet n řmewt d arrimet n tnukra 
35Maca ad ini ḥed “Mammec i ɣa twasnekkaren imettinen? S man 
arrimet i d ɣa yasen?’ 36A afɣuř, min tzarrɛed cek, war itteddar 
mařa war immut qbeř. 37Zi min tzarrɛed war tzarrɛed ca arrimet, 
maca taɛeqqact waha, aqqa-tt n yirden niɣ n ca nneḍni. 38Maca 
Arebbi iwc as arrimet mammec ixs netta uca i kuř aɛeqqa n 
zzariɛet arrimet nnes. 39War iǧi marra aysum d aysum d ijj, maca 
aysum n iwdan imsebḍa x weysum n řmař uca aysum n iseřman 
wenneḍni n weysum n ijḍaḍ. 40Aqqa din arrimat n ujenna d arrimat 
n tmurt, maca aɛuǧi n yinni n ujenna wenneḍni n yinni n tmurt. 
41Ijjen d aɛuǧi n tfuct, wenneḍni d aɛuǧi n uyur d yitran, minzi 
itri ibḍa x itri nneḍni deg uɛuǧi. 42Ammu xenni i ɣa tiři d tanukra 
n imettinen. Aqqa arrimet tetwazarreɛ di min ifennan uca ad 
twassnekkar-d di min war ifennin. 43Aqqa itwazarreɛ di min war 
icniɛen uca ad d itwassnekkar deg uɛuǧi, itwazarreɛ di teḍeɛft uca 
ad d itwassnekkar di jjehd. 44Aqqa tetwazarreɛ arrimet n ṭṭbiɛet 
uca ad d tetwassnekkar arrimet n Arruḥ. 
 Aqqa din arrimet n ṭṭbiɛet, ammu aqqa din uřa d arrimet n 
Arruḥ. 45Ammu xenni tura “Aryaz amezwaru, Adam, idweř d řeɛmar 
iddaren uca Adam aneggaru d arruḥ issneddaren.”  46Maca min iǧan 
zi Arruḥ war d yusi ca d amezwaru, maca min iǧan n ṭṭbiɛet, xenni 
awarni man aya min iǧan zi Arruḥ. 47Bnadem amezwaru ikk-d zi 
tmurt, aqqa netta zeg ucař n tmurt. Bnadem wiss tnayen d Sidi i d 

ikkin zeg ujenna. 48Am mammec iǧa wenni zeg ucař n tmurt, ammu 
iǧan xenni inni itwaggen zeg ucař n tmurt, uca am mammec iǧa 
wenni n ujenna, ammu xenni inni iǧan n ujenna. 49Uca am mammec 
narbu ṣṣifet n wenni itwaggen zeg ucař n tmurt, ammu xenni ad 
narbu ṣṣifet n wenni zeg ujenna. 
 50Maca, a awmaten, qqareɣ degga, aqqa aysum d idammen war 
zemmaren ad warten tageldit n Arebbi uřa d min ifennan war 
izemmar ad iwart min war ifennin. 51Xẓarem, ad kenniw ssaregbeɣ 
x ijjen ssirr, aqqa-neɣ war netteṭṭeṣ ca marra, maca marra ad 
netwabeddeř 52deɣya, deg warmac n wabřiw ɣar řbuq aneggaru. 
Minzi řbuq ad iẓemmar uca imettinen ad d twassnekkaren ɣar 
min war ifennin uca neccin ad netwabeddeř. 53Minzi min ifennan 
ittxeṣṣ as ad yarḍ min war ifennin u min i ɣa imten ittxeṣṣ as ad 
yarḍ min war ittmettin. 54Uca xmi min ifennan ad yarḍ min war 
ifennin u min i ɣa imten ad yarḍ min war ittmettin, řexdenni ad 
ikemmeř wawař i itwarin

                       “Řmewt aqqa tetwaṣarḍ deg uɣelleb.         Ica. 25:8 

55A řmewt, mani iǧa usennan nnem? 
                           Mani, a jahennama, aɣelleb nnem?”          Huc. 13:14 

56Aqqa asennan n řmewt d ddanb uca jjehd n ddanb aqqa-t d 
ttawrat. 57Maca aqadi i Arebbi, wenni d aneɣ iwcin aɣelleb s Sidi 
Yeccu Lmasiḥ. 58Ammu xenni, a awmaten iɛizzen, beddem nican 
u nnebřa anhezzi, arnim řebda di řxedmet n Sidi s ufeyyeḍ, am 
tessnem belli řxedmet nwem di Sidi war teǧi baṭeř. 

Asmuni n ṣṣdaqi i imqeddasen di Urcalim 

16 1Zi jjihet n usmuni n ṣṣdaqi i imqeddasen, ggem kenniw 
ɛawed am mammec ḍebbreɣ it-id di tmesmunin n Galaṭiya. 

2Kuř ass amezwar n simana kuř ijjen zzaywem ad iḥuz ca n tesɣart 
ɛlaḥsab mammec iwesseɛ, ḥima, xmi i d ɣa awḍeɣ, war ibeddi ɛad 
řexdenni usmuni n ṣṣdaqi. 3Uca xmi i d ɣa awḍeɣ, ad ssekkeɣ inni 
xef tḥesbem meḥḥḍen, ḥima ad awyen tecrimet n ṣṣdaqi nwem ak-d 
tbratin ɣar Urcalim. 4Uca mařa tuɣa icuwwar ad raḥeɣ necc ɛawed, 
xenni ad kkaren ad raḥen akidi. 

Taneggarut 
 5Ad ɣarwem-d aseɣ xmi i d ɣa kkeɣ x Masiduniya, minzi ad d 
kkeɣ x webrid n Masiduniya. 6Izemmar ad qqimeɣ niɣ ɛad ad 
sseɛduɣ řmecta akidwem, ḥima xenni kenniw tzemmarem ad ayi 
tessqebbḍem mani i ɣa raḥeɣ. 7Minzi war xseɣ ad kenniw ẓareɣ 
řexxu am d xawem i ɣa kkeɣ abrid waha, minzi ssitimeɣ ad qqimeɣ 
akidwem ca n řweqt, mařa ismeḥ Sidi. 8Maca ad qqimeɣ ɛad di 
Afasus ař ass n řɛid n xemsin. 9Minzi aqqa tennurzem ayi-d tewwart 
tameqqrant ijehden aṭṭas, uca aqqa din ij n ubarru n řeɛdyan. 
 10Mařa yiweḍ-d Timutiyu, ḥḍam, maḥend netta ad din yiři 
jarawem nnebřa tiggwudi, minzi netta ittegg řxedmet n Sidi 
amecnaw necc. 11X uyenni uřa d ijjen mma ad t isseḥqar, maca 
qebbḍem t di řehna, ḥima ad ɣari-d yas, minzi necc ttrajiɣ t ak-d 
wawmaten. 12Zi jjihet n tawmat Abullus, aqqa zawgeɣ t aṭṭas, ḥima 
ad ɣarwem-d yas ak-d wawmaten, maca netta tuɣa war iɛewweř ad 
d yas řexxu, maca ad d yas xmi d as i ɣa isarreḥ řweqt. 
 13Ḥḍam, beddem nican di liman, ḥezmem s teryast, iřim 
tmeḥḍem 14Marra min i ɣa imsaren jarawem ad yiři s tayri. 
 15Zawgeɣ kenniw, a awmaten, aqqa tessnem belli řaǧ n taddart 
n Stifanus, aqqa-ten d imenza di Axaya, xenni nitni ṭewwɛen ixef 
nsen i tsexxart di ṭṭweɛ n imqeddasen. 16Ggem ixef nwem sadu ufus 
n yinni amecnaw nitni uca sadu kuř ijjen i d aneɣ ittɛawanen uca 
sadu kuř ijjen i ixeddmen akidneɣ. 17Aqqa farḥeɣ s twasit n Stifanus 
d Furtunatus d Axayikus, minzi nitni kemmřen ɛad min kenniw 
ittxeṣṣan, 18s minzi nitni ssareyyḥen arruḥ inu d wenni nwem. 
Weqqarem iwdan amecnaw ina. 
 19Timesmunin n Asiya ttseǧament-id xawem. Akwila d Briskilla 
ak-d tmesmunt i iǧan di taddart nsen ttseǧamen-d xawem aṭṭas 
di Sidi. 20Ttseǧamen-d xawem marra awmaten. Ttseǧamem-d x 
wayawya s usudem iqeddsen. 
 21Necc, Bulus simant inu, ttariɣ awem-d sřam s ufus inu. 
22Mařa ḥed war ixs Sidi Yeccu Lmasiḥ, ad yiři d amenɛuř. 
‘Maranata’ (=‘A Siditneɣ, as-d’ niɣ ‘Siditneɣ aqqa yusi-d)’. 23Nniɛmet 
n Sidi Yeccu Lmasiḥ ad kiwem tiři. 24Tayri inu aqqa-tt akidwem 
marra di Lmasiḥ Yeccu. Amin. 

 Tabrat wiss Tnayen n Bulus 
i Ikurintiyyen 

Aseǧem 

1 1Bulus, amazan n Yeccu Lmasiḥ ɛlaḥsab řxaḍar n Arebbi d 
tawmat Timutiyu, i tmesmunt n Arebbi tenni iǧan di Kurintus 

ak-d marra imqeddasen inni iǧan di marra Axaya: 2nniɛmet xawem 
d řehna zi Arebbi Babatneɣ u zi Sidi Yeccu Lmasiḥ. 

Arebbi n marra asfewwej 
3Lbaraka aqqa-tt i Arebbi,  Tababat n Siditneɣ Yeccu Lmasiḥ, Tababat 
n areḥmet d Arebbi n marra afewwej, 4wenni xaneɣ ittessfewwajen 
di marra řeḥṣart nneɣ, ḥima xenni nqedd ad nessfewwej x inni iǧan 
di mammec mma řeḥṣart s ufewwej i zi netwassfewwej neccin s yixef 
nneɣ zi Arebbi. 5Minzi amen ifeyyeḍ dayneɣ aweddeb n Lmasiḥ, ammu 
ifeyyeḍ ɛawed ufewwej nneɣ s Lmasiḥ. 6Maca mařa ḥṣaren aneɣ, aqqa 
man aya i ufewwej d usenjem nwem inni i d ɣa yawyen řɣiǧet nsen 
mařa kenniw ɛawed teksim aweddeb amecnaw d neksi uřa d neccin, 
niɣ mařa netwassfewwej aqqa man aya i ufewwej d usenjem nwem 
ɛawed. 7Asitem nneɣ i kenniw imten, minzi nessen, belli amecnaw 
tcarrcem deg uweddeb, ammu i ɣa tcarcem deg ufewwej. 8Minzi 
war nexs ca, a awmaten, ad tjehřem x řeḥṣart nneɣ i xaneɣ ikkin 
di Asiya, aqqa tekka xaneɣ aneggaru sennej x tzemmar nneɣ, ařami 
ɛřaḥař neqḍeɛ řayas zi tudart nneɣ, 9wah, neccin s ixef nneɣ tuɣa 
nḥesseb belli ad xaneɣ itwaḥkem s řmewt, ḥima war nettiqqi ca deg 
ixef nneɣ, maca di Arebbi wenni d issnekkaran imettinen. 10Netta 
aqqa ifekk aneɣ zi řmewt tameqqrant uca ittfekka aneɣ uca neccin 
nettiqq dayes belli ad aneɣ ifekk ɛawed, 11Iři kenniw ɛawed ad aneɣ 
tɛawnem s tẓaǧit nwem, ḥima ad qaden aṭṭas x ssibbet n min d aneɣ 
immewcen zeg waṭṭas. 

Abeddeř n usafar n Bulus 
12Minzi wa d asemɣar nneɣ, chadet n tnefsect nneɣ, belli aqqa-
neɣ nuyur di ddunnit s řeṣfayet d tazdugi n Arebbi, war iǧi s tiɣrit 

n weysum, maca s nniɛmet n Arebbi uca d amezwaru i kenniw. 
13Minzi war d awem nuri uřa d ict n  tmesřact mɣir min teqqarem 
uca ɛawed tfehhmem, iwa ssitimeɣ ad tfehmem ař aneggaru, 14am 
mammec ɛawed tessnem zzayneɣ drus, belli aqqa-neɣ d asemɣar 
nwem, ammu ɛawed kenniw d asemɣar nneɣ deg wass n Sidi Yeccu. 
15Di řaman-a tuɣa xseɣ ad ɣarwem-d aseɣ zic, ḥima ad ɣarwem tiři 
ict n tmewci n nniɛmet i twařa nneḍnit 16uca tuɣa ggiɣ ad ɛduɣ x 
tendint nwem ɣar Masiduniya, ḥima ad ɣarwem-d ɛeqbeɣ ɛawed 
zi Masiduniya, ḥima kenniw ad ayi tessqebbḍem ɣar Yahudiyya. 
17Ma řami tuɣa ɛewwřeɣ ad ggeɣ man aya, ma qeǧqeɣ? Niɣ min 
xarṣeɣ ad t ggeɣ, ma xarṣeɣ t ɛlaḥsab aysum, axmi d ‘wah-wah’ 
inu d ‘lla-lla’? 18Aqqa Arebbi d aṣdiq i yeǧa, awař nneɣ i kenniw 
war iǧi ‘wah’ uřa d ‘lla’. 19Minzi Mmis n Arebbi, Yeccu Lmasiḥ, 
wenni i zi itwabarreḥ jarawem zzayneɣ, zzayi d zi Silbanus d zi 
Timutiyu, aqqa netta war iǧi d ‘wah’ uřa d ‘lla’, maca ‘wah’ dayes 
i yeǧa. 20Minzi mecḥař mma n řwuɛud n Arebbi i iǧan, aqqa dayes 
iǧa d ‘wah’, x uyenni zzayes ɛawed iǧa d ‘amin’ i uɛuǧi n Arebbi. 
21Wenni d aneɣ iḍemnen akidwem di Lmasiḥ uca idhen aneɣ, netta 
d Arebbi, 22wenni iggin xaneɣ ɛawed acemmiɛ nnes uca iwca aneɣ 
Arruḥ d řɛarbun deg wuřawen nneɣ. 23Maca necc ttřaɣiɣ Arebbi 
d acehhad x řeɛmar inu, umi tuɣa-yi d aḥnin xawem, řami war 
d usiɣ tawařa nneḍnit ɣar Kurintus. 24War iǧi xenni maḥend ad 
nṣelleṭ x liman nwem, maca neccin d ixeddamen i řefraḥet nwem, 
minzi zi liman tbeddem tmetnem. 
 

2 1Degga aqqa ggiɣ t, aqqa war ɣarwem-d usiɣ tawařa nneḍnit 
s wecḍan. 2Minzi mařa zeɛma necc ssffugmeɣ kenniw, wi 

xenni d ayi i ɣa issfarḥen mɣir wenni i di ggiɣ afugem? 3Uca uriɣ 
awem-d nican man aya, ḥima necc, xmi i d ɣa yawḍeɣ din, war 
twassffugmeɣ ca zeg inni ittxeṣṣa ad zzaysen farḥeɣ. Aqqa ttiqqeɣ 
daywem marra, belli řefraḥet inu, aqqa-tt d řefraḥet nwem 
marra. 4Minzi necc uriɣ awem-d di řeḥṣart temɣar aṭṭas uřa s wuř 
yarejfen u s waṭṭas n imeṭṭawen, war iǧi ḥima ad tffugmem, maca 
ḥima ad tessnem tayri i ɣari i kenniw s ufeyyeḍ. 

3:3 Ufɣ. 24:12, 25:16

Smaḥet i umednub 
5Maca mařa din wenni issffugmen, netta war d ayi issffugem waha, 
maca - zeg ij n uɣezdis maḥend war t qqareɣ s jjehd - i kenniw marra. 
6Cfa yas i wanita, aqqa azyen ameqqran zzaywem tuɣa iwebbex 
it, 7ammu xenni ittxeṣṣ awem řexxu ad as tsamḥem uca ad xas 
tfewwjem, ḥima war xas yarenni ufugem ař aneggaru. 8X uyenni 
zawgeɣ kenniw maḥend ad as tesstebbtem tayri, 9minzi ɛawed i 
man aya uriɣ awem-d, ḥima ad ssneɣ mammec iǧa řxaḍar nwem, ma 
teṭṭaɛem di marra. 10Wenni umi tsamḥem, necc ɛawed ad as samḥeɣ. 
Minzi mařa tuɣa din x mixef samḥeɣ, mixef umi samḥeɣ, samḥeɣ 
t di ṭṭweɛ nwem qibač i wudem n Lmasiḥ, 11ḥima xenni Cciṭan war 
dayneɣ iḍemmaɛ, minzi war njehheř ixarriṣen nnes. 

Imsexxaren i řɛahd n jdid 
12Xenni řami d iwḍeɣ ɣar Truwas ḥima ad barrḥeɣ s řexbar 
aṣebḥan n Lmasiḥ uca tennurzem ayi-d tewwart di Lmasiḥ, 
13tuɣa war areyyḥeɣ ca di arruḥ inu, minzi war ufiɣ ca uma Titus. 
Maca mmsebḍiɣ xasen uca uyureɣ ɣar Masiduniya. 14Maca aqadi 
i Arebbi wenni d aneɣ-d ittawyen aɣelleb di Lmasiḥ řebda uca 
isscan zzayneɣ řefwaḥet n tmusna zzayes di marra imucan. 
15Minzi i Arebbi neǧa d ict n řefwaḥet icnan n Lmasiḥ i inni i ɣa 
itwassnejmen uca i inni i ɣa itwahellken, 16i degga d ṣṣah d arriḥet 
n řmewt i řmewt uca i deggin d řefwaḥet n tudart i tudart. Maca 
man wen d as iqedden i ssuq-a? 17Minzi war neǧi anect ubarru 
inni ittsebbaben s wawař n Arebbi, maca nessiweř di Lmasiḥ s 
řeṣfayet amecnaw zi Arebbi qibač i Arebbi. 
 

3 1Ma ad nebda tawařa nneḍni ad nessemɣar deg ixef nneɣ niɣ 
neḥdaj, am ca nneḍni, tibratin n uweṣṣi i kenniw niɣ tibratin n 

uweṣṣi zzaywem? 2Aqqa kenniw d tabrat nneɣ i yuran deg wuřawen 
nneɣ, itwassen u itwassɣaren zeg iwdan marra, 3am temřam belli 
aqqa kenniw d tabrat n Lmasiḥ i ittwaggen zi řxedmet nneɣ, tabrat 
yuran, war teǧi s ssmex maca s Arruḥ n Arebbi iddaren, war teǧi di 
teřwiḥin n weẓru maca di teřwiḥin n weysum deg wuřawen. 4Aqqa 
ɣarneɣ ttiqqet-a di Arebbi zi Lmasiḥ. 5War nzemmar s ixef nneɣ ad 
neḥseb ca n řḥajet axmi d tusa zzayneɣ, maca tizemmar nneɣ tusi-d 

zi Arebbi, 6wenni d aneɣ yarrin d imsexxaren i řɛahd n jdid, war iǧi 
n řḥarf, maca n Arruḥ, minzi řḥarf ineqq, maca Arruḥ issneddar. 

Aɛuǧi n řɛahd n jdid 
7Uca mařa tuɣa řxedmet n tsexxart n řmewt i itwaxebcen s tira 
deg iẓra s wanect uɛuǧi maḥend tarwa n Israyil war zemmaren 
ad sewḍen ɣar wudem n Musa x ssibbet n uɛuǧi n uɣembub nnes, 
waxxa aɛuǧi nni iɛeddun, 8mecḥař ktar i ɣa tiři tsexxart n Arruḥ 
deg uɛuǧi? 9Minzi mařa tasexxart i ineddhen ɣar lḥisab tuɣa-tt s 
uɛuǧi, mahu ɛad tasexxart i ineddhen ɣar tsegda ad d tawi aɛuǧi 
ař afeyyeḍ. 10Ammu, aqqa min iǧan itwassɛuǧen, war itwassɛuǧi 
ca deg wudem n uɛuǧi-ya i xas iɛuǧen. 11Minzi mařa min iɛeddun 
tuɣa ɣares aɛuǧi, mahu min iqqimen ad ɣares yiři uɛuǧi. 12S uyenni, 
mařa ɣarneɣ asitem am wanita, xenni nessawař s waṭṭas n teryast, 
13war nettegg ca amecnaw Musa, wenni iggin ltam x wudem nnes 
maḥend tarwa n Israyil war sekkweḍen ca ɣar uneggar n min i ɣa 
iɛdun. 14Maca ixarriṣen nsen dewřen qesḥen, minzi ař ass-a ittɣima 
ltam d ijjen x tiɣri n řɛahd aqdim nnebřa mma ad itwakkes, minzi 
ad itwaqřeɛ di Lmasiḥ. 15Maca ař ass-a, xmi i d ɣa ɣaren zi Musa, 
ltam aqqa-t x wuř nsen, 16maca xmi i d ɣa idweř ḥed ɣar Sidi, ltam 
ad itwakkes. 17Aqqa Sidi d Arruḥ uca mani iǧa Arruḥ n Sidi, aqqa 
din tiřelli. 18Uca marra neccin, inni s uɣembub war iřeḥḥfen axmi 
nxeẓẓar aɛuǧi n Sidi axmi di tisit, aqqa netwabeddeř zeg uɛuǧi ɣar 
uɛuǧi ɣar ṣṣifet d icten s Arruḥ n Sidi. 

Řeknuz di řeqcuɛ n třaxt 

4 1X uyenni umi ɣarneɣ řxedmet n tsexxart tenni i d aneɣ 
ittwaggen zi areḥmet, war nxessar ca uřawen, 2maca aqqa 

nenḍar timesřayin innufaren isseḥcimen, war neggur ca s 
teḥraymect u ɛawed war nettẓuwwar ca awař n Arebbi, maca, 
am narezzem tawwart n tidett, aqqa nettweṣṣa ixef nneɣ i qaɛ 
tanefsect n iwdan zzat i Arebbi. 3Maca mařa řexbar aṣebḥan nneɣ 
ɛad innufar, aqqa innuffar x inni i ɣa iweddaren, 4ikafriwen inni 
issdarɣeř asen arebbi n yiḍa řeɛqeř nsen, ḥima xenni war xasen 
tareqq ṭṭya n řexbar aṣebḥan n uɛuǧi n Lmasiḥ wenni iǧan d ṣṣifet 
n Arebbi. 5Minzi war nettbarreḥ ca ixef nneɣ, maca Sidi Yeccu 

Lmasiḥ u neccin s ixef nneɣ d isemɣan nwem di ṭṭweɛ n Yeccu. 
6Minzi Arebbi d wenni innan “Ad tenqar tfawt zi taǧest”, aqqa d 
wenni issruɣan uřawen nneɣ, ḥima ad aneɣ issarɣ s tmusna n uɛuǧi 
n Arebbi deg wudem n Yeccu Lmasiḥ. 
 7Maca ɣarneɣ řkenz-a di řeqcuɛ n třaxt, ḥima xenni amummu 
n jjehd ad yiři n Arebbi, war iǧi zzayneɣ, 8Xenni aqqa netwaziyyar 
di marra, ɛad war netwaḥṣar ca, aqqa-neɣ di řḥeyra maca war 
narexxu ca zeg usitem, 9darrcen xaneɣ maca war nettwajj dinni 
weḥedneɣ, aqqa netwahettek maca war netwahellek. 10Aqqa 
narebbu řmewt n Sidi Yeccu řebda di arrimet, ḥima uřa d tudart 
n Yeccu ad tetwasseḍhar di arrimet nneɣ. 11Minzi neccin, inni 
iddaren, aqqa netwasellem řebda i řmewt di ṭṭweɛ n Yeccu, ḥima 
xenni tudart n Yeccu ad tesseḍhar deg weysum nneɣ ittmettan. 
12Ammu xenni řmewt txeddem dayneɣ, maca tudart daywem. 
13Maca am ɣarneɣ Arruḥ n liman d ijj am mammec tura “Aqqa 
umneɣ, x uyenni ssiwřeɣ”, aqqa nettamen neccin ɛawed, x uyenni 
nessawař ɛawed.14Nessen belli wenni i d issnekkaren Sidi Yeccu, ad 
aneɣ issnekkar ɛawed ak-d Yeccu uca ad aneɣ igg akidwem zzates. 
15Minzi marra timesřayin-a twaggent di ṭṭweɛ nwem, ḥima ad tarni 
nniɛmet i waṭṭas, uca ad idweř ufeyyeḍ n uqadi i uɛuǧi n Arebbi. 
 16X uyenni war nxessar ca uřawen, waxxa amenni bnadem 
nneɣ n barra itwahellek, aqqa bnadem n daxeř idakkwař d jdid 
zeg wass ɣar wenneḍni. 17Minzi řeḥṣart ifsusen n warmac n 
wabřiw, tettawi aneɣ-d ijj n řqedd n uɛuǧi i igaɛɛden marra s 
waṭṭas i řebda, 18am war nḥesseb ca min ittwařan maca min war 
ittwiřin, minzi min ittwařan aqqa i ict n řweqt waha, maca min 
war ittwiřin aqqa-t i řebda. 

Tazeddiɣt nneɣ deg ujenna 

5 1Minzi nessen, belli, xmi i ɣa tetwareddeǧ uqiḍun nneɣ i di 
nzeddeɣ danita di tmurt, ad ɣarneɣ yiři ij n řebni n Arebbi i 

řebda deg ujenna, ict n taddart war tettwagg ca s ifassen. 2X man 
aya nzehhar, am dayneɣ mmeẓri ḥima ad netwayarḍ s tzeddiɣt nneɣ 
tenni iǧan zeg ujenna. 3Maɛlik qaɛ i ɣa niři nyarḍ, war iǧi d iɛeryanen. 
4Minzi uřa d neccin, inni izeddɣen deg uqiḍun, aqqa nzehhar axmi 
xaneɣ ḍḍqeř, minzi war nexs ad netwaɛarra maca nexs ad nyarḍ, 

ḥima min ifennan ad ittwaṣard zi tudart. 5Wenni i d aneɣ-d isswejden 
i man aya d netta d Arebbi wenni i d aneɣ iwcin Arruḥ d řɛarbun. 
 6X uyenni ɣarneɣ ttiqqet řebda, waxxa nessen xenni min ɣa 
nekk nzeddeɣ di arrimet, ad niři neggwej x Sidi, 7minzi s liman i 
neggur, war iǧi s min ittbanen. 8Maca nettiqqa uca dayneɣ mmeẓri, 
mři nufa, maḥend ad nesmeḥ di arrimet ḥima ad nezdeɣ ak-d Sidi. 
9X uyenni nettceṭṭar dayneɣ mmeẓri ḥima ad as arḍan, mma neǧa 
di taddart niɣ neggwej x taddart. 10Minzi ittxeṣṣ aneɣ marra idneɣ 
ad neḍhar zzat i řkursi n řɛarc n Lmasiḥ, ḥima kuř ijjen ad iṭṭef 
ɛlaḥsab min igga řami t tuɣa di arrimet, tcuni niɣ tuɛeffna. 

Tasexxart n weṣřaḥ 
11Am nessen xenni tiggwudi n Sidi, aqqa nesseqneɛ iwdan, maca ɣar 
Arebbi aqqa neccin netwassen ɣares uca ssitimeɣ aqqa netwassen 
ɣarwem ɛawed di tnefsect nwem. 12War nettweṣṣi ca ixef nneɣ 
tawařa nneḍni, maca ad awem newc lfurṣa i usemɣar dayneɣ, ḥima 
ad ɣarwem yiři mammec d ɣa tarrem x yinni issemɣaran di min 
ittbanen, war iǧi di min iǧan deg wuř. 13Minzi mařa tuɣa nettexřef 
aqqa man aya i Arebbi, mařa tuɣa-neɣ s řeɛqeř aqqa man aya i 
kenniw, 14minzi tayri n Lmasiḥ tɛarren aneɣ, xenni niweḍ-d ɣar 
man aya: mařa ijjen immut x marra, aqqa marra temmut. 15Aqqa 
netta immut x marra, ḥima inni iddaren, war ddaren ca ɛad i ixef 
nsen, maca i wenni immuten uřa i wenni d itwassnekkaren i nitni. 
 16Amenni zi ssa d tsawent war nessin ca uřa d ijj ɛlaḥsab 
aysum. Mařa tuɣa nessen Lmasiḥ ɛlaḥsab aysum, řexdenni war 
ittiři ɛad ammu řexxu. 17X uyenni mařa ḥed di Lmasiḥ i iǧa, aqqa 
netta itwaxřeq-d jdid, xenni min iǧan d aqdim iɛdu, xẓar, aqqa 
marra idweř d jdid. 18Uca marra man aya yusi-d zi Arebbi wenni i 
d aneɣ isseṣřeḥ akides s Lmasiḥ uca iwc aneɣ řxedmet n tsexxart 
n weṣřaḥ, 19minzi Arebbi tuɣa isseṣřaḥ ddunnit ak-d ixef nnes di 
Lmasiḥ di mani war d asen iḥsib ca ixeṭṭan nsen uca issars dayneɣ 
awař n weṣřaḥ. 
 20Ammu i neǧa d imsekkan n Lmasiḥ axmi tuɣa Arebbi izawg 
xaneɣ s isem n Lmasiḥ, ruḥem ad tetwaṣeřḥem ak-d Arebbi. 21Wenni 
war issinen ca ddanb, igg it d ddanb i neccin, ḥima ad nedweř d 
tasegda n Arebbi dayes. 

6 1Aqqa neccin, am kis nxeddem, nzaweg kenniw ḥima war 
tqebbřem ca nniɛmet n Arebbi baṭeř, 2minzi iqqar “Di řweqt 

n arḍa sřiɣ ac uca deg wass n usenjem usiɣ-d maḥend ad cek 
ɛawneɣ”, xẓar, aqqa da řexxu d řweqt n arḍa, xẓar, aqqa da řexxu 
d ass n usenjem.  

Tamara d řeḥsarat i d ikkin x Bulus 
3War netticc ca ttasiɛ ɛemmarṣ maḥend ad xaneɣ ksin řɛib, ḥima 
war ittetwaceqqef di řxedmet n tsexxart nneɣ, 4maca di marra 
nettweṣṣa ixef nneɣ amecnaw imsexxaren n Arebbi: deg waṭṭas n 
ṣṣbar, di řeḥṣart, di řeɣben, di ḍḍiqat, 5sadu tiyyita, di řeḥbusat, deg 
uɣuwweɣ, di tamara, di ǧyaři nnebřa iḍeṣ, deg wussan n uẓummi, 
6di řeṣfayet, di tmusna, di ttasiɛ n řxaḍar, di řeḍrafet, di Arruḥ 
Iqeddsen, di tayri nnebřa nnifaq, 7deg wawař n tidett, di jjehd n 
Arebbi, s řesnaḥ n tsegda ɣar ufusi d uẓeřmaḍ, 8s uɛuǧi d ddeǧ, s 
ccenɛet taɛeffant u s ccenɛet taṣebḥant, amecnaw iɣekkwayen 
waxxa amenni d imtiqqen i neǧa, 9war netwissen waxxa amenni 
netwassen, nettmetta waxxa amenni aqqa neddar, nettwarebba s 
useqsaḥ waxxa amenni war netwaneɣ ca, 10neffugem waxxa amenni 
nfarḥ, d imezřaḍ i neǧa waxxa amenni aqqa nettejjar aṭṭas n iwdan, 
uca war ɣarneɣ ca waxxa amenni aqqa ɣarneɣ kuřci. 11Aqemmum 
nneɣ innurzem i kenniw, a Ikurintiyyen, uř nneɣ imɣar aṭṭas, 
12kenniw war tetwaḥṣarem zzayneɣ, maca tetwaḥṣarem s daxeř 
nwem. 13Řexxu arrem-d s kifkif, aqqa ssawařeɣ axmi ssawařeɣ ak-d 
iḥenjiren, swessɛem ixef nwem. 

War ttmunem ca deg uzayřu ifarɣen ak-d lkuffar 
14War ttmunem ca deg uzayřu ifarɣen ak-d lkuffar, minzi man acrac 
i ɣar teǧa ɣar tsegda ak-d min iǧan ḍidd n ttawrat uca xenni man 
tamunt i ɣar teǧa i tfawt ak-d taǧest? 15Man arwas jar Lmasiḥ d 
Beliyar (=Cciṭan) niɣ man tasɣart n řmumen ak-d ukafriw? 16Niɣ man 
tasɣunt i din jar taddart iqeddsen n Arebbi d laṣnam? Aqqa neccin d 
taddart iqeddsen n Arebbi iddaren, am mammec inna Arebbi “Necc 
ad zedɣeɣ uca ad uyureɣ jarasen uca ad iřiɣ d Arebbi nsen, nitni ad 
iřin d aydud inu.” 17X uyenni “Ffɣem-d zi řwesṭ nsen, bḍam xasen”, 
iqqar Sidi uca “war ttḥadam min iǧan d amengus” u “necc ad kenniw 

qebřeɣ 18u necc ad awem iřiɣ d Babatwem, kenniw ad ayi tiřim d 
iḥenjiren d yessi”, iqqar Sidi wenni d Amzemmar x kuřci. 
 

7 1A imɛizzen, ařami ɣarneɣ řwuɛud-a, jjem aneɣ ad nessizdeg 
ixef nneɣ zi marra řexmej n weysum d arruḥ, ad nkemmeř 

taqeddast nneɣ am neggur di tiggwudi n Arebbi. 

Řefraḥet n Bulus 
2Ggem aneɣ amcan. Uřa d ijj war t necmit, uřa d ijj war t nɣecc, 
uřa d ijj war zzayes nestenfiɛ i tizi nneɣ. 3War t qqareɣ ḥima ad 
xawem ḥekmeɣ, minzi izzareɣ nniɣ, aqqa kenniw deg wuř nneɣ 
maḥend ad nemmet jmiɛ uca ad neddar jmiɛ. 4Ttiqqet inu daywem 
temɣar uca asemɣar inu xawem imɣar. Aqqa-yi ccureɣ s ufewwej, 
aqqa řefraḥet tfeyyeḍ dayi di kuřci řeḥṣart nneɣ. 
 5Minzi řami d nusa ɣar Masiduniya, aysum nneɣ war yufi ca 
arraḥet, maca tuɣa nessḥissif zi marra iɣezdisen, zi barra aqqa 
din imcubbecen, zi daxeř aqqa din tiggwudi. 6Maca Arebbi, wenni 
issfewwajen x imwaḍɛen, issfewwej-d xaneɣ s twasit n Titus, 7war iǧi 
s twasit nnes waha, maca ɛawed s ufewwej i zi tuɣa netwassfewwej 
zzayes akidwem, umi d aneɣ issargeb x mmeẓri nwem d wecḍan 
nwem d cḍaret nwem xafi ař d dewřeɣ arniɣ di řefraḥet ɛad ktar. 
8Minzi, waxxa ssffugmeɣ kenniw s tebrat inu, war ndimeɣ ca, waxxa 
amenni nedmeɣ. Aqqa ẓriɣ belli tabrat nni tessffugem i kenniw, 
maca tɛeddu deɣya. 9Řexxu farḥeɣ, war iǧi řami tetwassffugem, 
maca umi afugem yarra kenniw ɣar ttubet, minzi tffugmem ɛlaḥsab 
řxaḍar n Arebbi, ḥima uřa d ict n  txessart war kenniw třeqqef 
ca zzayneɣ di ca n tmesřact. 10Minzi afugem wenni iǧan ɛlaḥsab 
řxaḍar n Arebbi, ineddeh ɣar ttubet i ittawyen ɣar usenjem i war 
x ineddem ca, maca afugem n ddunnit ittawi ɣar řmewt. 11Maca 
xẓar, min kenniw issffugmen di ṭṭweɛ n Arebbi mecḥař i kenniw 
ittejjan n cḍaret d udafeɛ n yixef nwem d warzam n uqemmum d 
tiggwudi d mmeẓri d tusmi d uwebbex! Di min di mma iffeɣ-d aqqa 
kenniw s ixef nwem d imezdag di tmesřact-a. 12X uyenni waxxa uriɣ 
awem-d, war iǧi x ssibbet n wenni ixeṭṭan niɣ x ssibbet n wenni 
umi i di itwagg řɛib, maca ḥima ad xawem tban cḍaret nneɣ tenni 
ɣarneɣ i kenniw zzat i Arebbi. 13X uyenni aqqa netwassfewwej 

s ufewwej nwem uca aqqa nfarreḥ s ufeyyeḍ zi řefraḥet n Titus 
umi arruḥ nnes itwassareyyeḥ zzaywem marra. 14Minzi mařa 
ssemɣareɣ daywem cwayt ɣares, aqqa war twassḥecmeɣ ca, maca 
am d awem nenna marra tidett ammu ɛawed asemɣar nneɣ ɣar 
Titus aqqa iffeɣ-d tidett. 15Aqqa taḥnunect nnes xawem temmarni 
aṭṭas umi ittfekkar di ṭṭaɛet nwem marra, d mammec t tqebřem 
s tiggwudi d tarjijit. 16Farḥeɣ umi zemmareɣ ad xawem ttecřeɣ di 
min di mma. 

Asmuni n ṣṣdaqi i imqeddasen di Urcalim 

8 1Xenni, a awmaten, nessargeb i kenniw nniɛmet n Arebbi i 
immewcen i tmesmunin di Masiduniya. 2Umi xasen ikka uqeǧeb 

n řeḥṣart, tfeyyeḍ řefraḥet nsen uca umi daysen zzeřḍ yuǧɣen, 
yarni ɛad s waṭṭas i wagra n tecrimet nsen, 3minzi cehdeɣ, belli 
nitni ṭewwɛen ɛlaḥsab jjehd nsen uca xenni sennej i jjehd nsen, 
4uca zawgen aneɣ s jjehd maḥend ad neqbeř tacrimet d tecrict 
nsen di řxedmet n tsexxart ɣar imqeddasen. 5Uca nitni war ggin 
min tuɣa nessitim waha, maca, s tmexsa n Arebbi, aqqa wcin ixef 
nsen amezwar i Sidi, xenni uřa i neccin. 6X uyenni nzaweg Titus, 
amecnaw mammec tuɣa ibda qbeř, ḥima ad ikemmeř ɣarwem 
tecrimet-a n ṣṣdaqi ɛawed. 7X uyenni - am tfeyyḍem di marra: di 
liman, deg wawař, di tmusna, di marra cḍaret u di tayri nwem i 
ɣarneɣ iǧan - xenni feyyḍem ɛawed di tecrimet-a n ṣṣdaqi nwem.
 8War ssiwiřeɣ ca amecnaw wi ittamaren, maca arezzuɣ ad 
qeǧbeɣ tidett n tayri nwem s cḍaret n inneḍni. 9Minzi aqqa 
tessnem nniɛmet n Siditneɣ Yeccu Lmasiḥ, belli idweř d amezřuḍ 
di ṭṭweɛ nwem, waxxa tuɣa-t s wagra, ḥima kenniw ad tdewřem d 
twajjar s zzeřḍ nnes. 10Ad wceɣ array inu di man aya, minzi aqqa d 
nnfaɛ i kenniw maḥend war tteggem waha min tebdam ad teggem 
u mmeẓrem deg useggwas iɛdun, 11maca ɛawed ad t tkemmřem 
řexxu, ḥima, am mammec tuɣa daywem mmeẓri, ammu ɛawed ad 
t tkemmřem ɛlaḥsab min iǧan ɣarwem. 12Maca mařa din mmeẓri, 
aqqa-t ittwajeb ɛlaḥsab min ɣares, war iǧi ɛlaḥsab min war ɣares 
iǧi. 13Minzi war ittřiq ḥima ad din tiři řefsaset i inneḍni u xenni 
ḥima ad xawem ssḍeqřeɣ, 14maca ḥima ad yiři řmizan di řweqt-a 
uca ad iɛemmer ufeyyeḍ nwem řeɣben nsen uca afeyyeḍ nsen ad 

iɛemmer řeɣben nwem ḥima xenni ad yiři řmizan. 15Am mammec 
tura “wenni issmunen aṭṭas, war d as iceṭṭ ca, d wenni tuɣa iyarwen 
drus, war dayes iqqim řexṣeṣ”. 

 16Maca aqadi i Arebbi wenni iggin deg wuř n Titus cḍaret d icten 
xawem, 17minzi, waxxa tuɣa itwacejjeɛ zzayi, aqqa yusi-d ɣarwem zi 
cḍaret nnes tameqqrant. 18Uca nessekk-d akis tawmat wenni ɣar iǧa 
uweqqar di řexbar aṣebḥan di marra timesmunin. 19War iǧi degga 
waha, maca timesmunin farzent netta ɛawed d amɛacar nneɣ deg 
webrid ak-d tecrimet-a n ṣṣdaqi tenni itwassiwḍen zzayneɣ i uɛuǧi 
n Sidi simant nnes u ḥima ad iban řxaḍar nwem iṣebḥen. 20Ammu 
i nessbeɛɛed x yixef nneɣ maḥend war d aneɣ ideǧem ḥed mařa 
nseyyar řemɣaret ifeyyḍen n ṣṣdaqi-ya, 21minzi min d aneɣ icqan 
ad iɛdu mliḥ, war iǧi waha qibač i Sidi maca ɛawed zzat i iwdan. 
22Nessekk ɛawed akidsen umatneɣ, wenni umi nqeǧeb cḍaret nnes 
aṭṭas n twařawin deg waṭṭas n tmesřayin uca řexxu ittceṭṭar ktar 
minzi netta ittcař xawem aṭṭas. 23Mma Titus wenni d amɛacar inu d 
axeddam akidi ɣarwem niɣ mma aytmatneɣ, aqqa nitni d imazanen 
n tmesmunin uca nitni d aɛuǧi n Lmasiḥ. 24Xenni seccnem asen zzat 
i tmesmunin lburhan n tayri nwem d usemɣar nneɣ daywem. 
 

9 1Minzi ḥesbeɣ belli nnehřa mma uriɣ awem-d x řxedmet n 
twiza i imqeddasen, 2minzi ssneɣ nneyyet nwem iṣebḥen mixef 

xawem i ɣa ssemɣareɣ jar inni n Masiduniya, belli Axaya tuɣa 
tewjed zeg useggwas iɛdun uca cḍaret nwem aqqa tesfaq azyen 
ameqqran. 3Maca ssekkeɣ-d awmaten-a maḥend asemɣar nneɣ 
daywem war ittiři ca baṭeř di tmesřact-a, ḥima ad tiřim tḥezzmem 
am mammec nniɣ 4maḥend neccin, maḥend war daywem neqqar, 
xmi kidi i d ɣa yasen ca n Imasiduniyyen uca ad kenniw afen ɛad 
war tḥezzmem, war netwasseḥeccim umi nettegg daywem usemɣar 
wanita s ict n ttiqqet ibedden nican. 5X uyenni ufiɣ ila ittxeṣṣa 
ayi ad ziyyareɣ x wawmaten nni, maḥend ad ɣarwen-d asen d 
amezwaru uca ad ssewjden qbeř lbaraka n ṣṣdaqi nwem tenni i 
zi tuɣa tetwaɛdem qbeř, ḥima ad tiři ṣṣedqet-a ɣar ufus am ict n 
lbaraka, war iǧi axmi tt-id kksen zi teřmect nwem. 6Maca degga 
qqareɣ “wenni i ɣa izarɛen s tceṭṭart ɛawed ad imjar taceṭṭart uca 
wenni i ɣa izarɛen s tecrimet, ad imjar ɛawed s tecrimet.” 7Ad igg 

kuř ijjen am mammec inwa deg wuř nnes, war iǧi s tɣennant niɣ 
s uɣiř, minzi Arebbi ittexs wenni itticcen s řefraḥet 8uca Arebbi 
aqqa izemmar ad awem iwc nniɛmet s ufeyyeḍ, ḥima řebda u di 
marra ad ɣarwem yiři min teḥdajem uca ad tarnim aṭṭas di marra 
řxedmet iṣebḥen, 9am mammec tura “Aqqa ibeṭṭa, iwca i imezřaḍ, 
tasegda nnes tettɣima i řebda.” 10Ejj ad yiři wenni itticcen zzariɛet 
i wenni izarɛen uřa d aɣrum i macca, ad yarni di zzariɛet nwem 
uca ad issegma řɣiǧet n tsegda nwem, 11maḥend ad tiřim tejjarem 
di marra i marra tacrimet tenni iggamen zzayneɣ aqadi i Arebbi. 
12Minzi řxedmet n tkehhant tanita war teǧi waha di ṭṭweɛ n min 
ineqṣen i imqeddasen, maca tettawi ɛawed ɣar waṭṭas n uqadi i 
Arebbi, 13minzi s tqeǧebt n řxedmet-a, aqqa ssemɣaran di Arebbi 
zi ssibbet n ṭṭaɛet nwem di ṭṭweɛ n chadet nwem i řexbar aṣebḥan 
n Lmasiḥ uřa zi ssibbet n tecrimet n twiza nwem i nitni u i marra 
14uca ad xawem ẓẓaǧen am kenniw weḥḥcen x ssibbet n nniɛmet 
ifarzen n Arebbi tenni i daywem iǧan. 15Tqad as i Arebbi x tmewci n 
nniɛmet nnes i war nzemmar ad zzayes nenṭeq. 

Adafeɛ n Bulus x tsexxart nnes

10 1Řexxu necc Bulus simant inu, zawgeɣ kenniw s temhint 
d řeḍrafet n Lmasiḥ, necc d wenni iǧan d amedřuř xmi 

ḥḍareɣ, maca xmi i ɣa ɣabeɣ aqqa-yi s teryast. 2Zawgeɣ kenniw, 
xmi kenniw i ɣa ḥḍareɣ, nnehřa mma ad iřiɣ s teryast nni qibač n 
ca inni iḥessben aqqa neccin nuyur axmi neǧa n weysum. 
 3Minzi waxxa neggur deg weysum di ddunnit-a, war nettmenɣi ca 
ɛlaḥsab aysum, 4s minzi řesnaḥ n umenɣi nneɣ war ǧin zeg weysum, 
maca twassjehden zi Arebbi i wareddeǧ n řeswar, 5ḥima ad nareyter 
ixarriṣen d marra řuɛřa igaɛɛden x tmusna n Arebbi uca ad nḥebbes 
marra taxarreṣt i ṭṭaɛet n Lmasiḥ 6uca nekkar maḥend ad nentaqem 
marra řmuɛṣiyyet xmi i ɣa tiři ṭṭaɛet nwem tekmeř. 
 7Ma txeẓẓarem ɣar tmesřayin s wudem? Mařa ḥed ittiqq deg 
yixef nnes belli netta n Lmasiḥ, xenni ad ixarreṣ ɛawed simant 
nnes, belli amecnaw netta n Lmasiḥ amenni ɛawed neccin n Lmasiḥ 
i neǧa. 8Maɛlik necc mařa ssemɣareɣ s cwayt n ufeyyeḍ ktar di 
ttesriḥ nneɣ tenni i d aneɣ iwca Arebbi i řebni, war iǧi i wareddeǧ 
nwem, xenni war ttṣeḍḥiɣ ca, 9maca ittxeṣṣa war d awem ittɣiř ca 

ad kenniw ssiggwdeɣ s tebratin inu. 10Minzi nitni qqaren “tibratin 
nnes qesḥent jehdent, maca řḥaḍar n bnadem s arrimet iheyyef uca 
awařen nnes twasseḥqaren.” 11Bnadem ammu ejj ad ifekkar, aqqa, 
am mammec neǧa neccin deg wawař s tebratin mařa war neḥḍar, 
ammu i neǧa s tidett xmi i ɣa neḥḍar. 
 12Minzi war nezɛim ca ad neḥseb niɣ ad nessemqudda ixef nneɣ 
ak-d ca n inni issemɣaran deg ixef nsen. Aqqa nitni war fhimen 
ca belli nitni ɛebbaren ixef nsen s yixef nsen uca ssemquddan ixef 
nsen s yixef nsen. 13Maca neccin war nessemɣari ca barra i řeɛbar, 
maca ɛlaḥsab řeɛbar n wazzay i d aneɣ iwca Arebbi amecnaw 
řeɛbar, ḥima ad kenniw-d naweḍ. 14Minzi war nettikkwiḍ ca ixef 
nneɣ ɣar sennej n ṭṭarf, axmi war ɣarwem-d niwiḍ, minzi aqqa 
niweḍ-d ɣarwem s řexbar aṣebḥan n Lmasiḥ. 15Aqqa war nessemɣar 
ca am nekka sennej i řeɛbar s řexdayem n inneḍni, maca nessitim, 
umi imeqqar liman nwem, ad netwawesseɛ aṭṭas zzaywem di ttasiɛ 
nneɣ, 16ḥima xenni ad nbarreḥ s řexbar aṣebḥan deg imucan aɣirin 
xawem, am war nessemɣar ca di min itwaggen di ttasiɛ n inneḍni. 
17Maca wi ixsen ad issemɣar, ad issemɣar di Sidi, 18s minzi war iǧi 
wenni iweṣṣan x yixef nnes, maca wenni xas iweṣṣa Arebbi, aqqa d 
wenni ittwafen d amqeǧeb. 

Bulus d imazanen issxarriqen 

11 1Maɛlik akidi teksim cwayt n tubbuheřya, maca nican aqqa 
tḥemmřem ayi. 2Minzi ceṭṭareɣ xawem s ict n cḍaret n Arebbi, 

aqqa xeḍbeɣ kenniw i ijj n weryaz, ḥima ad kenniw ssewjdeɣ am ict 
n teɛzarect tizdig i Lmasiḥ. 3Maca ggwedeɣ, am mammec afiɣar s 
teḥraymect nnes tuɣa iɣekkwa Hawa, amenni ɛawed i ɣa twaɣwan 
ixariṣṣen nwem uca ad twaffɣen zi řeṣfayet i iǧan di Lmasiḥ. 4Minzi 
mařa yusi-d ḥed ittbarreḥ s ij n Yeccu nneḍni x wenni x ttbarrḥeɣ 
necc, niɣ mařa tqebřem ij n arruḥ nneḍni wenni war teqbiřem ca, niɣ 
ij n řexbar aṣebḥan nneḍni wenni war teṭṭifem ca, ad t teksim deɣya. 
5Necc ḥesbeɣ ixef inu deg walu war ǧiɣ qell i imazanen nni imɣaren 
aṭṭas. 6Waxxa war zemmareɣ i wawař, maca i tmusna zemmareɣ u 
man aya iban awem-d zi marra iɣezdisen u di marra. 
 7Niɣ xḍiɣ umi tuɣa sswaḍɛeɣ ixef inu ḥima xenni kenniw ad 
twassuɛřam, am d awem barrḥeɣ s řexbar aṣebḥan s nnebřa? 

8Aqqa kecḍeɣ tmesmunin nneḍni am xasent ṭṭfeɣ texřiṣet ḥima ad 
sexxareɣ i kenniw. 9Uca umi tuɣa ḥḍareɣ akidwem uca tuɣa dayi 
řexṣeṣ, war bessřeɣ uřa x ḥed, maca min d ayi ixeṣṣen, ɛemmaren 
t wawmaten inni i d yusin zi Masiduniya uca ḥḍiɣ ixef inu di marra 
maḥend war xawem ttbessřeɣ uca ammu ad qqimeɣ ḥḍiɣ ixef inu. 
10Tidett n Lmasiḥ aqqa-t dayi, aqqa asemɣar-a war d ayi imenneɛ di 
jwayeḥ n Axaya. 11Mayemmi? Ma minzi war kenniw ttexseɣ? Arebbi 
issen. 12Maca min tteggeɣ necc, ad qqimeɣ tteggeɣ t xenni, ḥima ad 
kkseɣ tizi n inni i arezzun lfurṣa, maḥend nitni, di min di ssemɣaran, 
ad banen amecnaw neccin. 13Minzi degga d imazanen issxarriqen d 
ixeddamen icemmaten inni itteggen ixef nsen axmi d imazanen n 
Lmasiḥ. 14War iǧi d atebhet minzi uřa d Cciṭan ittegg ixef nnes axmi 
d lmalak n tfawt. 15Ammu xenni war iǧi d tamesřact tameqqrant, 
mařa ɛawed imsexxaren nnes ttarran ixef nsen d imsexxaren n 
tsegda, inni taneggarut nsen ad tiři ɛlaḥsab řexdayem nsen. 

Aweddeb n Bulus 
16Qqareɣ i umur nneḍni, uřa d ijjen mma ad as ittɣiř aqqa-yi d 
abuhaři. Mařa war iǧi ammu, qebřem ayi amecnaw abuhaři maḥend 
xenni ɛawed necc ad ssemɣareɣ cwayt deg ixef inu. 17Min ssawařeɣ, 
war t qqareɣ zi Sidi, maca ggiɣ t s tubbuheřya tenni d dsas n 
usemɣar inu i di ttiqqeɣ. 18Umi xenni din aṭṭas inni issemɣaran 
ɛlaḥsab aysum uřa d necc ad ssemɣareɣ. 19Minzi kenniw tqebbřem 
mliḥ ibuhařiyyen am teǧam d imiɣisen. 20Aqqa tqebbřem mařa 
ḥed ittarra kenniw d isemɣan, mařa ḥed ittett i kenniw, mařa ḥed 
ittekkes awem min ɣarwem, mařa ḥed issuɛřa ixef nnes xawem, mařa 
ḥed issmeddarḍar kenniw. 21S řɛar qqareɣ, aqqa neccin tuɣa neḍɛef 
aṭṭas i manawenni. Maca mařa ḥed izɛem, aqqa necc ssawařeɣ am 
ubuhaři, ɛawed necc zeɛmeɣ. 22Ma nitni d Iɛibraniyyen? Uřa d necc. 
Ma nitni d Israyiliyyen? Uřa d necc. Ma nitni d zzariɛet n Ibrahim? 
Uřa d necc. 23Ma nitni d imsexxaren n Lmasiḥ, necc ɛad mahu, 
waxxa necc ssawařeɣ am wenni ittxeřfen. Ksiɣ tamara mahu, cciɣ 
tiyyita nnebřa řeqyas, tuɣa-yi di řeḥbes aṭṭas n imuren uca ẓriɣ 
řmewt aṭṭas n twařawin. 24Wtin ayi Wudayen xemsa n twařawin 
s urekkuḍ s arebɛin n tiyyita qell ict 25uca třata n imuren wtin ayi 
s ukeccuḍ, ict n twařa ḥejjaren ayi, třata n twařawin yarrez zzayi 

uɣarrabu, ǧiřet d uziř d aqettus tuɣa-yi di řbuɣaz. 26Tuɣa-yi deg 
webrid aṭṭas n twařawin, di lxaṭar n iɣezran, di lxaṭar n iceffaren, 
di lxaṭar n yinni n řgens inu, di lxaṭar n yinni zi řegnus nneḍni, di 
lxaṭar n tendint, di lxaṭar n řexřa, di lxaṭar n řebḥar, di lxaṭar n 
jar awmaten issxarriqen, 27di řxedmet d tamara, tuɣa-yi di ǧyaři 
nnebřa iḍeṣ aṭṭas n twařawin, di řaẓ d ufadi, uca aṭṭas n imuren i 
ẓummeɣ, tuɣa-yi di tesmeḍ d tuɛaryent 28uca ɛad war ssiwřeɣ ca x 
řhemm n kuř ass, aqqa-t d amnus inu i marra timesmunin. 29Mařa 
ḥed iḍɛef, ma war ttiřiɣ uřa d necc ḍeɛfeɣ? Mařa itwassxeyyeq ḥed 
zi ca n unedref, ma necc war cemmḍeɣ? 
 30Mařa ittxeṣṣ ad itwassemɣar, ad ssemɣareɣ di tuḍɛeft inu. 
31Arebbi, Tababat n Siditneɣ Yeccu Lmasiḥ, wenni itwabarken i 
řebda qaɛ, issen aqqa necc war ssxarriqeɣ ca. 32Řḥakem n ujeǧid 
Aritas di Dimacq tuɣa iḥeṭṭa tandint n Idimacqiyyen, yarezzu ad 
ayi iṭṭef, 33Uca ssekken ayi-d zeg ij n řkazi, ssehwan ayi-d x řḥiḍ, 
arewřeɣ zeg ifassen nnes. 

Řewḥiy n Bulus  

12 1S ṣṣaḥ asemɣar war d ayi ineffeɛ ca, maca ad d aseɣ s 
iweḥḥan d isargaben n Sidi. 2Aqqa ssneɣ ij n bnadem di 

Lmasiḥ, tuɣa arbeɛtac iseggwusa zeg wami, ma tuɣa di arrimet 
niɣ barra i arrimet, war ssineɣ ca, Arebbi issen, uca wanita 
immeksi ɣar ujenna wiss třata. 3Uca ssneɣ belli bnadem nni, ma 
tuɣa di arrimet niɣ barra i arrimet, war ssineɣ ca, Arebbi issen, 
4aqqa immeksi ɣar jjennet mani isřa awařen inni war izemmar ad 
twaneṭqen, inni war iḥeǧřen i bnadem ad ten inṭeq. 5Zi wanita 
ad ssemɣareɣ, war ssemɣareɣ ca deg ixef inu mɣir di tuḍɛeft inu. 
6Maca mařa xseɣ ad ssemɣareɣ, war ttiřiɣ d abuhaři, minzi ad iniɣ 
tidett. Xenni ad t jjeɣ ḥima uřa d ijj war xafi ittxarraṣ mammec 
ǧiɣ, sennej min zzayi iẓra niɣ sennej min zzayi isřa 7U ḥima war 
ttetwassgiɛɛdeɣ ca zi ssibbet n ṭṭbiɛet yuɛřan n isargaben nni, 
immewc ayi ij n usennan deg weysum, aqqa-t d lmalak n cciṭan 
i d ayi iccaten s řbuniyyat maḥend war ttesgeɛɛideɣ ca ixef inu. 
8Třata n twařawin ttareɣ Sidi ad xafi t isseggwej. 9Uca netta 
inna ayi “Aqqa nniɛmet inu tecfa, minzi jjehd inu itwakemmeř 
di tuḍɛeft.” X uyenni aqqa mliḥ mařa ssemɣareɣ di tuḍɛeft inu, 

ḥima ad dayi izdeɣ jjehd n Lmasiḥ. 10X uyenni arḍiɣ s tuḍɛeft, 
s tzawart, di řeɣben, deg umarret, di ḍḍiqat di ṭṭweɛ n Lmasiḥ, 
minzi xmi ḍeɛɛfeɣ, řexdenni necc jehhdeɣ. 

Tasexxart n Bulus i Ikurintiyyen 
11Aqqa dewřeɣ d abuhaři, kenniw teḥṣarem ayi ɣares, minzi tuɣa 
ittxeṣṣ i kenniw ad ayi tqeddarem, minzi war ǧiɣ qell uřa deg ict 
n řḥajet zeg imazanen nni imɣaren, waxxa necc d walu. 12Aqqa 
twaggent jarawem marra řeɛřamat n umazan, s marra ṣṣbar, s 
řeɛřamat, s lmuɛjizat uřa s řeɛjayeb. 13Ma di min di kenniw jjiɣ 
ɣar ḍeffar x tmesmunin inneḍni mɣir di min di necc war xawem 
bessřeɣ? Samḥem ayi x uxeṭṭu-ya! 
 14Aqqa da, řexxu d tawařa wiss třata aqqa-yi wejdeɣ ḥima ad 
ɣarwem-d aseɣ uca war xawem ttbessiřeɣ, minzi war arezzuɣ min 
nwem, maca arezzuɣ xawem kenniw. Minzi war d tusi i iḥenjiren ad 
xemmřen i lwalidin nsen maca lwalidin i iḥenjiren nsen. 15Wejdeɣ 
s řefraḥet ad sebbřeɣ ixef inu uca ad twasebbřeɣ di ṭṭweɛ n řeɛmar 
nwem. Ma ggureɣ ad ṭṭfeɣ drus n tayri mařa wciɣ awem tayri s 
waṭṭas? 16Iwa ammu, aqqa war xawem bessřeɣ, maca tuɣa-yi d 
aqeddac, ṭṭfeɣ kenniw s teḥraymect. 17Ma necc stenfɛeɣ zzaywem 
s ca n ijj n yinni tuɣa i ɣarwem-d ssekkeɣ? 18Ttareɣ Titus uca 
ssekkeɣ-d akis tawmat. Ma yarbeḥ Titus zzaywem? Ma war nuyur 
ca s arruḥ d ijjen d isurraf d ijjen? 19Ma ittɣiř awem ɛawed belli 
neccin nesřeqqa x yixef nneɣ zzaywem? Aqqa qibač i Arebbi di 
Lmasiḥ i nessawař uca man aya marra, a imɛizzen, x ssibbet n řebni 
nwem. 20Minzi aqqa ggwedeɣ xmi i d ɣa awḍeɣ war kenniw ttifeɣ ca 
am mammec xseɣ uřa war dayi-d tettifem ca am mammec texsem. 
Balak ad iřin imenɣan, řeḥsed, tafqaḥt, imcubbecen, aceqqef, 
taxbarject, nnfaxet uřa d ixarwiḍen, 21balak xmi i d ɣa yaseɣ twařa 
nneḍni, Arebbi ad ayi isswaḍeɛ uca ggur ad ceḍneɣ x waṭṭas n yinni 
ixḍan, war tuben ca zi řexmej d tuqeḥbit d ufucceḥ i ggin. 

Aɛřam aneggaru 

13 1Aqqa ta d tawařa wiss třata i d ɣarwem-d ttaseɣ. S 
uqemmum n tnayen niɣ třata n řechud ad itwakkes 

wawař.  2Nniɣ tt qbeř uca nniɣ tt qbeř axmi tuɣa-yi akidwem wiss 

martayen, uca řexxu, umi ɣabeɣ, ttariɣ tt i yinni ixḍan qbeř u i 
marra inneḍni, belli, mařa usiɣ-d tawařa nneḍni, war areḥḥmeɣ 
ca. 3Xenni tarezzum lburhan belli aqqa Lmasiḥ i d ayi issawařen, 
wenni war iḍɛifen daywem, maca aqqa-t ijhed daywem. 4Minzi 
waxxa netta itwaṣelleb zi tuḍɛeft, aqqa iddar s jjehd n Arebbi. 
Minzi uřa d neccin aqqa neḍɛef dayes, maca ad kis neddar i kenniw 
zi jjehd n Arebbi. 
 5Qeǧbem ixef nwem, ma aqqa kenniw di liman, arzum ixef 
nwem. Ma war tessinem ca zeg ixef nwem belli Yeccu Lmasiḥ 
aqqa-t daywem, niɣ aqqa kenniw war tetwaqeǧbem ca? 6Maca 
ssitimeɣ ad tessnem belli war neǧi war netwaqeǧeb. 7Ttettareɣ 
Arebbi maḥend war tetteggem ca min iǧan d aɛeffan, war iǧi 
ḥima neccin ad nban d imqeǧaben, maca ḥima ad teggem min 
iǧan d aṣebḥan, waxxa neccin nban axmi war netwaqeǧeb. 8Minzi 
neccin war nzemmar walu ḍidd i tidett, maca i tidett wah. 9Minzi 
neccin nfarreḥ řami neḍɛef u kenniw tjehdem. Uca neẓẓaǧa ɛawed 
i řekmařet nwem. 10X uyenni ttariɣ awem-d man aya zi řaggwaj, 
maḥend, xmi i ɣa ḥḍareɣ, war tteqsiḥeɣ ca ɛlaḥsab ṣṣulṭa i d ayi 
iwca Arebbi i řebni, war iǧi i wareddeǧ. 

Aseǧem aneggaru 
11Ƴar uneggaru, a awmaten, farḥem, ɛedřem ixef nwem, fewwjem 
x ixef nwem, xarṣem s ijj n uxarraṣ, iřim di řehna uca Arebbi n 
tayri d řehna ad kiwem yiři. 12Seǧmem ijjen x wenneḍni s usudem 
iqeddsen. 13Marra imqeddasen ttseǧamen xawem. 14Nniɛmet n Sidi 
Yeccu Lmasiḥ d tayri n Arebbi d tmunt n Arruḥ Iqeddsen ad iřin 
akidwem marra. Amin. 

Tabrat n Bulus 
i Igalaṭiyyen 

Aseǧem 

1 1Bulus, amazan, war iǧi zeg iwdan uřa zi bnadem maca zi 
Yeccu Lmasiḥ d Arebbi Tababat wenni it-id issnekkaren zeg 

imettinen, 2d marra awmaten inni iǧan akidi, i tmesmunin n 
Galaṭiya: 3nniɛmet d řehna xawem zi Arebbi Tababat u zi Siditneɣ 
Yeccu Lmasiḥ 4wenni iwcin ixef nnes x ddnub nneɣ ḥima ad aneɣ 
ifekk zi řweqt-a aɛeffan, ɛlaḥsab řxaḍar n Arebbi Babatneɣ, 5wenni 
ɣar iǧa uɛuǧi i řebda qaɛ, amin. 

War din bu řexbar aṣebḥan nneḍni 
6Ttbehteɣ umi temmuṭyem ammu deɣya ɣar ij n řexbar aṣebḥan 
nneḍni x wenni d awem-d iřaɣan s nniɛmet n Lmasiḥ. 7War din ca 
nneḍni, maca din ca n inni kenniw iḥeyyaren uca xsen ad beddřen 
řexbar aṣebḥan n Lmasiḥ. 8Maca mařa neccin niɣ ij n lmalak zeg 
ujenna ad awem ibarreḥ s ij n řexbar aṣebḥan nneḍni x wenni i 
zi nbarreḥ i kenniw, ad yiři d amenɛuř. 9Am nizzar nenna qqareɣ 
t ɛawed řexxu ij n umur nneḍni: mařa ḥed ibarreḥ awem-d s ij 
n řexbar aṣebḥan nneḍni x wenni tqebřem, ad yiři d amenɛuř. 
10Ma arezzuɣ řexxu ad ssqennɛeɣ iwdan niɣ Arebbi? Niɣ arezzuɣ 
ad arḍiɣ iwdan? Mařa tuɣa-yi ɛad arḍiɣ iwdan, war ttiřiɣ ɛad d 
ismeɣ n Lmasiḥ. 

Tařaɣit n Bulus  
11Minzi ad awem mřeɣ, a awmaten, belli řexbar aṣebḥan i d 
itwabarrḥen zzayi, war iǧi ɛlaḥsab bnadem, 12uřa niɣ necc seǧeɣ 
t niɣ řemdeɣ t zi bnadem, maca ṭṭfeɣ t s usargeb n Yeccu Lmasiḥ. 
13Aqqa tesřim mammec tuɣa ggureɣ di ddin n Wudayen di řweqt 
nneḍni, tuɣa darrceɣ x tmesmunt n Arebbi aṭṭas uca areddǧeɣ tt 
14uca tuɣa izzareɣ di ddin n Wudayen x waṭṭas n iqrinen zi řgens 
inu, minzi tuɣa meḥḍeɣ aṭṭas x tubbart n řejdud inu. 15Maca řami 
tuɣa yarḍa Arebbi, wenni d ayi iḥuzen d wenni xafi d iřaɣan ɣar 
nniɛmet nnes umi tuɣa-yi ɛad deg uɛeddis n yemma, 16maḥend ad 

dayi-d isseḍhar Mmis ḥima ad zzayes barrḥeɣ jar řegnus, xenni 
war cawareɣ ca aysum uřa d idammen 17niɣ ruḥeɣ ɣar Urcalim 
ɣar inni tuɣa d imazanen qbeř inu, maca ruḥeɣ ɣar Arabiyya uca 
dewřeɣ ɛawed ɣar Dimacq. 18Xenni awarni třata n iseggwusa, 
ruḥeɣ ɣar Urcalim ḥima ad mmeřqiɣ ak-d Buṭrus, uca ad zedɣeɣ 
akis xemmestac n wussan. 19Ɛad war ẓriɣ ḥed nneḍni zeg imazanen 
mɣir Yaɛqub umas n Sidi. 20Min d awem ttariɣ řexxu, aqqa da zzat 
i Arebbi, war ssxarriqeɣ ca. 21Awarni man aya ruḥeɣ ɣar jwayeh n 
Suriya d Kilikiya 22uca war twissneɣ ca s uɣembub ɣar tmesmunin n 
Yahudiyya i iǧan di Lmasiḥ. 23Nitni tuɣa sřin xafi waha “aqqa wenni 
tuɣa xaneɣ idarrcen di řweqt nni, řexxu ittbarreḥ s liman i tuɣa 
yareddeǧ qbeř”. 24Uca ssemɣaren di Arebbi dayi. 

Aqbař n Bulus zeg imazanen 

2 1Awarni řami ɛdun arbeɛtac n iseggwusa, ruḥeɣ ɛawed ɣar 
Urcalim ak-d Barnabas uca iwyeɣ akidi ɛawed Titus. 2Tuɣa 

ruḥeɣ ɛlaḥsab ij n usargeb n Arebbi uca mřeɣ asen řexbar aṣebḥan 
i sseřmadeɣ jar řegnus, i yinni ɣar iǧa uweqqar weḥdsen, ḥima 
war ttizzřeɣ niɣ ad azzřeɣ baṭeř. 3Ɛawed Titus wenni tuɣa akidi, 
waxxa netta d Ayunani, war tuɣi s uɣiř maḥend ad itwaxten. 
4Man aya tuɣa x ssibbet n wawmaten issxarriqen inni ikecmen 
jaraneɣ, ḥima ad cekkmen x tiřelli nneɣ tenni ɣarneɣ di Lmasiḥ 
Yeccu, ḥima ad aneɣ ggen d isemɣan. 5Aqqa neccin war d asen 
nwaḍeɛ uřa d ict n tsaɛɛet, ḥima tidett n řexbar aṣebḥan ad 
teqqim akidwem. 6Maca inni tuɣa ittbanen d ca, min mma ɛnan 
qbeř, war d ayi icqi qaɛ, Arebbi war ikessi s tifras n bnadem, inni 
ɣar iǧa uqarri, aqqa war xafi nnan walu. 7S řɛeks, umi ẓrin belli 
ttkellfeɣ x řexbar aṣebḥan n inni nnebřa axtan, am mammec 
Buṭrus x řexbar aṣebḥan n inni s wextan 8- minzi wenni tuɣa 
ixeddmen s jjehd di Buṭrus di tzant jar inni s wextan, tuɣa ixdem 
dayi tanya s jjehd jar řegnus - 9uca umi Yaɛqub d Sifas d Yuḥanna 
inni itwaḥesben d imɣaren ẓrin nniɛmet i d ayi immewcen, wcin 
aneɣ afus n tmunt i necc d Barnabas, ḥima ad nraḥ ɣar řegnus 
uca nitni ɣar inni s wextan. 10Tuɣa ittxeṣṣ aneɣ ad nfekkar deg 
imezřaḍ waha uca xenni cḍareɣ maḥend ad ggeɣ man aya. 

Bulus ittemɛařa ak-d Buṭrus s bṭayṭay 
11Maca umi d yusa Buṭrus ɣar Antiyuxiya, mmɛařeɣ akis s bṭayṭay, 
minzi tuɣa dayes axeṭṭu. 12Minzi qbeř mma d asen ca zi Yaɛqub, 
tuɣa ittett ak-d inni zi řegnus, maca awarni mma usin-d nitni, 
iɛqeb uca issbeɛɛed ixef nnes zzaysen, minzi tuɣa iggwed zeg inni 
s wextan. 13Uca Udayen inneḍni ḍfaren t di nnifaq nnes, amenni 
ɛawed Barnabas, aqqa nedhen t di nnifaq nsen. 14Maca umi ẓriɣ 
belli war gguren ca nican x webrid n tidett n řexbar aṣebḥan, nniɣ 
i Buṭrus zzat i marra “Mařa cek, am teǧid d Uday, teddared am inni 
zi řegnus, war iǧi amecnaw Uday, mayemmi teggid aɣiř x inni zi 
řegnus ḥima ad ddaren am Wuday? 15Neccin netwaxřeq d Udayen, 
war iǧi d imednab zi řegnus, 16nessen belli bnadem war itwasegged 
ca s řexdayem n ttawrat, maca s liman di Yeccu Lmasiḥ. Aqqa neccin 
ɛawed nedweř numen zi Yeccu Lmasiḥ, ḥima ad netwasegged s 
liman di Lmasiḥ, war iǧi s řexdayem n ttawrat, minzi s řexdayem n 
ttawrat uřa d ijj n weysum war itwasegged ca. 
 17Maca mařa narzu ad netwasegged di Lmasiḥ, nufa belli neccin 
ɛawed d imednab, s uyenni ma Lmasiḥ d amsexxar n ddnub? Wayyaw! 
18Minzi mařa bniɣ ɛawed min hedmeɣ, ad ssecneɣ belli necc s ixef inu 
d amednub, 19minzi s ttawrat aqqa necc mmuteɣ i ttawrat, ḥima ad 
ddareɣ i Arebbi. 20Aqqa twaṣellbeɣ ak-d Lmasiḥ uca ddareɣ, war iǧi 
ɛad d necc, maca Lmasiḥ iddar dayi uca min ddareɣ řexxu ɛad deg 
weysum, ddareɣ t zi liman di Mmis n Arebbi wenni d ayi ittexsen u 
iwca ixef nnes xafi. 21War beḍřeɣ ca nniɛmet n Arebbi, minzi mařa 
tuɣa tasegda s ttawrat, ad yiři immut Lmasiḥ x walu. 

S liman niɣ s řexdayem n ttawrat 

3 1A Igalaṭiyyen ifɣař, wi kenniw iqeddcen maḥend war teṭṭiɛem 
i tidett? Aqqa Lmasiḥ tuɣa itwarcem jarawem qibač i tiṭṭawin 

am wenni immuten x ṣṣalib. 2Degga waha xseɣ ad t ssneɣ zzaywem, 
ma teṭṭfem Arruḥ s řexdayem n ttawrat niɣ umi tesřam s liman? 
3Ma amenni d ifɣař i teǧam? Tebdam s Arruḥ, ma řexxu ad 
tkemmřem s weysum? 4Ma teẓrim tamara aṭṭas x walu, mařa tuɣa 
s tidett x walu? 5Wenni d awem iwcin Arruḥ uca ittegg řeɛjayeb 
jarawem, ma ittegg itent zi řexdayem n ttawrat niɣ umi tesřam s 
liman? 6am mammec Ibrahim tuɣa “yumen di Arebbi uca itwaḥseb 

as-d d tasegda”,  7Ssnem aya, belli inni iǧan n liman, nitni d ayt 
n Ibrahim. 8Adlis tuɣa iẓra qbeř belli Arebbi ad isegged řegnus s 
liman, izzar ibeccar i Ibrahim, inna “Dayek i ɣa twabarken řegnus 
marra.”  9Xenni inni n liman ad twabarken ak-d řmumen Ibrahim.
 10Marra inni iǧan zi řexdayem n ttawrat, aqqa nitni sadu nneɛřet, 
minzi tura “D amenɛuř kuř ijjen wenni war iqqimen iṭṭef di marra 
timesřayin yuran deg wedlis n ttawrat ḥima ad tent igg.”  11Aqqa 
ittban belli war din ḥed i ɣa itwaseggden ɣar Arebbi s ttawrat, 
minzi tura “amseggad s liman ad iddar.” 12Maca ttawrat war teǧi 
ca zi liman, maca “bnadem wenni tent itteggen, ad iddar zzaysent 
zi řexdayem n ttawrat.” 13Lmasiḥ aqqa ixeǧeṣ xaneɣ, ḥima ad aneɣ 
ifekk zi nneɛřet tenni iǧan x yinni sadu ttawrat am d idweř xaneɣ d 
amenɛuř, minzi tura “D amenɛuř man wen mma yuyren x teḥnact”,  
14u ḥima lbaraka n Ibrahim ad taweḍ ɣar řegnus di Lmasiḥ Yeccu 
maḥend s liman ad neṭṭef řwaɛd n Arruḥ. 

Ttawrat d řwaɛd 
15A awmaten, ssawařeɣ am bnadem, uřa d řɛahd i iǧan zi bnadem, 
awarni řami itwaxtem, uřa d ijj war izemmar ad t ibḍeř niɣ ad xas 
yarni. 16Aqqa řwuɛud twaggen i Ibrahim d zzariɛet nnes. War iqqar 
ca “I iɛeqqayen n zzariɛet” am i waṭṭas, maca am i yijjen “I uɛeqqa 
n zzariɛet nnek” wenni aqqa-tt d Lmasiḥ. 17Degga qqareɣ: řɛahd 
wenni iqeddar Arebbi i Lmasiḥ, war t tbeṭṭiř ca ttawrat tenni tusi-d 
arbeɛmeyya u třatin n iseggwusa awarni man aya ḥima ad tegg 
řwaɛd ixwan. 18Minzi mařa řwart iǧa s ttawrat, aqqa war iǧi ɛad s 
řwaɛd. Maca Arebbi aqqa iwc it i Ibrahim s řwaɛd. 
 19Xenni umi tneffeɛ ttawrat? Aqqa tetwammarni x ssibbet n 
ddnub ařami d tusa zzariɛet tenni umi itwagg řwaɛd uca lmalakat 
wcint tt deg ufus n ij n umseṣřaḥ. 20Aqqa wenni d amseṣřaḥ war iǧi 
zeg ijjen, maca Arebbi d ijjen. 21Ma xenni ttawrat ḍidd n řwuɛud 
n Arebbi? Ɛemmarṣ! Minzi mařa tuɣa temmewc ict n ttawrat 
tzemmar ad tesseddar, d tidett tuɣa tasegda s ttawrat. 22Maca adlis 
n ttawrat ibelleɛ x marra di ddnub, ḥima řwaɛd ad immewc s liman 
di Yeccu Lmasiḥ i yinni yumnen. 23Maca qbeř mma d yusa liman, 
tuɣa-neɣ nemmeḥḍa di ttawrat uca itwabelleɛ xaneɣ zzayes ařami 

d yusa liman wenni tuɣa i ɣa iḍharen. 24S uyenni tuɣa ttawrat d 
amseřmad nneɣ ař Lmasiḥ, ḥima ad netwasegged s liman. 25Maca 
umi d yusa liman, aqqa war neqqim ɛad sadu wenni ittarebban. 

Ayt n Arebbi 
26Minzi marra kenniw d ayt n Arebbi s liman di Lmasiḥ Yeccu. 
27Minzi marra inni itwassɣeḍṣen di Lmasiḥ, aqqa arḍen Lmasiḥ. 
28War din Uday niɣ Ayunani niɣ ismeɣ uřa d aḥurri, war din aryaz 
uřa d tamɣart, minzi marra neccin d ijjen i neǧa di Lmasiḥ Yeccu. 
29Mařa kenniw teǧam n Lmasiḥ, aqqa kenniw d zzariɛet n Ibrahim 
uca ɛlaḥsab řwaɛd d iwriten. 
 

4 1Řexxu qqareɣ, mecḥař mma d awrit aqqa-t ɛad d aḥenjir war 
din bu řfarq x ismeɣ, waxxa netta d bab n marra, 2maca netta 

iǧa ɛad sadu inni t yarebban u sadu iwkiřen inni xas iḥeṭṭan ař řweqt 
i yegga babas zi qbeř. 3Ammu ɛawed neccin, umi d aneɣ tuɣa ɛad d 
iḥenjiren, tuɣa-neɣ d isemɣan sadu ṣṣulṭa n timesřayin timezwura n 
ddunnit. 4Maca umi d yiweḍ uɛemmar n řweqt, Arebbi aqqa issekk-d 
Mmis itwaxeřqen zi temɣart, itwaxeřqen sadu ttawrat, 5ḥima ad 
ifekk inni iǧan sadu ttawrat, ḥima ad netwaqbeř d mmis 6Uca minzi 
teǧam d arraw, Arebbi issekk Arruḥ n Mmis deg wuřawen nwem, 
wenni ittřaɣan ‘Abba!’, ‘Tababat!’ 7Ammu war teǧid ɛad d ismeɣ, 
maca d mmis. Wah mmis, ɛawed d awrit n Arebbi s Lmasiḥ. 
 8Maca di zman i war tessinem ca Arebbi, tuɣa tɛebbdem inni war 
iǧin s tewwa d irebbiten. 9Uca řexxu, umi tessnem Arebbi, ɛad ḥsen 
Arebbi yargeb xawem, mammec i ɣa tɛeqbem ɛawed ɣar tmesřayin 
timezwura iḍeɛfen izeřḍen n ddunnit-a, texsem ad tent tɛebdem 
ɛawed? 10Teḥḍam ussan d iyuren d ikuden d iseggwusa. 11Ggwedeɣ 
xawem aqqa ttamareɣ xawem x walu. 12A awmaten, ttzawgeɣ 
kenniw, iřim amecnaw necc, minzi necc amecnaw kenniw. 
Kenniw war d ayi teggim min war iḥřin. 13Aqqa kenniw tessnem 
belli barḥeɣ awem-d s řexbar aṣebḥan deg umezwaru s tuḍɛeft n 
weysum 14uca ajarreb inu i iǧan deg weysum inu, war t tesseḥqarem 
uřa tessṭeyyḥem zzayes, maca tqebřem ayi amecnaw ij n lmalak n 
Arebbi amecnaw Lmasiḥ Yeccu. 15Min tuɣa teɛna řexdenni lbaraka 
nwem? Minzi cehhdeɣ xawem belli, mařa tuɣa tzemmarem, ad 

tqeřɛem tiṭṭawin nwem ḥima ad ayi tent tewcem. 16Ma dewřeɣ d 
řeɛdu nwem minzi qqareɣ awem tidett? 17Nitni tteggen tizemmar 
aṭṭas i kenniw maca war teǧi mliḥ, xsen ad kenniw ssbeɛɛden xafi 
maḥend kenniw ad tecḍarem i nitni di tizi nsen. 18Mliḥ ad tiřim řebda 
tceṭṭarem di min iǧan d aṣebḥan, war iǧi xmi kiwem i ɣa ḥḍareɣ 
waha. 19A imeẓyanen inu, tawařa nneḍni necc ǧiɣ am wenni iksin 
ddeyset zzaywem s unezbar n tarwa, ařami daywem itwacekkeř 
Lmasiḥ. 20Xseɣ řexxu ad iřiɣ akidwem uca ad beddřeɣ tmijja inu, 
minzi aqqa cekkeɣ daywem. 

Hagar d Sara 
21Inim ayi, kenniw inni ittexsen ad tiřim sadu ttawrat, ma war 
tettesřim ca i ttawrat? 22Minzi aqqa tura belli Ibrahim tuɣa ɣares 
tnayen n iḥenjiren, ijjen zi tayya, wenneḍni zi tḥurrect. 23Wenni 
n tayya aqqa ikk-d ɛlaḥsab aysum maca wenni n tḥurrect ikk-d 
zi řwaɛd. 24Nniɣ man aya am ij n lmatal. Minzi aqqa din tnayen n 
řɛuhud, ijjen zeg wedrar n Sinayi wenni yuřwen tasmuɣi, aqqa-tt 
Hagar. 25Minzi Hagar d nettat d adrar n Sinayi di Arabiyya tenni 
yarewsen di Urcalim n řexxu i iǧan di tesmuɣi ak-d tarwa nnes.  
26Maca Urcalim n sennej d taḥurrect, aqqa-tt d yemmatneɣ marra. 
27Minzi tura “Farḥ, a tamɣart war ittiřwen, ɛeyyed uca tesɣuyyud, 
a cem tenni war di iǧi unezbar n tarwa, minzi aṭṭas iǧan d tarwa 
n temɣart i iǧan weḥdes x tenni ɣar iǧa weryaz.” 28Xenni, a 
awmaten, neccin d tarwa n řwaɛd amecnaw Isḥaq. 29Uca amecnaw 
di řweqt nni, wi d itwaxeřqen ɛlaḥsab aysum tuɣa imarret wenni 
d itwaxeřqen ɛlaḥsab Arruḥ, ammu ɛawed řexxu. 30Maca min iqqar 
wedlis? “Nḍarem barra tayya d mmis, minzi war ittiři mmis n tayya 
d awrit ak-d mmis n tḥurrect.” 31S uyenni, a awmaten, aqqa war 
neǧi ca d tarwa n tayya (=n Ḥagar), maca n tḥurrect. 

Tiřelli di Lmasiḥ 

5 1Beddem nican di tiřelli tenni umi d aneɣ ifekk Lmasiḥ uca 
war ttdekkwiřem ɛawed ad teksim azayřu n tesmuɣi. 2Aqqa-

yi necc Bulus ad awem iniɣ, mařa tetwaxetnem, Lmasiḥ war 
kenniw ineffeɛ deg walu. 3Ɛawed cehhdeɣ i marra bnadem i ɣa 
itwaxetnen, aqqa netta s umarwas ḥima ad igg marra min iǧan 

di ttawrat. 4Kenniw inni ittexsen ad twaseggdem s ttawrat, aqqa 
tdewřem am ibarraniyyen ɣar Lmasiḥ uca zi nniɛmet i tewḍam. 
5Minzi neccin zi Arruḥ i zi nettraja asitem n tsegda s liman. 6S 
uyenni di Lmasiḥ Yeccu, axtan niɣ nnebřa axtan war isekkwi walu, 
maca liman wenni ixeddmen s tayri. 7Kenniw tuzzřem mliḥ, wi 
kenniw imenɛen ad teṭṭaɛem i tidett? 8Ṭwaɛ-a war iǧi zeg wenni i 
d awem ittřaɣan. 9Cwayt n wentun issmemm marra arecti. 10Necc 
ttiqqeɣ daywem di Sidi, belli war ɣarwem ittiři řbař nneḍni, maca 
wi kenniw iqellqen aqqa ad itwaḥakem man wen mma iɛna netta. 
11Uca necc, a awmaten, mařa barrḥeɣ ɛad s wextan, mayemmi ɛad 
i ɣa twamarrteɣ? Aqqa tetwakkes taɛenkrift n ṣṣalib. 12Maɛlik qaɛ 
qeṣṣen ixef nsen inni kenniw iqellqen. 13Minzi kenniw i tiřelli umi d 
tetwařaɣam, a awmaten, maca war ttqeǧbem tiřelli amecnaw lfurṣa 
i weysum, maca sexxarem ijjen i wenneḍni s tayri. 14Minzi marra 
ttawrat tkemmeř s ijj n wawař “Ad texsed amqarreb nnek amecnaw 
ixef nnek”. 15Maca mařa tzeɛfem u tmezzqem ijjen wenneḍni, ḥḍam 
ixef nwem war ttettem ca ayawya. 

Tudart s Arruḥ Iqeddsen 
16Qqareɣ ‘Uyurem di Arruḥ uca war ttkemmřen ca nnecwat n 
weysum.’ 17Minzi aysum ittemɣer ḍidd n Arruḥ uca Arruḥ ḍidd 
n weysum, minzi nitni ttbeddan ak-d wayawya, x uyenni war 
tzemmarem ad teggem min texsem. 18Maca mařa tetwagewwdem s 
Arruḥ, war teǧim ɛad sadu ttawrat. 19Řexdayem n weysum banent, 
aqqa-tent d zzina d tuqeḥbit d řexmej d ufucceḥ 20d uɛbad i laṣnam 
d tseḥḥart d wecrah d umenɣi d řeḥsed d tefqaḥt d umcubbec d 
ubeṭṭu d umsebḍi n tebridin 21d tusmi d uneqqi d uɣelli d řefsad 
uřa d tmesřayin tinni izzareɣ ad awem tent iniɣ uca nniɣ awem 
tt qbeř. Wi itteggen timesřayin-a, war ittwiři ca tageldit n Arebbi. 
22Maca řɣiǧet n Arruḥ aqqa-tt d tayri d řefraḥet d řehna d ttasiɛ 
n řxaḍar d řeḍrafet d tcuni d liman d temhint uřa d ḍḍebṭ n yixef 
nnes. 23Ttawrat war teǧi ḍidd n tmesřayin-a. 24Minzi inni iǧan 
zi Lmasiḥ aqqa ṣellben aysum ak-d ccehwat d nnecwat. 25Mařa 
neddar zi Arruḥ, ad nuyur ɛawed di Arruḥ, 26War d aneɣ ittejji ad 
niři d imɛeffaren, ad nqelleq ijjen wenneḍni uca ad nasem ijjen zeg 
wenneḍni. 

Ejj kuř ijjen ad iqeǧeb řxedmet nnes 

6 1A awmaten, mařa ḥed itwaṭṭef ittegg ca n ufturi, kenniw inni 
igguren di Arruḥ, nedhem t s arruḥ n temhint. Xẓar deg yixef 

nnek, ḥima cek war tetwaqeǧbed ca ɛawed. 2Ksim ḍḍqeř ijjen x 
wenneḍni, ammu i ɣa tkemmřem ttawrat n Lmasiḥ. 3Minzi wenni 
ittɣiřen ixef nnes aqqa d ca, am war iǧi d walu, ixeddeɛ ixef nnes. 
4Maca ejj kuř ijjen ad iqeǧeb řxedmet nnes, xenni ad issemɣar ixef 
nnes waha, war iǧi d inneḍni, 5minzi kuř ijjen ad iksi ḍḍqeř nnes. 
6D wenni umi itwasseřmed wawař ad icarc di marra tiṣebḥanin 
ak-d wenni i d as isseřmaden. 7War ttxeddɛem ixef nwem, Arebbi 
war ittejji ḥed ad xas iqeṣṣar. Minzi min mma izarɛ bnadem, ad t 
imjar ɛawed. 8Minzi wenni izarrɛen deg weysum nnes, zeg weysum 
nnes ad imjar řɣecc. Maca wenni izarrɛen di Arruḥ, zi Arruḥ ad 
imjar tudart n řebda. 9Ejj aneɣ war nettiḥeř ca umi nettegg min 
iǧan d aṣebḥan, maca di řweqt nnes ad nemjar, mařa war nedwiř 
d ifinyanen. 10Aqqa ařami ɣarneɣ lfurṣa, ad negg tcuni i marra, 
amezwaru i yinni d icricen akidneɣ di liman. 

Axtan war isekkwi walu maca wenni i d itwaxeřqen d jdid 
11Xẓarem di mecḥař n tira tameqqrant i d awem-d uriɣ s ufus inu. 
12Marra wi ixsen ad sslullcen aysum, aqqa nitni tteggen xawem 
aɣiř ḥima ad tetwaxetnem uca nitni tteggen aya ḥima war ggur 
ad twamarrten x ssibbet n ṣṣalib n Lmasiḥ. 13Minzi waxxa ɛad 
inni itwaxetnen war ṭṭifen ca di ttawrat, maca nitni xsen ad 
tetwaxetnem kenniw ḥima nitni ad ssemɣaren deg weysum nwem. 
14Maca iggwejen xafi maḥend ad ssemɣareɣ mɣir di ṣṣalib n Siditneɣ 
Yeccu Lmasiḥ s wenni tetwaṣelleb ddunnit i necc u necc i ddunnit. 
15Minzi di Lmasiḥ Yeccu niɣ axtan uřa d nnebřa axtan war isekkwi 
walu maca wenni i d itwaxeřqen d jdid. 16Marra wi i ɣa yuyuren 
ɛlaḥsab abrid-a, ad xas yiři řehna d areḥmet uřa x Israyil n Arebbi. 
17Zi ssa ɣar zzat war d ayi ittṣeddiɛ ḥed, minzi iwyeɣ-d di arrimet 
inu ccamat n Sidi Yeccu. 18A awmaten, ad tiři nniɛmet n Siditneɣ 
Yeccu Lmasiḥ ak-d arruḥ nwem. Amin. 

Tabrat n Bulus 
i Ifasusiyyen 

Aseǧem 

1 1Bulus, amazan n Yeccu Lmasiḥ ɛlaḥsab řxaḍar n Arebbi, i 
imqeddasen di Afasus, inni yumnen di Lmasiḥ Yeccu. 2Nniɛmet 

d řehna akidwem iřin zi Arebbi Babatneɣ u zi Sidi Yeccu Lmasiḥ. 

Lbaraka i iǧan di Lmasiḥ 
3Ad itwabarek Arebbi, Tababat n Sidi Yeccu Lmasiḥ wenni i d aneɣ 
ibarken s marra lbaraka n Arruḥ i iǧan deg ujenna di Lmasiḥ, 4am 
mammec tuɣa d aneɣ ixḍar dayes qbeř mma ad tiři ddunnit, ḥima 
ad niři d imqeddasen nnebřa řɛib qibač nnes. 5Aqqa s tayri izwar 
ad aneɣ igg d iḥenjiren i yixef nnes di Yeccu Lmasiḥ ɛlaḥsab arḍa n 
array nnes 6i usemɣar n uɛuǧi n nniɛmet nnes i zzayes igga dayneɣ 
arḍa nnes deg umɛizz. 7Dayes ɣarneɣ afekki s idammen nnes, aɣfar 
n ixeṭṭan ɛlaḥsab agra n nniɛmet nnes 8i tuɣa d aneɣ iwca s ufeyyeḍ 
ɛlaḥsab marra tiɣit d řefhamet nnes. 9Uca issargeb aneɣ x ssirr 
n řxaḍar nnes i iǧan ɛlaḥsab arḍa nnes am d as igga netta řeḥsab 
simant nnes 10u man aya i usewjed n řekmařet n marra ikuden n 
řweqt, ḥima ad issmun di Lmasiḥ marra min iǧan deg ijenwan u x 
tmurt ɣar ijj n uzeǧif. 11Dayes i d aneɣ igga d iwriten ɛlaḥsab lɣaraḍ n 
wenni igga marra am mammec d as isscen array nnes, 12ḥima ad niři 
i usemɣar n uɛuǧi nnes, neccin, inni tuɣa issitimen qbeř di Lmasiḥ. 
13Aqqa kenniw dayes řami tesřim awař n tidett, řexbar aṣebḥan n 
usenjem nwem, uca awarni řami tumnen, teksim dayes acemmiɛ n 
Arruḥ Iqeddsen i tuɣa d aneɣ itwawaɛden. 14Aqqa netta d řɛarbun n 
řwart nneɣ i ufekki n min ɣares iǧan, i usemɣar n uɛuǧi nnes. 

Aqadi d tẓaǧit 
15X uyenni uřa d necc, řami sřiɣ x liman nwem di Sidi Yeccu u x 
tayri i ɣarwem i marra imqeddasen, 16war beddeɣ ca ad ttqadiɣ 
Arebbi i kenniw, am fekkareɣ daywem di tẓaǧit inu, 17ḥima Arebbi 
n Siditneɣ Yeccu Lmasiḥ, Tababat n uɛuǧi, ad awem iwc Arruḥ 
n tiɣit d usargeb di ṭṭweɛ n tmusna nnes 18uca ad awem yarzem 

tiṭṭawin n řeɛqeř nwem, ḥima ad tessnem man asitem n třaɣit nnes 
d man agra n uɛuǧi n řwart nnes di marra imqeddasen 19d mammec 
imɣar aṭṭas iǧa jjehd nnes i marra inni yumnen ɛlaḥsab řxedmet n 
jjehd n ṣṣulṭa nnes 20i ixeddmen di Lmasiḥ umi t-id issnekkar zeg 
imettinen uca igg it ɣar uɣezdis afusi nnes deg ujenna 21sennej i 
kuř azeǧif d ṣṣulṭa d jjehd d řeḥkamet d marra isem itwasemman, 
maci di řweqt-a waha, maca ɛawed di tenni i d ɣa yasen. 22Aqqa 
netta yarr as-d marra sadu iḍaren nnes uca iwc it d azeǧif x marra 
i tmesmunt 23tenni d arrimet nnes, aqqa nettat d aɛemmar n wenni 
ittɛemmaren kuřci di marra. 

S nniɛmet i zi tetwassnejmem, s liman 

2 1Aqqa tuɣa kenniw d imettinen deg ixeṭṭan d ddnub nwem 2min 
di tuɣa tuyurem ɛlaḥsab řweqt n ddunnit-a, ɛlaḥsab ameqqran 

n ṣṣulṭa x wazzay n řeɛwin, arruḥ i ixeddmen di tarwa n řmuɛṣiyyet. 
3Tuɣa-neɣ marra jarasen qbeř, umi neḍfar nnecwat n weysum nneɣ, 
negga min ixs weysum d nneyyet uca tuɣa-neɣ d tarwa n lɣaḍab 
ɛlaḥsab ṭṭbiɛet nneɣ amecnaw inneḍni. 4Maca Arebbi, wenni iccuren s 
areḥmet, x ssibbet n tayri tameqqrant nnes tenni i xaneɣ iɛizzen 5umi 
tuɣa-neɣ ɛad d imettinen deg ixeṭṭan, aqqa yarr aneɣ-d ɣar tudart ak-d 
Lmasiḥ - aqqa s nniɛmet twassnejmem - 6aqqa issnekkar aneɣ-d uca 
issɣima aneɣ akis deg ujenna di Lmasiḥ Yeccu, 7ḥima ad isscen afeyyeḍ 
n wagra n nniɛmet nnes deg ikuden n řweqt i d ɣa yasen am ittegg 
řeḍrafet dayneɣ di Yeccu Lmasiḥ. 8Minzi s nniɛmet i zi tetwassnejmem, 
s liman, war iǧi zzaywem, aqqa-tt d tamewci n Arebbi, 9war teǧi s 
řxedmet, ḥima war issemɣari uřa d ijj. 10Aqqa neccin netwagg zzayes, 
netwaxřeq-d di Lmasiḥ Yeccu ḥima ad negg řexdayem tiṣebḥanin tinni 
i d aneɣ issewjed Arebbi qbeř. 

Arebbi ittegg řehna di Lmasiḥ
11Iwa ɛeqřem, aqqa zic tuɣa kenniw d řegnus deg weysum, 
twasemmam ‘nnebřa axtan’ zeg inni tuɣa s wextan deg weysum 
s ifassen. 12Řexdenni tuɣa kenniw tebḍam x Lmasiḥ, tetwaqeṣṣem 
zi řḥeqq n umezdaɣ n Israyil, aqqa teggwejem am ibarraniyyen 
x řɛuhud n řwaɛd, war daywem asitem, war ɣarwem Arebbi di 
ddunnit. 13Maca řexxu, di Lmasiḥ Yeccu, aqqa kenniw inni tuɣa 

iggwejen, aqqa řexxu tudsem-d s idammen n Lmasiḥ. 14Aqqa netta d 
řehna nneɣ am d yarra tnayen nni ɣar ijj, aqqa netta ihdem aɣbar 
n řeqwar wenni tuɣa ten ibḍan, 15uca xenni ibḍeř deg weysum nnes 
řeɛdawet, tenni d ttawrat s řumur d tweṣṣa nnes, ḥima ad ixřeq 
deg yixef nnes tnayen nni ɣar ijj n bnadem n jdid, am ittegg řehna 
16uca ḥima ad isseṣřeḥ tnayen nni ak-d Arebbi deg ict n arrimet s 
ṣṣalib am inɣa řeɛdawat deg yixef nnes. 17Am d yusa, tuɣa ittbarreḥ 
s řehna i kenniw i tuɣa iggwejen u i nitni i tuɣa yudsen, 18minzi 
zzayes nzemmar ad nadef s tnayen idneɣ ɣar Tbabat s ijj n Arruḥ. 
19Ammu kenniw war teǧim ɛad d ibarraniyyen uřa d inewjiwen, 
maca kenniw d tarwa n tmurt ak-d imqeddasen d aytbab n taddart 
n Arebbi, 20tetwabnam x dsas n imazanen d imkacafen n Arebbi uca 
aẓru n teɣmart aqqa-t d Yeccu Lmasiḥ simant nnes 21wenni dayes 
i ɣa igman řebni marra am itwassmun mliḥ uca ad idweř d taddart 
iqeddsen di Sidi, 22uca dayes ɛawed ad tetwabnam kenniw, ad tiřim 
d tazeddiɣt n Arebbi di Arruḥ. 

Bulus d ambarreḥ i řegnus 

3 1X uyenni necc, Bulus, aqqa-yi d ameḥbus n Lmasiḥ Yeccu i 
kenniw inni iǧan zi řegnus. 2Aqqa tesřam x uwekkeř n nniɛmet 

n Arebbi i d ayi immewcen xawem, 3belli itwassargeb ayi-d ssirr, am 
izzareɣ uriɣ awem-d s drus. 4Xmi i ɣa tɣarem man aya, tzemmarem 
ad tfehmem řefhamet inu n ssirr n Lmasiḥ, 5wenni war itwassargeb 
ca di tarwa n iwdan di jjiřat n zic, am mammec itwaɛařa xas řexxu 
s Arruḥ i imazanen d imkacafen imqeddasen nnes. 6Aḥeqqa inni 
zi řegnus d iwriten akidsen, nitni zi arrimet d icten uca ɣarsen 
tasɣart di řwaɛd di Lmasiḥ Yeccu s řexbar aṣebḥan 7i zi necc dewřeɣ 
d amsexxar ɛlaḥsab tamewci n nniɛmet n Arebbi i d ayi immewcen 
ɛlaḥsab jjehd nnes i dayi ixeddmen. 8Aqqa temmewc ayi nniɛmet-a, 
i necc d amuqřiř jar qaɛ imqeddasen, ḥima ad barrḥeɣ s wagra n 
Lmasiḥ i war nzemmar ad nefhem, 9uca ḥima ad ssuffɣeɣ ɣar tfawt 
i marra, min ixs ad yini uwekkeř n ssirr i tuɣa inuffaren di qaɛ 
řweqt n zic di Arebbi i d ixeřqen marra min iǧan s Yeccu Lmasiḥ, 
10ḥima tiɣit n Arebbi zeg waṭṭas n iɣezdisen nnes ad tiři tetwassnen 
s tmesmunt ɣar marra řḥukkam d ṣṣulaṭat deg ujenna 11ɛlaḥsab 
lɣaraḍ nnes n řebda wenni t ikemmřen di Lmasiḥ Yeccu Siditneɣ. 

12Dayes di Lmasiḥ aqqa ɣarneɣ taryast d wadaf am xas netceř s 
liman dayes. 13X uyenni ttzawgeɣ kenniw maḥend war ttiḥřem ca s 
řeḥṣart inu di ṭṭweɛ nwem. Aqqa man aya d aɛuǧi i kenniw. 

Taẓaǧit n Bulus x Ifasusiyyen 
14X ssibbet-a ad aḍareɣ s ifadden inu zzat i Tbabat n Siditneɣ Yeccu 
Lmasiḥ 15wenni i xef itwasemma marra wi iǧan deg ijenwan d 
tmurt, 16ḥima ad awem iwc ɛlaḥsab agra n uɛuǧi nnes uca ḥima ad 
tetwassjehdem s jjehd di bnadem n daxeř 17ḥima Lmasiḥ ad izdeɣ deg 
wuřawen nwem s liman, am tewtim iẓewran uca ad tiřim tetwaẓẓum 
di tayri, 18ḥima ad tzemmarem ad tfehmem ak-d marra imqeddasen, 
min teɛna tiřu d tzuggart d řuɛřa d řaǧaɣ, 19ad tessnem tayri n 
Lmasiḥ i iǧan sennej i tmusna marra, ḥima ad tiřim tɛemmarem s 
marra aɛemmar n Arebbi. 20Netta ɣares tizemmar ḥima ad igg marra 
aṭṭas s waṭṭas sennej i min nettettar niɣ nettxarreṣ ɛlaḥsab jjehd i 
ixeddmen dayes, 21i netta ikkar as-d aɛuǧi di tmesmunt di Lmasiḥ 
Yeccu di marra jjiřat i řebda qaɛ. Amin. 

Ict n arrimet d ijj n Arruḥ s Lmasiḥ 

4 1X uyenni necc ziyyareɣ xawem, necc d ameḥbus n Sidi, ḥima 
ad tuyurem s uweqqar i třaɣit i zi tetwařaɣam, 2am tqebbřem 

ijj wenneḍni di tayri s marra awaḍeɛ d temhint d ttasiɛ n řxaḍar 
3uca tecḍarem ad tmunem d ijj di Arruḥ s tesɣunt n řehna, 4ict n 
arrimet d ijj n Arruḥ, am tetwařaɣam deg usitem n třaɣit nwem d 
ijjen: 5ijj n Sidi d ijj n liman d ijj n useɣḍaṣ, 6ijj n Arebbi d Tababat 
n marra (=Babatneɣ marra), wenni iǧan x marra u s marra uca 
aqqa-t dayneɣ marra. 7Maca nniɛmet temmewc aneɣ marra idneɣ 
ɛlaḥsab min d aneɣ iwca Lmasiḥ. 8X uyenni iqqar “Am igaɛɛed ɣar 
řuɛřa, iṭṭef imeḥbas uca iwca timewca i iwdan.” 9Min iɛna awař-a 
“Netta igaɛɛed sennej” mɣir aqqa netta ɣar umezwar tuɣa ihwa-d 
ɣar ṭṭrufa n tmurt n wadday. 10Wenni tuɣa d ihwan, netta ɛawed d 
wenni tuɣa igaɛɛden sennej i marra ijenwan, ḥima ad issiweḍ marra 
ɣar řekmařet. 11Uca netta yarra ca d imazanen, ca d imkacafen, ca 
d imbeccaren, ca d imeksawen u ca d imseřmaden, 12ḥima nitni 
ad kuwnen imqeddasen i řxedmet n tsexxart, i řebni n arrimet 
n Lmasiḥ 13ař i d ɣa naweḍ marra ɣar umuni n liman d tmusna n 

Mmis n Arebbi, ɣar ṣṣifet n bnadem ikmeř, ɣar řqedd n ṣṣifet tmun n 
Lmasiḥ, 14ḥima war nettiři ɛad d iqubbaniyyen, xmi netwaɛarren zi 
ṭṭarf ɣar wenneḍni am netwaksi s kuř asemmiḍ n useřmed s řɣecc d 
teḥraymect n iwdan i issakkwaḍen ɣar uweddar, 15maca, am neṭṭef 
di tidett s tayri, ad negma di marra i netta d wenni d azeǧif, aqqa-t 
d Lmasiḥ, 16i zi tgemma arrimet marra, am tennejru u tetwassmun 
zi min d as iwcin kuř řemfaṣeř ɛlaḥsab řqedd n řxedmet n kuř ijj n 
ixf i řebni n yixef nnes di tayri. 

Tarwa n tfawt 
17Necc qqareɣ u cehhdeɣ man aya di Arebbi, ḥima war teggurem 
ɛad amecnaw mammec uyuren inneḍni zi řegnus, inni ittxarraṣen 
di řbaṭeř. 18Aqqa řeɛqeř nsen ibarcen, nitni ggwejen x tudart ak-d 
Arebbi am ibarraniyyen x ssibbet n tqubbanect i iǧan daysen, 
x ssibbet n řeqsaḥet n wuř nsen. 19Nitni dewřen war tticcin ca, 
sellmen ixef nsen i ufucceḥ, ḥima ad ggen marra řexmej s mmeẓri. 
20Maca war iǧi ammu i tessnem Lmasiḥ, 21mařa zeɛma kenniw tuɣa 
tesřam xas uca tetwassřemdem dayes, amecnaw tidett i iǧan di 
Yeccu, 22belli zi jjihet n ticři nwem n zic ad tejjem bnadem aqdim i ɣa 
itwassexsaren s nnecwat iɣeccen nnes 23uca ad tetwaɛeddřem zi jdid 
s arruḥ n řeɛqeř nwem, 24ad tyarḍem bnadem n jdid i d itwaxeřqen 
di ṣṣifet n Arebbi di tsegda d tqeddast s tidett. 25X uyenni jjem 
ixarriqen, ‘siwřem tidett kuř ijj ak-d umqarreb nnes’, minzi neccin 
d ixfawen ijjen i wenneḍni. 26‘Xeyyqem, war tteggem ca ddnub’, 
war tejji ad teɣri tfuct x uxeyyeq nwem. 27War tticcem ca amcan 
i ibřis. 28Wi tuɣa d axewwan, war iqqim ittacar ɛad, maca ḥsen ad 
igg tcuni s ifassen maḥend izemmar ad zzayes iwc i inni iḥdajen. 
29War d itekk ca wawař ixemjen zeg uqemmum nwem, maca min 
iṣebḥen i řebni am mammec ittxeṣṣa, ḥima ad tessiwḍem nniɛmet 
i inni i ɣa isřan. 30War ttessffugmem ca Arruḥ Iqeddsen n Arebbi 
i zi tetwaxetnem ař ass n ufekki nwem. 31Kksem zzaywem marra 
tarzugi d tefqaḥt d lɣaḍab d iɣuyyan d uceqqef d marra tuɛeffna. 
32Ḍarfem u ggem taḥnunect, samḥem i wayawya amecnaw Arebbi 
ɛawed aqqa iɣfar kenniw di Lmasiḥ. 

5 1Iřim d imeḍfaren n Arebbi am iḥenjiren iɛizzen, 2uyurem di 
tayri amecnaw uřa d Lmasiḥ tuɣa ittexs aneɣ, iwca ixef nnes 

xaneɣ d taɣarṣt i Arebbi, aqqa-tt d ict n řefwaḥet taṣebḥant. 
3Maca x tuqeḥbit d marra řexmej d ṭṭmeɛ, war xas ittiři bu wawař 
am mammec icuwwar i imqeddasen, 4uřa x ubehdeř niɣ řḥarḍ 
abuhaři niɣ taqeṣṣart war iḍbiɛen. Man aya war icuwwar ca, maca 
aqadi. 5Minzi tessnem degga belli uřa d ijj wenni iqeḥḥben niɣ 
issxemmajen niɣ iḍemmaɛen, aqqa-t d wenni iɛebbden laṣnam, war 
ɣares teǧi tesɣart n řwart di tgeldit n Lmasiḥ d Arebbi. 6War kenniw 
iɣekkwi ḥed s wawařen ixwan, aqqa zi man aya d ihekkwa lɣaḍab n 
Arebbi x tarwa n řmuɛṣiyyet. 7War carrcem ca akidsen, 8minzi zic 
tuɣa kenniw d taǧest, maca aqqa řexxu kenniw d tifawt di Arebbi. 
Uyurem am tarwa n tfawt, 9minzi řɣiǧet n Arruḥ ittiřin di marra 
tcuni d tsegda d tidett, 10am tqeǧbem min i ɣa yarḍan Arebbi. 11War 
carrcem ca di řexdayem tibarcanin i war d ittiwyen řɣiǧet, maca 
ḥsen ad tent-id tesseḍharem. 12Minzi min tteggen di tnuffra, aqqa 
ad zzayes tṣeḍḥid mɣir xmi xas i ɣa tessiwřed waha. 13Marra min i 
ɣa itwasseḍharen zi tfawt, ad d iban, d marra min d ibanen, aqqa-t 
d tifawt. 14X uyenni iqqar “Faq cek, a bu yiḍeṣ. Kkar-d zeg imettinen 
uca ad xak igg Lmasiḥ tifawt.” 15S uyenni xẓarem mliḥ mammec i 
ɣa teggurem, maci am ibuhařiyyen maca am imiɣisen, 16maḥend 
ad tawyem ariqqi i řweqt-a, minzi ussan-a d iɛeffanen. 17War ttiřim 
d ibuhařiyyen maca fehmem min ixs Arebbi. 18War ttescaram ca 
s binu i d ittawyen ɣar řeqjaḥet, maca iřim tɛemmarem s Arruḥ, 
19am tessawařem jarawem s isebbiḥen d izřan n usemɣar d izřan s 
Arruḥ, tettɣennjem u tettesřiweřwem deg wuř nwem i Arebbi 20am 
tettqadam zi kuř řweqt x marra i Arebbi Tababat deg yisem n Sidi 
Yeccu Lmasiḥ, 21u tettwaḍɛem ijj i wenneḍni di tiggwudi zi Arebbi. 

Řemřac d ttaṣwirt n Lmasiḥ d tmesmunt 
22A timɣarin, waḍɛent i yeryazen nkent am mammec tettwaḍɛent i 
Sidi, 23minzi aryaz aqqa d azeǧif n temɣart amecnaw ɛawed Lmasiḥ 
d azeǧif n tmesmunt uca netta d amsenjem n arrimet. 24Amecnaw 
tamesmunt tettwaḍeɛ i Lmasiḥ amenni ɛawed timɣarin i yeryazen 
nsent di marra. 25A iryazen, xsem timɣarin nwem am mammec tuɣa 
ixs Lmasiḥ tamesmunt uca isellem ixef nnes di ṭṭweɛ nnes, 26ḥima 

ad tt yarr d tamqeddast am d as issizdeg s usird n waman s wawař, 
27ḥima ad igg tamesmunt qibač i yixef nnes s uɛuǧi nnebřa abeqqiḍ 
niɣ acebriq, maca ad tiři d tamqeddast u nnebřa řɛib. 28Ammu 
ittxeṣṣ ad xsen yeryazen timɣarin nsen am arrimet n yixef nsen. 
Aqqa wenni ittexsen tamɣart nnes, aqqa ittexs ixef nnes. 29Uřa d 
ijj war icarh aysum nnes, maca issecca t, ittḥawař xas am mammec 
ittḥawař ɛawed Lmasiḥ x tmesmunt. 30Neccin d ixfawen n arrimet 
nnes, n weysum nnes u n iɣsan nnes. 31X uyenni aryaz ad ijj yemmas 
d babas maḥend ad iqqen ɣar temɣart nnes, ad iřin s tnayen idsen 
d ict n arrimet. 32Ssirr-a d ameqqran, maca necc qqareɣ t zi jjihet n 
Lmasiḥ d tmesmunt. 33Mammec mma tusi-d, ad ixs kuř ijj tamɣart 
nnes amecnaw simant nnes uca tamɣart ad tweqqar aryaz. 

Lwalidin d iḥenjiren 

6 1A iḥenjiren, ṭṭaɛem i lwalidin nwem di Sidi, minzi man aya 
nican i yeǧa. 2“Weqqar babac d yemmac”, aqqa-tt d tawṣeyyet 

tamezwarut s ij n řwaɛd, 3“ḥima ad tiřim mliḥ uca ad teddarem 
aṭṭas di tmurt.” 4Kenniw, a ibabaten, war sɛařem ca tarwa nwem, 
maca arebbam ten s usettef u s ugewwed n Arebbi. 

Isemɣan d aytbab nsen 
5Kenniw, a isemɣan, ṭṭaɛem aytbab nwem di ddunnit-a s tiggwudi 
d tarjijit u s řeṣfayet n wuřawen nwem, axmi i Lmasiḥ, 6war iǧi 
am inni d asen yarḍan qibač i tiṭṭawin nsen, maca am isemɣan n 
Lmasiḥ, inni itteggen array n Arebbi s wuř, 7am txeddmem s řxaḍar 
amecnaw i Lmasiḥ, war iǧi i iwdan. 8Aqqa tessnem mařa din ḥed, 
ismeɣ niɣ d aḥurri, i ɣa iggen taṣebḥant, Arebbi ad ɣares yarr 
ɛlaḥsab min igga. 9Kenniw, a aytbab, ggem amenni akidsen, war 
ten ssiggwidem ca. Kenniw tessnem, aqqa Siditwem deg ijenwan 
war ittegg bu s wudmawen. 

Arruḍ n řesnaḥ n Arebbi 
10Ƴar umezwaru, a awmaten, meḥḍem di Sidi u di tzemmar n 
jjehd nnes. 11Arḍem s marra řesnaḥ n Arebbi, ḥima ad tessbeddem 
taḥraymect n ibřis. 12Aqqa war nettmenɣi ca ak-d weysum d 
idammen, maca ak-d řḥukkam d ṣṣulaṭat d arruyas n taǧest n 

ddunnit-a (=řweqt-a) uca ak-d arruḥat tiɛeffanin deg ujenna. 13X 
uyenni arḍem s marra řesnaḥ n Arebbi maḥend ad temɛařam deg 
wass aɛeffan uca ad tbeddem, xmi i ɣa tkemmřem kuřci. 14Xenni 
meḥḍem, tbeysem s tidett, sduřyem idmaren nwem s tsegda, 
15ad iřin iḍaren nwem twaqqnen s řxaḍar i řexbar aṣebḥan n 
řehna 16am tessduřuyem ixef nwem s liman i zi i ɣa tessxesyem 
marra fřitcat itteḥduduqen s tmessi n uɛeffan. 17Ksim taqebbart 
n usenjem d ssif n Arruḥ i iǧan d awař n Arebbi 18am tettẓaǧam 
řebda di Arruḥ s marra taẓaǧit d ddɛawi, am teḥḍam man aya 
simant nnes s marra ṣṣbar d ddɛawi di ṭṭweɛ n marra imqeddasen 
19uřa di ṭṭweɛ inu, ḥima Arebbi ad ayi igg awař maḥend ad arezmeɣ 
aqemmum inu s teryast ḥima ad ssaregbeɣ ssirr n řexbar aṣebḥan, 
20i zi necc d amsekki s snaseř, ḥima ad xas ssiwřeɣ s teryast am 
mammec icuwwar ad ssiwřeɣ, 21ḥima ad tessnem mammec i ɣa 
yiři umeddur inu mixef d awem i ɣa ixebbar Ticikus marra. Aqqa 
netta d uma iɛizzen d amsexxar aṣdiq di Arebbi. 22Aqqa ssekkeɣ 
t-id i man aya simant nnes, ḥima ad tessnem ameddur nneɣ uca 
ḥima ad daywem yegg uř. 

Aseǧem aneggaru 
23Řehna d tayri s liman zi Arebbi Tababat u zi Sidi Yeccu Lmasiḥ ad 
iřin ak-d tawmat. 24Nniɛmet ad tiři ak-d marra inni ittexsen Sidi 
Yeccu Lmasiḥ nnebřa řɣecc. 

Tabrat n Bulus 
i Ifilibbiyen 

Aseǧem 

1 1Bulus d Timutiyu, isemɣan n Yeccu Lmasiḥ, i qaɛ imqeddasen di 
Yeccu Lmasiḥ inni iǧan di Filibbi ak-d imeḥḍayen d imseyyaren 

n tsexxart. 2Nniɛmet d řehna ad kiwem iřin zi Arebbi Babatneɣ u zi 
Sidi Yeccu Lmasiḥ. 

Aqadi d taẓaǧit 
3Meřmi mma fekkareɣ daywem, ttqadiɣ Arebbi inu 4řebda di kuř 
taẓaǧit inu, am ttẓaǧiɣ i kenniw marra s řefraḥet 5x tmunt nwem 
ak-d řexbar aṣebḥan zeg wass amezwaru ař iḍa. 6Aqqa ttiqqeɣ belli 
wenni daywem ibdan řxedmet iṣebḥen, ad tt ikemmeř ař ass n 
Yeccu Lmasiḥ. 7Icna ayi ad fekkareɣ daywem marra ammu, minzi 
aqqa kenniw ɣari deg wuř inu uca kenniw marra tcarcem akidi di 
nniɛmet inu xmi ǧiɣ di snaseř uřa xmi xafi i ɣa awteɣ u xmi i ɣa 
ḍemneɣ řexbar aṣebḥan. 8Minzi Arebbi d acehhad mecḥař kenniw 
weḥḥceɣ s wuř n Yeccu Lmasiḥ. 9Man aya i ttẓaǧiɣ belli tayri nwem 
ad tfeyyeḍ aṭṭas s waṭṭas di tmusna d qaɛ řefhamet, 10ad třemdem 
maḥend ad tfarzem, ḥima ad tiřim teqqurem u nnebřa řɛib i wass 
n Lmasiḥ, 11teccurem s řɣiǧet n tsegda i d ikkin zi Yeccu Lmasiḥ i 
uɛuǧi d usemɣar n Arebbi. 

Snaseř n Bulus arnint di tuzeggart n řexbar aṣebḥan 
12A awmaten, necc xseɣ ad tessnem belli timesřayin i d ayi imsaren, 
arnint ɛad di tzuggart n řexbar aṣebḥan, 13ař d iban i qaɛ inni di 
taddart n ccraɛ u i qaɛ řbaqi, belli necc di snaseř x ssibbet n Lmasiḥ 
14uca azyen ameqqran n tawmat di Sidi, umi ǧiɣ di snaseř, idweř 
ɣarsen ttiqqet ḥima ad ssiwřen awař n Arebbi s ufeyyeḍ ktar, 
nnebřa tiggwudi. 15Waxxa ca zzaysen ttbarrḥen Lmasiḥ zi řeḥsed d 
umenɣi, maca ca nneḍni ɛawed zi nneyyet tecna. 16Nitni ttbarrḥen 
Lmasiḥ s umcubbec maci nican, ttexsen ad xafi arnin řeḥṣart i 
snaseř inu di řeḥbes, 17maca inneḍni tteggen tt zi tayri, ssnen belli 
aqqa wejdeɣ ḥima ad wteɣ x řexbar aṣebḥan. 18Min i ɣa ixsaren qaɛ? 

Ma ammu niɣ amenni, waxxa s wudem waha niɣ s tidett, Lmasiḥ 
itwabarreḥ, x uyenni farḥeɣ, wah, ad farḥeɣ ɛawed. 19Minzi ssneɣ 
aqqa man aya ad issiweḍ ař asenjem inu s tẓaǧit nwem d uɛawen 
n Arruḥ n Yeccu Lmasiḥ 20x řeḥsab n uraji ameqqran d usitem 
inu belli x walu war ttendimeɣ ca maca s kuř taryast, amecnaw 
řebda uřa d řexxu, ad itwassemɣar Lmasiḥ di arrimet inu, mma 
s tudart niɣ s řmewt. 21Minzi tudart i necc d Lmasiḥ uca řmewt d 
arbeḥ. 22Maca mařa ɛad ddareɣ deg weysum, aqqa man aya i necc 
d řɣiǧet zi řxedmet. Ɛad war ssineɣ min i ɣa xḍareɣ, 23aqqa-yi jar 
tnayen n iɣezdisen. Dayi mmeẓri maḥend ad raḥeɣ ad iřiɣ ak-d 
Lmasiḥ, minzi man aya qaɛ ḥsen. 24Maca aɣimi deg weysum ittxeṣṣ 
ɛad ktar di ṭṭweɛ nwem. 25Řexxu řami twassqenɛeɣ, ssneɣ belli ad 
qqimeɣ uca ad qqimeɣ ɣarwem marra i řefḍeř u i řefraḥet n liman 
nwem, 26ḥima asemɣar nwem zzayi ad ifeyyeḍ di Lmasiḥ, xmi i d 
ɣa yaseɣ ɣarwem ɛawed. 27Ittxeṣṣa waha ad tuyurem s uweqqar i 
řexbar aṣebḥan n Lmasiḥ, ḥima, xmi i d ɣa yaseɣ uca ad kenniw 
ẓareɣ uřa xmi i ɣa ɣabeɣ uca ad xawem sřeɣ, ad tbeddem nican 
deg ijj n arruḥ u s ijj n řeɛmar, ad tjehdem akidi di ṭṭweɛ n liman 
n řexbar aṣebḥan, 28uca war tteggwedem ca zi řeɛdyan nwem 
ɛemmarṣ. Man aya d aɛeǧem i nitni ɣar uhellek, maca i kenniw ɣar 
usenjem. 29Minzi aqqa immewc awem di ṭṭweɛ n Lmasiḥ, war iǧi ad 
dayes tamnem waha maca ɛawed maḥend ad twamarrtem di ṭṭweɛ 
nnes, 30minzi ɣarwem amenɣi d ijjen i d ayi teẓrim uca řexxu tesřim 
aqqa-t dayi. 

Awaḍeɛ n Lmasiḥ 

2 1Mařa din ca n ucejjeɛ di Lmasiḥ, mařa din ca n ufewwej i d ikkin 
zi tayri, mařa din ca n tmunt n Arruḥ, mařa din ca n teḥnunect 

d areḥmet, 2kemmřem řefraḥet inu umi i ɣa imun array nwem, ad 
ɣarwem tiři tayri d icten uca ad tiřim s dmam d uxarraṣ d ijjen. 
3War tteggem ca uřa d ict n  řḥajet s umcubbec niɣ zi tuffet ixwan, 
maca ejj ad iweqqar ijj wenneḍni ktar zeg ixef nnes s uwaḍeɛ. 4War 
ixeẓẓar uřa d ijj ɣar tmesřayin nnes waha, maca kuř ijj ad ixẓar 
ɛawed ɣar tmesřayin n inneḍni. 5Ad daywem tiři nneyyet i tuɣa 
di Lmasiḥ Yeccu, 6wenni, umi iǧa di ṣṣifet n Arebbi, war iḥsib ca d 
tuceffra umi t tuɣa am Arebbi d ijjen, 7maca issexwa ixef nnes, iksi 



364 TABRAT i IFILIBBIYYEN  2

ṣṣifet n ismeɣ, idweř am iwdan. 8Aqqa ittwaf di ṣṣifet n bnadem, 
isswaḍeɛ ixef nnes uca idweř iṭṭaɛ ař řmewt, ař řmewt n ṣṣalib. 9X 
man aya issgaɛɛed it Arebbi qaɛ sennej uca iwc as isem sennej i kuř 
isem, 10ḥima deg isem n Yeccu ad aḍaren marra ifadden n inni iǧan 
deg ujenna u x tmurt u sadu tmurt, 11u ḥima ad iched kuř iřes belli 
Yeccu Lmasiḥ d Sidi i uɛuǧi n Arebbi Tababat. 

Tifawin di ddunnit, 
12X uyenni, a imɛizzen inu, am tuɣa tetteṭṭaɛem řebda, war iǧi 
waha xmi ḥḍareɣ, řexxu ɛad ktar xmi ɣabeɣ, xedmem i usenjem 
nwem s tiggwudi d tarjijat, 13minzi Arebbi d wenni i daywem 
ixeddmen min i ɣa texsem u min i ɣa teggem i arḍa nnes. 14Ggem 
marra nnebřa řeɛkaset u nnebřa amcubbec, 15ḥima ad tiřim nnebřa 
řɛib u nnebřa taxmuji, tarwa n Arebbi nnebřa aḍřam di řwesṭ n jjiř 
iɛewwjen d ifarɣen, ad tceɛceɛem jarasen am tifawin di ddunnit, 
16am tetteṭṭfem deg wawař n tudart ḥima ad ɣari yiři asemɣar deg 
wass n Lmasiḥ uca war uyureɣ niɣ xedmeɣ baṭeř. 17Maca mařa 
ttetwarucceɣ am ict n teḍḥiyet n tsessit x tɣarṣt u x tkehhant n liman 
nwem, ad farḥeɣ ɛawed uca ad arecqeɣ akidwem marra. 18X uyenni 
farḥem uca tfarḥem akidi. 

Timutiyu d Ibafruditus 
19Necc ssitimeɣ di Sidi Yeccu, ad awem-d ssekkeɣ Timutiyu deɣya, 
ḥima ad iřiɣ x řxaḍar inu xmi i ɣa ssneɣ ameddur nwem. 20Aqqa 
war ɣari uřa d ijj s nneyyet am netta, itticc taynit nnes i timesřayin 
nwem nican, 21minzi marra inneḍni yarezzun di min nsen, war iǧi 
di min iǧan n Yeccu Lmasiḥ. 22Kenniw tessnem taqeǧebt nnes, belli 
tuɣa ixeddem akidi di řexbar aṣebḥan amecnaw aḥenjir ɣar babas. 
23Netta d wenni ssitimeɣ ad ssekkeɣ deɣya, xmi i ɣa ẓareɣ mammec 
i ɣa iffeɣ umeddur inu. 24Maca ttiqqeɣ di Arebbi, belli ɛawed necc 
simant inu ad d aseɣ deɣya. 25Maca ittɣiř ayi belli tuɣa ittxeṣṣ ad 
d awem ssekkeɣ Ibafruditus, uma d uxeddam d umjahed akidi, 
maca netta ɛawed d amazan i itwassekken zzaywem d amsexxar 
nwem di min ḥdajeɣ. 26Minzi tuɣa iweḥḥec kenniw marra aṭṭas uca 
tuɣa iksi s wemnus minzi kenniw tesřim belli tuɣa ihřec. 27Tuɣa 
ihřec ař řmewt, maca Arebbi tuɣa yarḥem it, war iǧi netta waha, 

aḥeqqa uřa d necc, ḥima war ɣari ittiři ufeqquṣ x ufeqquṣ. 28S 
uyenni ssekkeɣ t s tazzřa aṭṭas, ḥima, xmi t i ɣa tẓarem, ad tfarḥem 
ɛawed uca ad dayi yiři drus n wemnus. 29X uyenni qebřem t di Sidi s 
marra řefraḥet, weqqarem inni iǧan am wanita, 30minzi x ssibbet n 
řxedmet n Lmasiḥ, tuɣa iqarreb ɣar řmewt am isebbeř tudart nnes 
maḥend ad ikemmeř min ineqqṣen di tkehhant nwem i necc. 

Aḍfar n třaɣit n Arebbi di Lmasiḥ 

3 1Ɛad, a aytma, farḥem di Arebbi. War xafi yewɛar ad awem ariɣ 
timesřayin-a tawařa nneḍni uca ɣarwem daysent d řaman. 

2Ḥḍam ixef nwem zeg yiṭan, ḥḍam zeg ixeddamen iɛeffanen, ḥḍam 
zeg uqarṭu. 3Minzi neccin d axtan, neccin inni ixeddmen i Arebbi s 
Arruḥ n Arebbi, inni issemɣaren di Lmasiḥ Yeccu uca war ttiqqen ca 
deg weysum, 4waxxa necc ɣari ad ttiqqeɣ deg weysum ɛawed. Mařa 
ittɣiř i ḥed ad ittiqq deg weysum, necc ktar: 5aqqa-yi d amextan zeg 
wami ɣari tmenya n wussan, zi řgens n Israyil, zeg ayt n Binyamin, 
necc d Aɛibrani zeg Iɛibraniyyen, zi jjihet n ttawrat necc d Afarisi, 
6zeg uɣezdis n cḍaret tuɣa darrceɣ x tmesmunt n Lmasiḥ, zeg uɣezdis 
n tsegda tenni di ttawrat aqqa-yi nnebřa řɛib. 7Maca min tuɣa ɣari 
arbeḥ, aqqa ggiɣ t d taxessart x ssibbet n Lmasiḥ. 8Wah nican, necc 
ggiɣ ɛawed marra d taxessart minzi tamusna n Lmasiḥ Yeccu, Sidi 
inu, sennej i man aya marra. X ssibbet nnes tuɣa necc xessareɣ 
kuřci, ggiɣ t amecnaw afraḍ ḥima ad arebḥeɣ Lmasiḥ 9maḥend ad 
twafeɣ dayes, war iǧi s tsegda n ixef inu tenni zi ttawrat, maca s 
tenni zi liman n Lmasiḥ, aqqa-tt d tasegda tenni zi Arebbi s liman, 
10ḥima ad t ssneɣ netta d jjehd n tnukra nnes uřa d aɛacar deg 
uweddeb nnes, xmi i ɣa dewřeɣ amecnaw netta di řmewt nnes, 
11ḥima s ca n webrid ad awḍeɣ ɣar tnukra zeg imettinen. 12Necc war 
ttiwiḍeɣ niɣ twakemmřeɣ ɛad, maca gemmareɣ i man aya, ḥima, 
mařa iɛeddeř, ad awḍeɣ, minzi ɛawed Lmasiḥ Yeccu yiweḍ-d ɣari. 
13A awmaten, war d ayi ittɣiř aqqa ṭṭfeɣ t, maca tteggeɣ ict n řḥajet, 
ttuɣ min awarni ayi, ad sswizzdeɣ ixef inu ɣar min din zzati, 14uca 
gemmareɣ s jjehd ɣar lɣaraḍ, ɣar arbeḥ n třaɣit n Arebbi, tenni 
zi sennej di Lmasiḥ Yeccu. 15S uyenni, mecḥař man neǧa nekmeř, 
ad ɣarneɣ tiři nneyyet-a uca mařa ɣarneɣ nneyyet nneḍni, aqqa 
Arebbi ad awem isscen man aya ɛawed. 16Maca ař mani mma niweḍ, 

xenni ad nuyur ɛlaḥsab řqaɛida d icten, ejjet ad iřin ixariṣṣen nneɣ 
d ijjen. 17Ḍfarem ayi-d marra, a awmaten, ksim tiweṣṣaf i yinni 
yuyuren ammu ɛawed, am mammec ɣarwem d lmatal (=amedya) 
dayneɣ. 18Aqqa aṭṭas uyuren am řeɛdyan n ṣṣalib n Lmasiḥ, nniɣ 
awem tt aṭṭas n imuren, ɛawed nniɣ tt s imeṭṭawen. 19Aneggaru 
nsen d ahellek, arebbi nsen d aɛeddis uca aɛuǧi nsen d abehdeř 
nsen. Nitni ttfekkaren di tmesřayin n ddunnit. 20Maca neccin d 
imezdaɣ deg ijenwan i zzaysen nettraja ɛawed Sidi Yeccu Lmasiḥ, 
Amsenjem, 21wenni i ɣa ibeddřen arrimet n tmurt, ḥima ad tedweř 
amecnaw arrimet n uɛuǧi nnes x řeḥsab n jjehd i zi izemmar ad 
yarr sadu iman nnes marra min iǧan. 
 

4 1Iwa, a awmaten iɛizzen inni i weḥḥceɣ, řefraḥet d temrist 
inu bedden nican di Sidi, a imɛizzen. 2Necc ttcejjɛeɣ Uwudiya 

d Sintici maḥend ad imun array nsent di Sidi. 3Wah, ttettareɣ 
ɛawed zzayek, a ameddukeř aṣdiq inu, ad tent tɛawned. Nitenti 
mmenɣent ak-d uɣezdis inu x ssibbet n řexbar aṣebḥan, ak-d 
Klimens d ixeddamen inneḍni inni akidi, inni ismawen nsen aqqa-
yen deg wedlis n tudart. 4Farḥem řebda di Sidi. Tawařa nneḍni 
qqareɣ ‘Farḥem!’ 5Ad tiři řeḍrafet nwem tetwassen ɣar iwdan 
marra. Arebbi aqqa yudes. 6War kessim ca s wemnus x walu, maca 
ad yiři marra min tettarem, itwassen ɣar Arebbi s tẓaǧit d tkessit n 
řmeɛruf ak-d uqadi. 7Uca řehna n Arebbi i iɛdun marra řefhamet ad 
iḥḍa uřawen d ixarriṣen nwem di Lmasiḥ Yeccu. 8X min iqqimen, a 
awmaten, marra min iǧan d tidett, marra min iqquren, marra min 
iseggden, marra min izdigen, marra min iɛizzen, marra min ɣar 
iǧa řḥess aṣebḥan, uca mařa din ca n řefḍeř niɣ ca isdaheǧen ccan, 
xarṣem dayes. 9Min teɣrim u tqebřem, min tesřim u teẓrim dayi, 
ggem t. Uca Arebbi n řehna ad kiwem yiři! 

Awař d useǧem aneggaru 
10Aqqa farḥeɣ aṭṭas di Sidi umi asḥissef nwem akidi itwařeqqem 
ɛawed am tuɣa tfekkarem dayi, maca war tufim ca lfurṣa. 11War 
tt nniɣ, minzi necc ḥwajeɣ ca, minzi řemdeɣ ad qenɛeɣ mammec 
mma d tusa. 12Necc zemmareɣ ad qawseɣ uca aqqa ssneɣ umi 
qqaren afeyyeḍ. Manimma u di marra aqqa řemdeɣ ajiwen d řaẓ 

uřa d tiyawant d řeɣben. 13Qeddeɣ qaɛ zi Lmasiḥ wenni d ayi iwcin 
jjehd. 14Waxxa amenni mliḥ řami d ayi tewcim afus di řeḥṣart inu. 
15Tessnem ɛawed simant nwem, a Ifilibbiyyen, belli ɣar umezwaru 
n řexbar aṣebḥan umi d ffɣeɣ zi Masiduniya, uřa d ict n  tmesmunt 
war teggi akidi řeḥsab x min wcin d min ksin, mɣir tenni nwem 
waha. 16Minzi ɛawed di Tissalunika tessekkem ayi-d i řeɣben inu, ij 
n umur u ij n umur nneḍni. 
 17War arezzuɣ timewca, maca arezzuɣ řɣiǧet tenni iwessɛen 
aṭṭas di řeḥsab nwem. 18Maca ɣari kuřci s zziyada. Aqqa ccureɣ umi 
ksiɣ zi Ibafruditus min d ayi tessekkem: ict n řefwaḥet ittfuḥen d 
taɣarṣt yarḍan qibač i Arebbi. 19Maca Arebbi inu ad issjjiwen marra 
řeɣben nwem ɛlaḥsab agra nnes deg uɛuǧi i iǧan di Lmasiḥ Yeccu. 
20Aqqa i Arebbi Babatneɣ ad ɣares yiři uɛuǧi i řebda qaɛ. Amin. 
 21Seǧmem x kuř amqeddas di Lmasiḥ Yeccu. Awmaten inni akidi 
ttseǧamen xawem. 22Aqqa marra imqeddasen ttseǧamen xawem, 
amezwaru inni iǧan zi taddart n qayṣar. 
 23Nniɛmet n Sidi Yeccu Lmasiḥ ad tiři akidwem marra. Amin.

Tabrat n Bulus 
i Ikulussiyyen 

Aseǧem 

1 1Bulus, amazan n Lmasiḥ Yeccu ɛlaḥsab min ixs Arebbi d 
Timutiyu d tawmat, 2i wawmaten imqeddasen d iṣdiqen di 

Lmasiḥ inni iǧan di Kulussi: nniɛmet d řehna ad kiwem iřin zi 
Arebbi Babatneɣ u zi Sidi Yeccu Lmasiḥ! 

Aqadi d tẓaǧit 
3Řebda, mařa neẓẓuǧ xawem, nettqada Arebbi Tababat n Siditneɣ 
Yeccu Lmasiḥ, 4umi nesřa x liman nwem di Lmasiḥ Yeccu uřa 
x tayri nwem i marra imqeddasen 5x ssibbet n usitem i d awem 
isswejden deg ijenwan. Aqqa tizzarem tesřam xas x usitem nni zeg 
wawař n tidett n řexbar aṣebḥan 6i d yusin ɣarwem, am mammec d 
yusa ɣar ddunnit marra uca ittawi-d řɣiǧet uca igemma, aqqa dinni 
ɛawed jarawem zeg wass umi tt tesřim u tessnem nniɛmet n Arebbi 
s tidett, 7am mammec tfehmem zeg Ibafras, wenni d amsexxar 
iɛizzen akidneɣ uřa d amsexxar aṣdiq n Lmasiḥ i kenniw, 8wenni 
i d aneɣ issargben x tayri nwem di Arruḥ. 9X uyenni, uřa d neccin, 
zeg wass umi nesřa x man aya, war nessbedd ca taẓaǧit xawem, 
nettar ad tdewřem teccurem s tmusna n tmexsa nnes di marra 
tiɣit d řefhamet n Arruḥ, 10ḥima ad tuyurem am mammec isdaheǧ 
i Sidi maḥend ad as tarḍam di marra, ad d tawyem řɣiǧet di marra 
řexdayem tiṣebḥanin uca ad tegmam di tmusna n Arebbi, 11ḥima 
ad daywem itwagg marra jjehd ɛlaḥsab tizemmar n uɛuǧi nnes 
maḥend ad ɣarwem yiři marra ṣṣbar d ttasiɛ n řxaḍar s řefraḥet, 
12am tqadam Tababat tenni i d aneɣ isswejden ḥima nzemmar ad 
ncarc di řwart n imqeddasen di tfawt, 13wenni i d aneɣ issenjmen 
zi ṣṣulṭa n taǧest uca issmuṭi aneɣ ɣar tgeldit n Mmis n tayri nnes, 
14wenni dayes ɣarneɣ afekki d weɣfar n ddnub. 

Lmasiḥ d ṣṣifet n Arebbi 
15Netta d ṣṣifet n Arebbi i war nettwiři ca, Mmis amenzu x marra 
min itwaxeřqen, 16minzi dayes-d itwaxřeq qaɛ min iǧan deg ijenwan 

d min iǧan di tmurt, min nettwařa d min war nettwiři ca: řekrasi n 
ijeǧiden niɣ tiṣeǧaḍin niɣ řḥukkam uřa d ṣṣulaṭat, marra min iǧan 
aqqa itwaxřeq-d zzayes u i netta. 17Netta tuɣa-t qbeř marra min iǧan 
uca marra min iǧan, aqqa-t dayes. 18Netta d azeǧif n arrimet tenni 
iǧan d tamesmunt. Netta d amezwar, Mmis amenzu zeg imettinen, 
ḥima ad yiři netta d amezwar di kuřci. 19Minzi tuɣa yarḍa marra 
aɛemmar ad izdeɣ dayes 20maḥend ad zzayes isseṣřeḥ marra min 
iǧan ak-d yixef nnes, ammu min iǧan di tmurt amenni min iǧan 
deg ijenwan, am igga řehna s idammen n ṣṣalib nnes. 21Kenniw inni 
tuɣa iggwejen qbeř am ibarraniyyen d řeɛdyan deg ixarriṣen nwem 
ɛlaḥsab řexdayem nwem tiɛeffanin, aqqa netta isseṣřeḥ kenniw 
řexxu 22di arrimet n weysum nnes s řmewt, ḥima ad kenniw issbedd 
qibač nnes d qibač imqeddasen, nnebřa mma ad daywem itwaf 
uřa d ijj n řɛib niɣ uřa d ict n taxmuji, 23mařa teqqimem tbeddem, 
tcebbarem nican di liman, war tsemmḥem ca deg usitem n řexbar 
aṣebḥan i tesřim, linjil i zi itwabarreḥ ɣar marra min d itwaxeřqen 
sadu ujenna, linjil i zi dewřeɣ necc, Bulus, d amsexxar. 

Řxedmet n tsexxart n Bulus i tmesmunt n Lmasiḥ 
24Řexxu aqqa-yi farḥeɣ, am kessiɣ tamara xawem uca ttkemmřeɣ 
deg weysum inu min iqqimen zi řeḥṣart n Lmasiḥ i arrimet nnes 
tenni d tamesmunt 25i zi dewřeɣ d amsexxar ɛlaḥsab awekkeř i d 
ayi immewcen xawem zi Arebbi, ḥima ad ikemmeř awař n Arebbi. 
26D wa d ssirr i tuɣa innufaren di marra ikuden n řweqt d jjiřat, 
maca itwannurzem řexxu i imqeddasen nnes, 27inni umi ixs Arebbi 
ad asen isscen igerwan n uɛuǧi n ssirr-a jar řegnus wenni iǧan d 
Lmasiḥ daywem, asitem n uɛuǧi. 28Aqqa nettbarreḥ zzayes, řami 
neɛřem i kuř bnadem uca nesseřmed kuř bnadem di marra tiɣit, 
ḥima ad nessbedd kuř bnadem nican qibač i Lmasiḥ. 29I man aya 
umi xeddmeɣ ɛawed am ttmenɣiɣ s jjehd nnes wenni ixeddmen 
dayi s jjehd. 
 

2 1Minzi xseɣ ad tessnem mecḥař d ameqqran amenɣi i tteggeɣ 
xawem d x yinni di Layudikiya d x marra inni war ẓrin ca udem 

inu deg weysum, 2ḥima ad yudef ufewwej deg wuřawen nsen, ad 
iřin munen ak-d wayawya di tayri ař i ɣa yawḍen ɣar qaɛ igerwan, 

ad iřin ccuren s řefhamet, ḥima ad ssnen ssirr n Arebbi d Tababat d 
Lmasiḥ. 3Aqqa dayes nnuffaren marra řeknuz n tiɣit d tmusna. 

Aɛřam zi tɣuri issxarriqen 
4Man aya qqareɣ t, ḥima uřa d ijj war kenniw iɣekkwi ca s wawařen 
izewwqen. 5Waxxa aqqa-yi ɣabeɣ zi jjihet n arrimet, nican aqqa-yi 
akidwem zi jjihet n arruḥ uca farḥeɣ am ttwařiɣ asettef d liman 
nwem nican di Lmasiḥ. 6X uyenni, umi tqebřem Lmasiḥ, Yeccu 
Sidi, uyurem dayes, 7am tewtim iẓewran u twabnam dayes uca 
ad tafem aḍman di liman am mammec twassřemdem maḥend ad 
tiřim tettfeyyḍem s uqadi. 8Xẓarem uřa d ijj war kenniw iɣekkwi 
ca s lfelsafa niɣ s ixarriqen ixwan ɛlaḥsab tubbart n iwdan, ɛlaḥsab 
timesřayin timezwura n ddunnit, war iǧi ɛlaḥsab Lmasiḥ. 9Minzi 
dayes izeddeɣ qaɛ řekmařet n Arebbi di ṣṣifet n arrimet 10uca aqqa 
teǧam tkemmřem dayes, deg wenni d azeǧif x qaɛ řeḥkamet d ṣṣulṭa. 
11Aqqa tetwaxetnem dayes ɛawed s ij n wextan, war iǧi s ifassen, 
umi ikkes zzaywem arrimet n ddnub n weysum s wextan n Lmasiḥ 
12am kides tetwaneḍřem deg useɣḍaṣ i di tetwassnekkarem ɛawed 
s liman di jjehd n Arebbi wenni it-id issnekkaren zeg imettinen. 
13Umi tuɣa kenniw d imettinen di řmuɛṣiyyet u di nnebřa axtan n 
weysum nwem, aqqa yarr-d kenniw ɣar tudart akides umi d aneɣ 
iɣfar marra řmuɛṣiyyet nneɣ 14uca aqqa imseḥ tabrat n tenfuč tenni 
d aneɣ ittehmen s tweṣṣa nnes, aqqa iksi tt zi řweṣt am tt isemmar 
x ṣṣalib. 15Aqqa ikkes řesnaḥ i řeḥkamat d ṣṣulaṭat, isseḍhar iten 
bṭayṭay am xasen iɣelleb ammu. 16Xenni war tejjim ad kenniw 
iḥkem uřa d ijj, niɣ di macca uřa di tsessit, niɣ deg wussan n řeɛyudat 
uřa deg wass n uyur n jdid niɣ deg wussan n ssebt. 17Marra tina d 
tiři n min i d ɣa yasen, maca arrimet nettat n Lmasiḥ. 18War ttejjim 
ḥed ad awem yacar řajar nwem umi d as yarḍa awaḍeɛ d uɛbad 
n lmalakat, ittadef di min war iẓri, ittuff baṭeř s imin nnes i iǧan 
ɛlaḥsab aysum, 19am war ittcebbar ca ɣar uzeǧif i zi i ɣa tgemma 
qaɛ arrimet s řemɣaret i d as itticc Arebbi, am xas ttessennaden u 
ttcedden řemfaṣeř d iseɣwan nnes. 20Mařa temmutem ak-d Lmasiḥ 
i timesřayin timezwura n ddunnit, mayemmi twaḍɛem i tewṣeyyat 
am mammec teddarem ɛad di ddunnit, 21‘war tḥada, war tqasa, war 
tḥarrec!’, 22aqqa-tent d timesřayin ad weddarent am twassxedment, 

aqqa-tent ɛlaḥsab tiweṣṣa d tɣuri n iwdan. 23Aqqa timesřayin-a 
tbanent axmi ɣarsent udem n tiɣit, aqqa-tent amecnaw ij n ddin 
ggin t nitni uca ɣarsent udem n uwaḍeɛ d řeqsaḥet x arrimet, maca 
war xasent bu řqimet, aqqa-tent i tiyawant n weysum waha. 

Arzum min iǧan sennej mani iqqim Lmasiḥ 

3 1Maca mařa tetwassnekkarem-d ak-d Lmasiḥ, xenni arzum 
min iǧan sennej, mani iqqim Lmasiḥ x ufusi n Arebbi. 2Ɛeqřem 

min iǧan sennej, war iǧi min iǧan di tmurt, 3minzi kenniw aqqa 
temmutem uca tudart nwem tennuffar ak-d Lmasiḥ di Arebbi. 
4Xmi i d ɣa iḍhar Lmasiḥ, wenni iǧan d tudart nneɣ, řexdenni uřa d 
kenniw ad kides-d teḍharem deg uɛuǧi. 5S uyenni nɣem iɣezdisen 
n arrimet nwem inni x tmurt: tuqeḥbit, řexmej, acahi, nnecwat 
tiɛeffanin, ṭṭmeɛ d wenni d aɛbad i laṣnam. 6X ssibbet n uya ad d yas 
lɣaḍab n Arebbi x ayt n řmuɛṣiyyet. 7Uřa d kenniw tuɣa teggurem 
ammu zic, umi tuɣa kenniw teddarem ɛad di tmesřayin nni. 8Maca 
řexxu ɛawed kenniw tessarsem man aya marra x uɣezdis: axeyyeq 
d tefqaḥt d tuɛeffna, aceqqef d wawařen ixemjen zeg uqemmum 
nwem. 9War sxarriqem ca x wayawya umi tessarsem ɣar uɣezdis 
bnadem aqdim ak-d řexdayem nnes 10u tyarrḍem s wenni d jdid, 
wenni ittbeddařen ɣar tmusna tmun ɛlaḥsab ṣṣifet n wenni it-id 
ixeřqen. 11Dayes war iǧi Ayunani niɣ Uday uřa d axtan niɣ nnebřa 
axtan uřa d abarrani niɣ Askit, uřa d ismeɣ niɣ ḥurr, maca Lmasiḥ 
d kuřci di marra. 12Xenni, am kenniw ixḍar Arebbi d imqeddasen 
d imɛizzen, arḍem s teḥnunect di daxeř uřa s řeḍrafet d uwaḍeɛ 
d temhint d ttasiɛ n řxaḍar, 13uca mařa ca n yijjen ɣares acetci x 
wenneḍni, qebřem u samḥem i wayawya. Am mammec d awem 
iɣfar Lmasiḥ, ggem kenniw amenni ɛawed. 14Sennej i marra 
timesřayin-a, arḍem tayri tenni d txadent n řekmařet. 15Ad iḥkem 
řehna n Lmasiḥ deg wuřawen nwem i wenni umi d třaɣam deg ict 
n arrimet. Farḥem s uqadi. 16Awař n Lmasiḥ ad daywem izdeɣ s 
waṭṭas, sřemdem uca ɛeřmem ijj wenneḍni di marra tiɣit, am 
tɣennajem isebbiḥen d izřan n usemɣar d izřan s Arruḥ i Sidi ak-d 
nniɛmet deg wuřawen nwem. 17Marra min tetteggem s wawař niɣ 
s řxedmet, ggem t s isem n Sidi Yeccu, am zzayes tettcekkarem 
Arebbi Tababat.

Tiweṣṣa i tudart n imasiḥiyyen 
18A timɣarin, dewřent sadu iryazen nkent am mammec d ittas ak-d 
Sidi. 19A iryazen, xsem timɣarin nwem, war ttqesḥem daysent. 20A 
iḥenjiren, ggem array i lwalidin nwem di marra, minzi man aya 
yareṭṭa i Arebbi. 21A ibabaten, war ttdarrecem ca x tarwa nwem, 
ḥima war d asen tettraḥ teryast. 22Kenniw, a isemɣan, ggem array i 
inni iǧan d aytbab nwem ɛlaḥsab aysum di marra, war ttsexxarem 
ca i tiṭṭawin n iwdan amecnaw inni ixsen ad arḍan iwdan, maca 
sexxarem s řeṣfayet n wuř am tetteggwedem Arebbi. 23Qaɛ min i ɣa 
teggem, ggem t s wuř, axmi i Sidi, maci i iwdan. 24Kenniw tessnem 
belli ad teksim řexřaṣ n řwart zi Sidi. Aqqa tettsexxarem i Sidi 
Lmasiḥ. 25Minzi wenni itteggen řɣecc, ad iṭṭef řɣecc i yegga uca war 
din bu řfarz n bnadem. 
 

4 1A aytbab, wcem isemɣan nwem min iǧan iseggden u nican, 
aqqa tessnem belli ɛawed kenniw ɣarwem Bab deg ujenna. 

2Ṣbarem di tẓaǧit maḥend ad teḥḍam dayes s uqadi, 3am tettẓaǧam 
ɛawed i neccin, ḥima Arebbi ad aneɣ yarzem tawwart i wawař, 
ḥima ad nessiweř x ssirr n Lmasiḥ, wenni umi ǧiɣ ɛawed d ameḥbus 
di snaseř, 4ḥima ad t ssaregbeɣ am mammec i xas icuwwar wawař. 
5Uyurem di tiɣit ak-d yinni n barra, am tarebbḥem řweqt amen 
tekmeř. 6Ad yiři wawař nwem řebda s nniɛmet, meǧḥem t s 
tmeǧaḥt, ḥima ad tessnem min zi i ɣa tarrem x kuř ijjen. 

Awař d useǧem aneggaru 
7X tmesřayin inu marra ad kenniw issargeb Ticikus, uma iɛizzen 
d umsexxar aṣdiq d umsexxar akidi di Sidi. 8S uyenni ssekkeɣ t 
ɣarwem, ḥima ad issen timesřayin nwem uca ad daywem igg uř, 
9uca ssekkeɣ t ak-d Unisimus, umatneɣ aṣdiq iɛizzen, wenni iǧan 
d ijjen zzaywem. Nitni ad kenniw ssaregben qaɛ umeddur danita. 
10Aristarxus wenni di řeḥbes akidi, ittseǧam xawem, d Marku, 
ayyaw n Barnabas wenni x teksim kenniw tiweṣṣa - mařa yusi-d 
ɣarwem, qebřem t -, 11d Yeccu, qqaren as Yustus, wenni iǧan zeg 
wextan. Nitni weḥdsen d ixeddamen akidi i tgeldit n Arebbi uca 
ggin dayi uř. 12Ittseǧam-d xawem Ibafras, wenni d ijjen zzaywem, 
aqqa-t d ismeɣ n Lmasiḥ. Aqqa netta ittedɛa awem řebda di tẓaǧit 

nnes s jjehd, ḥima ad tbeddem nican, ad tiřim teccurem s marra 
min ixs Arebbi. 13Minzi cehhdeɣ xas, aqqa netta aṭṭas i xawem 
iksi uřa x yinni di Layudikiya d yinni di Hirabulis. 14Ittseǧam-d 
xawem Luka, aḍbib iɛizzen, d Dimas. 15Seǧmem x wawmaten inni 
iǧan di Layudikiya, x Nimfas u x tmesmunt di taddart nnes. 16Xmi 
i ɣa twassɣar tebrat-a jarawem, xenni ḥḍam ad twassɣar ɛawed di 
tmesmunt n Ilayudikiyyen uca ad tɣarem kenniw ɛawed tenni zi 
Layudikiya. 17Ini i Arxibbus ‘Ḥḍa ad tkemmřed řxedmet n tsexxart 
i teksid zi Sidi’. 18Sřam uriɣ t s ufus inu, zi Bulus. Ɛeqřem x snaseř 
inu. Nniɛmet ad kiwem tiři. Amin. 

Tabrat Tamezwarut n Bulus 
i Itissalunikiyyen 

Aseǧem d uqadi

1 1Bulus d Silwanus d Timutiyu i tmesmunt n Itissalunikiyyen 
di Arebbi Tababat u di Sidi Yeccu Lmasiḥ, nniɛmet d řehna ad 

kiwem iřin!  2Aqqa nettqada Arebbi zzaywem marra řebda, xmi 
kenniw nettiḍar di tẓaǧitin nneɣ, 3nettfekkar řebda di řxedmet n 
liman nwem u deg utamar n tayri d ṣṣbar n usitem di Sidi Yeccu 
Lmasiḥ zzat i Arebbi Babatneɣ 4uca nessen, a awmaten iɛizzen, belli 
kenniw tetwaxḍarem zi Arebbi, 5minzi řexbar aṣebḥan nneɣ war d 
ɣarwem yiweḍ s wawařen waha, maca uřa s jjehd, s Arruḥ Iqeddsen 
uca s uɛemmar ameqqran. Aqqa tessnem mammec d aneɣ tuɣa 
jarawem di ṭṭweɛ nwem. 6Uca kenniw tdewřem d imeḍfaren zzayneɣ 
uřa zi Arebbi, uca, umi xawem tekka řeḥṣart tameqqrant, teṭṭfem deg 
wawař s řefraḥet n Arruḥ Iqeddsen, 7uca ammu tdewřem d amedya i 
qaɛ ayt n Masiduniya d ayt n Axaya. 8Minzi řexbar n wawař n Arebbi 
aqqa iffeɣ-d zzaywem, war iǧi di Masiduniya d Axaya waha, maca 
liman nwem di Arebbi idweř itwassen tanya di marra imucan uca 
nnehřa mma nessiweř xas ɛad, 9minzi nitni s yixef nsen ɛawden aneɣ, 
mammec tuɣa tarezmem aneɣ tawwart uca mammec d tdewřem zi 
laṣnam (=’irebbiten’ n ukeccuḍ niɣ n wureɣ niɣ n ict n řhajet nneḍni) ḥima 
ad tsexxarem i Arebbi iddaren wenni d tidett 10uca ad trajam Mmis 
zeg ijenwan, wenni d issnekkar zeg imettinen, Yeccu, wenni i d aneɣ 
i ɣa issnejmen zi lɣaḍab i d ɣa yasen. 

Tasexxart n Bulus di Tissaluniki 

2 1Maca uřa d kenniw simant nwem, a awmaten, tessnem belli adaf 
nneɣ wenni d ɣarwem negga, war tuɣi iǧa baṭeř. 2Maca, waxxa 

tuɣa xaneɣ ikka uweddeb d řḥagra di Filibbi qbeř, am mammec tuɣa 
tessnem, aqqa nbarreḥ awem řexbar aṣebḥan n Arebbi s teryast di 
Arebbi u s umenɣi ameqqran. 3S minzi aɛřam nneɣ war iǧi ca zeg 
uxeṭṭu niɣ zi řexmej uřa ak-d teḥraymect. 4S řɛeks, am d aneɣ iḥesb 
Arebbi nican ařami d aneɣ iwekkeř řexbar aṣebḥan, x uyenni ammu i 
nessawař, war iǧi i arḍa n iwdan, maca i arḍa n Arebbi wenni iqeǧben 

uřawen nneɣ. 5Minzi ɛemmarṣ war tuɣi nettegg tiqedduḥin, aqqa 
kenniw tessnem tt, uřa war nessduři ca ṭṭmeɛ nneɣ, Arebbi aqqa-t 
din! 6War tuɣi narezzu aɛuǧi n iwdan uřa zzaywem uřa zeg inneḍni, 
waxxa tuɣa nzemmar ad negg ixef nneɣ jarawen am imazanen n 
Lmasiḥ. 7Maca tuɣa-neɣ d iḥninen akidwem, am ict n tyemmat 
itteggen řxar deg iḥenjiren nnes. 8Am tuɣa-neɣ nemmeẓri daywem, 
tuɣa icuwwar aneɣ ad ncarc akidwem, war iǧi řexbar aṣebḥan n 
Arebbi waha, aḥeqqa uřa d tudart nneɣ, minzi tdewřem d imɛizzen 
ɣarneɣ. 9Minzi tɛeqřem, a awmaten, řxedmet d utamar nneɣ. Am 
tuɣa nxeddem ǧiřet d wass, ḥima war xawem nettegg ḍḍqeř, aqqa 
nbarreḥ awem-d řexbar aṣebḥan n Arebbi. 10Kenniw d řechud uřa 
d Arebbi, mecḥař iqeddsen u iseggden u nnebřa řɛib tuɣa neggur 
jarawem, jar kenniw inni ittamnen. 11Aqqa tessnem mammec tuɣa 
nɛeǧem, nettfewwej uřa nettzaweg ijj-ijj zzaywem amecnaw babas 
i iḥenjiren nnes, 12maḥend ad tuyurem am mammec isdaheǧ qibač i 
Arebbi, wenni d awem-d iřaɣan ɣar tgeldit d uɛuǧi nnes. 
 13X uyenni nettqada Arebbi nnebřa abeddi, umi kenniw, xmi teṭṭfem 
deg wawař ibarrḥen zi Arebbi, war t tqebřem am wawař n iwdan, maca 
am wawař n Arebbi uca d man aya iǧa d tidett. Awař-a ixeddem daywem, 
deg inni ittamnen. 14Minzi kenniw, a awmaten, tdewřem d imeḍfaren 
n tmesmunin n Arebbi i iǧan di Yahudiyya di Lmasiḥ Yeccu, minzi 
kenniw anect min teksim d armeḥ zeg iwdan nwem, ksin t uřa d nitni 
zeg Wudayen, 15inni inɣin Sidi Yeccu d imkacafen nsen uca darrcen 
xaneɣ, aqqa-ten war areṭṭin ca i Arebbi uřa d nitni ḍidd n iwdan marra 
16am d aneɣ menɛen maḥend ad nessiweř ɣar řegnus nneḍni ḥima ad 
twassnejmen nitni. Amenni ttɛemmaren řmizan n ddnub nsen řebda, 
maca lɣaḍab n Arebbi aqqa iwḍa xasen ař aneggaru. 

Bulus iweḥḥec ad iẓar Itissalunikiyyen 
17A awmaten, aqqa nedweř d iyujiřen nwem zi jjihet n uɣembub, waxxa 
ɣar drus n řweqt waha, maca war iǧi zi jjihet n wuř. Aqqa tuɣa narezzu 
s mmeẓri ktar ad nẓar aɣembub nwem. 18X uyenni tuɣa nexs neccin uřa 
d necc Bulus, ad ɣarwem-d nas ict n twařa d ict n twařa nneḍni, maca 
Cciṭan ibedd aneɣ deg webrid. 19Minzi man wen d asitem d řefraḥet niɣ 
d ttaj nneɣ? Ma war t teǧim d kenniw zzat i Siditneɣ Yeccu xmi i d ɣa 
yas? 20Aqqa kenniw d aɛuǧi nneɣ d řefraḥet nneɣ. 

3 1X uyenni, umi war nzemmar ad t neḥmeř ktar, tuɣa ittɣiř 
aneɣ mliḥ umi d aneɣ jjin di Atina weḥedneɣ. 2Uca xenni 

nessekk awem-d umatneɣ Timutiyu d wenni d amsexxar n Arebbi 
akidneɣ di řexbar aṣebḥan n Lmasiḥ, ḥima ad awem issejhed u 
icejjeɛ di liman, 3ḥima uřa d ijj zzaywem war ittmuṭuy ca zeg 
webrid zi ssibbet n řeḥṣarat. Aqqa kenniw tessnem simant nwem, 
belli netwagg i man aya, 4minzi, řami tuɣa neǧa akidwem, nizzar 
nenna, belli ad xaneɣ tekk řeḥṣart uca ammu i imsar am mammec 
kenniw tessnem t. 5X uyenni, umi war zemmareɣ ad t ḥemřeɣ 
ktar, aqqa ssekkeɣ t-id ḥima ad ssneɣ x liman nwem, ma attaɣ 
wenni ittjarraben aqqa ijarreb kenniw uca ad teffeɣ řxedmet 
nneɣ d walu. 

Řexbar issfarrḥen zi Timutiyu 
6Maca řexxu, aqqa zzaywem idweř-d ɣarneɣ Timutiyu uca issiweḍ 
aneɣ řexbar aṣebḥan n liman d tayri nwem, belli kenniw řebda tiḍarem 
aneɣ uca tweḥḥcem aneɣ am mammec i kenniw nweḥḥec neccin 
tanya. 7X uyenni, a awmaten, di marra řeḥṣart d tamara nneɣ, aqqa 
netwafewwej zi ssibbet n liman nwem, 8minzi řexxu neddar, mařa 
kenniw tbeddem nican di Sidi. 9Mammec i ɣa negg ad nqada Arebbi 
x marra řefraḥet i zi nfarreḥ zzaywem qibač i Arebbi nneɣ? 10Aqqa 
nettettar Arebbi ǧiřet d wass ař ṭṭarf, ḥima ad kenniw nẓar s uɣembub 
uca ad nkemmeř min itteḥdaja ɛad liman nwem. 11Iři iseggem Arebbi 
Babatneɣ simant nnes d Siditneɣ Yeccu Lmasiḥ abrid nneɣ ɣarwem 
řexxu 12u maɛlik i d awem ɣa iwc Arebbi ḥima ad tarni u ad tfeyyeḍ 
tayri jarawem d tayri i iwdan marra, am mammec tettfeyyeḍ uřa d 
tayri nneɣ i kenniw, 13maḥend uřawen nwem ad meḥḥḍen, ḥima ad 
tiřim nnebřa řɛib di tqeddast qibač i Arebbi, Babatneɣ, x minni i d ɣa 
yas Sidi Yeccu ak-d marra imqeddasen nnes.

Uyurum i arḍa n Arebbi 

4 1Xenni, a aytma, aqqa nzaweg u neɛřem awem di Sidi Yeccu, 
ḥima, am třemdem zzayneɣ mammec ittxeṣṣ ad tuyurem u ad 

tarḍam i Arebbi, xenni ad teymam di man aya ktar, 2minzi kenniw 
tessnem man tiweṣṣa i d awem immewcen zi Sidi Yeccu. 3Aqqa ta 
d timexsa n Arebbi, maḥend ad teymam di tquddsi, ad tḥeyydem 

i tuqeḥbit, 4maḥend kuř ijjen zzaywem ad issen belli ad ɣares yiři 
uɣarraf nnes (=min ixs ad yini arrimet nnes niɣ tamɣart nnes) s tquddsi 
d ccan, 5war iǧi di ucahi n nnecwat am řegnus inni war issinen ca 
Arebbi, 6ḥima uřa d ijj war ixeṭṭi niɣ ittɣecca umas di tmesřact-a, 
minzi Arebbi d wenni ineqqmen di man aya marra, am mammec 
nizzar nenna awem ɛawed u tuɣa neched nican, 7minzi Arebbi war 
xaneɣ-d iřaɣa i řexmej maca i tquddsi. 8X uyenni wenni i ɣa inḍaren 
man aya, war inḍar bnadem maca Arebbi wenni i d aneɣ iwcin tanya 
Arruḥ nnes Iqeddsen. 9Nnehřa mma nura awem-d x tayri tenni jar 
awmaten, aqqa kenniw s yixef nwem třemdem zi Arebbi ḥima ad 
texsem ayawya 10uca ammu i tetteggem ak-d marra awmaten di 
Masiduniya tmun. Maca nettettar zzaywem s jjehd ḥima ad temɣarem 
di man aya, 11uca ad tenjebdem ad teddarem di řhudnet, ad tewcem 
taynit i min iǧan nwem, ad txedmem s ifassen nwem am mammec 
tuɣa kenniw numur, 12ḥima ad tuyurem s uweqqar ak-d yinni iǧan di 
barra uca war kenniw ittxeṣṣi uřa d ict n řḥajet. 

Tawasit n Lmasiḥ 
13Aqqa war nexs ca ad kenniw nejj di ṭṭřam, a awmaten, x umeddur n 
inni idewřen ṭṭṣen, ḥima war tettiřim tceḍnem am inneḍni am inni 
umi iqḍeɛ řayas. 14Minzi mařa numen belli Yeccu tuɣa immut uca 
ikkar-d, xenni numen belli ammu ɛawed ad yawi Arebbi inni idewřen 
ṭṭṣen (deg wenḍeř) ɣar ixef nnes s Yeccu. 15Minzi ad awem nini man 
aya s wawař n Sidi: neccin, inni iddaren, inni i ɣa iqqimen ař d ɣa yas 
Sidi, ɛemmarṣ ad nizzar i yinni idewřen ṭṭṣen. 16minzi Sidi s ixef nnes 
ad d ihwa zeg ujenna x minni i d ɣa teffeɣ ict n tɣuyyit s tmijja n ij n 
lmalak imɣar s řbuq n Arebbi uca inni immuten di Lmasiḥ ad kkaren 
d imezwura, 17awarni asen ad nekkar neccin, inni iqqimen iddaren, 
ad kisen netwakkes deg iseynuten ḥima ad nemmseřqa ak-d Sidi deg 
ujenna uca ammu akis i ɣa neqqim i řebda. 18X uyenni ggem uř deg 
wayawya s wawařen-a. 
 

5 1Maca zi jjihet n ikuden n řweqt d tsaɛɛetin, a awmaten, 
aqqa nnehřa mma nura awem-d. 2Kenniw simant nwem 

tessnem nican aqqa ass n Sidi ad d yas am ij n uceffar di ǧiřet. 
3Xmi i ɣa inin nitni “Aqqa řehna d řhudnet”, řexdenni ad xasen 

ikk wareyyeb deɣya am unezbar n ict n temɣart tenni s ddeyset 
uca war din mani i ɣa yarewřen. 4Maca kenniw, a awmaten, war 
teǧim ca di taǧest maḥend ad xawem-d iwḍa ass nni am uceffar, 
5maca kenniw marra d iḥenjiren n tfawt d iḥenjiren n wass. War 
neǧi ca n ǧiřet niɣ n taǧest. 6X uyenni ittxeṣṣ aneɣ war netteṭṭeṣ 
amecnaw inneḍni, maca ad niři nfaq u neḥḍa. 7Minzi inni 
itteṭṭṣen, aqqa tteṭṭṣen di ǧiřet d inni iseccaren, aqqa seccaren di 
ǧiřet. 8Maca neccin inni iǧan n wass, ad niři neḥḍa, aqqa nḥezzem 
idmaren nneɣ s warruḍ n wuzzař n liman d tayri u s tqebbart n 
usitem n usenjem, 9minzi Arebbi war d aneɣ yeggi i lɣaḍab, maca 
ḥima ad neṭṭef asenjem zi Siditneɣ Yeccu Lmasiḥ, 10wenni xaneɣ 
immuten, ḥima neccin, mma nfaq niɣ neṭṭeṣ, ad kis neddar. 11X 
uyenni cejjɛem uca bnam ijjen wenneḍni am t tetteggem tanya. 

Awař d useǧem aneggaru 
12Neccin nettar zzaywem, a awmaten, ad tessnem inni itteggen 
tizemmar aṭṭas jarawem d inni iǧan xawem di Sidi d inni kenniw 
ittgewwaden, 13maḥend ad ten tweqqarem aṭṭas di tayri x 
ssibbet n řxedmet nsen. Iřim di řehna jarawem. 14Neɛřem awem, 
a awmaten, ad teggewwdem inni iffɣen zeg usettef, ggem uř 
deg inni war ɣarsen teǧi teryast, ɛawnem inni iḍeɛfen, iřim d 
iṣebbaren ak-d marra. 15Ḥḍam maḥend uřa d ijj war ittentiqim 
řɣar s řɣar, maca arzum řebda min iṣebḥen ak-d wayawya uca i 
kuřci. 16Farḥem řebda, 17ẓẓaǧem nnebřa qeṭṭu, 18qadem di marra 
timesřayin, minzi d man aya min ixs Arebbi di Lmasiḥ Yeccu i 
kenniw. 19War ssxessyem ca Arruḥ, 20uřa war sseḥqaram awařen n 
ukacaf, 21maca weznem qaɛ min iǧan uca ṭṭfem ɣar min iṣebḥen. 
22Aggwejem x marra min iǧan ddab n tuɛeffna. 23Aqqa netta, 
Arebbi n řehna, ad kenniw iqeddes marra uca marra arruḥ d 
řeɛmar d arrimet nwem ad iřin twaḥefḍen qaɛ zi marra iɣezdisen 
ɣar twasit n Siditneɣ Yeccu Lmasiḥ. 24Aqqa d wenni xaneɣ-d 
ittřaɣan d aṣdiq, aqqa netta ad t igg tanya. 25A awmaten, ksim 
aneɣ řmeɛruf ɛawed. 26Seǧmem x wawmaten s usudem iqeddsen. 
27Necc zawgeɣ kenniw deg wudem n Arebbi maḥend ad tɣarem 
tabrat-a i marra awmaten imqeddasen. 28Nniɛmet n Siditneɣ 
Yeccu Lmasiḥ ad kiwem tiři. 

Tabrat wiss Tnayen n Bulus 
i Itissalunikiyyen 

Aseǧem 

1 1Bulus d Silwanus d Timutiyu, i tmesmunt n Tisaluniki di Arebbi 
Babatneɣ d Sidi Yeccu Lmasiḥ. 2Nniɛmet d řehna zi Arebbi, 

Babatneɣ u zi Sidi Yeccu Lmasiḥ ad kiwem iřin. 

Aqadi d tẓaǧit 
3Icuwwar ad nqada Arebbi xawem řebda, a awmaten, am mammec 
ittřiq, minzi liman nwem imeqqar uca tayri n kuř ijjen zzaywem 
marra i wenneḍni tarenni tmeqqar ktar. 4X uyenni nettfeyyec 
xawem aṭṭas di tmesmunin n Arebbi x ssibbet n ṣṣbar d liman nwem 
di marra amarret d řeḥṣart nwem inni teksim. 5Man aya d lburhan n 
řḥukm isseggden n Arebbi, aqqa tetwaḥasbem tesdaheǧem tageldit n 
Arebbi tenni i xef teksim amarret. 6Minzi Arebbi d amseggad umi i ɣa 
ixeǧeṣ s řeḥṣart i inni kenniw iḥṣaren, 7uca i kenniw inni itwaḥṣaren 
s ureyyeḥ ɣar usargeb n Sidi Yeccu zeg ujenna ak-d lmalakat n jjehd 
nnes 8di tmessi itteḥduduqen, x minni i ɣa intaqem inni war issinen 
ca Arebbi d inni war iṭṭaɛen řexbar aṣebḥan n Siditneɣ Yeccu. 9Ina 
ad ksin aweddeb n uhellek i řebda, ad iřin ggwejen x wudem n Sidi u 
x uɛuǧi n jjehd nnes, 10xmi i d ɣa yas netta ḥima ad itwaɛuǧi deg wass 
nni di marra imqeddasen nnes uca ad dayes ttbehten marra inni 
dayes yumnen, minzi chadet nneɣ i kenniw tetwaqbeř s liman. 11Zi 
man aya nkessi awem řmeɛruf řebda, ḥima Arebbi nneɣ ad kenniw 
iḥseb ad tesdahǧem tařaɣit u ḥima Arebbi nneɣ ad ikemmeř daywem s 
jjehd marra arḍa n tcuni d řxedmet n liman, 12ḥima ad itwaɛuǧi isem 
n Siditneɣ Yeccu daywem uřa d kenniw dayes s nniɛmet n Arebbi 
nneɣ d Sidi Yeccu Lmasiḥ. 

Bnadem n ddnub 

2 1Aqqa nettettar zzaywem, a awmaten, x twasit n Siditneɣ Yeccu 
Lmasiḥ d umuni nneɣ akides, 2war ttnexřiɛem niɣ ttesḥissifem 

ca deɣya, war iǧi s ca n arruḥ niɣ s ij n wawař niɣ s ict n tebrat axmi 
zzayneɣ, axmi d yusa wass n Sidi. 3War tejji uřa d ijj ad kenniw 

iɣwa s ca n webrid, minzi netta war d ittis mɣir awarni xmi i ɣa 
ffɣen waṭṭas zeg webrid uca ad d iban bnadem n ddnub, aqqa-t 
d mmis n txessart, 4wenni ittemɛařan u wenni i ɣa issɛuǧen ixef 
nnes x marra min itwasemman Arebbi niɣ řqecɛet n uɛbad, ař i ɣa 
iqqim di taddart iqeddsen n Arebbi uca ad isscen ixef nnes aqqa 
netta d arebbi. 5Ma war teɛqiřem ca umi tuɣa-yi kiwem, aqqa nniɣ 
awem-t? 6Maca řexxu tiwḍem tessnem min d as issbedden ɛad deg 
webrid ḥima ad d iban di řweqt nnes. 7Minzi ssirr n min iǧan ḍidd n 
ttawrat aqqa ixeddem řexxu, maca wenni t issbedden aqqa-t din ař 
i ɣa immeksi zi řwesṭ. 8Di řweqt nni ad iḍhar wenni nnebřa ttawrat, 
wenni i ɣa isshellek Sidi Yeccu s twarrit n nnefs zeg uqemmum 
nnes uca ad t issebḍeř s tissiqt n twasit nnes. 9Maca twasit n wenni 
nnebřa ttawrat am řxedmet n Cciṭan s marra jjehd n řeɛjayeb d 
řeɛřamat d lmuɛjizat issxarriqen, 10uca s marra řɣecc n min war 
isseggden qibač i yinni i ɣa ihelken, minzi nitni war qbiřen ca tayri 
n tidett ḥima ad twassnejmen. 11X uyenni Arebbi ad ɣarsen-d issekk 
min ten ɣa yarr ɣar uweddar ktar maḥend ad amnen deg uxarriq, 
12ḥima ad twaḥakmen marra inni war yuminen ca di tidett, maca 
arḍan di min war isseggden. 

Beddem nican di liman u deg useřmed i teksim 
13Maca icuwwar aneɣ ad xawem nqada Arebbi řebda, a awmaten 
inni ixef iɛizz Sidi, belli Arebbi aqqa ixḍar i kenniw zeg umezwaru 
i usenjem s tuqeddsi zi Arruḥ u s liman n tidett. 14Aqqa iřaɣa-d 
xawem i man aya s řexbar aṣebḥan nneɣ, ḥima ad teksim aɛuǧi n 
Sidi Yeccu Lmasiḥ. 15X uyenni, a awmaten, beddem nican uca ṭṭfem 
di tubbart i d awem itwassřemden zzayneɣ, mma s wawař niɣ s tira. 
16Uca Siditneɣ Yeccu Lmasiḥ s ixef nnes d Arebbi Babatneɣ, wenni 
d  aneɣ ixsen d wenni d aneɣ iwcen afewwej i řebda d usitem icnan 
s nniɛmet, 17ad issfewwej uřawen nwem uca ad kenniw issejhed di 
marra řxedmet d wawař aṣebḥan. 

Tutra n Bulus maḥend ad as ksin řmeɛruf 

3 1Lḥasul, a awmaten, ksim aneɣ řmeɛruf ḥima awař n Sidi ad d 
iffeɣ deɣya u ad itwassɛuǧ am mammec tuɣa imsar jarawem 

ɛawed 2u ḥima ad netwassenjem zeg iwdan war iḥřin iɛeffanen, 

minzi liman war iǧi ɣar marra. 3Maca Arebbi d aṣdiq wenni d 
awem i ɣa issjehden uca ad kenniw iṣṣar zeg uɛeffan. 4Maca neccin 
nettiqq di Sidi belli min xef nweṣṣa kenniw, aqqa tetteggem t uca 
ad teqqimen tetteggem t. 5Ad indeh Sidi uřawen nwem ɣar tayri n 
Arebbi d ṣṣbar n Lmasiḥ. 

Aɛřam zeg inni igguren nnebřa usettef 
6Maca nweṣṣa kenniw, a awmaten, deg isem n Sidi Yeccu Lmasiḥ, 
ad tḥeyydem i kuř uma i igguren nnebřa asettef, war iǧi ɛlaḥsab 
tubbart i iksin zzayneɣ. 7Aqqa kenniw tessnem mammec icuwwar 
ad aneɣ ḍfaren, minzi neccin war nuyur jarawem nnebřa asettef 
8uca war necci aɣrum ak-d ḥed baṭeř, maca s řxedmet d tamara 
tuɣa-neɣ nxeddem ǧiřet d wass ḥima war d nettis neḍqeř x ca n 
ijjen zzaywem. 9War iǧi minzi war ɣarneɣ ttesriḥ i man aya, maca 
ḥima ad negg ixef nneɣ d lmatal i ɣa teḍfarem. 10Minzi řami tuɣa-
neɣ neǧa akidwem, aqqa nweṣṣa ammu: mařa ḥed war ixs ad 
ixdem, war ittett ɛawed. 11Minzi nesřa aqqa din ca jarawem inni 
igguren nnebřa asettef am war xeddmen ca, maca tteggen min war 
issekkwin. 12Aqqa numur u nziyyar iwdan am yina di Sidi Yeccu 
Lmasiḥ ḥima ad xedmen di řhudnet, ad ccen aɣrum nsen. 13Maca 
kenniw, a awmaten, war tuḥiřem ca maḥend ad teggem min icnan. 
14Maca mařa ca n ijjen war iṭṭaɛ i wawař nneɣ i yuran di tebrat-a, 
arecmem t, war ttxeǧḍem akis, ḥima ad idweř iṣeḍḥa, 15maca war t 
ttḥessbem d řeɛdu maca nedhem t ɣar webrid am ijjen tawmat. 

Awař d useǧem aneggaru 
16Sidi n řehna simant nnes ad awem iwc řehna nnes i řebda x 
marra iɣezdisen. Sidi ad yiři akidwem marra. 17Ij n useǧem s ufus 
inu, Bulus. Ta d řeɛřamet n kuř tabrat. Ammu i d uriɣ. 18Nniɛmet n 
Siditneɣ Yeccu Lmasiḥ ad kiwem tiři. Amin. 



382 TABRAT TAMEZWARUT i TIMUTIYU  1

 Tabrat Tamezwarut n Bulus 
i Timutiyu 

Aseǧem 

1 1Bulus, amazan n Yeccu Lmasiḥ s řumar n Arebbi amsenjem 
nneɣ d Sidi Yeccu Lmasiḥ, asitem nneɣ, 2i Timutiyu, mmi 

nican di liman: nniɛmet d areḥmet d řehna zi Arebbi, Babatneɣ u 
zi Lmasiḥ Yeccu Siditneɣ. 

Aɛřam zeg imseřmaden issxarriqen 
3Am mammec cek zawgeɣ ad teqqimed di Afasus řami ruḥeɣ 
ɣar Masiduniya, amenni zawgeɣ cek ɛad ḥima ad tumured i ca n 
iwdan ḥima war sseřmiden ca aseřmed nneḍni, 4ḥima war tticcen 
ca taynit i tiḥuja ixwan d taṣiřat war iqeṭṭin, inni i d ittawyen 
ɣar imḥarwaḍen ktar, war iǧi ɣar min iǧan i řebni i ixs Arebbi, 
wenni iǧan di liman. 5Lɣaraḍ n řumar-a aqqa-t d tayri zeg wuř 
amezdag d tnefsect icnan d liman nnebřa nnifaq. 6Aqqa dinni 
ca n inni iweddaren, ffɣen zeg webrid ɣar řḥarḍ ixwan, 7xsen ad 
iřin d imseřmaden n ttawrat nnebřa řefhamet di min qqaren d 
min xef ssawařen. 8Maca nessen belli ttawrat teṣbeḥ mařa ḥed 
issxeddem itt nican ɛlaḥsab ttawrat, 9am nessen, aqqa ttawrat 
war tetwammewc ca i umseggad, maca i inni nnebřa ttawrat, i 
imɣennanen d imeqjaḥ d imednab, i inni war iǧin d imqeddasen d 
inni ittexsen ddunnit d inni inneqqen babatsen d yemmatsen u i 
inni ineqqen iwdan, 10i iqeḥbiyyen d zzwameř u i inni ittsebbaben 
deg iwdan, i ayt bu-ixarriqen d inni icehhden ẓẓur uca zeɛma i 
marra min war d ittisen ca ak-d useřmed iṣeḥḥen 11wenni iǧan 
ɛlaḥsab řexbar aṣebḥan n uɛuǧi n Arebbi itwabarken, řexbar 
aṣebḥan i d ayi itwawekkřen. 

Nniɛmet n Sidi i Bulus 
12Necc ttqadiɣ wenni d ayi issjehden, aqqa-t Lmasiḥ Yeccu Siditneɣ, 
minzi iḥseb ayi d aṣdiq umi d ayi igga di řxedmet n tsexxart, 13necc 
d wenni tuɣa qbeř d amceqqaf, tuɣa ttmarrateɣ imasiḥiyyen s 
řɛunf. Maca ufiɣ areḥmet, minzi ggiɣ t di jjheř u zi nnebřa liman. 

14Maca nniɛmet n Siditneɣ tuɣa tfeyyeḍ s waṭṭas s liman d tayri 
tenni iǧan di Lmasiḥ Yeccu. 15Wa d awař aṣdiq i isdaheǧen ad yiři 
d ameqbuř zi marra, belli Lmasiḥ Yeccu yusi-d ɣar ddunnit ḥima 
ad issenjem imednab i zzaysen necc d amezwaru. 16X ssibbet-a 
ksiɣ areḥmet maḥend Lmasiḥ ad ayi isscen d amezwaru marra 
ttasiɛ n řxaḍar nnes d lmatal i inni zzayes i ɣa yamnen i tudart n 
řebda. 17Aqqa i ujeǧid n ikuden n řweqt, wenni war ifennin, wenni 
war ittwiřin, Arebbi d amiɣis weḥdes, ad ɣares yiři ccan d uɛuǧi 
i řebda qaɛ. Amin. 18Tawṣeyyet-a, a mmi Timutiyu, sswekkeřeɣ 
cek xas ɛlaḥsab awařen n ukacaf xak qbeř, ḥima ad zzaysen 
temmenɣed amenɣi aṣebḥan 19s liman d tnefsect icnan. Aqqa din 
ca inni ugin man aya uca yarrez uɣarrabu n liman nsen. 20Aqqa 
Himiniyus d Aliksandir iǧan zzaysen. Aqqa sellmeɣ ten i Cciṭan 
ḥima ad řemden maḥend war ttceqqafen. 

Aseřmed n Bulus x uɛbad n tmesmunt i Arebbi 

2 1X uyenni zawgeɣ d amezwar, ḥima ad ttaren s tutra d 
tẓaǧitin d tkessit n řmeɛruf d uqadi di ṭṭweɛ n marra iwdan, 

2di ṭṭweɛ n ijeǧiden d marra inni iǧan d imezwura, ḥima xenni 
ad neddar di řehna d řhudnet u s marra tiggwudi d uweqqar n 
tcuni. 3Man aya d aṣebḥan d arḍa zzat i Arebbi, amsenjem nneɣ, 
4wenni ixsen ad twassnejmen marra iwdan uca ad bedden ɣar 
tmusna n tidett. 5Minzi aqqa din ijj n Arebbi, d ijj n umseṣřaḥ 
jar Arebbi d iwdan, aqqa netta d bnadem Lmasiḥ Yeccu, 6wenni 
iwcin ixef nnes d řɛarbun i marra, aqqa-t d chadet xas ad tiři di 
řweqt nnes. 7Aqqa i man aya umi twaggeɣ d ambarreḥ d umazan - 
aqqa qqareɣ tidett di Lmasiḥ war ssxarriqeɣ ca - uřa d umseřmad 
n řegnus di liman d tidett. 8Xseɣ xenni belli iryazen ad ẓẓaǧen 
di marra imucan ad ssgaɛɛden ifassen iqeddsen nnebřa axeyyeq 
d umcubbec. 9Amenni xenni timɣarin ad zehhjent ixef nsent s 
uweqqar d řehya d uhedden, war iǧi s umudi n ucuwwaf niɣ s 
wureɣ niɣ s tyaqutin niɣ s warruḍ iɣřan, 10maca ad zehhjent ixef 
nsent s řexdayem iṣebḥen am mammec d yusa x temɣarin tinni 
ittnejbaden ɣar uweqqar n Arebbi. 11Ejj tamɣart ad teřmed di 
řhudnet ak-d marra tamwaḍeɛt, 12maca necc war ttejjiɣ tamɣart 
ad tesseřmed niɣ ad ɣares yiři jjehd x weryaz, maca ad tiři tesqar. 

13Minzi Adam itwagg d amezwar, awarni as Hawa. 14Uca Adam 
war itwaɣarr ca, maca tamɣart tetwaɣarr, xenni texḍa, 15maca ad 
twassenjem xmi i ɣa tařu iḥenjiren, mařa tcebbar di liman d tayri 
d tquddsi s uhedden. 

Imeḥḍayen d imseyyaren n tmesmunt

3 1Wa d awař d aṣdiq: mařa ḥed ixs ad idweř d ameḥḍayi, aqqa 
ittraja ict n řxedmet tecna aṭṭas. 2Maca ittxeṣṣ i umeḥḍayi 

ad yiři nnebřa řɛib, aryaz n ict n temɣart, arsin, ɣares ḍḍebṭ n 
nnefs, ad yiři d mmis n řeḥřař, yareḥḥeb s inewjiwen, izemmar 
ad isseřmed, 3war ittiři d amescar niɣ bu-řɛunf uřa d aḍemmaɛ n 
arbeḥ maca netta ittegg it s řeḍrafet d řehna, war ittiři d aqezzaz, 
4aqqa netta isseggur taddart nnes mliḥ uca iḥekkem x iḥenjiren 
nnes s uweqqar. 5Maca mařa ḥed war izemmar ad issuyur tawacunt 
nnes, mammec i ɣa igg ad iḥḍa tamesmunt n Arebbi? 6Ittxeṣṣ as war 
ittiři d jdid di liman, ḥima war ittuff s řefyuc uca ad iwḍa di ccraɛ n 
ibřis. 7Ɛawed ittxeṣṣ ad ɣares tiři ṣṣumɛet tecna ɣar inni di barra, 
ḥima war xas ttɛeyyiben uca war iweṭṭi ca di texceft n ibřis. 8Ittxeṣṣ 
ɛawed i imseyyaren inni ittsexxaren i tmesmunt ad iřin ssekkwan, 
war ssiwiřen ca s tnayen n iřsawen, war xeẓẓaren ca ɣar binu aṭṭas, 
war ḍemmɛen di arbeḥ s uɣecci, 9ad ṭṭfen di ssirr n liman s tnefsect 
teṣfa. 10Uřa d ina ejj iten ad twaqeǧben d amezwaru, řexdenni, mařa 
iban-d war daysen iǧi bu řɛib, ad sexxaren am umseyyar. 11Ammu 
uřa d timɣarin ad ɣarsent tiři ṣṣumɛet teṣbeḥ, war d ttiřint d 
timceqqafin, arsint, ad daysent tiři řmanet di marra. 12Imseyyaren 
inni ittsexxaren i tmesmunt ad iřin s ict n temɣart, ad ssuyuren mliḥ 
tawacunt nsen. 13Minzi inni itteggen taseyyart nsen mliḥ, ad ṭṭfen 
i yixef nsen ij n wemcan icna d waṭṭas n teryast di liman di Lmasiḥ 
Yeccu. 14Ttariɣ ac-d man aya uca ssitimeɣ ad ɣarwem-d aseɣ deɣya. 
15Maca mařa ɛeṭṭařeɣ xak, ad tessned mammec ittxeṣṣa ad nuyur di 
taddart n Arebbi tenni iǧan d tamesmunt n Arebbi iddaren, abilar 
d dsas n tidett. 16War din ccek, ameqqran i yeǧa ssirr n uweqqar 
n tcuni “Arebbi aqqa iḍhar-d deg weysum, iban-d d amseggad di 
Arruḥ, lmalakat ẓrint t, itwabarreḥ zzayes jar řegnus, uminen 
zzayes di ddunnit, aqqa immeksi deg uɛuǧi.” 

Aɛřam zeg imseřmaden issxariqen 

4 1Maca Arruḥ iqqar nican belli deg wussan i d ɣa yasen, ca ad 
ḥeyyden x liman umi tticcen taynit i řaryaḥ issɣekkwan d 

tɣuri n ccwaṭen 2s nnifaq n ayt bu-ixarriqen inni tanefsect nsen 
tetwaqqeḍ, 3ad ṭṭfen řemřac uca ad umuren asbeɛɛed x macca 
tenni itwaggen zi Arebbi maḥend ad tetwacc s uqadi zeg inni 
ittamnen, inni idewřen ssnen tidett uca ḍfaren tt. 4Minzi marra 
min d itwaxeřqen zi Arebbi iṣbeḥ uca war dayes min i ɣa nagi mařa 
neqbeř zzayes s uqadi, 5minzi ad tiři tetwaqeddes s wawař n Arebbi 
d tẓaǧit. 

Iři d amsexxar aṣdiq n Lmasiḥ 
6Mařa tessřemded man aya i wawmaten, ad tiřid cek d amsexxar n 
Lmasiḥ Yeccu i d ittarebban deg wawařen n liman d tɣuri n ṣṣaḥ 
tenni teḍfared nican. 7Maca aggwej x tḥuja ixwan n ddunnit u x tḥuja 
n twessura, maca marres ixef nnek deg uweqqar n tcuni. 8Minzi 
arriyaḍa n arrimet tettawi ɣar drus n nnfaɛ waha, maca aweqqar 
n tcuni ineffeɛ i marra, aqqa ɣares řwaɛd n tudart n iḍa d n tenni i 
d ɣa yasen. 9Wa d awař d aṣdiq isdaheǧ ad itwaqbeř ikmeř. 10Minzi i 
man aya umi nxeddem u netwasseḥqara ɛawed, minzi asitem nneɣ 
aqqa-t di Arebbi iddaren wenni iǧan d amsenjem n marra iwdan, 
amezwaru i inni ittamnen. 11Umar s man aya, tessřemded t. 12Uřa d 
ijj war cek isseḥqiri ca x temẓi nnek, maca iři d lmatal i řmumenin s 
wawař, s wendah, s tayri, s liman u s tazdugi. 13Ḥḍa maḥend ad tɣared 
i tmesmunt u maḥend ad tcejjɛed u tessřemded ař i d ɣa yaseɣ. 14War 
ssḥeqara ca tamewci i dayek, tenni i d ac immewcen ɛlaḥsab awař 
n ukacaf ařami xak ssarsen imɣaren ifassen. 15Ɛqeř x tmesřayin-a, 
cebbar daysent, ḥima ticři nnek ɣar zzat ad tban i marra. 16Ḥḍa ixef 
nnek u ḥḍa x useřmed, ṣbar di man aya, minzi mařa teggid degga, ad 
tessnejmed ixef nnek d inni i d ac ittesřan. 

Taɣuri n Bulus i Timutiyu x mammec i ɣa iḍebbar tmesmunt 

5 1War tteqsiḥ x ij n uwessar, maca cejjeɛ it amecnaw ij n tbabat 
uca cejjeɛ ibřiɣen amecnaw awmaten 2d twessura amecnaw 

tiyemmatin uca tiɛezriyyin amecnaw tiwečmatin s marra tazdugi. 
3Weqqar tijjař tinni d tidett ǧant d tijjař. 4Maca mařa ca n tajjač 

ɣares iḥenjiren niɣ ayyawen, ad řemden nitni d amezwar ḥima 
ad ssecnen aweqqar nsen i Arebbi maḥend ad arren i řaǧ nsen, 
minzi degga d lemliḥ d yarḍan zzat i Arebbi. 5Tajjač nican d tenni 
iǧan weḥdes, tessitim i Arebbi uca tṣebbar di tutra d tẓaǧitin ǧiřet 
d wass. 6Maca tenni iddaren di nnecwet, aqqa temmut waxxa 
teddar. 7Umar timesřayin-a tanya, ḥima ad iřint nnebřa řɛib. 
8Minzi mařa ḥed war itthilli ca di wi iǧan nnes, abeɛda aytbab n 
taddart nnes, aqqa wanita inkar liman nnes uca netta mahu wenni 
war yuminen ca. 9Qebřem tt d tajjač tenni war yiwiḍen ca ɣar sadu 
settin iseggwusa, tamɣart n ijj n weryaz, 10tetwassen aqqa tegga 
řexdayem tiṣebḥanin, tesseymi iḥenjiren, tareḥḥeb s inewjiwen, 
tessired iḍaren n imqeddasen, tewca ufus i inni itwaḥṣaren, aqqa 
tegga marra řxedmet taṣebḥant s cḍaret. 11Maca tijjař timeẓyanin 
war tent ttqebbeř, minzi xmi nnecwat nsent ad tent ssiggwejent 
x Lmasiḥ, xsent ad meřcent 12uca ad ksint ccraɛ x yixef nsent 
řami i ɣa ssarsent liman amezwar nsent ɣar uɣezdis nsent. 13Uca 
di řweqt d icten ad řemdent ad ggurent x tudrin ḥafi, ad ɛawdent 
řexburat, ad adfent di cɣuřat, ad ssiwřent min war icuwwaren. 14X 
uyenni xseɣ i tijjař timeẓyanin ad meřcent, ad jjent iḥenjiren, ad 
ssuyurent taddart, war ttejjint ca i řeɛdu ssibbet ḥima ad daysent 
iceqqef. 15Minzi aqqa ca zzaysent ffɣent zeg webrid, ḍfarent Cciṭan. 
16Mařa din tijjař ak-d ij n weryaz niɣ ak-d ict n temɣart yumnen, 
ejj iten ad tent ɛewwřen maḥend war ttiřint ḍeqqřent x tmesmunt, 
ḥima nettat ad tɛewweř tinni iǧan d tijjař nican. 17Imɣaren inni 
ittḍebbaran mliḥ ḥesbem ten aqqa ssekkwan tnayen n imuren, 
abeɛda inni ixeddmen deg wawař d useřmed. 18Minzi adlis iqqar 
“war ttegg tacmant i uyenduz issarwaten” uca “axeddam isdaheǧ 
řmunet nnes”.  19War qebbeř ca tanfuč ḍidd i umɣar mɣir mařa dinni 
tnayen niɣ třata n řechud. 20Inni ixḍan, ɛaqeb iten zzat i marra, 
ḥima inneḍni ad ggweden tanya. 21Ziyyareɣ xak zzat i Arebbi d Sidi 
Yeccu Lmasiḥ d lmalakat itwaxḍaren, ad teḥḍid man aya nnebřa 
řfarz, war tegg uřa d ict n  tmesřact ɛlaḥsab iɣembab. 22War ssrusa 
ifassen nnek x ḥed s uqeǧeq, war carrec di ddnub n inneḍni, ejj 
ixef nekk d amezdag. 23War sess aman waha, maca su drus n binu 
di nnhur n stumaɣu nnek d waṭṭas n tuḍɛifin nnek. 24Aqqa din ca 
n iwdan ddnub nsen banen mliḥ deɣya, aqqa ddnub nsen ttizzaren 

asen ɣar ccraɛ, maca ca inneḍni ḍeffaren ten ddnub nsen. 25Amenni 
uřa d řexdayem tiṣebḥanin banent mliḥ deɣya uca řexdayem tinni 
war iǧin ammu, war zemmarent ad qqiment nuffarent. 
 

6 1Ittxeṣṣ i marra inni iǧan sadu azayřu n tesmuɣi ad ḥesben aqqa 
aytbab nsen ttessdiheǧen marra ccan, ḥima war ittetwaceqqaf 

ca isem n Arebbi d tɣuri nnes. 2Uca isemɣan inni ɣar iǧa řesyad 
yumnen, war ten ttejji ad twasseḥqaren zi řesyad nsen umi nitni d 
awmaten, maca ad asen xedmen ktar, minzi inni zzaysen istenfɛen 
aqqa nitni umnen u twaɛizzen. Seřmed u ziyyar x man aya. 3Maca 
mařa din ḥed isseřmed ict n řhajet nneḍni uca war yareddef ca 
awařen iṣeḥḥen n Siditneɣ Yeccu Lmasiḥ d tɣuri n uweqqar n tcuni, 
4aqqa netta ittuff, war ifehhem walu uca immeẓri deg imḥarwaḍen 
d imcubbecen s unaqec i zi i ɣa ffɣen řeḥsed d umenɣi d iceqqafen 
d ttuhmet taɛeffant 5uřa d ixarwiḍen nnebřa qeṭṭu jar iwdan inni 
itwaɣeccen di řeɛqeř nsen, iweddar asen ckun, am ḥesben aweqqar 
n tcuni d arbeḥ. 6Maca aweqqar n tcuni ittawi-d arbeḥ ameqqran 
mařa iruḥ jmiɛ ak-d řeqnaɛet. 7Minzi war d niwi walu ɣar ddunnit 
uca s tidett war nzemmar akidneɣ neksi walu zzayes. 8Maca mařa 
ɣarneɣ řmuɛtiq d dduři, aqqa ad neqneɛ. 9Minzi inni ixsen ad 
ssmunen agra, ad wḍan deg uɣekkwi u di texceft uca deg waṭṭas n 
nnecwat ifɣař iḍarren, tinni ittejjan iwdan ad ɣarqen deg uteḥḥi d 
ukeḥḥed. 10Minzi aẓwar n marra tuɛeffna aqqa d ṭṭmeɛ n tmenyat 
i zi ca n iwdan, inni tuɣa immeẓran di man aya, weddaren zi liman 
uca ssnuqqben ixef nsen s waṭṭas n řeḥriq. 

Arzu x tsegda d uweqqar n Arebbi 
11Maca cek, a bnadem n Arebbi, arweř zi man aya uca arzu x tsegda, 
x uweqqar n tcuni, x liman, x tayri, x ṣṣbar uřa x temhint. 12Mneɣ 
amenɣi aṣebḥan n liman, cebbar di tudart n řebda, tenni umi ɣar-d 
tetwařaɣid, d tenni umi tcehhded chadet taṣebḥant zzat i waṭṭas n 
řechud. 13Umureɣ cek zzat i Arebbi wenni iwcin tudart i marra min 
iǧan u zzat i Yeccu Lmasiḥ wenni tuɣa icehhden chadet taṣebḥant 
zzat i Bunṭiyus Bilaṭus, 14ḥima ad teḥḍid tawṣeyyet nnebřa ibeqqiḍen 
uřa d řɛib ař axecci n Siditneɣ Yeccu Lmasiḥ, 15wenni i d ɣa isseḍhar 
netta deg ikuden n řweqt nnes, netta d wenni itwabarken d wenni 

d amzemmar weḥdes, aqqa-t d ajeǧid n ijeǧiden d Sidi n isiditen, 
16wenni weḥdes waha war ittmetti ɛemmarṣ, wenni izeddɣen di 
tfawt i war izemmaren ḥed ad ɣares yadef qaɛ, wenni war t iẓri uřa 
d ijj n bnadem niɣ izemmar ɛad ad t iẓar, i wenni umi i ɣa iǧa d ccan 
d jjehd i řebda. Amin. 17Ɛřem i aytbab n wagra di ddunnit-a war 
ttiřin d imɛeffaren uřa ad tecřen x wagra war iyarekknen, maca ad 
tecřen x Arebbi iddaren wenni i d aneɣ itticcen marra timesřayin 
s ufeyyeḍ ḥima ad zzaysent narr mmeẓri. 18Ejj iten ad ggen min 
iṣebḥen uca ad iřin d aytbab n waṭṭas n řexdayem tiṣebḥanin, ad 
wcen s tecrimet, ad carcen, 19maḥend ad ssmunen řeknuz i yixef 
nsen d dsas i řweqt i d ɣa yasen maḥend ad ɣarsen tiři tudart n 
řebda. 20A Timutiyu, ḥḍa min d ac itwawekkřen, aggwej x řḥarḍ 
ixwan n ddunnit-a uřa x imcubbac n ‘inna tenna’ umi qqaren s 
ixarriqen ‘tamusna’. 21Aqqa din ca n iwdan řami seɛfen man aya, 
semḥen di liman. Nniɛmet ad kiwem tiři. Amin. 

Tabrat wiss Tnayen n Bulus 
i Timutiyu 

Aseǧem 

1 1Bulus, amazan n Yeccu Lmasiḥ ɛlaḥsab řxaḍar n Arebbi, 
ɛlaḥsab řwaɛd n tudart i iǧan di Lmasiḥ Yeccu, 2i Timutiyu, 

mmi iɛizzen: nniɛmet d areḥmet d řehna zi Arebbi Tababat u zi 
Yeccu Lmasiḥ, Siditneɣ. 

Acejjeɛ i Timutiyu 
3Necc ttqadiɣ Arebbi wenni umi ɛebdeɣ zi řejdud inu s tnefsect 
tezdeg, amecnaw cek ttiḍareɣ nnebřa abeddi di tẓaǧitin inu ǧiřet d 
wass, 4weḥḥceɣ ad cek ẓareɣ, xmi ttfekkareɣ deg imeṭṭawen nnek, 
ttccureɣ s řefraḥet 5uca ttxemmameɣ ɣar liman nnebřa nnifaq i 
dayek iǧan, wenni tuɣa izeddɣen amezwar di ḥennac Luwis u deg 
yemmac Iwniki uca aqqa ssneɣ nican belli izdeɣ dayek ɛawed. 
6X uyenni ssɛeqřeɣ cek, ad tessekkared tamewci n Arebbi tenni 
dayek s webrid n wesrusi n ifassen inu. 7Minzi Arebbi war d aneɣ 
iwci arruḥ n řɛurret, maca arruḥ n jjehd d tayri d ḍḍebṭ n nnefs s 
řeɛqeř. 8X uyenni war ttṣeḍḥi ca ḥima ad tewced chadet x Siditneɣ, 
niɣ zzayi necc wenni d ameḥbus nnes, maca meḥḥen di ṭṭweɛ n 
řexbar aṣebḥan ɛlaḥsab jjehd n Arebbi, 9wenni aqqa issenjem aneɣ 
uca iřaɣa aneɣ-d s třaɣit iqeddsen, war iǧi ɛlaḥsab řexdayem nneɣ, 
maca ɛlaḥsab lɣaraḍ nnes d nniɛmet tenni i d aneɣ immewcen di 
Lmasiḥ Yeccu qbeř ikuden n řweqt n řebda, 10aqqa itwasseḍhar 
řexxu s uxecci n umsenjem nneɣ Yeccu Lmasiḥ wenni tuɣa ibeḍřen 
řmewt uca isseḍhar tudart war ifennin s řexbar aṣebḥan, 11linjil umi 
twassgaɛɛdeɣ necc d ambarreḥ d umazan d umseřmad n řegnus. 12X 
ssibbet-a ɛawed ksiɣ armeḥ-a, maca necc war ttṣeḍḥiɣ ca i man aya, 
minzi necc ssneɣ man wen i zi ttamneɣ uca aqqa twassqenɛeɣ belli 
netta d amzemmar ḥima ad iḥḍa min d ayi itwawekkřen ař ass nni. 
13Ṭṭef di lmatal n wawařen iṣeḥḥen i zzayi tesřid uřa di liman d tayri 
i iǧan di Yeccu Lmasiḥ. 14Ḥḍa aḍman aṣebḥan i d ac itwawekkřen s 
Arruḥ Iqeddsen wenni i dayneɣ izeddɣen. 

15Aqqa tessned degga, belli marra inni iǧan di Asiya jjin ayi, zzaysen 
Fixilus d Hirmuxinis. 16Ad yarzef Sidi s areḥmet di taddart n 
Unisifurus, minzi tuɣa issfewwej xafi aṭṭas n twařawin uca war iṣeḍḥi 
ca zi snaseř inu, 17maca řami d yusa ɣar Ruma, tuɣa yarezzu xafi s 
cḍaret aṭṭas uca yufa ayi. 18Sidi ad as iwc, aqqa ad yaf areḥmet ɣar 
Arebbi deg wass nni, uca mecḥař ixdem di Afasus, cek tessned ktar. 

Aɛeskari icnan n Yeccu Lmasiḥ 

2 1Cek xenni, mmi inu, iři tmeḥḍed di nniɛmet tenni iǧan di 
Lmasiḥ Yeccu. 2Min zzayi tesřid jar waṭṭas n řechud swekkeř 

degga deg iwdan iṣdiqen inni izemmaren ad ssřemden ɛawed 
inneḍni. 3Ksi armeḥ ak-d inneḍni am ij n uɛeskari icnan n Yeccu 
Lmasiḥ. 4War din uřa d ijj n uɛeskari iřehha ak-d řeswaq n tudart, 
maḥend izemmar ad yarḍa wenni t iggin d aɛeskari. 5Uca ɛawed 
wenni ittemḥizwaren amecnaw bu-umḥizwar, war d as tticcen 
tamrist, mařa war immniɣ ɛlaḥsab řqanun. 6Afeǧaḥ i itteggen 
řxedmet iqesḥen, ittxeṣṣ as ad iksi d amezwar zi řɣiǧet. 7Xẓar min 
d ac qqareɣ uca balak Sidi ad ac iwc řefhamet di marra. 8Ɛqeř belli 
Yeccu Lmasiḥ wenni d itwassnekkaren zeg imettinen, aqqa-t zi 
zzariɛet n Dawud ɛlaḥsab řexbar aṣebḥan inu, 9wenni i xef ksiɣ 
tamara uca mahu ɛad snaseř am ij n uɛeffan, maca awař n Arebbi 
war iqqin. 10X uyenni ttḥemřeɣ marra di ṭṭweɛ n inni itwaxḍaren, 
ḥima nitni ad afen asenjem di Lmasiḥ Yeccu ak-d uɛuǧi i řebda. 
11Wa d awař d aṣdiq “Mařa nemmut akis, ad kis neddar ɛawed, 
12mařa neqqim nettḥemmeř, ad kis neḥkem ɛawed, mařa nenkar 
it, netta ad aneɣ inkar ɛawed, 13mařa tuɣa-neɣ war numin, aqqa 
netta ittɣima d aṣdiq, war izemmar ad inkar ixef nnes. 

Iři d amsexxar n Arebbi aṣdiq 
14Seɛqeř man aya, ɛřem asen zzat i Sidi maḥend war ttmenɣin 
ca s wawařen, degga war ineffeɛ i walu mɣir i wareddeǧ n inni 
ittṣennaten. 15Arzu s cḍaret ad tarred ixef nnek d amqeǧeb zzat 
i Arebbi, amecnaw axeddam wenni war ɣares minzi i ɣa iṣeḍḥa, 
wenni issɛeddun nican awař n tidett, 16maca aggwej x řeḥruḍ 
ixwan n ddunnit, minzi nitni ad arnin aṭṭas di řeqjaḥet x Arebbi, 
17uca awař nsen ad itwaɣiyyez amecnaw uxsas. Aqqa Himiniyus 

d Filitus ǧan zzaysen, 18inni iffɣen zeg webrid n tidett, qqaren 
belli tanukra aqqa tuɣa-tt uca qeřben liman n ca. 19Maca dsas n 
Arebbi ibedd nican uca wa d acemmiɛ nnes ‘Sidi issen inni iǧan 
nnes’ uca ‘marra wenni iqqaren isem n Lmasiḥ ad ibeɛɛed x min 
war isseggden’. 20Maca di taddart tameqqrant war dayes řeqcuɛ 
n wureɣ d nnuqart waha, maca ɛawed n ukeccuḍ d třaxt, xenni 
ca n ccan u ca n ubehdeř. 21Xenni mařa ḥed issizdeg ixef nnes zi 
degga, ad yiři d ict n řqecɛet n ccan, tetwaqeddes i teǧa uca tedweř 
tneffeɛ i Sidi, aqqa tetwassewjed i marra řexdayem iṣebḥen. 
22Maca arweř zi nnecwat n temẓi uca ardef tasegda d liman d tayri 
d řehna ak-d inni ittřaɣan isem n Arebbi zeg wuř izdigen, 23maca 
nḍar imḥarwaḍen ibuhařiyyen i d itteffɣen zi tqubbanect, cek 
tessned aqqa neddhen ɣar imcubbac. 24War icuwwar i ismeɣ n Sidi 
ad imcubbec, maca icuwwar as ad yuyur s řeḍrafet ak-d marra, 
izemmar ad isseřmed, aqqa ɣares ttasiɛ n řxaḍar, 25xenni isseřmed 
s temhint inni ittɛekkasen. Attaɣ Arebbi ad asen iwc ad tuben ad 
ssnen tidett 26uca ad d asen yarr řbař, ad nfekken zi texceft n ibřis 
wenni iten iḥebbsen i tizi nnes. 

Ussan ineggura 

3 1Maca ssen degga, aqqa deg wussan ineggura ad din iřin ikuden 
n řweqt iwɛaren. 2Minzi iwdan ad xsen ixef nsen d tinɛacin, ad 

iřin d ayt bu-nnfaxet d imɛeffaren d imceqqafen, war tteṭṭiɛen 
ca lwalidin, war ttqadan, war ttetwaqeddsen, 3ad iřin nnebřa 
řeḥnunect, war xsen ad mmseṣřeḥen, ad ceqqfen, war ɣarsen bu 
ḍḍebṭ n nnefs, ad iřin qesḥen, war ttexsen min iṣebḥen, 4ad iřin d 
ixeddaɛen d ifentrusen, daysen nnfaxet, ad xsen nnecwat ktar zi 
Arebbi, 5ad ɣarsen yiři wudem n uweqqar n tcuni, maca ad nkaren 
jjehd nnes. Aggwej xasen. 6Zzaysen inni ittḥaman tudrin uca 
ssusumen timɣarin iḍeɛfen tinni yarebbun ddnub, twaɛarrent s 
ubarru n nnecwat, 7tinni xsent ad řemdent řebda, maca ɛemmarṣ 
ad awḍent ɣar tmusna n tidett. 8Am mammec Jannis d Jambris 
inni tuɣa ittemɛařan ak-d Musa, ammu ɛawed ina ttemɛařan ak-d 
tidett, aqqa-ten d iwdan inni řeɛqeř nsen itwaɣecc, inni liman nsen 
war itwaqeǧeb. 9Maca war ttriḥen ca ktar ɣar zzat, minzi afɣuř 
nsen ad iban i marra, am mammec tuɣa imsar ɛawed i yinni. 

Bulus ittziyyar x Timutiyu maḥend ad isiɣi akis di liman 
10Maca cek tsiɣid akidi deg useřmed inu, am mammec ggureɣ, 
tsiɣid akidi di lɣaraḍ inu, liman inu, ttasiɛ n řxaḍar inu, tayri inu d 
ṣṣbar inu, 11di řeḥṣarat d uweddeb inu i xafi ikkin di Antiyuxiya d 
Ikuniya d Listra. Man mma řeḥṣart i xafi ikkin, aqqa Sidi issenjem 
ayi zzaysent marra. 12S tidett marra inni ixsen ad ddaren s uweqqar 
n tcuni di Lmasiḥ Yeccu, ad twadarrcen. 13Maca iwdan iɛeffanen d 
icemmaten ad arnin di min iɛeffnen, ad ɣwan uca ad twaɣwan. 14Cek 
maca, qqim di min tuɣa třemded u di min tetwassqenɛed am tessned 
man wen i zi t třemded, 15aqqa zi temẓi tessned tira iqeddsen, tinni 
zemmarent ad cek arrent d amiɣis ḥima ad twassnejmed s liman di 
Lmasiḥ Yeccu. 16Marra tira aqqa usint-id zi Arebbi, aqqa neffɛent 
tanya i useřmed, i uṣeḥḥi, i weɛdař uca i tarbiyyet di tsegda, 17ḥima 
bnadem n Arebbi ad yiři iɛess iḥezzem i marra řxedmet iṣebḥen. 
 

4 1Ttɛewwřeɣ xak zzat i Arebbi d Sidi Yeccu Lmasiḥ wenni i ɣa 
iḥekmen x inni iddaren d x inni immuten ɣar uxecci nnes d 

tgeldit nnes: 2barreḥ s wawař n Arebbi, iři tfaqed di řweqt niɣ barra 
i řweqt, ṣeḥḥ, ɛaqeb, ɛřem s marra ttasiɛ n řxaḍar d useřmed, 3minzi 
ad d yas ict n řweqt xmi iwdan war qebbřen ɛad taɣuri iṣeḥḥen, 
maca ad ssmunen i ixef nsen aṭṭas n imseřmaden ɛlaḥsab tizi nsen, 
inni issareyyḥen imezzuɣen nsen, 4ad jemden tidett x imejjan uca 
ad ffɣen zeg webrid ɣar tḥuja ixwan. 5Cek maca faq di kuřci, ksi 
armeḥ, egg řxedmet n umbeccar uca kemmeř řxedmet n tsexxart 
nnek. 6Minzi necc aqqa twazeǧɛeɣ am teḍḥiyyet n tsessi uca řmijař 
n twaḥit inu tiweḍ-d. 7Necc mmenɣeɣ amenɣi aṣebḥan, aqqa 
kemmřeɣ tazzřa inu, ḥḍiɣ liman. 8Xenni tetwassewjed ayi temrist 
n tsegda, tenni i d ayi ɣa iwc Sidi, řqaḍi amseggad deg wass nni, war 
iǧi i necc waha, maca ɛawed i marra inni ixsen axecci nnes. 

Awař d useǧem aneggaru 
9Cḍaret ḥima ad ɣari-d tased deɣya. 10Minzi Dimas ismeḥ d ayi, 
ittexs ddunnit uca iruḥ ɣar Tissalunika. Kriskis iruḥ ɣar Galaṭiya u 
Titus ɣar Dalmatiya. 11Mɣir Luka i kidi iqqimen. Awi-d Marku uca 
gewwed it akik, minzi ineffeɛ ayi di řxedmet n tsexxart. 12Sekkeɣ-d 
Ticikus ɣar Afasus. 13Xmi i d ɣa tased, awi-d akic tcamir tenni jjiɣ di 

Truwas di taddart n Karbus uřa d idlisen, beɛda řemṣaḥef n ccark. 
14Aliksandir, amziř n nnḥas, tuɣa igga dayi aṭṭas n tuɛeffna, Sidi ad t 
ixeǧeṣ ɛlaḥsab řexdayem nnes. 15Ḥḍa ixef nnek zzayes, minzi netta 
tuɣa ittɛekkas awařen nneɣ aṭṭas. 16Umi kkareɣ ad wteɣ x ixef inu 
tawařa tamezwarut, uřa d ijj war kidi d yusi, maca marra semḥen 
dayi. Ejj ad yiři war iǧi d axeǧeṣ nsen. 17Maca Sidi tuɣa-t ɣar uɣezdis 
inu uca iwca ayi jjehd, ḥima xenni zzayi i ɣa ikemmeř ubarreḥ uca 
marra řegnus sřin tt uca necc twafekkeɣ-d zeg uxenfuc n wayrad. 
18Uca Sidi ad ayi ifekk zi marra řexdayem tiɛeffanin, ad ayi iḥḍa 
i tgeldit n ijenwan nnes. I netta i ɣa yiři uɛuǧi i řebda qaɛ. Amin. 
19Seǧem x Briska d Akwila u x aytbab n taddart n Unisifurus. 20Irastus 
iqqim di Kurintus uca Trufimus jjiɣ t di Militus ihřec. 21Cḍaret ḥima 
ad d tased qbeř tagrist. Iwbulus d Pudins d Linus d Kludiya d marra 
awmaten ttseǧamen xak. 22Sidi Yeccu Lmasiḥ aqqa-t ak-d arruḥ 
nnek. Nniɛmet ad kiwem tiři. Amin. 

Tabrat n Bulus i Titus 
Tamezwarut 

1 1Bulus, ismeɣ n Arebbi d umazan n Yeccu Lmasiḥ, ɛlaḥsab abrid 
n liman n imxeṭṭaren n Arebbi d tmusna imunen n tidett i iǧan 

deg uweqqar n tcuni, 2deg usitem n tudart n řebda tenni tuɣa zi 
iwaɛd Arebbi, wenni war iɛeddřen ad issxarreq, qbeř mma ad iřin 
din ikuden n řweqt qbeř, 3uca aqqa issargeb awař nnes di řweqt nnes 
s tbarreḥt n řexbar aṣebḥan i d ayi itwawekkřen ɛlaḥsab řumur n 
Arebbi, Amsenjem nneɣ. 4I Titus, aḥenjir inu d tidett ɛlaḥsab liman 
nneɣ icarcen ‘Nniɛmet d areḥmet zi Arebbi Tababat u zi Sidi Yeccu 
Lmasiḥ, Amsenjem nneɣ.’ 

Tasexxart n Titus di Krita 
5X uyenni jjiɣ cek di Krita, ḥima ad tɛedřed min tuɣa ɛad ittxeṣṣ 
u ḥima ad tessgaɛɛded imɣaren di kuř tandint, am mammec cek 
umureɣ, 6imɣaren inni war di iǧi řɛib, inni ɣarsen ict n temɣart u 
ɣarsen tarwa ttamnen inni war x itwaṭṭef ucetci zi jjihet n ufucceḥ 
uřa d taɣennant. 7Minzi ittxeṣṣ i umeḥḍayi ad yiři nnebřa řɛib 
amecnaw awkiř n Arebbi, war dayes ittiři uɛeffar niɣ zzɛaf, war 
isess ccrab niɣ ittegg ṣṣdeɛ uřa war yarezzu ad yarbeḥ s řɣecc, 
8maca aqqa yareḥḥeb s inewjiwen, ittexs min iṣebḥen, ibedd x 
uzeǧif nnes, aqqa-t d amseggad, d amqeddas, iḥekkem x ixef nnes, 
9ad iṭṭef deg wawař aṣdiq am mammec d as itwasseřmed, ḥima 
iqedd ad icejjeɛ řmumenin uřa ad issɣed tarwa n bu-tɣennant s 
tɣuri n ṣṣaḥ. 10Minzi aqqa din aṭṭas n tarwa n bu-tɣennant d ayt 
bu-ixarriqen d iɣeccacen, ɣar umezwaru nsen d inni zeg wextan. 
11Ittxeṣṣa ad asen itwaqqen uqemmum, minzi s useřmed nsen i 
war icuwwaren, aqqa qeřɛen x twacunin marra, řami arezzun 
nitni x arbeḥ s řɣecc. 12Ijjen zzaysen, aqqa-t d amkacaf, tuɣa inna 
“Ikritiyyen nitni řebda d ayt n bu-ixarriqen d řewḥuc iɛeffanen d 
iɛeddisen ifinyanen”. 13Chadet-a d tidett. X uyenni webbex asen 
s jjehd, ḥima ad iřin d iṣḥaḥen di liman, 14war tticcen ca taynit i 
tḥuja n Wudayen d tiweṣṣa n iwdan inni iwcin s weɛrur i tidett. 
15I imezdag marra d tazdugi, maca i inni itwaxemjen d inni war 
yuminen, i nitni uřa d ict n  řḥajet tizdig, maca nitni twaxemjen di 

řeɛqeř uřa di tnefsect nsen. 16Iwdan-a ttarran ixef nsen belli ssnen 
Arebbi, maca nekkaren t s řexdayem nsen, yaɛɛut min tteggen, 
aqqa war ṭṭaɛen, war neffɛen uřa i ict n řxedmet teṣbeḥ. 

Taɣuri n ṣṣaḥ i tmesmunt n Lmasiḥ di Krita 

2 1Maca cek siweř min ittřiqen i tɣuri n ṣṣaḥ. 2Ittxeṣṣ i iwessaren 
ad iřin hudnen, ad uyuren s uweqqar d utebbet, s liman n ṣṣaḥ 

d tayri u s ṣṣbar. 3Ad iřint temɣarin ggurent am mammec d ittas 
i temqeddasin, war ttceqqifent ca, war wcint i binu, sseřmadent 
min iṣebḥen, 4ḥima ad cejjɛent timɣarin timeẓyanin ad xsent tarwa 
nsent d yeryazen nsent, 5uca ad daysent yiři utebbet d tazdugi, 
ad qabařent řxedmet n taddart, ad iřint cnant, ad ggent array i 
yeryazen nsent, ḥima war itwaceqqef ca deg wawař n Arebbi. 
 6Cejjɛet ɛawed ibřiɣen ḥima ad uyuren s utebbet. 7Egg ixef nekk 
di marra d lmatal n řexdayem tiṣebḥanin u n useřmed iṣfan ak-d 
uweqqar u nnebřa řɣecc, 8s wareqqas icnan war izemmar ad zzayes 
ibarreq bu-tɣennant ḥima war xaneɣ ittɛiwid ca tuɛeffna. 
 9Cejjeɛ isemɣan ḥima ad ṭṭaɛen i aytbab nsen, ad asen arḍan di 
marra, war ten ttɛekksen, 10war ttacaren, maca ad ssecnen řmanet 
nsen icnan, ḥima di marra ad iřin d taseddest taṣebḥant i tɣuri n 
Arebbi, Amsenjem nneɣ. 
 11Minzi nniɛmet n Arebbi i d ittawyen asenjem i marra iwdan, 
aqqa teffeɣ-d, 12ḥima ad aneɣ tarebba maḥend ad nettejj řeqjaḥet d 
nnecwat n ddunnit, ḥima ad neddar di ddunnit-a s utebbet d tsegda 
am mammec ixs Arebbi, 13am nettraja asitem d usargeb n uɛuǧi n 
Arebbi ameqqran d Umsenjem nneɣ, Yeccu Lmasiḥ, 14wenni i xaneɣ 
iwcin ixef nnes, maḥend ad aneɣ isellek zi marra min iǧan ḍidd 
n ttawrat, ḥima ad issizdeg i yixef nnes ij n weydud imeḥḥḍen i 
řexdayem tiṣebḥanin. 15Siweř x man aya, ziyyar u webbex s marra 
jjehd, war tejji ḥed ad cek isseḥqar. 
 

3 1Seɛqeř iten, maḥend ad ggen array i řḥukkam u i ṣṣulaṭat, 
ad asen ṭṭaɛen, ad iřin wejden i kuř řxedmet taṣebḥant, 2war 

ceqqfen di ḥed, war ttemcubbucen, ad iřin d imeḍraf uca ad 
ssecnen marra tamhint i marra iwdan. 3Aqqa uřa d neccin zic tuɣa-
neɣ d ifɣař, war dayneɣ bu ṭṭaɛet, nweddar, aqqa-neɣ d isemɣan 

n ɛřam kuř nnecwat d ccehwat, tuɣa neddar di tuɛeffna uřa di 
řeḥsed, dayneɣ acrah uca ncarreh ijjen wenneḍni. 4Maca xmi 
tban řeḍrafet d tayri i iwdan tenni iǧan zi Arebbi, Amsenjem 
nneɣ, 5aqqa issenjem aneɣ, war iǧi ɛlaḥsab řexdayem n tsegda 
i negga, maca ɛlaḥsab areḥmet nnes s usird i iǧan deg wexřaq n 
jdid d uřeqqem n jdid (=tajdidet) zi Arruḥ Iqeddsen, 6wenni i xaneɣ 
ifarrɣen s ufeyyeḍ s Yeccu Lmasiḥ, Amsenjem nneɣ, 7ḥima, am 
netwasegged s nniɛmet nnes, ad nedweř d iwriten ɛlaḥsab asitem 
n tudart n řebda. 8Awař-a d aṣdiq uca necc ttexseɣ ad tekkared ad 
tbedded s jjehd i man aya, ḥima inni ittecřen x Arebbi, ad meḥḍen 
maḥend ad cebbaren řebda di řexdayem tiṣebḥanin, tinni icnan 
u daysent nnfaɛ i iwdan. 9Maca beɛɛed x umḥarweḍ abuhaři d 
taṣiřat d umenɣi d imcubbac x ttawrat minzi war dayes bu nnfaɛ, 
aqqa man aya d baṭeř 10Mařa din ḥed issbeṭṭa, ittxeṣṣa kenniw ad 
as tagim awarni řami twebbxem t ict n twařa u ict n twařa nneḍni. 
11Aqqa tessnem belli wanita d amfaryaḍ, aqqa netta ixeṭṭa uca deg 
umur d ijjen itwaḥaseb zeg yixef nnes. 

Awař d useǧem aneggaru 
12X minni i ɣarek-d ɣa ssqadeɣ Artimas niɣ Ticikus, egg tizemmar 
maḥend ad ɣari-d tased deɣya ɣar Nikubulis, minzi aqqa ggiɣ 
ad din sseɛduɣ řmecta. 13Zenas, amseřmad n ttawrat, d Abullus, 
awyem ten-d deg webrid deɣya, ḥima war d asen ittxeṣṣi uřa d ict 
n  tmesřact. 14Aḥeqqa uřa d inni nneɣ ejj iten ad řemden maḥend 
ad cebbaren řebda di řexdayem tiṣebḥanin ittxeṣṣan i tarzeft, ḥima 
war d ttiřin nnebřa řɣiǧet. 15Marra wi akidi danita ttseǧamen xak. 
Seǧem ɛawed x inni i d aneɣ ittexsen di liman. Nniɛmet ad kiwem 
tiři marra idwem! 

Tabrat n Bulus i Filimun 
1Bulus, ameḥbus n Lmasiḥ Yeccu d tawmat Timutiyu, i Filimun iɛizzen 
d uxeddam akidneɣ, 2d učmatneɣ Abfiya iɛizzen, d umjahed nneɣ 
Arxibbus d tmesmunt di taddart nnek: 3nniɛmet d řehna akidwem 
iřin zi Arebbi, Babatneɣ u zi Yeccu Lmasiḥ Siditneɣ. 
 4Necc ttqadiɣ Arebbi inu, am daywem ttfekkareɣ řebda di tẓaǧit 
inu, 5minzi necc ttesřiɣ x tayri d liman nwem i daywem iǧan i Sidi 
Yeccu uřa i marra imqeddasen, 6ḥima amuni nwem di liman ad 
tegma nican di tmusna n marra řxar i dayneɣ iǧan di Lmasiḥ Yeccu. 
7Neccin aqqa ɣarneɣ řefraḥet d ufewwej aṭṭas zi ssibbet n tayri 
nwem, minzi cek, a tawmat, aqqa tessareyyḥed uř n imqeddasen.
 8S uyenni, waxxa necc ɣari taryast aṭṭas di Lmasiḥ ḥima ad cek 
umureɣ min icuwwaren, 9maca aqqa necc di ssibbet n tayri, ɣari 
ḥsen ad zzayek ttareɣ. Umi necc ammu i ǧiɣ, aqqa-yi d awessar 
uca řexxu ɛawed d ameḥbus n Lmasiḥ Yeccu, 10necc ttariɣ ac-d x 
mmi Unisimus, wenni d jjiɣ di snaseř da di řeḥbes, 11wenni tuɣa war 
cek ineffɛen zic, maca řexxu aqqa ineffeɛ i cek u ineffeɛ ayi. 12Necc 
aqqa arriɣ ac t-id d uř inu. 13Necc mři ufiɣ iři aqqa jjiɣ t danita akidi 
maḥend ad xafi isexxar deg wemcan nnek min da ɣa kkeɣ di snaseř 
x ssibbet n řexbar aṣebḥan. 14Maca necc war xseɣ ca ad ggeɣ walu 
nnebřa ttesriḥ nnek, ḥima tcuni i teggid ad tiři s řxaḍar, war iǧi s 
uɣiř. 15Minzi attaɣ tuɣa imsebḍa xak i drus n řweqt ḥima ad ɣarek 
yiři ɛawed i řebda, 16war iǧi ɛad amecnaw ismeɣ, maca amecnaw 
ijjen i iǧan ktar zeg ismeɣ, am tawmat iɛizzen, i necc beɛda, mahu i 
cek, deg weysum uřa di Arebbi. 17Mařa tḥesbed ayi d amɛacar nnek, 
qebř it amecnaw necc. 18Mařa netta tuɣa iḍḍarri cek niɣ zeɛma dayes 
amarwas, egg it xafi! 19Necc, Bulus, uriɣ s ufus inu, aqqa ad t xeǧṣeɣ, 
maḥend war qqareɣ ca, aqqa uřa d cek tettursed ayi ixef nnek. 20Wah, 
a tawmat iɛizzen, ejj ayi ad zzayek arebḥeɣ di ṭṭweɛ n Sidi, sareyyeḥ 
uř inu. 21Necc ttariɣ ac-d, am ttiqqeɣ maḥend ad teṭṭaɛed uca necc 
ssneɣ aqqa cek ad tegged mahu min d ac i ɣa iniɣ. 
 22Sewjed ayi amcan mani i ɣa zedɣeɣ, minzi ssitimeɣ ad ɣarwem-d 
dewřeɣ s tẓaǧit nwem. 23Ibafras wenni akidi da di řeḥbes di Lmasiḥ 
Yeccu, aqqa iseǧem xak, 24uřa d Marku d Aristarxus d Dimas d Luka inni 
ixeddmen akidi. 25Nniɛmet n Siditneɣ Yeccu Lmasiḥ ad kiwem tiři! 

TABRAT i IƐIBRANIYYEN  1, 2  

Tabrat i Iɛibraniyyen 

Arebbi igga Mmis d awrit n kuřci 

1 1Arebbi, umi issiweř aṭṭas n twařawin u deg waṭṭas n ibriden 
i řejdud s imkacafen, 2aqqa issiweř akidneɣ deg wussan-a 

ineggura s Mmis wenni igga d awrit n kuřci, s wenni ɛawed igga 
ddunnit. 3Wa, wenni d talellect n uɛuǧi nnes uca d ṭṭabeɛ n tefras 
n tweṣṣaf nnes, wenni yarebbun marra timesřayin s wawař n jjehd 
nnes, aqqa netta, řami issizdeg ddnub nneɣ s yixef nnes, aqqa issars 
ixef nnes ɣar yeffus n lɛaḍim di řuɛřa, 4idweř imɣar x lmalakat am 
iwart isem icna ktar zzaysent. 5Minzi i man ten zi lmalakat inna 
Arebbi ɛemmarṣ “Mmi i teǧid cek, ass-a necc jjiɣ-d cek”, uca ɛawed 
inna “Necc ad as iřiɣ d babas uca netta ad ayi yiři d Mmi”?  6Uca 
xmi i d ɣa issidef amenzu ɣar ddunnit tawařa nneḍnit, inna “Ad 
as sejdent marra lmalakat n Arebbi.” 7Uca x lmalakat inna “Wenni 
iggin lmalakat nnes d isemmiḍen uca ixeddamen nnes d iḥudaq n 
tmessi”, 8maca i Tmemmit “Řɛarc nnek, a Arebbi, aqqa iǧa i řebda 
qaɛ. Azeǧaḍ n useggem, aqqa-t d azeǧaḍ n tgeldit nnek. 9Aqqa texsed 
tasegda, tcarhed min iǧan ḍidd n ttawrat, s uyenni aqqa idhen ic 
Arebbi, Arebbi nnek, s zzect n řefraḥet sennej i imɛacaren nnek.” 

10Uca “Cek, a Arebbi, deg ubeddu teggid tamurt uca ɛawed ijenwan 
iǧan d řexdayem n ifassen nnek. 11Ina ad twateḥḥan, maca cek ad 
tedumed uca ina marra ad arcan am warruḍ 12uca amecnaw aseřham 
ad twannḍen uca ad twabeddřen, maca cek ad tiřid d wenni uca 
iseggwusa nnek war qeṭṭin ca”. 13U i man tent zi lmalakat inna ij n 
wass “Qqim ɣar yeffus inu ař d ɣa ggeɣ řeɛdyan nnek d tanebdat 
sadu iḍaren nnek”? 14Ma war ǧint nitenti d arruḥat imsexxaren, 
twassekkent-id ḥima ad sexxarent i yinni i ɣa warten asenjem? 

Amgewwad n usenjem nneɣ 

2 1X uyenni ittxeṣṣ aneɣ ad newc taynit ktar i min nesřa, ḥima 
war netteḥřuǧud ca. 2Minzi, mařa awař i innan t lmalakat tuɣa-t 

nican, uca marra axeṭṭu d řmuɛṣiyyet aqqa itwaxeǧeṣ, 3mammec i 
ɣa narweř neccin, mařa war newci ca taynit i usenjem ameqqran 

am wanita x minxef tuɣa issawař Sidi ɣar umezwaru u twaḍemnen 
aneɣ ɛawed inni tuɣa t isřin, 4uca Arebbi iched tanya akis s řeɛřamat 
d lmuɛjizat d waṭṭas n řeɛjayeb uřa s tmewci n Arruḥ Iqeddsen 
ɛlaḥsab min ixs netta. 5Minzi war issars ca ddunnit i d ɣa yasen 
x tenni nessiweř sadu řumur n lmalakat, 6maca ijjen aqqa iched 
di ca n wemcan, inna “Min iɛna bnadem, cek i dayes ittxarraṣen, 
niɣ d mmis n bnadem, cek dayes itthillan?” 7“Cek teggid t cwayt 
sadu lmalakat, teggid as ttaj s uɛuǧi d ccan uca teggid t x řexdayem 
n ifassen nnek.” 8Aqqa marra timesřayin teggid tent sadu iḍaren 
nnes. Minzi, am igga marra timesřayin sadu netta, aqqa war ijji walu 
war t iggi sadu netta. Maca řexxu war nẓar ɛad marra timesřayin 
twaggent sadu netta, 9maca nettwařa Yeccu, wenni tuɣa itwaggen 
cwayt sadu lmalakat di ssibbet n uweddeb n řmewt ḥima s nniɛmet 
n Arebbi ad iqqas řmewt i marra, netwařa t s ttaj  n uɛuǧi d ccan.  
10Minzi tuɣa ittřiq as umi ǧant marra timesřayin d marra timesřayin 
ǧant zzayes, ḥima ad yawi aṭṭas n iḥenjiren ɣar uɛuǧi maḥend netta 
ad issiweḍ amgewwad n usenjem nsen ɣar řekmařet s uweddeb. 
11Minzi d wenni issqeddsen d yinni itwaqeddsen, nitni marra zeg 
ijjen. X uyenni netta war ittṣeḍḥi ca ad asen iřaɣa awmaten 12uca 
iqqar “Ad barḥeɣ i wawmaten inu s isem nnek, di řwesṭ n tmesmunt 
ad cek sebbḥeɣ.” 13Uca ɛawed iqqar “Necc ad dayes ttiqqeɣ” uca ɛawed 
“Aqqa da, necc d tarwa inni i d ayi iwca Arebbi.” 14Am carcen tarwa 
deg weysum d idammen uřa d netta simant nnes icarc ammu kifkif di 
man aya, ḥima ad iteḥḥa s řmewt nnes wenni ɣar iǧa ṣṣulṭa x řmewt, 
aqqa netta d ibřis 15uca ḥima ad ifekk marra inni isseɛddun qaɛ tudart 
nsen am isemɣan zi tiggwudi n řmewt. 16Minzi s tidett, war d iksi ca zi 
lmalakat, maca zi zzariɛet n Ibrahim i zi d iksi. 17X uyenni tuɣa ittxeṣṣ 
as ad idweř amecnaw awmaten zi marra iɣezdisen, ḥima ad idweř 
d azeǧif n ikehhanen arḥim d aṣdiq di min iǧan i Arebbi, maḥend 
ad isseṣřeḥ ddnub n iwdan. 18Minzi min di tuɣa netta simant nnes 
iweddeb am itwajarreb, aqqa izemmar ad iɛawen inni itwajarrben. 

Yeccu Lmasiḥ yuɛřa x Musa 

3 1X uyenni, a awmaten imqeddasen, imɛacaren di třaɣit n ujenna, 
xẓarem ɣar umazan d uzeǧif n ikehhanen n chadet nneɣ, Lmasiḥ 

Yeccu, 2wenni d aṣdiq i wenni it-id issgaɛɛden, am mammec tuɣa 

Musa d aṣdiq x marra taddart nnes. 3Minzi d wa itwaḥseb as-d d aɛuǧi 
ameqqran x Musa, amecnaw ɣar wenni ibnan taddart ɣares ccan 
imɣar sennej i ccan itwaggen i taddart. 4Minzi marra taddart ibna t 
ijjen, maca wenni ibennan marra d Arebbi. 5Aqqa Musa d aṣdiq x marra 
taddart nnes am uxeddam, aqqa-t i chadet minxef i ɣa itwassiweř. 
6Maca Lmasiḥ am Tmemmit x taddart nnes, taddart nni d neccin, 
mařa neqqim netteṭṭef di ttiqqet u deg usitem yuɛřan ař aneggar. 

Aɛřam maḥend ad nseř i tmijja n Arebbi 
7X uyenni amecnaw mammec iqqar Arruḥ Iqeddsen “Aqqa ass-a, 
mařa tesřim tmijja nnes, 8war ttesseqsiḥem ca uřawen nwem 
amecnaw deg uɣuwweɣ, deg wass n ujarreb di řexřa, 9mani d ayi 
jarrben řejdud nwem, qeǧben ayi uca ẓrin řexdayem inu arebɛin 
n iseggwusa. 10X uyenni xeyyqeɣ x jjiř nni uca nniɣ ‘Řebda ad 
weddaren deg wuř nsen uca war ssinen ca ibriden inu.’ 11Ammu i 
jjuǧeɣ di lɣaḍab inu ‘War d ttidfen ca di arraḥet inu.’ ”
 12Xẓarem, a awmaten, ittxeṣṣa war ittiři ḥed zzaywem ɣares uř 
d aɛeffan i war ittimnen, maḥend ad yaggwej x Arebbi iddaren, 
13maca ziyyarem ijjen wenneḍni kuř ass, řami ɛad qqaren “Ass-a”, 
ḥima uřa d ijj zzaywem war itteqsiḥ ca s wecmat n ddanb. 14Minzi 
neccin nedweř d imɛacaren n Lmasiḥ, mařa ncebbar nican deg 
ubeddu n ttiqqet nneɣ ař aneggar. 15Mařa itwanna “Ass-a, mařa 
tesřim tmijja nnes, war tesseqsiḥem ca uřawen nwem amecnaw 
deg uɣuwweɣ”, 16xenni min iɛnan ‘nitni řami tt sřin uca ɣewwɣen’? 
Ma war ǧin nitni marra d inni d iffɣen zi Miṣra ak-d Musa? 17X 
wi xef ixeyyeq arebɛin iseggwusa? Ma war iǧi x inni ixḍan, inni 
arrimat nsen wḍant di řexřa? 18I umi ijjuǧ netta “War d ttidfen ca di 
arraḥet nnes” mɣir i inni war d as itteggen array? 19Aqqa nettwařa 
belli nitni war zemmaren ad adfen x ssibbet n nnebřa liman nsen. 

Areyyeḥ n ssebt i řgens n Arebbi 

4 1Ejj aneɣ ad neggwed xenni, belli uřa d ijj zzaywem, mintra 
ɛad din ij n řwaɛd n wadaf di arraḥet nnes, ad iḍhar axmi 

iqqim ɣar ḍeffar. 2Minzi itwabarreḥ aneɣ řexbar aṣebḥan ɛawed, 
am itwabeccar uřa i nitni, maca awař i sřin nitni, war d asen infiɛ 
ca, minzi tuɣa war d ittis ca ak-d liman řami t sřin. 3Minzi neccin 

ad nadef di arraḥet inni yumnen, am mammec inna “Am jjuǧeɣ di 
lɣaḍab inu ‘nitni war d ttidfen ca di arraḥet inu’ ”, waxxa řexdayem 
n Arebbi aqqa twakemmřent zeg wami tetwagg ddunnit. 4Minzi di 
ca n wemcan inna x wass wiss sebɛa ammu “Xenni yareyyeḥ Arebbi 
zi marra řexdayem nnes deg wass wiss sebɛa.”  5Uca ɛawed danita 
“War d ttidfen ca di arraḥet inu”. 6Xenni, umi teqqim ɛad belli ca 
ad adfen ɣar arraḥet nni uca inni umi itwabeccar zic war udifen ca 
x ssibbet n řmuɛṣiyyet nsen, 7ineyyec ɛawed ca n wass, am inna deg 
wedlis n Dawud “Ass-a” awarni aṭṭas n řweqt, am mammec itwanna 
“Ass-a mařa tesřim tmijja nnes, war tsseqsiḥem ca uřawen nwem.”  
8Minzi mařa tuɣa Yucuwa issidef iten di arraḥet, war ɣares ittiři 
ɛad řḥarḍ x ij n wass nneḍni awarni man aya. 9X uyenni teqqim ict 
n arraḥet n ssebt i weydud n Arebbi. 10Minzi wi yudfen di arraḥet 
nnes, aqqa netta s yixef nnes ‘yareyyeḥ zi řexdayem nnes’ ɛawed, 
amecnaw Arebbi zi tinni nnes. 11Jjem aneɣ ad nemkabar, ḥima ad 
nadef di arraḥet nnes, maḥend war iweṭṭi ḥed am mammec wḍan 
nitni řexdenni am umedya n řmuɛṣiyyet. 12Minzi awař n Arebbi 
iddar, ijhed, iqḍeɛ ktar zi kuř ssif s tnayen n wudmawen, ittakkwaḍ 
ař abeṭṭu n řeɛmar d arruḥ d řemfaṣeř d waduf, ifarrez ixarriṣen 
d tnawi n wuř. 13War din uřa d ijj n umeddar war d as ibin, maca 
marra timesřayin aqqa-tent twaɛarryent, twarezment ɣar tiṭṭawin 
n wenni umi ik-d ɣa negg řeḥsab. 

Yeccu d azeǧif n ikehhanen imɣar 
14X uyenni am ɣarneɣ azeǧif n ikehhanen imɣar wenni iẓwan deg 
ijenwan, Yeccu Mmis n Arebbi, ejj aneɣ ad ncebbar di chadet nneɣ. 
15Minzi war ɣarneɣ uzeǧif n ikehhanen war izemmar ad yaca ak-d 
tuḍɛeft nneɣ, maca aqqa itwajarreb di marra am neccin, maca nnebřa 
ddanb. 16Ad nqarreb xenni s ttiqqet ɣar řɛarc n nniɛmet, ḥima ad 
neksi areḥmet uca ad naf nniɛmet i uɛawen di řweqt nnes. 
 

5 1Minzi kuř azeǧif n ikehhanen itwakkes-d zeg iwdan, 
itwassgaɛɛed di ṭṭweɛ n iwdan x min iǧan n Arebbi, maḥend 

ad iqeddem timewca d tɣarṣin x ddnub 2uca izemmar ad iḥinn 
x iqubbaniyyen d imweddaren, minzi uřa d netta simant nnes 
itwasswaḍeɛ i tuḍɛeft 3uca s man aya d icten ittxeṣṣ as ad issgaɛɛed 

tiɣarṣin x ddnub n weydud uca ɛawed x ddnub n yixef nnes. 4Uřa 
d ijjen mma ad iksi i yixef nnes ccan, mɣir wenni itwařaɣan zi 
Arebbi, amecnaw Harun. 5Ammu ɛawed Lmasiḥ war issɛuǧi ca ixef 
nnes, ḥima ad idweř d azeǧif n ikehhanen, maca wenni d ɣares 
issiwřen “Cek d Mmi, necc jjiɣ-d cek řexxu”,  6amecnaw min inna 
ɛawed di mani nneḍni “Cek d akehhan i řebda x řeḥsab n usettef 
n Malkiṣadiq.”  7Deg wussan n weysum nnes, aqqa iqeddem taẓaǧit 
d tutra s iɣuyyan aṭṭas d imeṭṭawen i wenni tuɣa izemmaren ad t 
ifekk zi řmewt uca isřa as Arebbi umi tuɣa itteggwed. 8Netta, waxxa 
tuɣa-t d Tamemmit, aqqa iřmed ṭṭaɛet zi min xas ikkin d aweddeb 
9uca umi ikemmeř, idweř d řɛunṣar i usenjem n řebda i marra inni 
d as iṭṭaɛen 10uca Arebbi iggi t d azeǧif n ikehhanen ɛlaḥsab asettef 
n Malkiṣadiq. 

Aɛřam maḥend war nettweddari ca 
11Aqqa ɣarneɣ aṭṭas min i ɣa nini x wanita, iwɛar ad t nfessar, 
řami tdewřem tewɛarem ad tesřem. 12Waxxa tuɣa ittxeṣṣ ad tiřim 
d imseřmaden x min teqqar řweqt, aqqa ittxeṣṣ awem ɛad ad 
awem ssřemden timesřayin timezwura n wawař n Arebbi, kenniw 
teḥdajem ɛad aɣi, maci macca ijehden. 13Minzi kuř ijjen wenni 
icarcen deg uɣi, war iqedd x wawař n tsegda, minzi netta d aseymi. 
14Maca macca ijehden iffeɣ-d i yinni imɣaren inni aqqa nnumen ad 
darrben tacit nsen ḥima ad farzen řxar x řɣar. 
 

6 1X uyenni ad nejj tamezwarut n tɣuri n Lmasiḥ, ad nuyur zzat 
ɣar ukemmeř, maci ad nessars tawařa nneḍnit dsas n ttubet d 

řexdayem immuten d liman zi Arebbi 2d tɣuri n useɣḍaṣ d usarsi n 
ifassen d tnukra zeg imettinen d lḥisab i řebda. 3Ejj aneɣ ad negg man 
aya, mařa ismeḥ Arebbi. 4Minzi, inni umi itwarzem asen tiṭṭawin nsen 
ict n twařa uca qqasen amewci n ujenna uca dewřen d imɛacaren n 
Arruḥ Iqeddsen 5uca qqasen awař icnan n Arebbi d řeɛjayeb n řweqt 
i d ɣa yasen, 6xenni wḍan, war izemmar ad ɛeqben tawařa nneḍni 
ɣar ttubet, am nitni ṣellben Mmis n Arebbi ict n twařa nneḍni i yixef 
nsen uca stehzan zzayes. 7Minzi tamurt tenni isessen anẓar wenni 
xas iccaten zi řweqt ɣar inneḍni uca tessɣemmi aɣemmuy icna i 
inni umi tetwafeǧeḥ, d tenni i d iksin lbaraka zi Arebbi. 8Maca mařa 

tesseɣmi-d isennanen d tsekra, aqqa tudes i nneɛřet uca aneggar 
nnes d akeḥḥeḍ s tmessi. 9Maca min d awem ittxeṣṣa, a imɛizzen, 
waxxa nessiweř ammu, aqqa netwasseqneɛ aqqa din min iǧan ḥsen 
manis d aneɣ-d i ɣa yekk usenjem. 10Minzi Arebbi war iǧi d wenni war 
iseggden ḥima ad ittu řxedmet d tayri tenni tuɣa tessecnem i yisem 
nnes am tuɣa kenniw tsexxarem i imqeddasen uca tettsexxarem 
asen ɛad. 11Maca dayneɣ mmeẓri ḥima kuř ijjen zzaywem ad isscen 
amḥaḍ d ijjen ař aneggar, ař i ɣa itwakemmeř usitem nican, 12ḥima 
war tettiřim d imeɛgaz, maca ad tiřim d imeḍfaren n yinni s liman d 
ttasiɛ n řxaḍar ad warten řwuɛud. 

Aḍman n řwaɛd n Arebbi 
13Minzi řami iwaɛd Arebbi i Ibrahim, ijjuǧ s yixef nnes, minzi war 
izemmar ad ijjaǧ s wenneḍni imɣar xas, 14iqqar “S tidett am ttbarkeɣ 
ad ac barkeɣ uca am arenniɣ ad ac arniɣ.” 15Uca ammu, am ittṣebbar, 
aqqa iksi řwaɛd. 16Minzi iwdan jjuǧen ɣar min iǧan d ameqqran 
xasen uca tajaǧit nni i nitni d aḍman d uneggar n marra amcubbec. 
17X uyenni iḍmen Arebbi řwaɛd s ict n tjaǧit am tuɣa ixs ad isscen 
s ufeyyeḍ i iwriten belli netta war ittbeddiř ca cwar nnes, 18ḥima, 
s tnayen n tmesřayin war ttbeddiřent ca, am war izemmar xenni 
ad issxarreq Arebbi di man aya, ad dayneɣ itwagg uř s waṭṭas, aqqa 
dayneɣ di neccin inni dayes icebbaren, ḥima ad neṭṭef deg usitem i 
itwaggen zzatneɣ, 19d wenni ɣarneɣ amecnaw ayřizim i řeɛmar, nican 
u imten, i d ittadfen ɣar daxeř deg uqeddas x uqeddas awarni arwaq, 
20mani yudef Yeccu wenni i d aneɣ izwaren x tizi nneɣ, aqqa idweř d 
azeǧif n ikehhanen i řebda ɛlaḥsab asettef n Malkiṣadiq. 

Malkiṣadiq d ajeǧid n Salim d ukehhan n Arebbi 

7 1Minzi Malkiṣadiq-a, wenni d ajeǧid n Salim d ukehhan n 
Arebbi i iɛuǧen x marra min iǧan d wenni iffɣen ḥima ad iřqa 

Ibrahim řami d idweř zi tarezzit n ijeǧiden, d wenni tuɣa ibarek as 
i Ibrahim 2u Ibrahim iwca as řeɛcur zi marra, amezwar aqqa netta d 
ajeǧid n tsegda ɛlaḥsab afessar n yisem nnes, xenni ɛawed ajeǧid n 
Salim, min ixs ad yini ‘ajeǧid n řehna’. 3Aqqa netta nnebřa tababat, 
nnebřa tayemmat, nnebřa jjadira, war ɣares iǧi umezwar n wussan 
niɣ aneggar n tudart. Maca netta itwagg maḥend ad yarwes di 

Mmis n Arebbi, aqqa netta iqqim d akehhan i řebda. 4Xẓarem řexxu, 
mecḥař tuɣa imɣar wa, wenni umi iwca jedditneɣ Ibrahim řeɛcur 
zi min d iṭṭef zeg ijeǧiden nni. 5Xenni inni iksin takehhant zeg ayt n 
Lawi, aqqa ɣarsen tawṣeyyet ɛlaḥsab ttawrat ḥima ad ksin řeɛcur 
zeg weydud, iɛna zeg aytmatsen, waxxa nitni ffɣen-d zi dwaxeř 
n Ibrahim. 6Maca Malkiṣadiq wenni war izemmaren ad zzaysen 
iḥseb jjadira, iksi zi Ibrahim řeɛcur uca ibarek i wenni umi ɣar iǧa 
řwuɛud. 7Aqqa nnebřa awař, wenni iǧan qell, aqqa itwabarek zeg 
wenni iǧan ḥsen zzayes. 8Aqqa dinni iwdan ifennan kessin řeɛcur, 
mani nneḍni wenni xas icehhden belli netta iddar d wenni ikessin 
řeɛcur. 9Uca ammu nzemmar ad nini belli di Ibrahim iɛeccar ɛawed 
Lawi, Lawi wenni iksin řeɛcur, 10minzi tuɣa-t ɛad di dwaxeř n babas 
ařami akides imsagar Malkiṣadiq. 

Yeccu d Malkiṣadiq 
11Xenni mařa řekmařet tuɣa-tt x tkehhant n Lawi, minzi sadu nnes 
tuɣa iksi weydud ttawrat, mayemmi ɛad ittxeṣṣ ad ikkar ukehhan 
nneḍni ɛlaḥsab asettef n Malkiṣadiq, zi man wen war t nnin ca aqqa 
netta ɛlaḥsab asettef n Harun? 12Minzi mařa tbeddeř tkehhant, ittxeṣṣ 
ɛawed ad tbeddeř ttawrat. 13Minzi wenni minxef itwanna man aya, 
aqqa-t zi teqbič nneḍnit, zi tenni uřa d ijj war iqeddem ca ixef nnes 
i uɛalṭar. 14Aqqa bayen belli Siditneɣ iffeɣ-d zi Yahuda, wenni war x 
issiweř Musa uřa s ijj n wawař x tkehhant. 15Uca man aya ittban qaɛ 
mliḥ, řami d ikkar ukehhan nneḍni s warwas n Malkiṣadiq, 16wenni 
war ittwaggen ɛlaḥsab ttawrat s ict n tewṣeyyet zi jjihet n weysum, 
maca ɛlaḥsab jjehd n tudart war ittareddǧen. 17Minzi netta iched 
xas “Cek d akehhan i řebda ɛlaḥsab asettef n Malkiṣadiq.”  18Minzi 
tawṣeyyet tenni tuɣa qbeř, tetwabeṭṭeř zi ssibbet n tuḍɛeft nnes u 
zi ssibbet nnebřa nnfaɛ nnes. 19Minzi ttawrat war tettkemmiř uřa d 
ict n  řḥajet, maca tettawi ɣar usitem nneḍni ḥsen zzayes i zi i ɣa 
nades Arebbi. 20Aqqa d man aya war iǧi ca nnebřa tajaǧit, 21minzi 
ayt n Lawi nitni dewřen d ikehhanen nnebřa tajaǧit, maca netta s 
ict n tjaǧit zeg wenni d as inna “Aqqa Sidi ijjuǧ, war ittbeddiř ca 
array nnes ‘cek d akehhan i řebda ɛlaḥsab asettef n Malkiṣadiq’ ”. 
22X uyenni idweř d Yeccu d aḍman n ij n řɛahd qaɛ ḥsen. 23Aqqa din 
ɛawed aṭṭas inni idewřen d ikehhanen, minzi řmewt temneɛ iten ad 

qqimen. 24Maca wa, minzi ittɣima i řebda, aqqa ɣares ict n tkehhant 
war tbeddiř ca. 25S uyenni izemmar ad issenjem s řekmařet marra 
inni zzayes i ɣa awḍen ɣar Arebbi minzi netta iddar i řebda ḥima 
ad daysen icafeɛ. 26Minzi tuɣa ittřiq aneɣ ij n uzeǧif n ikehhanen 
am wanita, amqeddas, nnebřa řɣecc d taxmuji, itwafarrzen zeg 
imednab, yuɛřan x ijenwan, 27wenni war ɣar iǧi řxeṣṣ, ass x wass 
amecnaw izeǧifen n ikehhanen nneḍni, ḥima ad iqeddem amezwar 
tiɣarṣin x ddnub nnes, xenni ɛawed x ddnub n weydud, minzi 
aya igg it ict n twařa i řebda qaɛ, řami iwca ixef nnes d taɣarṣt. 
28Aqqa ttawrat tessgaɛɛed iwdan iḍeɛfen d izeǧifen n ikehhanen, 
maca awař n tjaǧit wenni awarni ttawrat issgaɛɛed Mmis wenni 
itwakemmřen i řebda. 

Azeǧif n ikehhanen n řɛahd n jdid 

8 1Wa d lmufid zi min itwannan, aqqa ɣarneɣ ij n uzeǧif n 
ikehhanen wenni iqqimen ɣar yeffus n řkursi n lɛaḍim deg 

ijenwan, 2aqqa-t d amsexxar n wexxam iqeddsen d uqiḍun iqeddsen 
d tidett inni issgaɛɛed Arebbi war iǧi d bnadem. 3Minzi kuř azeǧif n 
ikehhanen itwassgaɛɛed ḥima ad iwc timewca d tɣarṣin. X uyenni 
tuɣa ittxeṣṣ as i wanita ɛawed ad ɣares yiři ca ḥima ad t iwc. 4Maɛlik 
iǧa di tmurt, netta war ittiři uřa d akehhan, minzi aqqa-ten da inni 
iqeddmen timewca ɛlaḥsab ttawrat, 5inni ittsexxaren i umedya d 
tiři n min iǧan deg ujenna, amecnaw mammec iɛřem i Musa umi 
tuɣa iřha ak-d uqiḍun iqeddsen, minzi inna “Ḥḍat, ad tegged marra 
amecnaw lmatal wenni d ac ssecneɣ x wedrar.” 6Maca řexxu netta 
iksi takehhant tecna ktar, umi netta d amseṣřaḥ n ij n řɛahd ḥsen 
zzayes, itwaggen x řwuɛud icnan. 7Minzi mařa tuɣa řɛahd amezwaru 
nnebřa řɛib, war ittiři ɛad wemcan i wenni d wiss tnayen. 8Am yufa 
daysen řɛib, iqqar “Aqqa da, ad d asen wussan, inna Sidi, xmi i ɣa 
kemmřeɣ x taddart n Israyil u x taddart n Yahuda ij n řɛahd n jdid, 
9war iǧi amecnaw řɛahd wenni ggiɣ ak-d řejdud nsen deg wass min 
di ten ṭṭfeɣ zeg ufus, ggewdeɣ ten zi tmurt n Miṣra, minzi nitni war 
qqimen ca di řɛahd inu uca necc war d asen wciɣ taynit, iqqar Sidi. 
10Minzi d wa d řɛahd i ɣa ggeɣ ak-d taddart n Israyil awarni ussan 
nni, inna Sidi, ad ggeɣ izerfan inu di řeɛqeř nsen uca ad ten ariɣ 
deg wuřawen nsen uca necc ad asen iřiɣ d Arebbi, nitni ad ayi iřin 

d aydud. 11War sseřmiden ca ɛad kuř ijj amqarreb nnes niɣ kuř ijj 
umas am qqaren ‘Ssen Arebbi!’ minzi marra ad ayi ssnen s umeẓyan 
d umeqqran. 12Minzi necc ad areḥmeɣ x min war iseggden daysen 
uca ddnub nsen d ixeṭṭan nsen war daysen ttfekkareɣ ɛad.” 13Řami 
inna ‘jdid’, aqqa igga řɛahd amezwaru d aqdim. Xenni min idewřen 
yarcan uca idduysar, aqqa iggur ad ifna. 

Aɛbad deg uqiḍun iqeddsen 

9 1Tuɣa xenni ɛawed ɣar řɛahd amezwar řefruḍ iseggden n ddin 
d wemcan nnes iqeddsen di ddunnit-a. 2Minzi aqiḍun iqeddsen 

tuɣa itwaɛdeř, aqqa amezwar nnes qqaren as ‘aqeddas’, tuɣa dayes 
řqendiř d ṭṭabřa d weɣrum n wesscan. 3Awarni arwaq wiss tnayen 
tuɣa din aqiḍun qqaren as ‘aqeddas x uqeddas’ 4ɣares ict n tmejmart 
n wureɣ i řebxur d ṣṣenduq n řɛahd iɣeǧfen s wureɣ ɣar marra 
iɣezdisen: tuɣa dayes ij n uzenbiř n wureɣ dayes ‘manna’ d teɣɣarct 
n Harun tenni itwannuwwcen d teřwiḥin n řɛahd. 5Sennej i man aya 
aqqa din ‘ixirubinen’ n řɛezz (inni amecnaw lmalakat), inni iddřin 
‘řkursi n areḥmet’ (wenni d taqebbart n ṣṣenduq n řɛahd) s tiři n wafriwen 
nsen, war nzemmar řexxu ad xas nessiweř s wawař d azyen. 6Umi 
twassewjdent timesřayin-a ammu, xenni tuɣa ikehhanen ttadfen 
řebda deg uqiḍun iqeddsen amezwaru ḥima ad kemmřen řxedmet i 
Arebbi, 7maca deg wenni wiss tnayen azeǧif n ikehhanen waha d wenni 
ittadfen ict n twařa deg useggwas waha, war iǧi nnebřa idammen, 
iqeddem iten x yixef nnes uřa x ddnub i igga weydud di tqubbanect 
nnes. 8S uya tuɣa Arruḥ Iqeddsen isscan belli abrid ɣar uqeddas war 
yarzim ɛad min ɣa yekk ɛad uqiḍun amezwaru ibedd. 9Man aya d 
amedya i řweqt n yiḍa, am tuɣa ttqeddamen ṣṣdaqi d tiɣarṣin tina 
war zemmarent ad ssqenɛent tanefsect n wenni itent iqeddmen, 
10aqqa usint-id s macca d tsessi d ccekel n řuḍu uca s řefruḍ iseggden 
ɛlaḥsab aysum waha, twamurent ař řweqt n weɛdař. 

Aɛbad s idammen n Yeccu Lmasiḥ 
11Maca Lmasiḥ i d yusin, aqqa-t d azeǧif n ikehhanen x řxar i d ɣa 
yasen, aqqa ikka x uqiḍun ameqqran ikemmřen wenni war itwaggen 
ca s ifassen, war iǧi ɛawed zi min itwaxeřqen, 12uca man aya war 
tuɣi s idammen n iɣayḍen uřa n iɛejmiyyen, maca s idammen nnes 

aqqa yudef ict n twařa deg uqeddas, ikseb asellak i řebda. 13Minzi 
mařa idammen n ifunasen d iɣayḍen d iɣɣeḍ n uɛejmi i itwaruccen 
x inni itwaxemjen, aqqa qeddsen i tazdugi n weysum, 14mecḥař 
ɛad idammen n Lmasiḥ, wenni iwcin ixef nnes i Arebbi s Arruḥ n 
řebda d taɣarṣt war dayes bu řɛib, i ɣa issizedgen tanefsect nneɣ zi 
řexdayem immuten ḥima ad nexdem Arebbi iddaren? 15X uyenni 
netta d amseṣřaḥ n řɛahd n jdid, ḥima, s řmewt nnes di ṭṭweɛ n 
ufekki n ixeṭṭan i iggin sadu řɛahd amezwar, inni itwařaɣan ad 
warten řwaɛd n řwart n řebda. 16Minzi mani iǧa řɛahd, ittxeṣṣa ad 
tetwassargeb řmewt n wenni iggin řɛahd, 17minzi řɛahd ad idweř 
iṣřeḥ xmi i ɣa immet ḥed, war ittiři ca ɛad nican min ɣa yekk iddar 
wenni iggin řɛahd. 18Zi man aya uřa d řɛahd amezwar war ittiři ca 
ɛad nican nnebřa idammen, 19minzi awarni řami d iɣra Musa marra 
tiweṣṣa n ttawrat i weydud, iksi idammen n iɛejmiyyen d iɣayḍen 
ak-d waman uřa d taḍuft tazeggwaɣt d sbunxa n hisub, xenni aqqa 
irucc wedlis nni d iwdan marra, 20am iqqar “Ina d idammen n řɛahd 
i d awem yumur Arebbi”.  21Tuɣa irucc ɛawed aqiḍun iqeddsen d 
marra řeqcuɛ n tkehhant s idammen. 22Ɛřaḥař marra itwassizdeg s 
idammen ɛlaḥsab ttawrat uca nnebřa asizzeř n idammen war din iǧi 
ca weɣfar. 23Tuɣa qaɛ ittxeṣṣ ad twassizdegen řemtuř n timesřayin i 
iǧan deg ujenna, maca min iǧan deg ujenna simant nnes s tiɣarṣin 
(=ddbayeḥ) icnan zi tina. 24Minzi Lmasiḥ war yudif ca deg uqeddas 
itwaggen s ifassen, d wenni netta d lmatal n min iǧan d tidett, maca 
deg ujenna simant nnes, ḥima ad iḍhar řexxu xaneɣ qibač i Arebbi. 
25War iǧi ɛawed ḥima ad iqeddem ixef nnes aṭṭas n twařawin am 
mammec tuɣa ittadef uzeǧif n ikehhanen kuř aseggwas s idammen 
n inneḍni ɣar uqeddas, 26minzi, mařa ammu iǧa, iři ittxeṣṣ ad 
iweddeb aṭṭas n twařawin zeg wami tetwagg ddunnit. Maca řexxu, 
aqqa netta iḍhar-d ij n umur ɣar uneggar n řweqt, ḥima ad ikkes 
ddnub s tɣarṣt n yixef nnes, 27amecnaw mammec d itwassars 
i iwdan ad mmeten ict n twařa, xenni awarni man aya ad d yas 
řḥukm. 28Ammu ɛawed Lmasiḥ, awarni řami immewc d taɣarṣt ict n 
twařa ḥima ad ikkes ddnub x waṭṭas, ad itwaẓar twařa wiss tnayen 
nnebřa ddanb zeg inni t ittrajan i usenjem nsen. 

Taɣarṣt n Lmasiḥ i řebda 

10 1Minzi ttawrat, tenni ɣares tiři n řxar i d ɣa yasen, war ɣares 
ṣṣifet n tmesřayin simant nsent, ɛemmarṣ war tzemmar ad 

tkemmeř i inni ittqarraben kuř aseggwas maḥend ad qeddmen 
řebda tiɣarṣin ɛawed kifkif. 2Niɣ lla, ad twassbedd timewca n 
tiɣarṣin, minzi inni tuɣa ittsexxaren i uqiḍun iqeddsen awarni řami 
twassizedgen ict n twařa, war ɣarsen ittɣimi ɛad xenni tmusna n 
ddnub. 3Maca s man aya ddnub nsen twassfekkaren asen-d kuř 
aseggwas, 4minzi idammen n ifunasen d iɣayḍen war zemmaren ad 
kksen ddnub. 5X uyenni řami d yudef ɣar ddunnit, iqqar “Taɣarṣt 
niɣ amewci war ten texsed, maca aqqa tessewjded ayi arrimet. 
6Tiɣarṣin s tmessi d tɣarṣin i ddnub war xasent tarḍid. 7Řexdenni 
nniɣ ‘Aqqa-yi da, ad d aseɣ, ɣar beddu n wedlis itwannḍen itwari 
xafi, ḥima ad ggeɣ min texsed cek, a Arebbi!”  8Tuɣa inna qbeř 
“Tiɣarṣin d tmewca d tɣarṣin s tmessi d tɣarṣin i ddnub war tent 
texsed niɣ war xasent tarḍid”, waxxa aqqa-tent twaqeddment 
ɛlaḥsab ttawrat. 9Řexdenni inna “Aqqa-yi da, ad d aseɣ ḥima ad ggeɣ 
min texsed cek, a Arebbi.” Ikkes amezwar, ḥima ad issgaɛɛed wiss 
tnayen. 10Aqqa netwaqeddes i řebda qaɛ s tmewci n tɣarṣt n arrimet 
n Yeccu Lmasiḥ. 11Xenni kuř akehhan tuɣa ittsexxar kuř ass maḥend 
ad iwc aṭṭas n twařawin tiɣarṣin d icten tinni war izemmaren ad 
kksint ddnub. 12Maca wanita, awarni řami iqeddem ict n tɣarṣt x 
ddnub, aqqa iqqim x yeffus n Arebbi i řebda, 13zi řexdenni ittraja ař 
d as twaggen řeɛdyan nnes d tanebdat sadu iḍaren nnes. 14Minzi s 
ict n tɣarṣt aqqa issegged i řebda marra inni itwaqeddsen. 15Arruḥ 
Iqeddsen ɛawed iched x man aya, 16minzi awarni řami tt inna qbeř 
“D wa d řɛahd i zi i ɣa ɛahdeɣ ixef inu akisen ‘Awarni ussan nni’, 
inna Sidi, ‘ad ggeɣ izerfan inu deg wuřawen nsen, ad ten ariɣ ɛawed 
di řeɛqeř nsen 17uca ddnub nsen d ixeṭṭan nsen, ɛemmarṣ ad daysen 
fekkareɣ ɛad.’ ” 18Xenni mani ittiři weɣfar i man aya, war din iqqim 
ɛad tɣarṣt x ddnub. 

Acejjeɛ ḥima ad ncebbar di liman 
19X uyenni, a awmaten, am ɣarneɣ ttiqqet maḥend ad nadef deg 
uqeddas s idammen n Yeccu Lmasiḥ 20x webrid n jdid iddaren i d 
aneɣ yarezzmen zzayes am d ikka zi arwaq, wenni d aysum nnes 

21uca aqqa ɣarneɣ ij n ukehhan d ameqqran x taddart n Arebbi, 
22ejj aneɣ xenni ad nqarreb s wuř n tidett, di ttiqqet n liman, s wuř 
itwassizedgen s urucci zi tnefsect taɛeffant uca s arrimat nneɣ 
issirden s waman iṣfan. 23Ejj aneɣ ad ncebbar di chadet n usitem 
nnebřa mma ad narjij, minzi d wenni iwaɛden d aṣdiq 24uca ad 
neḥḍa ijjen wenneḍni ḥima ad negg uř deg wayawya ɣar tayri u ɣar 
řexdayem tiṣebḥanin, 25war nejji ca tamesmunt nneɣ am mammec 
nnumen ca zzayneɣ, maca ad nessemḥeḍ ijjen wenneḍni, mahu ɛad 
xmi i ɣa tẓarem aqqa ass nni yiweḍ-d. 26Minzi mařa nexḍa neɛmada 
awarni mma neṭṭef tamusna n tidett, xenni war teqqim ɛad tɣarṣt 
x ddnub, 27maca araji n lḥisab d řɛabuq n tmessi tenni i ɣa iccen 
řeɛdyan. 28Mařa ḥed ad ibḍeř ttawrat n Musa, ad itwaneɣ nnebřa 
areḥmet x chadet n tnayen niɣ třata n řechud. 29Mecḥař i ɣa yiři 
ɛad uweddeb ktar i di tfekkarem ad isdaheǧ wenni tuɣa iɛeffsen x 
Mmis n Arebbi u tuɣa iḥesseb idammen n řɛahd i zi tuɣa itwaqeddes 
d taxmuji u xenni isseḥqar Arruḥ n nniɛmet? 30Minzi nessen wi 
innan “Antaqem i necc umi iǧa, necc ad t xeǧṣeɣ!” uca ɛawed “Sidi 
ad iḥkem aydud nnes.” 31Sseɛd d abarcan i wenni i ɣa iwḍan deg 
ifassen n Arebbi iddaren. 32Maca fekkarem deg wussan iɛdun, min 
di, awarni řami twarezment tiṭṭawin nwem, tuɣa kenniw tarebbum 
amenɣi ameqqran n uweddeb, 33zeg ij n uɣezdis řami kenniw arrin 
d afurrej n řefḍiḥet d řeḥṣart uca x uɣezdis nneḍni řami kenniw 
tcarcem ak-d inneḍni umi daysen itwagg ammu kifkif. 34Minzi 
teksim amnus x snaseř inu uca tqebřem akecceḍ n wagra nwem s 
řefraḥet, tessnem belli ɣarwem agra icna i war ifennin deg ijenwan. 
35War neṭṭarem ca taryast nwem tenni ɣar teǧa ict n řmunet temɣar. 
36Minzi ṣṣbar ittxeṣṣa kenniw, ḥima xenni ad teṭṭfem řwaɛd am 
teggem min ixs Arebbi. 37Minzi drus n řweqt i dinni uca wenni i 
d ɣa yasen ad ixecc uca war ittɛeṭṭař ca. 38Maca amseggad s liman 
ad iddar, maca mařa ismeḥ dayes, war zzayes ifarreḥ řeɛmar inu. 

39Maca neccin war neǧi ca zeg inni idewřen ɣar ḍeffar ɣar txessart, 
maca zeg inni ittamnen ař ɣa awḍen ɣar usenjem n řeɛmar. 

Řechud s liman 

11  1Aqqa xenni liman d aḍman n tmesřayin i zi itwassitem uca 
d aqnaɛ n tmesřayin war ttwiřint. 2Minzi s man aya ṭṭfen 

řejdud zic chadet. 3S liman nfehhem belli ddunnit tetwagg s wawař 
n Arebbi, minzi min ittwařan, war itwagg ca zi min ittbanen. 
 4S liman tuɣa Habil iqeddem ict n tɣarṣt temɣar x Qayin i Arebbi uca 
zzayes aqqa iṭṭef chadet belli tuɣa-t d amseggad, řami d as iwca Arebbi 
chadet i tɣarṣt nnes uca zzayes issawař ɛad, waxxa netta immut. 
 5S liman immeksi Inux nnebřa mma iẓra řmewt, war itwaf ɛad, 
minzi iksi it Arebbi. Minzi qbeř mma ad itwaksi, tuɣa cehhden xas, 
aqqa tuɣa yarḍa Arebbi. 6Maca nnebřa liman war izemmar Arebbi ad 
itwarḍa. Minzi wenni i ɣa iqarrben ɣar Arebbi, ittxeṣṣ as ad yamen 
belli netta aqqa-t din u netta d amxeǧaṣ n inni xas yarezzun. 
 7S liman tuɣa Nuḥ, awarni řami Arebbi iɛřem zzayes s wawař x 
min ɛad war ittbinen, issewjed aɣarrabu s uweqqar ař asenjem n 
řwacun nnes uca s liman nni aqqa iḥkem ddunnit uca idweř d awrit 
n tsegda tenni ɛlaḥsab liman. 
 8S liman tuɣa Ibrahim, řami d itwařaɣa, iṭṭaɛ uca iffeɣ ɣar wemcan 
i ɣa iṭṭef d řwart uca iffeɣ nnebřa mma ad issen mani i ɣa yaweḍ. 
9S liman tuɣa-t di tmurt n řwaɛd amecnaw di tmurt n ibarraniyyen, 
izdeɣ deg iqiḍan ak-d Isḥaq d Yaɛqub, inni d iwriten akides n řwaɛd 
d ijjen, 10minzi ittraja tandint s dsas, tenni ibna uca igga it Arebbi. 11S 
liman immewc as i Sara jjehd maḥend ad teksi ddeyset uca tuřu ɛad 
barra i řmijař n tewsar nnes, minzi nettat tuɣa teḥseb wenni iwaɛden 
d aṣdiq. 12S uyenni ɛawed zeg ijjen, aqqa zeg wenni i di ibḍeř jjehd 
nnes, ffɣen-d amecnaw itran n ujenna s ubarru nsen uca amecnaw 
ijdi x tma n řebḥar i war izemmar ad itwaḥseb.
  13Di liman nni mmuten ina marra nnebřa mma ad ṭṭfen řwuɛud, 
maca zi řaggwaj waha ẓrin ten, umnen zzaysen, darɛen asen uca 
cehden belli nitni d ibarraniyyen d imsebriden x tmurt. 14Minzi 
inni iqqaren man aya, ssecnen mliḥ belli nitni arezzun tamurt. 
15Maɛlik fekkaren zi tmurt manis d ffɣen, iři aqqa ufin řweqt ḥima 
ad ɛeqben. 16Maca řexxu daysen mmeẓri ɣar tmurt tenni ḥsen, min 
ixs ad yini ɣar tenni deg ujenna. S uyenni Arebbi war iṣeḍḥi ca ad 
as řaɣan Arebbi nsen, minzi aqqa issewjed asen tandint. 

 17S liman iwca Ibrahim, řami itwaqeǧeb, Isḥaq d taɣarṣt uca 
wenni iqebřen řwuɛud, tuɣa iqeddem ayenni n mmis i tuɣa ɣares, 
18aqqa netta umi itwanna “Di Isḥaq ad ac řaɣan zzariɛet”. 19Tuɣa 
ixarreṣ belli Arebbi izemmar ɛawed ad t-id issnekkar zeg imettinen, 
zi manis t-id iksi ɣares ɛawed am ij n lmatal. 
 20S liman tuɣa Isḥaq ibarek Yaɛqub d Ɛisu x min tuɣa d igguren. 
 21S liman tuɣa Yaɛqub, řami tuɣa ittmetta, ibarek x kuř ijj zeg iḥenjiren 
n Yusef uca tuɣa iɛebbed am issɛukkuz x yixef n teɣɣarct nnes. 

 22S liman tuɣa Yusef, řami tuɣa ittmetta, ifekkar x wufuɣ n ayt n 
Israyil uca iweṣṣa ten x iɣsan nnes. 
 23S liman tuɣa Musa, řami d ixřeq, itwasnuffar zi lwalidin nnes 
třata n iyuren, minzi ẓrin aseymi iṣbeḥ uca war ggwiden ca s řumur 
n ujeǧid. 24S liman tuɣa Musa, řami tuɣa imeqqar, yugi ad as řaɣan 
mmis n yeǧis n Firɛun, 25mři yufa ad yiři itwameǧex ak-d weydud 
n Arebbi uřa d tarrit n mmeẓri di ddnub di ca n řweqt, 26uca tuɣa 
iḥesseb aseḥqar n Lmasiḥ d agra ameqqran sennej i řeknuz n Miṣra, 
minzi tuɣa ixeẓẓar ɣar min d as i ɣa itwaxeǧeṣ. 27S liman ijja Miṣra, 
am war iggwid ca zi tefqaḥt n ujeǧid, minzi iziyyar ixef nnes axmi 
ittwařa wenni war izemmaren ad ittwařa. 28S liman igga izmar n 
Basxa d arucci n idammen, ḥima amkeḥḥaḍ war ittḥidi ca imenza 
nsen.  29S liman ẓwan řebḥar azeggwaɣ axmi kkin di řbarr, maca 
Imiṣriyyen, am t jarrben tanya, twaṣarḍen zi řebḥar. 
 30S liman wḍan řeḥyuḍ n Ariḥa umi kkin sebɛa n wussan ttennḍen 
as. 31S liman war thellek ca Raḥab řqeḥba ak-d yinni war iṭṭiɛen, am 
tuɣa tareḥḥeb ibergagen s řehna. 32Uca min i ɣa iniɣ ɛad? Minzi řweqt 
war tqeddi ad ssiwřeɣ x Xidiyun d Barak d Samsun d Yifta d Dawud 
d Samwil u x imkacafen 33inni tuɣa iɣellben x tgeldin s liman, ggin 
tasegda, ṭṭfen řwuɛud, qqnen ixenfucen n wayraden, 34ssxesyen 
jjehd n tmessi, arewřen zi řeqḍaɛ n ssif, ksin jjehd di tuḍɛeft, dewřen 
jehden deg imenɣan, qeřɛen x řɛeskar n ibarraniyyen. 35Timɣarin 
ksint imettinen nsent zi tnukra, ca nneḍni twaɛeddben, war qbiřen 
ca afekki, ḥima ad carcen di tnukra ḥsen. 36Ca nneḍni ksin abehdeř 
d urekkuḍ sennej i man aya ɛad snaseř d řeḥbes 37uca twarejmen, 
twaqeṣṣen di iziynat, qeǧben ten, twanɣen s ssif, telɛen am arḍen 
iřmawen n uǧi d iɣayḍen, daysen řeɣben, twaḥṣaren, twaḍeřmen, 
38aqqa ddunnit war ten tesdaheǧ, telɛen di řexřawat, x idurar u deg 

ifran d ixerdusen n tmurt. 39Uca marra ina waxxa kesben chadet s 
liman, war ṭṭifen ca řwaɛd. 40Aqqa Arebbi tuɣa ittwařa ca n řḥajet 
xar i neccin, ḥima nitni war twakemmřen ca nnebřa neccin. 

Lmatal n Lmasiḥ 

12 1S uyenni neccin ɛawed, umi d aneɣ-d inneḍ ij useynu 
ameqqran n řechud, ad nejj marra ḍḍqeř d ddanb i d 

aneɣ itteggen deɣya taxceft, maḥend ad nuyur s ṣṣbar amḥizwar 
wenni i d aneɣ ittrajan ɣar zzat. 2Ejj aneɣ ad nẓar ɣar umgewwad d 
umkemmeř n liman, Yeccu, wenni, zi ssibbet n řefraḥet itwaggen 
qibač nnes, aqqa yarebbu ṣṣalib, war t icqi ubehdeř, uca iqqim x 
yeffus n řɛarc n Arebbi. 3Xẓarem mliḥ deg wenni yarbun anect n 
řeɛkaset n imednab ḍidd n yixef nnes, ḥima war tettiḥřem u war 
tarexxum ca di řeɛmar nwem. 

Arebbi ittarebba iḥenjiren nnes 
4Aqqa kenniw, am tettmenɣam ak-d ddanb, war temɛařim ɛad ař d 
ttsizzřen idammen, 5uca tettum asenhar i kiwem issawařen amecnaw 
ɣar iḥenjiren ‘Mmi inu, war sḥeqqar ca tarbiyyet n Sidi, war ttiři ca 
d amarxu xmi cek i ɣa ixeǧeṣ.’ 6Minzi wenni ittexs Sidi, yarebbi t s 
uqessaḥ uca iẓekkweḍ kuř ij n mmis wenni iqebbeř. 7Mařa teksim 
tarbiyyet, Arebbi ittegg awem am iḥenjiren nnes. Minzi man mmis 
wenni babas war t yarebbi ca s uqessaḥ? 8Maca mařa aqqa kenniw 
nnebřa tarbiyyet i di ccarcen marra, řexdenni kenniw d tarwa n 
farq cɣeř, war iǧi d arraw. 9Zi ssa, aqqa neksi tarbiyyet zi babatneɣ 
ɛlaḥsab aysum uca nweqqar iten, ma xenni war netteṭṭiɛi ca ktar 
aṭṭas i Tbabat n arruḥat uca ad neddar? 10Minzi ina tuɣa d aneɣ 
yarebban drus n wussan am mammec d asen ittɣiř mliḥ, maca 
netta ittegg it i tizi nneɣ, ḥima ad ncarc di tqeddast nnes. 11Aqqa 
war din uřa d ict n  tarbiyyet s uqessaḥ ittbanen d řefraḥet maca d 
řeḥriq, maca awarni as tiwi-d řɣiǧet n řehna i iǧan di tsegda i inni 
zzayes itwadarrben. 12X uyenni sgaɛɛdem xenni ifassen yarxun d 
ifadden yarehfen, 13uca ggem nican isuraf n iḍaren nwem ḥima 
min iǧan d aneḍbař war itteḥřuǧud ca, maca ad iggur ad iggenfa. 
14Ḍfarem-d řehna ak-d marra d tuqeddsi tenni nnebřa zzayes war 
iẓar ḥed Sidi. 15Ƴarwem aqqa uřa d ijjen mma ad iwḍa zi nniɛmet 

n Arebbi niɣ ad isseɣmi aẓwar n tarzugi, ad igg axarweḍ uca xenni 
ad zzayes twaxemjen aṭṭas. 16War itwajj ḥed ad yiři d aqeḥbi niɣ d 
ameqjuḥ amecnaw Ɛisu, wenni iwcin řḥeqq n umenzu nnes x ijj n 
macca. 17Minzi aqqa tessnem, belli awarni as tuɣa dayes mmeẓri 
ḥima ad iwart lbaraka, yugi as, am war yufi ca amcan i ttubet waxxa 
yarezzu t s imeṭṭawen. 18Minzi kenniw war tiwiḍem ca ɣar wedrar 
wenni nzemmar ad nḥada u ɣar tmessi yarɣin d tbarcant d taǧest 
d tḥaryat 19d zzhir n řbuq d řḥess n wawařen x ssibbet nnes inni t 
isřin, zawgen xenni maḥend war kisen issiwiř ɛad, 20s minzi war 
zemmaren ad arbun min d asen iweṣṣa “Mařa iḥada ij n lḥayawan 
adrar, ad itwarjem niɣ ad itwaneɣ s fřitca.” 21Řami tt ẓrin, tudef iten 
tiggwudi, ařami Musa inna “Aqqa ggwedeɣ u arjijeɣ.”  22Aqqa řexxu 
kenniw tiwḍem ɣar wedrar n Siyun, ɣar tendint n Arebbi iddaren, 
Urcalim n ujenna u ɣar řuřuf n lmalakat, 23ɣar umuni n wurar, ɣar 
tmesmunt n imenza inni itwazemmen deg ijenwan u ɣar Arebbi, 
řqaḍi x marra u ɣar arruḥat n imseggaden inni itwakemmřen, 24u 
ɣar Yeccu, amseṣřaḥ n řɛahd n jdid u ɣar idammen n urucci inni 
issawařen ḥsen zeg inni n Habil. 25Ƴarwem war tagim ca wenni 
issawařen, minzi mařa inni war itwassnejmen ca řami ugin wenni 
issawařen di tmurt, mahu ɛad neccin, mařa nḥeyyed zeg wenni iǧan 
zeg ijenwan. 26Tmijja nnes tuɣa tessenhezza tamurt di řweqt nni, 
maca řexxu aqqa iwaɛd, iqqar “Ɛad ict n twařa ɛawed ad ssenhezzeɣ 
maci tamurt waha, aqqa uřa d ajenna.” 27Awař-a ‘Ict n twařa ɛawed’, 
aqqa yemřa belli ad itwakkes min ittenhezzan am min itwaxeřqen, 
ḥima ad iqqim min war ittenhezzin. 28X uyenni am nkessi tageldit 
war ittenhezzin ca, ad neṭṭef di nniɛmet uca ad nexdem i Arebbi 
am mammec xas yarḍa, s řehya d tiggwudi. 29Minzi Arebbi nneɣ d 
timessi ittetten. 

Amgewwad n usenjem nneɣ 

13  1Ejj ad teqqim tayri n tawmat. 2War tettum ca ad tarezmem 
tawwart i inewjiwen, minzi s uya ca areḥḥben s lmalakat 

am war ssinen. 3Ɛeqřem x imeḥbas axmi kenniw tetwaḥebbsem 
akidsen ɛawed u ɛeqřem x inni itwaɣezzan axmi kenniw ɣezzan di 
arrimet ɛawed. 4Ejj ad yiři řemřac d aweqqar ɣar marra, d qama 
n řemřac nnebřa řexmej, minzi Arebbi ad iḥkem x iqeḥbiyyen u 

x yinni itteggen zzina. 5War ttiřim ca d iceṭṭaren, qenɛem s min 
ɣarwem, minzi netta simant nnes inna “Necc war cek ttejjiɣ niɣ 
ad dayek semmḥeɣ”.  6S uyenni nzemmar ad nini s ttiqqet “Sidi 
d amɛawen inu, war tteggwdeɣ ca, min d ayi i ɣa yegg bnadem?” 

7Ɛeqřem x inni i kenniw ittgewwaden, inni d awem issiwřen awař 
n Arebbi, ḍfarem liman nsen, xmi txeẓẓarem ɣar řɣiǧet n tudart 
nsen. 8Yeccu Lmasiḥ d netta netta, iḍennaḍ d yiḍa u i řebda. 9War 
tejjim ad kenniw ɣarren zi ssa ɣar diha s tɣuri teɣrib, minzi řḥajet 
n lemliḥ aqqa uř ad icebbar di nniɛmet, war iǧi di macca i tuɣa war 
infiɛen ca i inni tuɣa zzayes iřhan. 10Ƴarneɣ ij n uɛalṭar i zi inni 
ittsexxaren deg uqiḍun iqeddsen war ɣarsen bu ttesriḥ maḥend 
ad zzayes ccen, 11minzi arrimat n lḥayawanat inni idammen nsen 
twaksin ɣar daxeř n uqeddas zeg uzeǧif n ikehhanen twassarɣen 
barra i teqseft. 12X uyenni tuɣa Yeccu imarret ɛawed barra i tewwart 
n tendint, ḥima ad iqeddes aydud s idammen nnes, 13X uyenni ad 
neffeɣ ɣar barra n teqseft am narbu řɛar nnes. 14Minzi war ɣarneɣ 
da tandint n řebda, maca narezzu x tenni i d ɣa yasen. 15Ammu 
xenni, ejj aneɣ ad zzayes nqeddem timewca n usemɣar i Arebbi, 
řɣiǧet n iyencicen inni icehhden x yisem nnes. 16War ttettum ca ad 
teggem min iṣebḥen uřa d tecrimet, minzi Arebbi yarḍa x tmewca 
am tina. 17Ṭṭaɛem i inni i kenniw ittgewwaden, ggem asen array, 
minzi nitni ttɛessan x řeɛmur nwem amecnaw inni itteggen řeḥsab, 
ṭaɛem asen ḥima ad tt ggen s řefraḥet, war iǧi s uweḥweḥ, minzi 
man aya war kenniw ineffeɛ. 18Ẓẓaǧem xaneɣ minzi ɣarney ttiqqet 
belli ɣarneɣ tanefsect tecna, am dayneɣ mmeẓri ḥima ad neddar 
nican di marra. 19Ttzawgeɣ kenniw s jjehd, ad teggem ammu, 
ḥima xenni necc deɣya ad ɣarwem-d dewřeɣ. 20Arebbi n řehna 
wenni d issnekkaren Yeccu Lmasiḥ, ameksa ameqqran n wuǧi, 
zeg imettinen s idammen n řɛahd i řebda, 21ad kenniw ikemmeř di 
marra řxar ḥima ad teggem min ixs netta, maḥend ad dayneɣ igg 
min iǧan i arḍa nnes s Yeccu Lmasiḥ wi ɣar iǧa uɛuǧi i řebda qaɛ. 
Amin. 22Xenni ɛeřmeɣ awem, a awmaten, qebřem awař-a n usenhar, 
minzi uriɣ awem-d s drus. 23Snem aqqa arxun umatwem Timutiyu. 
Mařa yusi-d deɣya, ad kenniw ẓareɣ akides. 24Seǧmem x marra 
inni i kenniw ittgewwaden u x marra imqeddasen. Inni n Iṭalya 
ttseǧamen-d xawem. 25Nniɛmet ad kidwem tiři marra. Amin.

 Tabrat n Yaɛqub 
Aseǧem 

1 1Yaɛqub, ismeɣ n Arebbi d Sidi Yeccu Lmasiḥ, i tenɛac n tqebbař 
tinni imṭarracen: mliḥ xawem. 

Taqeǧebt n liman d iɣekkwan 
2A awmaten, mařa ad xawem kken aṭṭas n iɣekkwan, ḥesbem 
man aya marra d řefraḥet. 3Aqqa kenniw tessnem belli taqeǧebt 
n liman nwem ad d tejj ṣṣbar, 4maca ittxeṣṣ ṣṣbar ad itwakemmeř 
ḥima ad tawḍem u ad tkemmřem uca war kenniw ittxeṣṣi walu. 
5Mařa ca n ijjen zzaywem teqqim as ɛad tiɣit, ad tt ittar zi Arebbi 
wenni itticcen s tecrimet i marra nnebřa azawar. 6Maca ad ittar 
s liman, nnebřa acekki, minzi wenni icekkan aqqa netta am ict n 
řmujet di řebḥar, tenni iɛarrnen asemmiḍ uca ittṣuḍ dayes. 7War 
tejji ad as ittɣiř i bnadem nni ad iksi ca zi Arebbi. 8Aqqa netta axmi 
s tnayen izeǧifen, war yarsi di marra ibriden nnes. 9Maca ejjet 
tawmat iwaḍɛen ad tessemɣar di řuɛřa nnes 10uca wenni ɣar iǧa 
wagra ad issemɣar deg uwaḍeɛ nnes, minzi amecnaw tawardect 
di řeḥtic ad ifna netta. 11Tafuct ad tenqar s řeḥmu nnes, ad 
tessecmeḍ řeḥtic uca tawardect ad tisřaw uca ad as iraḥ waẓri n 
wudem nnes. Ammu i ɣa ifna bu wagra ɛawed s marra min ɣares. 
12Sseɛd n weryaz wenni i ɣa iḥemřen aɣekkwi, minzi mařa idweř 
d amqeǧeb, Arebbi ad as iwc tamrist n tudart tenni tuɣa iwaɛd 
zzayes Arebbi i inni t ittexsen. 13War tejji ḥed ad ini mařa iṣar deg 
uɣekkwi “Arebbi i d ayi iɣekkwan”. Aqqa Arebbi war izemmar ad 
itwaɣwa zi tuɛeffna uca netta s ixef nnes war iɣekkwi uřa d ijj. 
14Maca kuř ijjen ad itwaɣwa mařa nnecwet nnes ad t teɣwa uca ad 
zzayes itwaṭṭef. 15Mařa nnecwet teksi s uɛeddis, ad tařu ddnub uca 
xmi i ɣa imɣar ddnub, ad d yawi řmewt. 16A awmaten iɛizzen, war 
tejji ḥed ad kenniw issweddar. 17Kuř amewci aṣebḥan d kuř tamewci 
ikemmřen ihekkwa-d zi sennej, zi Tbabat n tfawin, tenni war ɣar 
iǧi ubeddeř niɣ tiři n ddewřan. 18Aqqa yejj aneɣ-d ɛlaḥsab timexsa 
nnes s wawař n tidett ḥima ad niři d ij n ddab n imenza zi marra 
řmaxřuqat nnes. 

Asḥeǧi d ṭṭaɛet i wawař n Arebbi 
19X uyenni, a awmaten iɛizzen, ejj kuř bnadem ad iqeǧeq ḥima ad 
iseř, war tqeǧiqem ca ɣar wawař niɣ ɣar tefqaḥt. 20Minzi tafqaḥt 
n weryaz war d ittiwi ca tasegda zzat i Arebbi. 21X uyenni sarsem 
xawem qaɛ taxmuji d waṭṭas n tuɛeffna uca qebřem s temhint 
awař i daywem itwaẓẓun wenni izemmaren ad kenniw issenjem. 
22Dewřem d inni itteggen awař, war iǧi d inni ittesřan waha, war 
cemtem ixef nwem! 23Minzi mařa ḥed isřa i wawař, war t ittegg, 
aqqa netta amecnaw wenni ixeẓẓaren di tisit deg uɣembub nnes 
i zi d ixřeq, 24minzi netta ittwařa ixef nnes, iruḥ, uca řexdenni ad 
ittu mammec tuɣa itwaḍhar. 25Maca wenni i ɣa ixeẓẓaren di ttawrat 
ikemmřen n tiřelli uca ad dayes iṭṭef, netta war iǧi am ijjen ittesřan 
řexdenni ittu deɣya, maca am ijjen wenni tt itteggen, aqqa wanita 
ad ɣares tiři lbaraka di min ittegg. 26Mařa din umi ittɣiř aqqa netta 
itteggwed Arebbi maḥend war ittḥiḍi iřes nnes, maca ixeddeɛ uř 
nnes, aqqa ddin nnes baṭeř. 27Ddin amezdag nnebřa řexmej qibač i 
Arebbi d Tbabat, aqqa-t d wa: ad tṣuned iyujiřen d tijjař di řeḥṣart 
nsent uca ad tessḥeyyded ixef nnek zi ddunnit nnebřa řɣecc. 

Egg tayri, war tt tteggem s wudmawen 

2 1A awmaten, war tteggem s wudmawen di liman n Yeccu 
Lmasiḥ, Sidi n uɛuǧi. 2Minzi mařa yudef-d ɣar usinagug nwem 

ij n weryaz s txadent n wureɣ deg uḍaḍ nnes u s warruḍ iɣřan uca 
yudef-d ɛawed ij n umezřuḍ s warruḍ iqqarṣen, 3uca ad tewcem 
taynit i wenni ɣar iǧa warruḍ iɣřan, ad tinim “Qqim deg wemcan-a 
iṣebḥen”, maca i umezřuḍ ad as tinim “Cek bedd diha!” niɣ “Qqim 
ayi-d ɣar tnebdat n iḍaren inu!”, 4ma war iǧi temṣurrufem ak-d 
win jarawem s iɣembab uca tdewřem d inni iḥekkmen s ixarriṣen 
iɛeffanen? 5Sřem, a awmaten iɛizzen, ma war ixḍar Arebbi imezřaḍ 
n ddunnit, ḥima ad tejjaren s liman uca ad iřin d iwriten n tgeldit, 
tenni tuɣa iwaɛd zzayes i inni t ittexsen. 6Maca kenniw tɣeṭṭrem 
zeg imezřaḍ. Ma war iǧin d inni s wagra d inni kenniw iḥṣaren 
u d inni kenniw ineddhen ɣar řfusina? 7Ma nitni war ǧin d inni 
ittceqqafen deg isem yuɛřan wenni xawem-d itwařaɣan? 8Maca 
mařa tkemmřem nican ttawrat igellden ɛlaḥsab tira “Ad texsed 
amqarreb nnek am ixef nnek”, aqqa tetteggem mliḥ,9maca mařa 

teggim s wudmawen, aqqa tetteggem ddnub uca ad twaḥekmem 
zi ttawrat am inni ixḍan. 10Minzi wenni iḍfaren ttawrat marra, 
maca yarza ict n tewṣeyyet waha, aqqa netta d bu-umarwas n 
marra tiwṣeyyat. 11Minzi wenni innan ‘War zenni!’, inna ɛawed ‘War 
neqq!’ Mařa war teznid, maca tenɣid, aqqa cek d axeṭṭay n ttawrat. 

12Siwřem uca ggem am inni i ɣa itwaḥekmen zi ttawrat n tiřelli. 
13Minzi řḥukm war yareḥḥem ca x wenni tuɣa war yareḥḥmen. 
Areḥmet aqqa tɣelleb x řḥukm. 

Liman d řexdayem tiṣebḥanin 
14A awmaten, man řefḍeř mařa ijjen iqqar ‘Necc ɣari liman’, maca 
war ɣares bu řexdayem? Ma izemmar liman nni ad t issenjem? 
15Mařa ittxeṣṣ as i ij n uma niɣ i ict n učma min i ɣa yarḍen niɣ min 
i ɣa ccen kuř ass 16uca ijjen zzaywem inna asen “Uyuret di řehna, 
arḍet min isseḥman, jjiwnet macca!” maca war d asen tewcim walu 
min ittxeṣṣan i arrimet, man nnfaɛ? 17Aqqa ammu uřa d liman. Mařa 
war zzayes ttekkent ca řexdayem, aqqa immut s ixef nnes. 18Maca 
ad ikkar ijjen ad yini “Cek ɣarek liman, necc ɣari řexdayem”. Sscen 
ayi liman nnek nnebřa řexdayem uca necc ad ac ssecneɣ liman inu 
zi řexdayem inu. 19Ma cek tumned belli Arebbi d ijjen? Aqqa teggid 
mliḥ, maca uřa d ccwaṭen umnen di man aya uca ttarjijen. 20Ma 
texsed ad tessned, a bnadem afɣuř, belli liman nnebřa řexdayem 
immut? 21Ma war ittiři jedditneɣ Ibrahim itwasegged zi řexdayem 
umi ikkar ad iɣarṣ i mmis Isḥaq x uɛalṭar? 22Aqqa teẓrim belli 
liman tuɣa ixdem ak-d řexdayem nnes uca liman itwakemmeř zi 
řexdayem. 23Aqqa twakemmřent tira, qqarent “Ibrahim yumen di 
Arebbi uca itwaḥseb as-d d tasegda” uca qqarent as “ameddukeř n 
Arebbi”. 24Kenniw tettwařam belli bnadem itwasegged zi řexdayem, 
war iǧi zi liman waha. 25Ma war tuɣi Raḥab, řqeḥba, tetwasegged 
zi řexdayem umi tareḥḥeb zeg imazanen uca tessuffeɣ iten zeg 
webrid nneḍni? 26Minzi amecnaw arrimet nnebřa arruḥ temmut, 
ammu uřa d liman nnebřa řexdayem immut. 

Iřes n bnadem 

3 1War ttejjim aṭṭas zzaywem ad dewřen d imseřmaden, a 
awmaten, aqqa kenniw tessnem belli iggur ad neksi řḥukm 

ameqqran. 2Minzi marra neccin nenedref deg waṭṭas. Wenni 
war inderfen deg wawař, aqqa netta d bnadem ikmeř, izemmar 
ad iqemmeɛ marra arrimet nnes. 3Mařa nettegg sřimat deg 
iqemmumen n iysan ḥima ad aneɣ ggen array, aqqa nzemmar ad 
zzaysen nessuyur arrimet imunen. 4Xẓarem ɛawed ɣar iɣarruba, 
waxxa nitni d imeqqranen uca iɛarren iten usemmiḍ ijehden, qaɛ 
amenni wenni ineddhen isseggur it mani ixs netta s ij n řgidun 
ameẓyan. 5Ammu uřa d iřes, aqqa-t d ij n ixef ameẓyan, maca 
řefcaḥet nnes d tameqqrant. Xẓarem mammec timessi tameẓyant 
ad tessecmeḍ řɣabet tameqqrant. 6Uřa d iřes d ict n tmessi, 
aqqa-t d ddunnit n min war iseggden. Iřes jar ixfawen nneɣ am 
ict n řḥajet tessexmej arrimet marra, issarɣ aduwar n ṭṭbiɛet uca 
itwassareɣ netta s yixef nnes zi tmessi n jahennama. 7Minzi marra 
ddab n lḥayawanat d ijḍaḍ d lḥayawanat inni ittbuɛen x tmurt d 
imudaren n řebḥar ad twaqemmɛen niɣ twaqemmɛen zi bnadem. 
8Maca iřes war izemmar ad t issqemmeɛ uřa d ijj n bnadem. Aqqa-t 
d ij n řehweř d aɛeffan war izemmar ad itwaqemmeɛ, aqqa iccur s 
ssem ineqqen. 9Zzayes nessɛuǧa Arebbi Tababat uca zzayes nenɛeř 
x iwdan inni itwaggen di ṣṣifet n Arebbi. 10Aqqa zeg ijj n uqemmum 
tetteffeɣ-d lbaraka d nneɛřet. A awmaten, man aya war ittiři ammu! 
11Ma zeɛma řɛunṣar ad issuffuɣ zeg ict n tarya aman d imiẓiden 
d waman d imarzagen? 12A awmaten, ma izemmar wartu ad iwc 
zzitun niɣ tzayart řbacur? Ammu uřa d řɛunṣar war izemmar ad 
zzayes-d kken waman imeǧaḥen d inni imiẓiden. 

Tiɣit zi sennej d tiɣit zi tmurt 
13Wi zzaywem iǧan d amiɣis u s řeɛqeř? Ad isscen wanita řexdayem 
nnes zi ticři iṣebḥen nnes s tiɣit ak-d temhint. 14Maca mařa uř nwem 
s řeḥsed amarzag d umcubbec, war tfeyyicem uřa war tessxarriqem 
ca x tidett! 15Tanita war teǧi d tiɣit i d yusin zi sennej, aqqa-tt zi 
tmurt, zi bnadem n ṭṭbiɛet, aqqa zeg ibřis, 16minzi mani iǧa řeḥsed 
d umcubbec, aqqa din ixarwiḍen d marra řexdayem tiɛeffanin. 
17Maca tiɣit zi sennej amezwar nnes d tazdugi, xenni dayes řehna 

d řeḍrafet, tettegg array, teccur s areḥmet d řɣiǧet iṣebḥen, war 
tettegg ca s wudmawen uca war dayes bu nnifaq. 18Aqqa řɣiǧet n 
tsegda tetwazarreɛ di řehna i inni itteggen řehna. 

Swaḍɛem ixef nwem i Arebbi 

4 1Manis d ikka umenɣi d imcubbecen jarawem? Ma zeɛma zeg 
ccehwat i immenɣen deg iɣezdisen nwem? 2Kenniw temmeẓrem 

maca kenniw war ɣarwem walu. Kenniw tneqqem u tettasmem uca 
qaɛ amenni war d awem ittikkwiḍ walu. Kenniw temcubbucem u 
temmenɣam, maca war ɣarwem walu, minzi kenniw war tettẓaǧim 
i Arebbi. 3Niɣ kenniw tettaram, maca war teksim ca, minzi tettarem 
min war iḥřin ḥima ad tetteggem ɣar ccehwat nwem. 4A kenniw 
inni izennan d kennint tinni izennan, ma war tessinem ca belli 
taddukři ak-d ddunnit aqqa-tt d řeɛdawet x Arebbi? Aḥeqqa 
wenni ittexsen ad yiři d ameddukeř n ddunnit, ad idweř d řeɛdu 
n Arebbi. 5Niɣ ittɣiř awem belli tira qqarent baṭeř “Arruḥ wenni i 
dayneɣ izeddɣen, iweḥḥec it s řeḥsed”? 6Maca netta itticc nniɛmet 
tameqqrant s waṭṭas. X uyenni adlis iqqar “Arebbi ittemɛařa ak-d 
imɛeffaren, maca i imwaḍɛen itticc asen nniɛmet.” 7X uyenni wcem 
ixef nwem i Arebbi, mɛařam ak-d ibřis uca netta ad zzaywem 
yarweř. 8Adsem Arebbi uca netta ad kenniw-d yades. Sirdem 
ifassen nwem, a imednab, ssizedgem uřawen nwem, a kenniw, inni 
ɣar iǧa tnayen n izeǧifen. 9Sḥissfem, ceḍnem, rum, aqqa taḍeḥḥact 
nwem ad tedweř d acḍan u řefraḥet nwem ad tedweř d řeḥzen. 
10Swaḍɛem zzat i Arebbi uca netta ad kenniw issɛuǧ. 11A awmaten, 
war ttceqqafem ca deg wayawya! Wenni iceqqafen deg umas niɣ 
iḥekkem x umas, aqqa wa ittceqqaf di ttawrat uca iḥekkem xas. 
Uca mařa tḥekmed x ttawrat, aqqa war teǧid ca d wenni itteggen 
ttawrat, maca tarrid ixef nnek d řqaḍi n ttawrat. 12Ijjen waha i iǧan d 
bab n ttawrat, netta d wenni ɣar teǧa tzemmar ḥima ad issenjem 
niɣ ad yareyyeb. Maca min teɛnid cek umi tḥekkmed x wenneḍni? 
13Xenni kenniw inni iqqaren “Ass-a niɣ tiwecca ad nraḥ ɣar 
tendint-a ɣar tendint-in, ad din neqqim aseggwas imun, ad nseɣ 
ad nezzenz ad narbeḥ”, 14kenniw inni war issinen mammec i ɣa 
tiři tudart nwem tiwecca, minzi nettat amecnaw ij n řefwar ad d 
igaɛɛed uca ad tefsi řexdenni, 15ḥsen ad tinim “Mařa ixs Arebbi, 

ad neddar, ad negg ta d tin”. 16Iwa kenniw tettfeyycem řexxu deg 
uɛeffar nwem, maca qaɛ afeyyec-a d aɛeffan. 17Wenni issnen ad igg 
řxar uca war t ittegg, ad as-d itwaḥseb d ddanb. 

Aɛřam i aytbab n wagra 

5 1Iwa kenniw, a aytbab n wagra, sḥissfem, rum i ifeqquṣen i 
kenniw ittrajan. 2Agra nwem aqqa iɣumm, arruḍ nwem ad t 

ccen tcinda, 3ureɣ d nnuqart nwem aqqa arcan uca arecci nsen ad 
xawem teched, ad icc aysum nwem am tmessi, aqqa kenniw teyrum 
řeknuz deg wussan ineggura. 4Xẓarem, aqqa řmunet n ixemmasen 
tenni tessɛizzem x inni imjaren iyyaren nwem tesɣuyyu uca 
tɣuyyit n inni imjaren tiweḍ as-d ař imezzuɣen n Arebbi n řɛeskar 
n ujenna. 5Aqqa kenniw tdarrem x tmurt s ufuhart, teḍfarem 
mmeẓri nwem uca deg wass n tɣarṣit tdehnem uřawen nwem. 
6Aqqa kenniw tḥekmem x umseggad, wah tenɣim t uca netta war 
ɣares bu tzemmar. 

Ṣṣbar di tamara u deg uweddeb 
7A awmaten, ṣbarem ař i d ɣa yas Sidi! Xẓarem, mammec ittraja 
ufeǧaḥ ɣar řɣiǧet iɣřan n tmurt, iṣbar s řxaḍar ař xas iwwet wenẓar 
n zic d uneggar. 8Uřa d kenniw, ṣbarem ad daywem yiři wuř, aqqa 
twasit n Arebbi tudes-d. 9A awmaten, war tṣuḍem x wayawya, 
ḥima war ɣarwem-d ittikkwiḍ řḥukm, aqqa da, řqaḍi ibedd ɣar 
tewwart. 10A awmaten, mquddem ak-d uweddeb d ttasiɛ n řxaḍar n 
imkacafen, inni tuɣa issiwiřen s isem n Arebbi. 11Xẓarem, nḥesseb 
inni iṣbaren d sseɛd. Aqqa kenniw tesřam x ṣṣbar n Ayyub uca 
tessnem zeg uneggar i igga Arebbi, belli Arebbi d arḥim d aḥnin. 
12Amezwaru n marra, a awmaten, war ttjjaǧam ca, uřa ɣar ujenna 
uřa ɣar tmurt niɣ uřa d ict n tjaǧit nneḍni. Ad ɣarwem yiři ‘wah’ 
nwem d ‘wah’, ‘lla’ d lla, niɣ aqqa ad tiřim sadu řḥukm. 

Taẓaǧit s liman 
13Mařa din ca n ijjen jarawem iweddeb, ad ittar. Mařa din ca n ijjen 
ifarḥ, ad iɣennej izřan n uqadi. 14Ma din jarawem ḥed ihřec, ad d 
iřaɣa x imɣaren n tmesmunt ḥima ad as ksin řmeɛruf, ad t retfen 
s zzect s isem n Arebbi. 15Taẓaǧit i d ikkin zi liman ad tessenjem 

amehřuc uca Arebbi ad t issnekkar. Uca mařa tuɣa ittegg ddnub, ad 
as itwaɣfar. 16Neɛmem ddnub nwem u tẓẓuǧem x wayawya, ḥima ad 
tetwassgenfam. Aqqa taẓaǧit n umseggad ittqarra aṭṭas. 17Iliya tuɣa 
d bnadem am neccin, uca iẓẓuǧ ḥima war iccit wenẓar, xenni anẓar 
war iwti ca x tmurt třata n iseggwusa d setta n iyuren. 18Uca tuɣa 
iẓẓuǧ ict n twařa nneḍnit, řexdenni ajenna iwta anẓar uca tamurt 
tewca ṣṣabet nnes. 19A awmaten, mařa din ḥed jarawem iffeɣ zi 
tidett uca ca n ijjen yarr it-id ɣar webrid, 20ad issen wanita, wenni i 
d ɣa yarren amednub zeg uweddar nnes, ad issenjem řeɛmar nnes 
zi řmewt uca ad issduři aṭṭas n ddnub.

Tabrat Tamezwarut 
n Buṭrus 

 Aseǧem 

1 1Buṭrus, amazan n Yeccu Lmasiḥ, i imsebriden inni imṭarracen 
di Bunṭus, Galaṭiya, Kabbadukiya, Asiya d Bitiniya, inni 

itwaxḍaren 2ɛlaḥsab tamusna i tuɣa iǧan ɣar Arebbi Tababat qbeř, 
maḥend ad tetwaqeddsem s Arruḥ i ṭṭaɛet d urucci s idammen n 
Yeccu Lmasiḥ: nniɛmet d řehna ad ɣarwem mmarenyen. 

Areḥmet tameqqrant n Arebbi s tnukra n Yeccu Lmasiḥ 
3Lbaraka i Arebbi, Tababat n Siditneɣ Yeccu Lmasiḥ wenni i d 
aneɣ yejjin twařa nneḍnit s areḥmet nnes tameqqrant s tnukra 
n Yeccu Lmasiḥ zeg imettinen ḥima ad niři d asitem iddaren, 4d 
ict n řwart war tfenni, war tetwabuqqeḍ, war tisřiw, tenni i d 
awem itwaxemmřen deg ujenna, 5kenniw inni itwaḥefḍen zi jjehd 
n Arebbi s liman i usenjem i isswejden ḥima ad itwasseḍhar di 
řweqt taneggarut. 6Farḥem zzayes, waxxa tḥeznem řexxu drus 
n řweqt umi xawem ttekken aṭṭas n iɣekkwan, 7ḥima taqeǧebt 
n liman nwem, tenni tiɣřa x wureɣ ifennan wenni itwassiṣfen 
zi tmessi, ad tiři i usemɣar d ccan d uɛuǧi x minni i d ɣa iḍhar 
Yeccu Lmasiḥ. 8Tettexsem t am war t teẓrim, uřa řexxu ɛad war 
t teẓrim, maca tumnem dayes u tfarḥem s ict n řefraḥet iɛuǧen 
war izemmar ad zzayes inṭeq iřes, 9am tetteṭṭfem deg uneggar 
n liman nwem, aqqa-t d asenjem n řeɛmur nwem. 10X usenjem-a 
tuɣa ttseqsan u arezzun dayes imkacafen, inni tuɣa ittkacafen x 
nniɛmet-a i d awem-d ikkaren, 11umi tuɣa arezzun man niɣ man 
marka n řweqt i daysen iddendunen Arruḥ n Lmasiḥ, řami tuɣa 
icehhed x uweddeb i ɣa ikken x Lmasiḥ u x marra aɛuǧi awarni 
man aya. 12Aqqa itwassargeb asen, tuɣa nitni xeddmen war iǧi i 
ixef nsen maca i neccin s tmesřayin tinni d awem itwabarrḥen zeg 
inni d awem ibeccaren řexbar aṣebḥan s Arruḥ Iqeddsen wenni d 
itwassekken zeg ujenna, tinni aqqa lmalakat mmeẓrent maḥend ad 
daysent xẓarent. 

Asenjem zi ddunnit-a s idammen iɣřan n Lmasiḥ 
13X uyenni ḥezmem řxansra n řeɛqeř nwem, iřim tarsim uca 
smunem marra asitem nwem di nniɛmet i d awem ɣa yawḍen xmi 
i d ɣa iḍhar Yeccu Lmasiḥ. 14Iřim amecnaw iḥenjiren iṭṭaɛen, war 
tdekkwiřem ca di ṣṣifet n nnecwat nwem tinni tuɣa teḍfarem qbeř 
umi tuɣa kenniw ɛad d iqubbaniyyen, 15maca amecnaw netta wenni 
xawem-d iřaɣan aqqa-t d amqeddas, uřa d kenniw iřim d imqeddasen 
di marra min tetteggem, 16minzi tura “Iřim d imqeddasen, minzi 
necc d amqeddas.” 17Uca mařa třaɣam as Tababat tenni iḥekkmen 
x řxedmet n kuř ijjen nnebřa mma ad ixẓar ɣar iɣembab, xenni 
uyurem s tiggwudi mintra kenniw ɛad d imsebriden danita, 18umi 
tessnem belli kenniw tetwasellkem zi ticři nwem ibeḍřen tenni i 
d awem sellmen řejdud, war iǧi s tmesřayin ifennan am nnuqart 
d wureɣ, 19maca s idammen iɣřan n Lmasiḥ, am zeg ij n izmar war 
dayes bu řɛib war ibeqqḍen. 20Netta tuɣa itwassen qbeř mma ad 
itwagg dsas n ddunnit, maca itwasseḍhar awem-d řexxu ɣar ikuden 
ineggura n řweqt di ṭṭweɛ nwem, 21i kenniw inni zzayes ittamnen 
di Arebbi, wenni t-id issnekkaren zeg imettinen uca iwca as 
aɛuǧi ḥima liman d usitem nwem ad iřin x Arebbi. 22Aqqa řexxu 
tessizdegem řeɛmur nwem s ṭṭaɛet i tidett ɣar tayri n wawmaten 
nnebřa řɣecc, ad texsem ayawya s waṭṭas zeg wuř izdigen. 23Aqqa 
kenniw twaxeřqem-d d jdid, war iǧi zi zzariɛet ifennan, maca zi 
tenni war ifennin, aqqa zeg wawař n Arebbi iddaren ittduman i 
řebda. 24Minzi marra aysum amecnaw řeḥtic uca marra aɛuǧi nnes 
amecnaw tawardect jar řeḥtic. Řeḥtic ad isřaw, tawardect ad tewḍa, 

25maca awař n Sidi ittɣima i řebda. Awař-a netta d řexbar aṣebḥan, 
wenni d awem-d itwabarrḥen. 

Iẓra iddaren i taddart n Arruḥ n Arebbi 

2 1X uyenni beɛɛdem x marra tuɛeffna d teḥraymect d nnifaq 
d řeḥsed uřa x uceqqef, 2uca tweḥḥcem aɣi n lmaɛqul i war 

iɣeccen am iḥḍiḍen, ḥima ad zzayes tegmam i usenjem, 3mařa tuɣa 
tebdam ad tacam aqqa Sidi iḍarf, 4am tettakkwaḍem ɣar wenni 
iǧan d aẓru iddaren, wenni ɛiffen iwdan, maca ɣar Arebbi aqqa-t 
itwaxḍar iɣřa. 5Ammu kenniw ɛawed, amecnaw iẓra iddaren, ad 
zzaywem tetwabna taddart n Arruḥ d ict n tkehhant iqeddsen, 

ḥima ad tewcem tiɣarṣin n Arruḥ i arḍa n Arebbi s Yeccu Lmasiḥ. 
6X uyenni iǧa deg wedlis “Aqqa da, ad ssarseɣ ij n weẓru n teɣmart 
itwaxḍar yiɣřa di Siyun, wenni dayes i ɣa yamnen, war dayes ittidef 
uṣeḍḥi ɛemmarṣ.”  7I kenniw inni ittamnen aqqa iɣřa, maca i inni 
war itteṭṭiɛen “aqqa aẓru wenni iɛiffen ibennayen, aqqa idweř d 
azeǧif n teɣmart”  8uřa “d aẓru n uneqraḍ d taṣḍart n tɛenkrift” i 
nitni inni s řmuɛṣiyyet nsen i ɣa nderfen deg wawař am mammec 
tuɣa d asen igga Arebbi.  9Kenniw maca d ij n jjiř itwaxḍaren d 
ict n tkehhant igellden d ij n řgens iqeddsen uřa d ij n weydud 
itwakesben zi Arebbi, ḥima ad tbarḥḥem řefḍayeř (=ṣṣifat tiṣebḥanin) 
aṭṭas n wenni i d aneɣ-d iřaɣa zi taǧest ɣar řeɛjeb n tfawt nnes, 
10kenniw, inni war teǧim d aydud zic, maca řexxu aqqa kenniw 
d aydud n Arebbi, kenniw inni war xasen iḥinn ca qbeř, maca 
řexxu tufim aḥinni. 11A imɛizzen, aqqa kenniw d imsebriden d 
ibarraniyyen, x uyenni ziyyareɣ xawem, war ḍeffarem ca nnecwat 
n weysum tinni ittmenɣan ak-d řeɛmar nwem, 12uyurem nican jar 
řegnus, ḥima inni xawem i ɣa iɛawden řexburat iɛeffanen, xmi i 
ɣa ẓaren řexdayem nwem tiṣebḥanin, ad ssemɣaren di Arebbi deg 
wass n tarzeft. 

Ṭṭaɛet i marra ṣṣulaṭat 
13Ṭṭaɛem di ṭṭweɛ n Sidi i marra ṣṣulṭa, i ujeǧid am wenni ɣar 
iǧa tizemmar yuɛřan, 14i řḥukkam am i iwdan inni d itwassekken 
zzayes zi Arebbi ḥima ad ɛaqben iɛeffanen uca ḥima ad ḥemden 
marra inni itteggen taṣebḥant. 15Man aya ittexs it Arebbi, ḥima 
xmi i ɣa teggem min iṣebḥen, ad tesseɣdem taqubbanect n iwdan 
ifɣař, 16am inni iddaren nican di tiřelli, war iǧi am inni issduřuyen 
tuɛeffna s tiřelli, maca am isemɣan n Arebbi. 17Weqqarem marra 
iwdan, sɛizzem tawmat, ggwedem Arebbi, semɣarem deg ujeǧid. 
18A isemɣan, ṭṭaɛem i aytbab nwem s tiggwudi, war iǧi i inni iṣebḥen 
iḍarfen waha, maca tanya i inni iqesḥen. 19Aqqa ta d lbaraka mařa 
ḥed iffugem u iweddeb umi tanefsect nnes tcebbar di Arebbi waxxa 
netta war isdiheǧ ca man aya. 20Man ccan i dayes, mařa texḍim uca 
ad teccim aɛmud? Maca mařa teksim tamara am tetteggem tcuni, 
aqqa man aya d lbaraka zzat i Arebbi. 21Minzi tuɣa iřaɣa-d kenniw 
i man aya umi aqqa Lmasiḥ tuɣa iweddeb di ṭṭweɛ nwem uca ijja 

aneɣ-d ij n lmatal, ḥima ad nuyur di jjurret n iḍaren nnes, 22wenni 
“war iggi ca ddnub u war itwaf deg uqemmum nnes ca n řɣecc”, 
23wenni, mařa zawaren t, war d ittarri awař, uca mařa iweddeb, 
war d ittarri ca ddenf, maca ittarr it ɣar wenni i ɣa iḥekmen 
s řḥeqq, 24wenni tuɣa iksin ddnub nneɣ s ixef nnes di arrimet 
nnes ɣar teḥnact, ḥima neccin, am nemmut i ddnub ad neddar i 
tsegda, “aqqa twassgenfam s iyezzimen nnes.” 25Minzi kenniw tuɣa 
tweddarem amecnaw iḥuřiyyen, řexxu maca tdewřem-d ɣar uniči, 
ameḥḍayi n řeɛmur nwem. 

Tasɣunt jar weryaz d temɣart di řemřac 

3 1Ammu ɛawed kennint, a timɣarin, ṭṭaɛent i yeryazen nkent, 
ḥima, mařa din ca war ṭṭaɛen i wawař, ad dewřen ɣar webrid 

zi ticři n temɣarin nsen nnebřa awař, 2x minni i ɣa ẓaren mammec 
ggurent s tiggwudi d tazdugi. 3War tzehhjent s min ittbanen ɣar 
barra: amudi n ucuwwaf, timegga n wureɣ niɣ tyarḍi n warruḍ, 
4maca ad zehhjent s bnadem innufaren deg wuř, s ij n uzehhej war 
ifennin n arruḥ n temhint d řehna wenni iɣřan zzat i Arebbi. 5Aqqa 
ammu tuɣa zehhjent zic temɣarin timqeddasin, tinni tuɣa issitimen 
x Arebbi, uca tuɣa ṭṭaɛent i yeryazen nsent, 6amecnaw Sara tuɣa 
teṭṭaɛ i Ibrahim, třaɣa as ‘Sidi’, uca kennint tdewřent d yessis 
mařa teggent min iṣebḥen uca war ggur ad teggwedent. 7Kenniw, 
a iryazen, zedɣem akidsent s řeɛqeř am ak-d uɣarraf yarexfen uca 
wcem asent ccan, ḥima war tetwamenɛent ca tẓaǧitin nwem, minzi 
nitenti ad wartent nniɛmet n tudart akidwem. 

Aweddeb deg isurraf n Lmasiḥ 
8Ƴar uneggar, munem marra ɣar array d ijjen, ḥinnem x wayawya, 
xsem awmaten s tayri, areḥmem, iřim tḍarfem, 9war d tarrim x řɣar 
s řɣar niɣ tikkwura s tikkwura, maca s řɛeks barkem, řami kenniw 
tessnem aqqa tetwařaɣam-d ḥima ad twartem lbaraka. 10Minzi 
“wenni ixsen ad ixs tudart, yarezzu ad iẓar ussan imimunen, aqqa 
netta ad iḥḍa iřes nnes zi min war iḥřin uřa d iyencicen nnes zeg 
wawař iɣeccen, 11ad iggwej x min iǧan d aɛeffan, ad igg min iṣebḥen, 
ad yarzu x řehna uca ad t iḍfar s cḍaret. 12Aqqa tiṭṭawin n Sidi x 
imseggaden u imezzuɣen nnes ɣar tẓaǧit nsen, maca udem n Arebbi 

iwca s weɛrur i marra inni itteggen tuɛeffna.”  13Uca wi izemmaren 
ad ɣarwem isseɛdu řɣecc mařa kenniw tdewřem d imeḍfaren n min 
iṣebḥen? 14Maca ɛawed mařa tweddbem di ṭṭweɛ n tsegda, aqqa 
sseɛd nwem, “war tteggwedem ca mařa ssiggweden kenniw, war 
ttnexřiɛem ca”. 15maca qeddsem Sidi Arebbi deg wuřawen nwem, 
iřim řebda twejdem maḥend ad tarrem x inni kenniw i ɣa isseqsan 
x usitem i daywem iǧan, maca s temhint d uweqqar 16uřa zi tnefsect 
icnan, ḥima ak-d marra řexburat i xawem ɛawden iwdan, ad ṣeḍḥan 
inni daywem ittceqqafen di min tetteggem mliḥ di Lmasiḥ. 17Aqqa 
ḥsen ad twaweddbem, mařa ixs Arebbi, am tetteggem min iṣebḥen 
uřa min iɛeffnen. 18Minzi uřa d Lmasiḥ tuɣa ittweddeb ict n twařa 
i ddnub, aqqa-t d amseggad, iggi t di ṭṭweɛ n inni war iseggden, 
ḥima ad kenniw issiweḍ ɣar Arebbi, netta d wenni itwanɣen deg 
weysum maca aqqa idweř-d ɣar tudart s Arruḥ 19i zi iggur ɛawed, 
ibarreḥ i arruḥat inni itwaḥebbsen, 20inni tuɣa war iṭṭiɛen zic umi 
tuɣa tettraja ttasiɛ n řxaḍar n Arebbi deg wussan n Nuḥ, ařami 
tuɣa ssewjden aɣarrabu n Nuḥ, mani dayes itwassnejmen drus zeg 
waman, mɣir tmenya n řeɛmur. 21Aqqa aseɣḍaṣ d lmatal (=amedya)
yarwesen di man aya, aqqa war iǧi d asizdeg n řexmej n arrimet, 
maca d taẓaǧit i Arebbi zi tnefsect icnan s tnukra n Yeccu Lmasiḥ, 
22wenni iǧan ɣar ufusi n Arebbi awarni řami iruḥ ɣar ujenna am 
twammarsent lmalakat d ṣṣulaṭat d jjehd sadu netta. 
 

4 1Řami Lmasiḥ iksi xaneɣ armeḥ deg weysum, ittxeṣṣa kenniw 
ɛawed ad teṭṭfem deg uxarraṣ-a: aqqa wenni iksin armeḥ deg 

weysum, wanita aqqa ibeɛɛed x ddanb, 2ḥima zi ssa tsawent war 
itteddar ɛad deg weysum ɛlaḥsab nnecwat n iwdan, maca ɛlaḥsab 
min ixs Arebbi. 3Aqqa icfa aneɣ ad negg min xsen řegnus di řweqt n 
tudart iɛdun umi d aneɣ tuɣa neggur deg ufucceḥ, nnecwat, ssekran, 
řefsad d fictat n uɣelli d nnɛi n uɛbad i laṣnam. 4Aqqa nitni ttbehten 
umi war tizzřem akidsen deg wezqaq n řeqjaḥet d ijjen uca nitni 
ttceqqafen daywem, 5maca nitni ad arren řeḥsab i wenni ittrajan 
ad iḥkem x inni iddaren u x inni immuten. 6X uyenni itwabarreḥ 
s řexbar aṣebḥan uřa i imettinen, ḥima uřa d nitni ad twaḥasben 
ɛlaḥsab bnadem zi jjihet n weysum, maca ad ddaren ɛlaḥsab Arebbi 
zi jjihet n Arruḥ. 7Aneggar n marra aqqa yudes-d. X uyenni iřim s 

řeɛqeř uca rekkzem ixef nwem xmi tẓẓaǧam. 8Sennej x marra man 
aya ad texsem ijjen wenneḍni nnebřa abeddi, minzi tayri tessduřuy 
x ubarru n ddnub. 9Areḥḥbem x wayawya nnebřa řeɛkaset. 10Marra 
idwem ad ixdem ijj wenneḍni ɛlaḥsab min d as immewcen am inni 
iwekkřen mliḥ x ɛřam kuř nniɛmet n Arebbi 11Mařa ḥed issiweř, ad 
yiři am mammec s wawařen i d as iwca Arebbi, mařa ḥed ixeddem, 
ad yiři axmi zi jjehd i d as iwca Arebbi, ḥima ad idweř usemɣar 
ɣar Arebbi di marra s Yeccu Lmasiḥ wenni ɣar iǧa uɛuǧi d ṣṣulṭa i 
řebda qaɛ. Amin. 12A imɛizzen, war dehhcem ca zi řɛabuq n tqeǧebt 
wenni iǧan i ujarreb, axmi kenniw teřqef tmesřact d taɣribt. 13S 
řɛeks farḥem umi tcarcem deg uweddeb i ikkin x Lmasiḥ, ḥima 
ad tfarḥem s řefraḥet ɛawed xmi i d ɣa iḍhar uɛuǧi nnes. 14Mařa 
sseḥqaren kenniw x ssibbet n isem n Lmasiḥ, sseɛd nwem minzi 
Arruḥ n uɛuǧi ad xawem yars: xasen netta itwaceqqef zzayes, maca 
xawem kenniw aqqa netta itwassɛuǧa zzaywem. 15War tejjim ḥed 
zzaywem ad iweddeb am aqettař niɣ d aceffar niɣ d aɛeffan niɣ am 
bu-uḥermuq wenni ittadfen di ssuq n wenneḍni. 16Maca mařa iweddeb 
am umasiḥi, war ittṣeḍḥi ca, maca ad ikkar ad issuɛřa Arebbi di 
man aya. 17Aqqa tiweḍ-d řweqt maḥend ad ibda řḥukm ɣar taddart 
n Arebbi uca mařa řḥukm zzayneɣ i ɣa issizwar, mammec i ɣa yiři 
uneggaru n inni war iṭṭiɛen ca řexbar aṣebḥan n Arebbi? 18Mařa 
amseggad yiweḍ ad itwassenjem, mani ɛad i ɣa iḍhar ukafriw uřa d 
amednub? 19X uyenni marra inni iweddben ɛlaḥsab min ixs Arebbi 
ad sellmen řeɛmur nsen amecnaw i řxařeq aṣdiq maḥend ad ggen 
min iṣebḥen. 

Arewsem taḥimart n Arebbi 

5 1Aqqa necc cejjɛeɣ inni d imɣaren jarawen, necc d wenni d 
amɣar akidsen d acehhad n uweddeb i ikkin x Lmasiḥ uřa d 

amɛacar deg uɛuǧi wenni i d ɣa itwasseḍhar: 2Arewsem taḥimart n 
Arebbi tenni ɣarwem iǧan, ḥḍam tt, war iǧi s uɣiř maca s řxaḍar, 
war iǧi zi ṭṭmeɛ di arbeḥ war iḥřin, maca zi cḍaret, 3war iǧi am 
inni iṣellṭen x řwart n Sidi, maca amecnaw imettiřen i tḥimart. 
4Uca xmi i d ɣa iḍhar umeksa ameqqran ad teṭṭfem tamrist n 
uɛuǧi i war ifennin. 5Ammu ɛawed kenniw, a imeẓyanen, iřim sadu 
imɣaren. Sarsem ixef nwem marra ijjen sadu wenneḍni, arḍem 

s uwaḍeɛ, minzi Arebbi ittɛekkas imɛeffaren, maca imwaḍɛen 
iwca asen nniɛmet. 6Aḍarem sadu afus ijehden n Arebbi ḥima ad 
kenniw issuɛřa di řweqt nnes. 7Marra imnusen nwem arrem ten 
ɣares, aqqa netta i kenniw iksin. 8Ɛessem, ḥḍam ixef nwem! Aqqa 
ibřis, řeɛdu nwem, ittḥama am wayrad iǧuẓen, yarezzu ad iṣarḍ ca 
n ijjen. 9Menɛem akis ixef nwem am teṭṭfem nican di liman, aqqa 
tessnem belli aytmatwem di ddunnit uřa d nitni kessin aweddeb-a. 
10Maca Arebbi n marra nniɛmet wenni d aneɣ-d iřaɣan ɣar uɛuǧi 
nnes n řebda di Lmasiḥ Yeccu, aqqa netta, awarni řami tweddbem 
drus n řweqt, ad awem ikemmeř, ad kenniw iḍmen, ad kenniw 
issejhed uca ad kenniw isedd. 11Netta ɣares aɛuǧi d ṣṣulṭa i řebda 
qaɛ. Amin. 

Aseǧem aneggaru 
12Uriɣ awem-d drus s ufus n Silwanus, wenni ḥesbeɣ d uma aṣdiq, 
ḥima ad daywem yegg uř uca ḥima ad iched belli ta d tidett d 
nniɛmet zi Arebbi tenni mani dayes tbeddem. 13Tenni di Babilun 
tenni itwaxḍaren akidwem, tettseǧam xawem, uřa d mmi Marku. 
14Seǧmem x wayawya s usudem n tayri. Řehna ad kiwem yiři marra 
idwem i iǧan di Lmasiḥ Yeccu. Amin.

Tabrat wiss Tnayen 
n Buṭrus 

Aseǧem 

1 1Simɛan Buṭrus, ismeɣ d umazan n Yeccu Lmasiḥ, i inni ɣar iǧa 
anect liman iɣřan am neccin s tsegda n Arebbi, amsenjem nneɣ 

Yeccu Lmasiḥ. 2Nniɛmet d řehna ad xawem mmarenyen s tmusna n 
Arebbi d Yeccu, Siditneɣ. 

Tařaɣit n Arebbi s uɛuǧi u s řefḍayeř nnes 
3Aqqa jjehd n Arebbi iwca aneɣ marra min ittxeṣṣa i tudart u i uweqqar 
n tcuni deg webrid n tmusna n wenni i d aneɣ-d iřaɣan s uɛuǧi u s 
řefḍayeř, 4i zzaysen i d aneɣ immewcen řwuɛud iɣřan imɣaren aṭṭas, 
ḥima ad zzaysen tdewřem tcarcem di ṭṭbiɛet n Arebbi, am tarewřem 
zi řɣecc i iḥekkmen di ddunnit zi ssibbet n nnecwat. 5Maca x man 
aya simant nnes, ggem marra tizemmar nwem, arnim ɣar liman 
nwem řefḍayeř uca ɣar řefḍayeř tamusna, 6uca ɣar tmusna ḍḍebṭ n 
nnefs, ɣar ḍḍebṭ n nnefs ṣṣbar uca ɣar ṣṣbar aweqqar n tcuni, 7uca 
ɣar uweqqar n tcuni tayri i wawmaten u ɣar tayri i wawmaten tayri 
i iwdan marra. 8Mařa daywem timesřayin-a uca ad daywem feyyḍent, 
war kenniw ttejjint texwam niɣ nnebřa řɣiǧet di tmusna n Siditneɣ 
Yeccu Lmasiḥ. 9Minzi wenni war ɣar ǧint timesřayin-a, iddarɣeř, 
war ittwiři ca ɣar raggwaj, aqqa ittu asizdeg n ddnub nnes inni 
tuɣa ɣares zic. 10X uyenni, a aytma, cḍarem ktar ḥima ad tḍemnem 
tařaɣit  d usixḍar nwem, minzi mařa teggem aya, xenni ɛemmarṣ ad 
tenqarḍem. 11Minzi ammu ad awem immarni wadaf icnan ɣar tgeldit 
n řebda n Siditneɣ Yeccu Lmasiḥ. 12X uyenni war ttuɣ ca maḥend 
ad kenniw ssɛeqřeɣ zi man aya řebda, waxxa kenniw tessnem uca 
tbeddem di tidett tenni ɣarwem řexxu. 13Maca ittɣiř ayi nican, min 
ɣa kkeɣ ɛad deg uqiḍun-a, ḥima ad kenniw ssfaqeɣ uca ad kenniw 
ssɛeqřeɣ, 14minzi ssneɣ, takessit n uqiḍun inu ad d tas deɣya, am 
mammec d ayi issargeb Siditneɣ Yeccu Lmasiḥ ɛawed. 15Maca ad ggeɣ 
tizemmar ḥima ad tɛeqřem x tmesřayin-a awarni ufuɣ inu. 16Minzi 
neccin war neḍfar ca tiḥuja isaysen, umi tuɣa d awem nettbarreḥ s 
jjehd s twasit n Siditneɣ Yeccu Lmasiḥ, maca aqqa neched s tiṭṭawin 

nneɣ x lɛaḍama. 17Minzi netta iṭṭef zi Arebbi Tababat ccan d uɛuǧi 
umi d as-d tusa tmijja zeg uɛuǧi yuɛřan “Wa d Mmi inu iɛizzen wenni 
i di ggiɣ arḍa inu.” 18Uca nesřa tmijja-ya tusi-d ɛawed zeg ujenna umi 
d aneɣ tuɣa akis x wedrar iqeddsen. 19Xenni aqqa ɣarneɣ awařen n 
imkacafen nican uca ad teggem mliḥ mařa tewcim asen taynit am i 
ij n řefnar yareqqen di taǧest, ař i ɣa idduqqez wass uca tfawt n itri 
n řefjar ad inqar deg wuřawen nwem. 20Amezwar ittxeṣṣ ad tessnem 
belli war din awař i zzayes ittkacaf wedlis n Arebbi i nzemmar ad 
as nfessar ɛlaḥsab tizi nneɣ, 21minzi awař n Arebbi war d itteffeɣ 
ɛemmarṣ zi min ixsen bnadem, maca iwdan imqeddasen ssiwřen zi 
Arebbi am d asen-d indeh Arruḥ Iqeddsen. 

Ḥḍam ixef nwem zeg imseřmaden issxarriqen 

2 1Maca tuɣa din ɛawed jar weydud imkacafen issxarriqen, am 
mammec i ɣa iřin uřa d imseřmaden ẓẓur jarawem, ad ssidfen 

tibridin ittareddǧen s teḥraymect, ař i ɣa nkaren Sidi i ten isɣin, ad 
ssiwḍen areyyeb deɣya x yixef nsen. 2Aṭṭas i ten ɣa iḍfaren di řeqjaḥet 
nsen, ař i ɣa itwaceqqef webrid n tidett zi ssibbet nsen, 3uca s ṭṭmeɛ 
i daysen ad zzaywem stenfɛen s wawařen isaysen axmi stenfɛen zi 
sseřɛet, maca řḥukm war ibeṭṭeř řweqt aṭṭas uca ahellek nsen war 
ittnudum ca. 4Minzi mařa Arebbi war iṣṣar x lmalakat i yeggin 
ddnub, maca, řami tent inḍar deg weḥfur qqaren as Tartarus, aqqa 
isellem itent di snaseř n taǧest ḥima ad din qqiment ař řḥukm, 5uřa 
d ddunnit n zic, war tt iṣṣar, maca netta tuɣa iḥḍa Nuḥ, ambarreḥ 
n tsegda, d wenni d wiss tmenya awarni sebɛa nneḍni akis, řami d isfi 
Arebbi ṭṭufan x ddunnit n lkuffar, 6uca issecmeḍ tineddam n Sudum 
d Gamurra ařami dewřent d iɣɣeḍ uca iḥkem xasent s wareyyeb, 
aqqa yarr itent d lmatal i lkuffar, 7uca tuɣa issenjem Lut, amseggad, 
wenni tuɣa ittweddeb aṭṭas zi řeḥruḍ ifuccuḥen n inni war ɣar teǧi 
ttawrat, 8minzi amseggad wanita, am tuɣa izeddeɣ jarasen, tuɣa 
ittɛeddab řeɛmar iseggden nnes zeg wass ař wass umi iẓra uca isřa 
řexdayem nsen i war iseggden, 9xenni aqqa Arebbi issen mammec i 
ɣa issuffeɣ zeg uɣekkwi inni iweqqaren Arebbi d mammec i ɣa iḥḍa 
inni war isseggden ḥima ad twaɛaqben deg wass n lḥisab, 10mahu qaɛ 
inni ḍfaren aysum di nnecwet nsen ixemjen, sseḥqaran ṣṣulṭa n Sidi. 
Aqqa-ten d imɛeffaren ɣar tizi nsen, war tteggweden ad ceqqfen x 

inni i ɣar iǧa uɛuǧi, 11maḥend lmalakat tinni ujarent ten di tizemmar 
d jjehd, war ttiwḍent ad xasen ḥekment s ij n řḥukm iceqqfen. 12Maca 
yina, amecnaw lḥayawanat ignawen inni iḍeffaren ṭṭbiɛet, aqqa 
twařwen ḥima ad twaḥebsen u ad twareddǧen, aqqa nitni ttceqqafen 
di min war fehmen uca ad twahelken qaɛ di řɣecc nsen, 13ad ṭṭfen 
řɣiǧet n řexdayem nsen i war iseggden. Ittɣiř asen d abarreɛ umi 
ḍeffaren ccehwat nsen s uziř, aqqa nitni d ibeqqiḍen d tḥebba 
ixemjen, thillan deg wecmat nsen xmi kiwem ttnecṭen. 14Tiṭṭawin 
nsen ccurent s zzina, aqqa nitni war bedden ca maḥend ad xḍan u 
ad ɣwan řeɛmur n yinni war ibedden nican uca ɣarsen uř itwarebban 
x ṭṭmeɛ, aqqa nitni d tarwa n nneɛřet, 15ffɣen zeg webrid iseggmen, 
weddaren, uca ḍfaren abrid wenni ikka Balɛam, mmis n Busur, 
wenni tuɣa ittexsen řmunet n řɣecc, 16maca wanita iksi ij n uwebbex 
i řmuɛṣiyyet nnes. Aqqa zzayřet tagnawt tessiweř ɣares s ict n tmijja 
n iwdan, temneɛ tubbuheřya n umkacaf. 17Nitni d řɛunṣar war dayes 
bu waman, d iseynuten twaɛarrnen s usemmiḍ, aqqa tubbarcent n 
taǧest tetwassewjed asen. 18Am ssawařen s wawařen n tuffet ixwan, 
aqqa nitni ssɣekkwan s nnecwat n weysum u s ufucceḥ marra inni 
igguren ad arewřen zeg inni iddaren deg uweddar. 19Waɛden asen 
tiřelli, waxxa nitni simant nsen d isemɣan n řɣecc. Minzi wi zi 
tetwaɣellbed, aqqa i netta cek d ismeɣ. 20Mařa nitni, awarni řami d 
ffɣen s tmusna n Sidi d Amsenjem, Yeccu Lmasiḥ zi řexmej n ddunnit, 
ad d dewřen di texceft nnes ɛawed uca ad zzayes twaɣellben, xenni 
aqqa aneggar nsen ad asen t yura mahu x umezwar. 21Aqqa ḥsen asen 
maɛlik qqimen war ssinen abrid n tsegda zi min ssnen uca řexdenni 
ad ffɣen ɛawed x tewṣeyyet iqeddsen i d asen-d itwasellmen. 22Aqqa 
temsar asen am inna wawař-a n tidett “Aqzin aqqa idweř-d x min 
tuɣa d iɛuqq.” niɣ mammec d as qqaren inneḍni “Iřef iṣfan idakkwař 
ittmarraɣ deg ubaryuḍ nnes.”

Ass n Arebbi 

3 1A imɛizzen, ta d tabrat wiss tnayen i d awem-d uriɣ uca di 
tnayen n tebratin nni arezzuɣ ad ssfaqeɣ nneyyet nwem iṣfan am 

kenniw ssɛeqřeɣ 2ḥima ad tfekkarem deg wawařen inni tuɣa innan 
imkacafen iqeddsen zic u di tewṣeyyet n imazanen n Sidi Amsenjem. 
3Man aya ittxeṣṣa ad tessnem d amezwaru, deg ussan ineggura ad 

d asen inni isseḥqaran, inni ad uyuren ɣar nnecwat nsen, 4ad inin 
“Mani iǧa řwaɛd n twasit nnes? Zeg wami ṭṭṣen řejdud nneɣ, ammu i 
yeqqim kuřci am tuɣa iǧa zeg umezwar řami tetwagg ddunnit.” 5Nitni 
war xsen ad ssnen belli s wawař n Arebbi aqqa din ijenwan aṭṭas zeg 
wami, uřa d řbarr i iǧan zeg waman u s waman 6i zi ddunnit n řweqt 
nni tuɣa tetwahellek umi d xas sefyen waman n řḥemřet deg wussan 
n Nuḥ. 7Maca ijenwan d tmurt n yiḍa, aqqa twaḥefḍen s simant n 
wawař nni, xemmřen i tmessi ař wass n lḥisab d uweddar n lkuffar. 8A 
imɛizzen, war xawem tweddiri ict n řḥajet aqqa-tt d ta: ɣar Arebbi ijj 
n wass am ařef n iseggwusa uca ařef n iseggwusa am ijj n wass. 9Aqqa 
Sidi war issɛizzi deg usuffeɣ n řwaɛd nnes am mammec d asen ittɣiř 
i ca zzaysen, maca netta iggur akidneɣ s ttasiɛ n řxaḍar nnes, minzi 
netta war ittexs ca ad yareyyeb uřa d ijj, maca maḥend ad tiři ttasiɛ 
ad tuben marra. 10Maca ass n Sidi ad d yas amecnaw axewwan di ǧiřet. 
Deg wass nni ad weddaren ijenwan s řḥess ameqqran u timesřayin 
timezwura n ddunnit ad fesyent di tmessi uca tamurt d řexdayem i 
iǧan dayes ad twassecmeḍent. 11Am marra timesřayin-a ad msarent 
ammu, mammec ittcuwwar ad tuyurem kenniw s tqeddast d uweqqar 
n tcuni, 12maḥend ad trajam ad tazzřem ɣar twasit n wass n Arebbi 
xmi i ɣa fesyen ijenwan s tmessi u timesřayin timezwura n ddunnit 
ad fesyent s řɛabuq nnes? 13Maca neccin, ɛlaḥsab řwaɛd nnes, aqqa 
nettraja ijenwan n jdid d tmurt n jdid mani i ɣa tezdeɣ tsegda. 14X 
uyenni, a imɛizzen, umi kenniw tettrajam aya, cḍarem ad tetwafem 
zzayes di řehna nnebřa řexmej u nnebřa řɛib, 15uca ḥesbem ttasiɛ n 
řxaḍar n Arebbi d asenjem, amecnaw uřa d umatneɣ iɛizzen Bulus d 
awem-d yuran ɛlaḥsab tiɣit i d as immewcen, 16amecnaw di tebratin 
nnes marra xmi d issawař daysent x tmesřayin-a. Aqqa din ca n 
tmesřayin daysent wɛarent i řefhamet uca twabeddřent zi řjuhhař d 
iwdan war iǧin nican, amecnaw ggin nitni uřa i idlisen nneḍni d man 
aya ittawi ɣar wareyyeb nsen. 17Kenniw, a imɛizzen, am tent tessnem 
řexxu qbeř, ḥḍam ixef nwem, ḥima war tetwassuffuɣem zeg webrid 
xmi inni iffɣen zi ttawrat ad kenniw sseɣwan s uxeṭṭu nsen uca ad 
tewḍam waxxa tuɣa tbeddem nican, 18maca s řɛeks gmam di nniɛmet 
d tmusna n Siditneɣ Amsenjem, Yeccu Lmasiḥ! I netta umi i ɣa yiři 
uɛuǧi, aqqa řexxu uca deg wass n řebda! Amin. 

Tabrat Tamezwarut 
n Yuḥanna 

Awař n tudart 

1 1Min tuɣa din zeg umezwaru, min nesřa, min neẓra s tiṭṭawin 
nneɣ, min tuɣa din neẓra u nḥada s ifassen nneɣ zeg wawař 

n tudart, 2- aqqa tudart teḍhar, neccin neẓra itt, uca ncehhed u 
nettbarreḥ awem tudart n řebda, tenni tuɣa ak-d Tbabat uca 
teḍhar aneɣ-d - 3min neẓra, d min nesřa, ad awem t-id nbarreḥ, 
ḥima ɛawed kenniw ad tiřim di tmunt akidneɣ. S tidett, amuni 
nneɣ ak-d Tbabat u ak-d Mmis Yeccu Lmasiḥ. 4Uca ad awem nari 
man aya, ḥima řefraḥet nwem ad tekmeř. 

Arebbi d tfawt 
5D wa d abarreḥ i zzayes nesřa uca ad awem-d nbarreḥ: Arebbi d 
tifawt, netta war dayes bu jjurret n taǧest. 6Mařa neqqar ‘neccin 
ɣarneɣ amuni akides’ uca neggur di taǧest, aqqa nessxarriq, war 
nettegg ca tidett. 7Maca mařa nuyur di tfawt, am netta di tfawt, 
ɣarneɣ amuni ak-d wayawya, uca idammen n Yeccu Lmasiḥ Mmis 
ad aneɣ ssizdegen zi qaɛ ddnub. 8Mařa neqqar ‘neccin war xaneɣ 
bu ddnub’, aqqa nessxarriq x yixef nneɣ uca tidett war dayneɣ teǧi. 
9Maca mařa nenɛem s ddnub nneɣ, aqqa Arebbi d aṣdiq d amseggad 
ḥima ad aneɣ iɣfar ddnub nneɣ uca ad aneɣ issizdeg zi marra 
min war iseggden. 10Mařa neqqar ‘neccin war dayneɣ bu ddnub’, 
nettarra t d bu-ixarriqen uca awař nnes war dayneɣ iǧi. 
 

2 1A iḥenjiren inu, ad awem-d ariɣ aya, ḥima war ttxeṭṭim ca, 
uca mařa ixḍa ca n ijjen, aqqa ɣarneɣ amcafeɛ ɣar Tbabat, 

Yeccu Lmasiḥ, Amseggad, 2netta d taɣarṣt n weṣřaḥ x ddnub nneɣ, 
war iǧi x ddnub nneɣ waha, maca ɛawed i ddunnit marra. 3Ammu 
nessen belli neccin nessen it, mařa neṭṭef di tweṣṣa nnes. 4Wenni 
iqqaren ‘necc ssneɣ t’, maca war iṭṭif ca di tweṣṣa nnes, netta d 
bu-ixarriqen uca tidett war dayes teǧi. 5Maca wenni iṭṭfen deg 
wawař nnes, ad dayes tkemmeř tayri n Arebbi s tidett. S man aya 
nessen, belli aqqa neccin dayes. 6Wenni iqqaren belli netta itteṭṭef 

dayes, ad yuyur ɛawed am mammec tuɣa iggur netta. 7A awmaten, 
war d awem ttariɣ ca tawṣeyyet n jdid, maca tawṣeyyet taqdimt i 
tuɣa ɣarwem zeg umezwaru. Tawṣeyyet-a taqdimt d awař i tuɣa 
tesřim zeg umezwaru. 8Aqqa ɛawed ad awem-d ariɣ tawṣeyyet n 
jdid tenni iǧan d tidett dayes u daywem, minzi taǧest ad teɛdu 
uca tifawt tidett aqqa tařeqq řexxu. 9Wenni iqqaren belli aqqa-t di 
tfawt am icarh umas, netta aqqa-t di taǧest ař iḍa. 10Wenni ittexsen 
umas, ad iqqim di tfawt uca war dayes bu řefḍiḥet. 11Maca wenni 
icarrhen umas, aqqa-t di taǧest uca iggur di taǧest, war issin mani 
i ɣa iraḥ, minzi taǧest tessdarɣeř tiṭṭawin nnes. 12Ad awem-d ariɣ, 
a iḥenjiren, minzi ddnubat ɣfarent awem di ṭṭweɛ n yisem nnes. 
13Ad awem-d ariɣ, a ibabaten, minzi aqqa tessnem wenni iǧan 
zeg umezwaru. Ad awem-d ariɣ, a ibřiɣen, minzi aqqa tɣellbem x 
uɛeffan. Ad awem-d ariɣ, a inuba, minzi tessnem Tababat. 14Aqqa 
uriɣ awem-d, a ibabaten, minzi tessnem wenni iǧan zeg umezwaru. 
Aqqa uriɣ awem-d, a ibřiɣen, minzi aqqa kenniw tjehdem uca awař 
n Arebbi ad daywem iqqim uca tɣellbem x uɛeffan. 
 15War ttexsem ca ddunnit uřa d min iǧan di ddunnit. Mařa ca n 
ijjen ittexs ddunnit, tayri n Arebbi war dayes teǧi. 16Minzi marra min 
iǧan di ddunnit, aqqa-t d nnecwet n weysum d nnecwet n tiṭṭawin 
d tuffet n tudart, war d ttisent ca zi Tbabat, maca zi ddunnit. 17Uca 
ddunnit tɛeddu uřa d nnecwat nnes, maca wenni itteggen min ixs 
Arebbi, ad iddar i řebda. 

Ḍidd-lmasiḥ  d wenni inkaren Tababat d Tmemmit
18A inuba, aqqa tasaɛɛet taneggarut tiweḍ-d, uca am tesřim belli ad 
d yas ḍidd-lmasiḥ, amenni řexxu ḍharen-d aṭṭas n ḍidd-imasiḥen, 
s uyenni nessen belli tasaɛɛet taneggarut aqqa tiweḍ-d. 19Ffɣen-d 
zzayneɣ, maca war ten tuɣi zzayneɣ. Maɛlik nitni tuɣa zzayneɣ, 
ad iři qqimen akidneɣ. Maca amenni imsar ḥima ad iban belli nitni 
marra war ǧin ca zzayneɣ. 20Aqqa ɣarwem adhan n Umqeddas uca 
tessnem kuřci. 21War d awem uriɣ minzi war tessinem ca tidett, 
maca minzi aqqa tettessnem tt, uca uřa d ijj n uxarriq war d 
itteffeɣ ca zi tidett. 22Wi iǧan d bu-ixarriqen, mɣir wenni inkaren 
belli Yeccu d Lmasiḥ. D wa d ḍidd-lmasiḥ, wenni inkaren Tababat d 
Tamemmit. 23Marra wenni inkaren Tamemmit, ɛawed war ɣares bu 

Tbabat. Maca wenni icehhden i Tmemmit, aqqa ɣares Tbabat ɛawed. 
24S uyenni ad daywem iqqim min tesřim kenniw zeg umezwaru. 
Mařa iqqim daywem min tesřim zeg umezwaru, ad teqqimem 
kenniw ɛawed di Tmemmit u di Tbabat. 25Ta d tikkest n wawař i d 
aneɣ iwca: tudart n řebda. 26Man aya uriɣ awem-t-id x yinni kenniw 
ixeddɛen. 27Uca adhan i zzayes teksim kenniw, ad iqqim daywem, 
war teḥdajem ad awem isseřmed ḥed. Maca am mammec d awem 
isseřmed wedhan nnes x kuřci, uca netta d tidett war iǧi d axarriq, 
xenni qqimem dayes am mammec kenniw isseřmed. 

Tarwa n Arebbi 
28Řexxu, iḥenjiren, qqimem dayes, ḥima - x minni i d ɣa iḍhar - ad 
ɣarneɣ tiři ttiqqet u ḥima war nettṣeḍḥi ca qibač nnes ɣar twasit 
nnes. 29Mařa tessnem, belli netta d amseggad, snem ɛawed belli 
marra wi itteggen tasegda, aqqa itwaxeřq-d zzayes. 
 

3 1Xẓar man tayri i d aneɣ tewca Tbabat, ařami netwasemma 
tarwa n Arebbi. S uyenni ddunnit war d aneɣ tessin ca, minzi 

war t tessin ca. 2A imɛizzen, neccin d tarwa n Arebbi, war iḍhar ɛad 
min i ɣa niři. Aqqa nessen xmi d i ɣa iban netta, ad niři amecnaw 
netta, minzi ad t nẓar am mammec iǧa netta. 3Marra wenni 
itteggen asitem nnes dayes, ad issizdeg ixef nnes, am mammec 
iǧa netta d amezdag. 4Marra wenni itteggen ddnub, ittegg ɛawed 
min iǧan ḍidd n ttawrat. Aqqa ddnub d min iǧan ḍidd n ttawrat. 
5Tessnem belli netta iban-d, ḥima ad ikkes ddnub uca netta war 
dayes bu ddnub. 6Marra wi dayes i ɣa iqqimen, war ittegg ca ddnub. 
Marra wi itteggen ddnub, war t iẓri, war t issin. 7A iḥenjiren, war 
tejjim ad kenniw ixarweḍ ḥed. Wenni itteggen tasegda d netta d 
amseggad am mammec netta d amseggad. 8Wenni ixeṭṭan d netta 
zeg ibřis, minzi ibřis tuɣa ixḍa zeg umezwaru. S uyenni iḍhar-d 
Mmis n Arebbi ḥima ad issexsar řexdayem n ibřis. 9Marra wenni 
d itwaxeřqen zi Arebbi, war ittegg ca ddnub, minzi zzariɛet nnes 
tettɣima dayes uca war izemmar ad ixḍa minzi itwaxřeq-d zi 
Arebbi. 10Di man aya ad ḍharen tarwa n Arebbi d tarwa n ibřis: 
marra wenni war itteggen tasegda uřa d wenni war ittexsen umas, 
war iǧi ca zi Arebbi. 

Xsem ayawya 
11D ta d tabrat i tuɣa tesřim zeg umezwaru belli ‘ad nexs ijjen 
wenneḍni’, 12war iǧi amecnaw Qayin wenni iǧan zeg ibřis uca inɣa 
umas. Mayemmi inɣa umas? S minzi řexdayem nnes tuɣa-tent 
ɛeffnent uca tinni n umas seggdent. 13War tedhicem ca, a aytma, 
mařa ddunnit tcarh i kenniw. 14Neccin nessen, belli aqqa neẓwa 
zi řmewt ɣar tudart, minzi nexs awmaten. Wenni war ittexsen 
umas, ad iqqim di řmewt. 15Marra wenni icarrhen umas d aqettař 
uca kenniw tessnem, belli uřa d ijj n uqettař war ɣares bu tudart 
n řebda i dayes i ɣa iqqimen. 16Zi man aya nessen tayri, aqqa netta 
issars tudart nnes xaneɣ. Ɛawed ittxeṣṣa aneɣ ad nessars tudart 
nneɣ x tawmat. 17Wenni ɣar iǧa agra n ddunnit uca ittwařa umas 
izřeḍ, xenni iqqen xas uř nnes, mammec i ɣa tezdeɣ tayri n Arebbi 
dayes? 18A iḥenjiren inu, ad iři war nettexs ca s wawař niɣ s iřes, 
maca s řexdayem u di tidett. 19S man aya nessen aqqa neccin zi 
tidett uca ad nesseqneɛ uřawen nneɣ zzates, 20minzi mařa iḥkem 
wuř nneɣ xaneɣ, Arebbi d ameqqran x wuř nneɣ uca issen marra. 
21A imɛizzen, mařa uř nneɣ war xaneɣ iḥkem, aqqa ɣarneɣ ttiqqet 
zzat i Arebbi, 22uca man řḥajet i ɣa nettar, ad tt neksi zzayes, minzi 
neccin ad neḥḍa tiweṣṣa nnes uca ad negg min i ɣa yarḍan netta. 23D 
ta d tawṣeyyet nnes belli ad namen deg isem n Mmis, Yeccu Lmasiḥ 
uca ad nexs ijj wenneḍni am mammec i d aneɣ yumur. 24Wenni 
iḥḍan tiweṣṣa nnes, ad iqqim dayes u netta dayes. S man aya nessen 
belli netta ad iqqim dayneɣ, zi Arruḥ wenni i d aneɣ iwca. 

Qeǧbem arruḥat 

4 1A imɛizzen, war ttiqqem ca di marra arruḥ, maca qeǧbem 
arruḥat, ma zi Arebbi i iǧan, minzi aṭṭas n imkacafen 

issxarriqen aqqa ffɣen-d ɣar ddunnit. 2S man aya ad tessnem 
Arruḥ n Arebbi: marra arruḥ wenni icehhden belli Yeccu Lmasiḥ 
yusi-d deg weysum, aqqa netta zi Arebbi, 3uca marra arruḥ wenni 
war icehhden belli Yeccu Lmasiḥ yusi-d deg weysum, war iǧi ca zi 
Arebbi. D wa d arruḥ n ḍidd-lmasiḥ wenni i xef tesřam ad d yas, aqqa 
netta da řexxu di ddunnit. 4A iḥenjiren, aqqa kenniw zi Arebbi uca 
tɣellbem xasen, minzi d wenni iǧan daywem d ameqqran x wenni 
iǧan di ddunnit. 5Nitni zi ddunnit, s uyenni ssawařen zi ddunnit 

uca ddunnit tettesřa asen-d. 6Aqqa-neɣ zi Arebbi. Wenni issnen 
Arebbi, ittesřa aneɣ. Wenni war iǧin zi Arebbi war d aneɣ ittesři ca. 
S man aya i ɣa nessen arruḥ n tidett d arruḥ iɣekkwan. 

Tayri n Arebbi d tayri jar wawmaten 
7A imɛizzen, ad nexs ayawya, minzi tayri zi Arebbi. Marra wenni 
ittexsen, d netta itwaxeřq-d zi Arebbi uca issen Arebbi. 8Wenni war 
ittexsen, war issin ca Arebbi, minzi Arebbi d tayri. 9Di man aya teḍhar 
aneɣ-d tayri n Arebbi, belli Arebbi aqqa issekk-d ayenni n Mmis i 
ɣares-d itwaxeřqen ɣar ddunnit, ḥima ad zzayes neddar. 10Di man 
aya teǧa tayri, war iǧi belli neccin nettexs Arebbi, maca belli netta 
ittexs aneɣ uca issekk-d Mmis d taɣarṣt n weṣřaḥ x ddnub nneɣ. 
 11A imɛizzen, mařa tuɣa Arebbi ittexs aneɣ ammu, ittxeṣṣ aneɣ 
ɛawed ad nexs ijj wenneḍni. 12Uřa d ijjen mma iẓra Arebbi. Mařa 
nettexs ayawya, Arebbi ad dayneɣ iqqim, uca tayri nnes aqqa tedweř 
tekmeř dayneɣ. 13Zi man aya nessen belli nettɣima dayes u netta 
dayneɣ, minzi netta iwca aneɣ zi Arruḥ nnes. 14Aqqa neẓra u ncehhed 
belli Tababat tessekk-d Tamemmit d Amsenjem n ddunnit. 15Marra 
wenni icehhden belli Yeccu d Mmis n Arebbi, Arebbi ad dayes iqqim 
u netta di Arebbi. 16Aqqa neccin nessen tayri uca numen di tayri tenni 
iǧan ɣar Arebbi i neccin. Arebbi d tayri u wenni i ɣa iqqimen di tayri, 
ad iqqim di Arebbi uca Arebbi ad dayes iqqim. 17Di man aya tkemmeř 
tayri dayneɣ, ḥima ad ɣarneɣ tiři ttiqqet deg wass n lḥisab, belli am 
mammec iǧa netta, ad niři neccin ɛawed di ddunnit. 18Di tayri war 
tettiři tiggwudi, maca tayri nican tessuffuɣ tiggwudi, minzi tiggwudi 
tettas-d ak-d lɛiqab. Wenni itteggweden, war ittiři ikmeř di tayri. 
19Neccin nettexs it, minzi netta tuɣa ittexs aneɣ d amezwaru. 20Mařa 
ca n ijjen iqqar ‘necc ttexseɣ Arebbi’ am icarreh umas, aqqa netta d 
bu-ixarriqen, minzi wenni war ittexsen umas wenni ittwařa, xenni 
mammec i ɣa yegg ad ixs Arebbi wenni war ittwiři. 21Neccin ɣarneɣ 
tawṣeyyet-a zzayes belli wenni ittexsen Arebbi, ad ixs uřa d umas. 

Liman di Mmis n Arebbi 

5 1Marra wenni yumnen belli Yeccu d Lmasiḥ, aqqa netta itwaxřeq-d 
zi Arebbi, uca marra wenni ittexsen wenni t-id yejjin, ad ixs ɛawed 

wenni zzayes-d itwaxeřqen. 2Zi man aya nessen belli nettexs tarwa n 

Arebbi, xmi nettexs Arebbi uca ad negg tiweṣṣa nnes. 3Minzi ta d tayri 
zi Arebbi, ad neḥḍa tiweṣṣa nnes uca tiwṣeyyat nnes war wɛarent ca. 
4Marra min d itwaxeřqen zi Arebbi ad iɣelleb x ddunnit. D wa d aɣřab 
i iɣellben x ddunnit, aqqa-t d liman nwem! 5Man wen i ɣa iɣellben x 
ddunnit, mɣir wenni yumnen belli Yeccu d Mmis n Arebbi! 6D wa i d 
ikkin zeg waman d idammen, Yeccu Lmasiḥ. War d yekki zeg waman 
waha, maca zeg waman d idammen. Uca Arruḥ d wenni icehhden, 
minzi Arruḥ d tidett. 7Aqqa din třata n inni icehhden deg ujenna: 
Tababat d Wawař d Arruḥ Iqeddsen, uca nitni s třata d ijjen. 8Uca din třata n 
inni icehhden x tmurt: arruḥ d waman d idammen. D nitni s třata d ijjen. 
9Mařa neqbeř chadet n iwdan, chadet n Arebbi d tameqqrant, minzi 
ta d chadet n Arebbi tenni iched x Mmis: 10wenni yumnen di Mmis n 
Arebbi, ɣares chadet deg yixef nnes, wenni war yuminen ca di Arebbi, 
aqqa netta igg it d bu-ixarriqen minzi netta war yumin ca di chadet 
tenni iwca Arebbi x Mmis. 11Ta d chadet: Arebbi iwc aneɣ tudart n 
řebda uca tudart-a aqqa-tt di Mmis. 12Wenni ɣar iǧa Tamemmit, ɣares 
tudart. Wenni war ɣar iǧi Mmis n Arebbi, war ɣares bu tudart. 

Awař d useǧem aneggaru 
13Uriɣ awem-d man aya, i kenniw inni yumnen deg isem n Mmis n 
Arebbi, ḥima ad tessnem belli ɣarwem tudart n řebda uca ḥima ad 
tamnem deg isem n Mmis n Arebbi. 14D ta d ttiqqet tenni ɣarney 
dayes belli mařa nettar ca n řḥajet ɛlaḥsab timexsa nnes, netta ad 
ɣarneɣ iseř. 15Uca mařa nessen, ad aneɣ iseř min mma d as nettar, 
xenni nessen belli aqqa yusi-d aneɣ min d as nettar. 16Mařa ijjen 
iẓra umas ixḍa, ij n uxeṭṭu war iǧi ca i řmewt, ad ittar, uca Arebbi 
ad as iwc tudart, i yinni war ixeṭṭin ca i řmewt. Aqqa din axeṭṭu i 
řmewt, x wa war d awem qqareɣ ad ittar. 17Qaɛ min war iseggden 
d ddanb, uca aqqa din ddanb i war iǧin ca ař řmewt. 18Nessen belli 
kuř ijjen wenni d itwaxeřqen zi Arebbi, war ixeṭṭi ca, maca wenni 
d itwaxeřqen zi Arebbi ad iḥḍa ixef nnes uca aɛeffan war t ittḥidi 
ca. 19Neccin nessen, aqqa-neɣ zi Arebbi uca ddunnit marra aqqa-tt 
di tuɛeffna, 20Ɛad nessen belli Mmis n Arebbi aqqa yusi-d uca iwc 
aneɣ-d řefhamet ḥima ad nessen wenni iǧan d tidett. Uca neccin 
di wenni d tidett, di Mmis Yeccu Lmasiḥ. D wa d Arebbi s tidett d 
tudart n řebda. 21A tarwa, ḥḍam ixef nwem zi laṣnam! 

Tabrat wiss Tnayen 
n Yuḥanna

1Amɣar i tmeṭṭut itwaxḍaren d tarwa nnes, inni ttexseɣ s tidett, 
war iǧi necc waha, maca ɛawed qaɛ inni issnen tidett, 2di ṭṭweɛ n 
tidett tenni iqqimen dayneɣ uca ad kidneɣ tiři i řebda: 3nniɛmet 
d areḥmet d řehna akidneɣ i ɣa yiřin zi Arebbi Tababat u zi Sidi 
Yeccu Lmasiḥ, Tamemmit n Tbabat, di tidett u di tayri. 

4Aqqa farḥeɣ aṭṭas umi ufiɣ jar tarwa nnem inni igguren di tidett, 
am mammec neqbeř tawṣeyyet zi Tbabat. 5Řexxu ttettareɣ am, 
a tameṭṭut, war iǧi axmi d am uriɣ tawṣeyyet n jdid, maca tenni 
aqqa-tt ɣarney zeg umezwaru: aqqa icuwwar ad nexs ayawya. 6Ta 
d tayri, aqqa ad nuyur ɛlaḥsab tiweṣṣa nnes. D ta d tawṣeyyet am 
mammec i tesřim zeg umezwaru, aqqa ittxeṣṣ ad tuyurem dayes. 
7Minzi aṭṭas n ixeddaɛen udfen ɣar ddunnit, inni war icehhden 
ca i twasit n Yeccu Lmasiḥ deg weysum. D wa d axeddaɛ d ḍidd-
lmasiḥ. 8Ḥḍam ixef nwem, ḥima war nxessar ca řxedmet nneɣ, 
maca ad nawi řmunet tmun. 9Marra wenni i ɣa ixḍan uca war iqqim 
ca di tɣuri n Lmasiḥ, war ɣares bu Arebbi. Wenni i ɣa iqqimen di 
tɣuri n Lmasiḥ, aqqa ɣares Tababat d Tmemmit. 10Mařa ca n ijjen 
yusi-d ɣarwem uca war d yiwi ca taɣuri-ya, xenni war t tqebbřem 
di taddart nwem, war xas ttseǧamem ca. 11Minzi wenni xas i ɣa 
iseǧmen, ɣares amuni ak-d řexdayem nnes tiɛeffanin. 

12Ƴari aṭṭas i d awem i ɣa ariɣ i kenniw, maca war xseɣ ad t ariɣ di 
tewriqt s ssmex, maca ssitimeɣ ad ɣarwem-d aseɣ ḥima ad kiwem 
ssiwřeɣ zeg uqemmum ɣar uqemmum, ḥima řefraḥet nneɣ ad tiři 
tekmeř. 13Tarwa n učmatwem tenni itwaxḍaren zi Arebbi, ttseǧamen 
xam.

Tabrat wiss Třata 
n Yuḥanna 

1Amɣar i Xayus iɛizzen, wenni ttexseɣ di tidett. 2A amɛizz, necc 
ssitimeɣ ad tiřid mliḥ aṭṭas, am mammec ittiři řeɛmar nnek d 
lemliḥ ad tiři ɛawed ṣṣeḥḥet nnek d lemliḥ. 3Minzi farḥeɣ aṭṭas, řami 
d usin wawmaten, cehden x tidett nnek, am mammec teggured di 
tidett. 4War ɣari řefraḥet imɣaren amecnaw ta, aqqa sřiɣ tarwa 
inu gguren di tidett. 5A amɛizz, aqqa cek d aṣdiq di marra min 
tettegged i wawmaten u i ibarraniyyen, 6inni icehden x tayri nnek 
qibač i tmesmunt. Ad tegged mliḥ, mařa tewcid asen afus xmi ten 
i ɣa tgewweded deg webrid nsen s ict n ṣṣifet iweqqaren i Arebbi. 
7Minzi nitni ffɣen x ssibbet n isem nnes, war ksin walu zi řegnus. 8S 
uyenni ittxeṣṣ ad neqbeř iwdan am nitni, ḥima ad niři d ixeddamen 
akidsen i tidett. 

 9Necc uriɣ tt i tmesmunt, maca Diyutrifes, wenni yarezzun ad yiři 
d amezwaru jarasen, war d aneɣ iqbiř ca. 10X uyenni mařa usiɣ-d, 
ad t ssɛeqřeɣ di řexdayem i ittegg, řami ittḥarreḍ řeḥruḍ tiɛeffanin 
xaneɣ. War iqniɛ s man aya waha, maca war iqbiř awmaten uca inni 
ixsen ad ten qebřen, imɛařa kisen, issuffuɣ iten zi tmesmunt. 

 11A amɛizz, war ḍeffar ca tuɛeffna maca tcuni! Wenni itteggen 
tcuni, netta zi Arebbi, wenni itteggen tuɛeffna, war iẓri ca Arebbi. 
 12Marra cehden x Dimitriyu uřa d tidett simant nnes, am neccin 
ɛawed ad xas neched uca tessnem belli chadet nneɣ d tidett. 

 13Aqqa ɣari aṭṭas i d ac-d ɣa ariɣ, maca war xseɣ ca ad ac d ariɣ 
s ssmex d řeqřem, 14maca ssitimeɣ, ad cek ẓareɣ deɣya, xenni 
ad nessiweř zeg uqemmum ɣar uqemmum. 15Řehna ad yiři akik. 
Imeddukař ttseǧamen xak. Seǧmem x imeddukař s ismawen nsen.

Tabrat n Yahuda 

Aseǧem 
1Yahuda, ismeɣ n Yeccu Lmasiḥ d umas n Yaɛqub, i inni itwařaɣan 
u twaqeddsen di Arebbi Tababat, inni itwaḥḍan di Yeccu Lmasiḥ. 
2areḥmet d řehna d tayri ad daywem temmarni. 

Cebbarem di liman, ḥḍam ixef nwem zi lkuffar d řeqjayeḥ nsen 
3A imɛizzen, umi tuɣa cḍareɣ maḥend ad awem-d ariɣ x usenjem 
nneɣ marra, ufiɣ belli ittxeṣṣa ayi ad awem-d ariɣ s uziyyar ḥima 
ad temmenɣem s jjehd x liman i immewcen ict n twařa i řebda 
qaɛ i imqeddasen. 4Minzi ca n iwdan xtuttřen ɣar daxeř, inni tuɣa 
itwazemmen i řḥukm-a zi qbeř, aqqa nitni d lkuffar inni ibeddřen 
nniɛmet n Arebbi nneɣ deg ufucceḥ, uca nekkaren wenni d řḥakem 
weḥdes, Arebbi d Siditneɣ, Yeccu Lmasiḥ. 
 5Maca xseɣ ad kenniw ssɛeqřeɣ, aqqa kenniw tettessnem man 
aya mliḥ, belli Sidi, umi issenjem ij n weydud zi tmurt n Miṣra, 
tuɣa isshellek ɛawed inni war yuminen ca. 6Uca lmalakat tinni war 
ḥḍint azzay nsent amezwaru, xenni jjint tazeddiɣt nsent, aqqa Sidi 
ibelleɛ xasent sadu taǧest s snaseř iqqimen řebda i řḥukm n wass 
ameqqran, 7am mammec Sudum d Gamurra d tineddam i d as-d 
innḍen tinni tuɣa iqeḥḥben amecnaw tina uca ḍeffarent aysum 
nneḍni, aqqa-tent din d lmatal, uca ksint lɛiqab n tmessi i řebda. 
 8Amenni ɛawed ina, am ttarjan, ssexmajen aysum, war qebbřen 
ṣṣulṭa n Sidi uca ttceqqafen di min ɣares d aɛuǧi. 9Maca xmi lmalak 
imɣar Mixayil tuɣa ittemcubbuc ak-d ibřis x arrimet n Musa, war 
izɛim ca ad xas iḥkem s uceqqef, xenni inna “Sidi ad cek ixeǧeṣ!” 
10Maca ina ttceqqafen di marra min war ssinen uca min ssnen zi 
ṭṭbiɛet, amecnaw lḥayawanat ignawen, aqqa dayes iǧa uhellek 
nsen. 11Uct xasen, minzi nitni ḍfaren abrid n Qayin, ḍemɛen di 
řmunet n uxeṭṭu n Balɛam uca twahelken deg uɣewwuɣ n Kurax. 

12Ina d ibeqqiḍen n řexmej deg uraren n tayri nwem, war ttṣeḍḥin 
ca ad kiwem ɛeyyeden maḥend ad arewsen ixef nsen. Aqqa-ten 
d iseynuten nnebřa aman, twaɛarrnen ssa ɣar diha s usemmiḍ, 
aqqa-ten d ticejjura i war itticcen řɣiǧet deg řexrif, mmuten wiss 

martayen uca twaqeřɛen. 13Nitni d řemwaj ihajen n řebḥar, inni 
issusufen ikuffan n řefḍiḥet nsen, aqqa-ten d itran weddaren inni 
umi tetwassewjed tubbarcent n taǧest i řebda. 14Ɛawed Inux, wenni 
d wiss sebɛa zi Adam, ittnabba xasen, inna “Aqqa da yusi-d Sidi 
ak-d řuřuf n řuřuf n imqeddasen nnes, 15ḥima ad igg řḥukm nnes x 
marra, ḥima ad isseqneɛ marra lkuffar inni iǧan jarasen x řexdayem 
n lkufr nsen tinni iggin di lkufr nsen uca x wawařen iqesḥen i zi 
ceqqafen imednab ikfaren ḍidd nnes.” 16Ina ttɛekkasen, ttcetcan 
x cwarti nsen, gguren ɣar nnecwat nsen, aqemmum nsen issawař 
s tuffet, ad ggen tiqedduḥin i iwdan i tizi nsen. 17Maca kenniw, 
a imɛizzen, ɛeqřem awařen i izzar ssiwřen zzaysen imazanen n 
Siditneɣ Yeccu Lmasiḥ, 18inni d awem innan “Di zman aneggar ad 
din iřin inni istehezzan, inni i ɣa uyuren ɛlaḥsab nnecwat n řeqjaḥet 
nsen.” 19Aqqa d yina ittsebbaben amsebḍi, iwdan n ddunnit-a, war 
ɣarsen bu Arruḥ. 20Maca kenniw, a imɛizzen, bnam ixef nwem di 
liman nwem iqeddsen aṭṭas, am teẓẓaǧam di Arruḥ Iqeddsen, 21uca 
ḥḍam ixef nwem di tayri n Arebbi am tettrajam areḥmet n Siditneɣ 
Yeccu Lmasiḥ i tudart n řebda. 22Iřim d arḥimen x yinni ittcekkan, 
23uca senjmem inneḍni, jebbdem ten zi tmessi, am tetteggwedem, 
tcarrhem tcamir i itwassxemjen zeg weysum. 

Asemɣar i Arebbi 
24Aqqa d wenni iǧan d amzemmar ḥima ad kenniw iḥḍa maḥend 
war tenedrifem ca, uca ḥima ad kenniw igg nnebřa řɛib zzat i uɛuǧi 
nnes s řefraḥet imɣaren, 25aqqa-t d Arebbi weḥdes, amsenjem 
nneɣ, ad ɣares yiři uɛuǧi d tgeldit d ṣṣulṭa d jjehd, aqqa řexxu uca 
i řebda qaɛ. Amin. 

Asargeb n Yeccu Lmasiḥ 
i Yuḥanna 

Tamezwarut 

1 1Asargab n Yeccu Lmasiḥ i d as iwca Arebbi, ḥima ad isscen 
i isemɣan nnes min i ɣa imsaren deɣya uca issargeb it am t 

issekk x ufus n lmalak nnes i ismeɣ nnes Yuḥanna. 2Wanita iched 
marra min iẓra zeg wawař n Arebbi uřa zi chadet n Yeccu Lmasiḥ, 
3Sseɛd n wenni iqqaren d yinni ittesřan awařen n ukacaf-a uca ad 
ṭṭfen di min dayes itwarin. Aqqa řweqt tiweḍ-d. 

Aseǧem s yisem n wenni iǧan d wenni tuɣa d wenni i d ɣa yasen 
4Yuḥanna, i sebɛa n tmesmunin di Asiya: nniɛmet akidwem d řehna zeg 
wenni iǧan d wenni tuɣa d wenni i d ɣa yasen uřa zi sebɛa n arruḥat inni 
iǧan zzat i řɛarc nnes, 5u zi Yeccu Lmasiḥ, acehhad aṣdiq, amenzu zeg 
imettinen d ameqqran n ijeǧiden n tmurt, wenni i d aneɣ ixsen uca i d 
aneɣ ifekken zi ddnub nneɣ s idammen nnes. 6Aqqa yarr aneɣ d ijeǧiden 
d ikehhanen ɣar Arebbi Babas, i netta ad ɣares yiři uɛuǧi d ṣṣulṭa i řebda 
qaɛ. Amin! 7Xẓar, netta ad d yas ak-d iseynuten, kuř tiṭṭ ad t tẓar, uřa řa 
d inni i t issnuqqben. Marra tiqebbař n ddunnit ad xas wtent ayejdur. 
Wah, amin! 8Necc d Alfa d Umega iqqar Sidi Arebbi d wenni iǧan d wenni 
tuɣa d wenni i d ɣa yasen d Amzemmar x marra min iǧan. 

Beddu n řewḥiy n Arebbi i Yuḥanna: tameẓra n Lmasiḥ 
9Necc d Yuḥanna, umatwem d umɛacar nwem di řeḥṣart d tgeldit d 
ṣṣbar n Yeccu, tuɣa-yi di tegzirt qqaren as Batmus di ṭṭweɛ n wawař 
n Arebbi d chadet n Yeccu. 10Iwḍa-d xafi Arruḥ deg wass n Arebbi uca 
sřiɣ awarni ayi ict n tmijja tejhed amecnaw řbuq, 11teqqar “Necc d 
Alfa d Umega d Amezwaru d Aneggaru. Min tettwařid, ari t deg ij n 
wedlis, ssekk it-id i sebɛa n tmesmunin tinni iǧan di Asiya, ɣar Afasus, 
ɣar Smirna, ɣar Birgamun, ɣar Tiyatira, ɣar Sardis, ɣar Filadelfiya 
uca ɣar Layudikiya.” 12Xenni nqeřbeɣ ḥima ad ẓareɣ wenni i ɣari-d 
issawařen. Ařami nqeřbeɣ, ẓriɣ sebɛa n řeqnadeř n wureɣ 13uca di 
řwesṭ n řeqnadeř ijjen amecnaw Mmis n bnadem, tuɣa yarḍ ca n 
warruḍ ittakkwaḍ as ař iḍaren, ɣares ij n webyas n wureɣ x idmaren 

14uca azeǧif d ucuwwaf nnes tuɣa-ten d icemřařen am taḍuft tacemřač 
am wedfeř uca tiṭṭawin nnes am iḥudaq n tmessi, 15iḍaren nnes am 
nnḥas yareqqen axmi t zewɣen deg ufarran uca tmijja nnes am řḥess n 
waṭṭas n waman. 16Tuɣa ɣares deg ufus nnes afusi sebɛa n itran uca zeg 
uqemmum nnes itteffeɣ-d zzayes ssif iqḍeɛ s tnayen n wudmawen uca 
aɣembub nnes ittceḍiḍiḥ amecnaw tfuct s jjehd nnes. 17Ařami t ẓriɣ, 
wḍiɣ as ɣar iḍaren nnes axmi mmuteɣ uca netta issars xafi afus nnes 
afusi, inna ayi “War tteggwed! Aqqa necc d Amezwaru d Aneggaru. 
18Necc d wenni iddaren! Necc tuɣa mmuteɣ, u xẓar, aqqa necc d wenni 
iddaren i řebda qaɛ, amin! Aqqa ɣari tisarutin n řaxart d řmewt. 19Ari 
min teẓrid d min iǧan d min i ɣa imsaren awarni man aya. 20Aqqa da 
ssirr n sebɛa n itran i teẓrid deg ufus inu afusi d sebɛa n řeqnadeř n 
wureɣ: sebɛa n itran aqqa-ten d lmalakat n sebɛa n tmesmunin uca 
sebɛa n řeqnadeř i teẓrid aqqa-tent d sebɛa n tmesmunin.” 

I tmesmunt di Afasus 

2 1“Ari i lmalak n tmesmunt di Afasus ‘Ammu iqqar wenni ɣar 
iǧa sebɛa n itran deg ufus nnes afusi, wenni igguren di řwesṭ 

n sebɛa n řeqnadeř n wureɣ: 2Necc ssneɣ řexdayem nnek d tamara 
nnek d ṣṣbar nnek, belli war tzemmared ad tḥemřed inni iɛeffnen 
uca tqeǧbed inni itteggen ixef nsen d imazanen, maca war ǧin 
ca uca tufid ten d ayt n bu-ixarriqen. 3Cek tṣebbared uca teksid 
armeḥ x ssibbet n isem inu u war tuḥiřed ca. 4Maca ɣari xak ca, belli 
tejjid tayri nnek tamezwarut. 5Ɛqeř manis-d tewḍid uca tub, xenni 
egg řexdayem nnek timezwura! Mařa war iǧi amenni, ad ɣarek-d 
aseɣ deɣya, ad ksiɣ řqendiř nnek zeg wemcan nnes, mařa war 
tubid ca. 6Maca man aya tiwḍed, aqqa tcarrhed řexdayem n ayt n 
Inikulayiten, tinni carrheɣ necc ɛawed. 7Wenni ɣar iǧa imezzuɣen 
ad iseř min iqqar Arruḥ i tmesmunin. Wenni i ɣa iɣellben ad t 
ssecceɣ zi tcejjart n tudart i iǧan di řwesṭ n jjennet n Arebbi.’ ” 

I tmesmunt di Smirna 
8“Ari i lmalak n tmesmunt di Smirna ‘Ammu iqqar wenni d 
Amezwaru d Aneggaru, wenni immuten uca idweř-d iddar ɛawed: 
9Aqqa-yi ssneɣ řexdayem nnek d řeḥṣart d wezřaḍ nnek, qaɛ amenni 
cek tetejjared, u aqqa-yi ssneɣ mammec daywem ttceqqafen inni 

ittarran ixef nsen d Udayen, maca nitni war ǧin ca d Udayen, maca 
d asinagug n Cciṭan. 10War tteggwed ca zi min i ɣa twaɛeddbed. 
Aqqa ibřis ad inḍar ca zzaywem di řeḥbes, ḥima ad twajarrbem. 
Ad ɣarwem tiři řeḥṣart n ɛecra n wussan. Iřim d iṣdiqen ař řmewt, 
řexdenni ad ac wceɣ tamrist n tudart. 11Wenni ɣar iǧa imezzuɣen 
ad iseř min iqqar Arruḥ i tmesmunin! Wenni i ɣa iɣellben war d 
as-d tettiwi ca txessart zi řmewt wiss tnayen.’ ” 

I tmesmunt di Birgamun 
12“Ari i lmalak n tmesmunt di Birgamun ‘Ammu iqqar wenni ɣares 
ssif iqḍeɛ x tnayen n wudmawen: 13Necc ssneɣ mani tzeddɣed, diha 
ɣar mani ittbedda řɛarc n Cciṭan. Aqqa teṭṭfed deg isem inu uca war 
tenkared ca liman dayi uřa deg wussan umi tuɣa Antibas, acehhad 
aṣdiq inu, itwaneɣ ɣarwem ɣar mani izeddeɣ ibřis. 14Maca ɣari xak 
ca, aqqa ɣarek dinni inni itteṭṭfen deg useřmed n Balɛam, wenni 
tuɣa isseřmeden i Balak mammec i ɣa inḍar ict n tɛenkrift i ayt n 
Israyil ḥima ad ccen zi min ɣarṣen i laṣnam uca ad qeḥḥben. 15Ƴarek 
din ɛawed inni itteṭṭfen di tɣuri n Inikulayiten, min carrheɣ. 16X 
uyenni tub! Mařa war iǧi amenni, ad ɣarwem-d aseɣ deɣya, ad 
kisen menɣeɣ s ssif n uqemmum inu. 17Wenni ɣar iǧa imezzuɣen 
ad iseř min iqqar Arruḥ i tmesmunin. Wenni i ɣa iɣellben ad as 
ssecceɣ s ‘manna’ innufaren uca ad as wceɣ ij n weẓru d acemřař, 
itwari xas isem n jdid, war t issin ḥed mɣir wenni t iqebbřen.’ ”  

I tmesmunt di Tiyatira 
18“Ari i lmalak n tmesmunt di Tiyatira ‘Ammu iqqar Mmis n Arebbi 
wenni ɣar iǧa tiṭṭawin am iḥudaq n tmessi d iḍaren nnes am nnḥas 
yareqqen: 19Necc ssneɣ řexdayem nnek uřa d tayri d tsexxart d 
liman d ṣṣbar nnek, aqqa řexdayem nnek tineggura imɣaren x 
tmezwura. 20Maca ɣari xak ca, aqqa tejjid tameṭṭut Izabil i iqqaren 
belli nettat d tamkacaft, tesseřmad uca tessɣekkwa isemɣan inu 
ḥima ad qeḥḥben uca ad ccen min itwaɣarṣen i laṣnam. 21Aqqa 
wciɣ as ca n řweqt ḥima ad tetub, maca nettat war texs ca ad tetub 
zi tuqeḥbit nnes. 22Xẓar, ad tt ɣeḍřeɣ di tassut n imehřac uca inni 
akis izennan ad ten nedheɣ di řeḥṣart tameqqrant mařa war tuben 
ca zi řexdayem nsen. 23Tarwa nnes ad ten wteɣ s řmewt uca marra 

timesmunin ad fehment aqqa necc d wenni iqeǧben tiyẓeřt d wuř uca 
ad awem wceɣ kuř ijjen x řeḥsab n řexdayem nnes. 24Maca i kenniw, 
inni iqqimen di Tiyatira inni war ɣar iǧi ca taɣuri-ya uca war ssinen 
umi qqaren nitni ‘řaǧaɣ n Cciṭan’, ad awem iniɣ, necc war xawem 
ttdarraceɣ ca taɣrart nneḍnit. 25Maca min ɣarwem, ṭṭfem dayes ař i d 
ɣa yaseɣ. 26Marra wenni i ɣa iɣellben d wenni i ɣa iṭṭfen di řexdayem 
inu ař aneggaru ‘ad as wceɣ ṣṣulṭa x řegnus 27uca ad ten yarwes s 
uzeǧaḍ n wuzzař, ad twarzen am řebḍiɛ n třaxt’, am mammec necc 
t ṭṭfeɣ ɛawed zi Baba 28uca ad as wceɣ itri n řefjar. 29Wenni ɣar iǧa 
imezzuɣen ad iseř min iqqar Arruḥ i tmesmunin!’ ” 

I tmesmunt di Sardis 

3 1“Ari i lmalak n tmesmunt di Sardis ‘Ammu iqqar wenni ɣar iǧa 
sebɛa n arruḥat n Arebbi d sebɛa n itran: Necc ssneɣ řexdayem 

nnek, aqqa isem nnek iddar, maca cek temmuted. 2Ḥḍa, sejhed min 
iqqimen min igguren ad itwahellek. Aqqa ufiɣ řexdayem nnek war 
kemmřent ca ɣar Arebbi. 3X uyenni ɛqeř mammec teṭṭfed d mammec 
tesřid uca ṭṭef dayes, tub! Maca mařa war teḥḍid, ad d aseɣ am uceffar, 
war tessined ca di man tasaɛɛet i xak ɣa beddeɣ. 4Maca ɣarwem ca 
n ismawen di Sardis, inni war issxemjen ca arruḍ nsen uca nitni ad 
uyuren akidi s warruḍ acemřař, minzi nitni sdaheǧen t. 5Wenni i ɣa 
iɣellben ad yarḍ arruḍ acemřař. Ɛemmarṣ ad kkseɣ isem nnes zeg 
wedlis n tudart, maca ad cehdeɣ isem nnes zzat i Baba d lmalakat nnes. 
6Wenni ɣar iǧa imezzuɣen ad iseř min iqqar Arruḥ i tmesmunin!’ ” 

I tmesmunt di Filadilfiya 
7“Ari i lmalak n tmesmunt di Filadilfiya ‘Ammu iqqar Umqeddas 
wenni d tidett d wenni ɣar iǧa tsarut n Dawud d wenni i ɣa yarezmen, 
xenni uřa d ijjen mma ad ibelleɛ, d wenni i ɣa ibellɛen, xenni uřa d 
ijjen mma ad yarzem: 8Necc ssneɣ řexdayem nnek. Aqqa ggiɣ zzatec 
ict n tewwart tarzem uřa d ijj war izemmar ad tt ibelleɛ, minzi jjehd 
nnek d ameẓyan, qaɛ amenni teḥḍid awař inu uca war tenkared ca 
isem inu. 9Aqqa ad wceɣ ca zeg usinagug n Cciṭan, inni iqqaren aqqa 
nitni d Udayen, maca nitni war ǧin ca amenni, maca nitni ssxarriqen. 
Ad ten arreɣ ad ac wḍan ɣar iḍaren nnek ḥima ad ssnen belli necc 
ssɛizzeɣ cek, 10minzi aqqa cek teḥḍid awař inu n ṣṣbar, x uyenni ad 

xak ḥḍiɣ ɛawed zi tsaɛɛet n ujarreb tenni i d ɣa yasen x tmurt marra 
i ujarreb n inni izeddɣen x tmurt. 11Necc ad d aseɣ deɣya. Ṭṭef di min 
ɣarek ḥima uřa d ijj war d ac ittekkes ca tamrist nnek. 12Wenni i ɣa 
iɣellben ad t ggeɣ d abilar di taddart iqeddsen n Arebbi inu uca war 
zzayes itwammeksi ɛemmarṣ uca ad xas ariɣ isem n Arebbi inu d 
yisem n tendint n Arebbi inu, Urcalim n jdid tenni i d ɣa ihwan zeg 
ujenna zi Arebbi inu, uřa d isem inu n jdid. 13Wenni ɣar iǧa imezzuɣen 
ad iseř min iqqar Arruḥ i tmesmunin.’ ” 

I tmesmunt di Layudikiya 
14“Ari i lmalak n tmesmunt di Layudikiya ‘Ammu iqqar wenni umi 
itwařaɣa ‘Amin’, acehhad aṣdiq d tidett, wenni d beddu n marra 
min d ixřeq Arebbi: 15Necc ssneɣ řexdayem nnek, belli cek war 
tesmiḍed war tḥemmid. Mři i ɣa tesmeḍed niɣ tḥemmid! 16X uyenni, 
umi cek temřuded, war tḥemmid war tesmiḍed, ad xak ssusfeɣ zeg 
uqemmum inu. 17Minzi cek teqqared ‘Necc ɣari agra uca immarni-d 
ɣari wagra, war d ayi ittxeṣṣi walu’, uca war tessined ca belli cek 
di řeɣben d řeḥwej, aqqa cek d amezřuḍ d adarɣař d aɛaryan. 18Ad 
cek neṣḥeɣ maḥend ad xafi tesɣed wureɣ iqquren ikkin timessi 
ḥima ad tdewřed d bu agra, uřa d arruḍ d acemřař ḥima ad tarḍed, 
war teḍhar ɛad řefḍiḥet n tuɛaryent nnek, uřa d ddhen i tiṭṭawin 
nnek ḥima ad tmesḥed tiṭṭawin nnek, ad twařid. 19Kuř ijjen wenni 
ssɛizzeɣ, ttwebbxeɣ t, ttseggdeɣ t. Egg řbař, tub! 20Aqqa da, necc 
beddeɣ ɣar tewwart, ssqarqubeɣ. Mařa ḥed iseř i tmijja inu, ad 
yarzem tawwart, necc ad ɣares adfeɣ uca ad kis munsweɣ d netta 
akidi. 21Wenni i ɣa iɣellben ad as wceɣ ḥima ad iqqim akidi x řɛarc inu 
amecnaw necc ɣellbeɣ uca qqimeɣ ak-d Baba x řɛarc nnes. 22Wenni 
ɣar iǧa imezzuɣen ad iseř min iqqar Arruḥ i tmesmunin.’ ” 

Řɛarc deg ujenna 

4 1Awarni man aya ẓriɣ ict n tewwart tarzem deg ujenna uca tmijja 
tamezwarut i sřiɣ am ij n řbuq i ɣari-d issawařen, tenna “Gaɛɛed 

da uca ad ac ssecneɣ min ittxeṣṣ ad imsar awarni man aya.” 2Řexdenni 
ireḥḥef ayi-d Arruḥ. Aqqa da, ij n řɛarc ibedd deg ujenna, tuɣa iqqim 
xas ijjen. 3Tifras n wenni tuɣa xas iqqimen amecnaw aẓru n yasbis 
d sardwan. Tiwwa i řɛarc tuɣa din ict n tesřit n wenẓar, udem nnes 

iḍhar amecnaw aẓru n smiralda. 4Quwwaren as i řɛarc arebɛa u ɛecrin 
n řekrasi n řɛarc uca arebɛa u ɛecrin n imɣaren tuɣa qqimen x řekrasi 
n řɛarc, arḍen arruḍ acemřař, ɣarsen x uzeǧif timrisin n wureɣ. 5Zi 
řɛarc nni ccaten zzayes assamen d wajjajen d tmijjawin. Zzat i řɛarc 
areqqent sebɛa n iṣefḍawen, tina d sebɛa n arruḥat n Arebbi. 6Ƴar zzat 
n řɛarc tuɣa din amecnaw řebḥar n zzaj axmi d aẓru n kristal. Di řwesṭ 
n řɛarc d min d as-d innḍen, tuɣa din arebɛa n imeddaren, ɛemmaren 
s tiṭṭawin marra ɣar zzat d ḍeffar. 7Ameddar amezwaru yarwes 
deg wayrad, wiss tnayen deg uɛejmi (niɣ ayenduz), wiss třata tuɣa 
aɣembub nnes axmi n bnadem uca wiss arebɛa yarwes deg uneḍḍiw 
iṭṭawen. 8Arebɛa n imeddaren kuř ijjen weḥdes zzaysen ɣares setta 
n wafriwen, ɛemmaren s tiṭṭawin ɣar barra d daxeř u ttřaɣan ass d 
ǧiřet nnebřa abeddi, qqaren “Amqeddas, amqeddas, amqeddas d Sidi 
Arebbi Amzemmar x marra min iǧan d wenni tuɣa d wenni iǧan d 
wenni i d ɣa yasen.” 9Uca xmi i ɣa wcen imeddaren aɛuǧi d ccan d 
uqadi i wenni iqqimen x řɛarc, i wenni iddaren i řebda, 10xenni arebɛa 
u ɛicrin n imɣaren ad wḍan ɣar tmurt ɣar zzat n wenni iqqimen x 
řɛarc, ad ssejden i wenni iddaren i řebda qaɛ uca ad ssarsen timrisin 
nsen ɣar zzat i řɛarc, qqaren 11“Cek, a Sidi Arebbi nneɣ, a Amqeddas, 
tesdaheǧed aɛuǧi d ccan d jjehd, aqqa d cek i iggin marra min iǧan, 
aqqa man aya zzayek i iǧa uca zzayek i itwagg.” 

Adlis itwannḍen d Izmar 

5 1Uca ẓriɣ deg ufus afusi n wenni iqqimen x řɛarc ij n wedlis 
itwannḍen, tuɣa xas tira ɣar daxeř d barra, uca adlis tuɣa 

itwacemmeɛ s sebɛa n icemmiɛen. 2Uca ẓriɣ ij n lmalak ijhed, 
ittřaɣa s jjehd “Man wen isdaheǧen ad yarzem adlis-a uca ad ikkes 
icemmiɛen nnes?” 3Uca uřa d ijj deg ujenna niɣ di tmurt niɣ sadu 
tmurt izemmar ad yarzem adlis-a niɣ ad dayes ixẓar. 4Necc ruɣ 
aṭṭas umi war ufin wi isdaheǧen ad yarzem adlis-a ḥima ad zzayes 
iɣar niɣ ad dayes ixẓar. 5Uca ijjen zeg imɣaren inna “War ttru ca! 
Xẓar, ayrad zeg ayt n Yahuda zeg uẓwar n Dawud, aqqa iɣelleb ḥima 
ad yarzem adlis-a d sebɛa n icemmiɛen nnes.” 6Uca ẓriɣ ɣar řwesṭ 
n řɛarc d arebɛa n imeddaren uca di řwesṭ n imɣaren ij n izmar 
ibedd, igga axmi d taɣarṣt. Netta ɣares sebɛa n waccawen d sebɛa 
n tiṭṭawin, nitni d sebɛa arruḥat n Arebbi inni itwassekken ɣar 

ddunnit tmun. 7Aqqa netta yusi-d uca iksi adlis itwannḍen zeg ufus 
afusi n wenni tuɣa iqqimen x řɛarc. 8Ařami iṭṭef adlis itwannḍen, 
wḍan-d arebɛa n imeddaren d arebɛa u ɛecrin n imɣaren ɣar tmurt 
zzat i izmar, marra idsen ɣarsen harbat d ṭṭbaṣa n wureɣ ccurent s 
řebxur marra, man aya d tiẓaǧitin n imqeddasen. 9Uca ɣennjen ij n 
izři n jdid “Cek tesdaheǧed ad teksid adlis itwannḍen, ad tekksed 
icemmiɛen nnes minzi cek tetwaɣarṣed uca s idammen nnek tesɣid 
aneɣ i Arebbi zi kuř taqbič d iřes d weydud d řgens. 10Cek tarrid ten 
d ijeǧiden d ikehhanen i Arebbi, ad ḥekmen x tmurt.” 11Xenni ẓriɣ 
uca sřiɣ tmijja n waṭṭas n lmalakat nnḍent i řɛarc d imeddaren d 
imɣaren uca tuɣa-ten ɛecra ařaf di ɛecra n řuřuf d ařef di řuřuf, 
12ttřaɣan s tmijja ijehden “Izmar wenni itwaɣarṣen isdaheǧ ad iṭṭef 
jjehd d wagra d tiɣit d tzemmar d ccan d uɛuǧi d usemɣar!” 13Uca 
marra wi iǧan deg ujenna u x tmurt d sadu tmurt u x řebḥar, qaɛ 
min iǧan daysen, sřiɣ asen, qqaren “Asemɣar d ccan d uɛuǧi d ṣṣulṭa 
ad iřin i wenni iqqimen x řɛarc u i izmar i řebda qaɛ.” 14Uca arebɛa n 
imeddaren qqaren “Amin!” Imɣaren wḍan-d ɣar tmurt, sejden. 

Sebɛa n icemmiɛen 

6  1Uca ẓriɣ belli izmar ifsi acemmiɛ amezwaru zi sebɛa n icemmiɛen 
nni uca sřiɣ ijjen zi arebɛa n imeddaren iqqar s tmijja am wajjaj 

“As-d, xẓar!” 2Xenni ẓriɣ ij n uyis d acemřař d wenni xas inyin ɣares ij 
n řqewṣ. Wcin as ict n temrist uca netta iffeɣ-d am ittɣellab uca ḥima 
ad iɣelleb. 3Ařami yarzem acemmiɛ wiss tnayen, sřiɣ i umeddar wiss 
tnayen, iqqar “As-d, xẓar!” 4Uca yusi-d uyis nneḍni, tuɣa d azeggwaɣ 
am tmessi uca wenni xas inyin, ggin t ḥima ad iksi řehna x tmurt, 
ḥima ad kkaren iwdan, ad ɣarṣen i wayawya uca wcin as ij n ssif imɣar. 
5Ařami yarzem acemmiɛ wiss třata, sřiɣ i umeddar wiss třata iqqar 
“As-d, xẓar!” Uca ẓriɣ ij n uyis d abarcan uca wenni xas inyin ɣares ij n 
řmizan deg ufus. 6Di řwesṭ n arebɛa n imeddaren sřiɣ axmi ca n tmijja 
teqqar “Ijj n řmud (=litru) n yirden s ijj n ddinar d třata n řemdud n 
yirden s ijj n ddinar. Ƴar zzect d binu war ten ttḍiyyiɛem ca!” 7Ařami 
yarzem acemmiɛ wiss arebɛa, sřiɣ i tmijja n umeddar wiss arebɛa 
teqqar “As-d, xẓar!” 8Uca ẓriɣ ij n uyis d asnabi (=awraɣ aceḥcaḥ - awraɣ 
adardas) uca wenni xas inyin, qqaren-as ‘řmewt’ uca teḍfar it řaxart. 
Temmewc asen i nitni ṣṣulṭa x ijj n arbeɛ n tmurt ḥima ad nɣen s ssif, 

s řaẓ, s řmewt u s řewḥuc n tmurt. 9Ařami yarzem acemmiɛ wiss 
xemsa, ẓriɣ sadu uɛalṭar řeɛmur n yinni itwanɣen di ṭṭweɛ n wawař n 
Arebbi uca di ṭṭweɛ n chadet i tuɣa ɣarsen, 10řaɣan s jjehd “A řḥakem 
amqeddas d bab n tidett, mecḥař i ɣa teqqimed war tḥekkmed, war 
ttneqmed ca i idammen nneɣ zeg inni izeddɣen di tmurt?” 11Uca 
wcin asen, marra ijj-ijj, řeɛbayat d ticemřařin, nnan asen belli ad 
areyyḥen drus ař i ɣa kemmřen isemɣan nneḍni d wawmaten nsen, 
inni i ɣa itwanɣen ɛawed am nitni. 12Uca ẓriɣ, ařami yarzem acemmiɛ 
wiss setta, řexdenni imsar ij n wenhezzi n tmurt d ameqqran. Tfuct 
tedweř d tabarcant am ict n txancet n wecḍan uca taziri tmun tegga 
am idammen 13uca itran n ujenna wḍan-d ɣar tmurt am iqurraɛ zeg 
wartu xmi t-id iɣeṭṭeř ij n usemmiḍ d ameqqran. 14Ajenna immeksi am 
ij n urrullu n wedlis, nneḍen t uca marra idurar d tegzirin twakksen 
zeg imucan nsen. 15Ijeǧiden n tmurt d imeqqranen d aytbab n wagra 
d yinni d ikumandaren x wařef d yinni ɣarsen tizemmar d kuř ismeɣ 
d řḥurr, aqqa nitni ssnuffaren ixef nsen deg ifran u jar řejruf n idurar, 
16nnan i idurar d řejruf “Wḍam-d xaneɣ, ffarem aneɣ zeg wudem n 
wenni iqqimen x řɛarc u zi lɣaḍab n izmar, 17minzi ass ameqqran n 
lɣaḍab nnes aqqa yusi-d, man wen izemmaren ad iɛdu?” 

Acemmiɛ n Arebbi iddaren

7 1Awarni man aya ẓriɣ arebɛa n lmalakat beddent ɣar arebɛa n 
tɣemmura n tmurt, ṭṭfent arebɛa n isemmiḍen n tmurt, ḥima 

war ittṣuḍi usemmiḍ uřa x řbarr uřa x waman niɣ x ca n tcejjart. 
2Uca ẓriɣ ij n lmalak nneḍni yuři-d manis d tneqqar tfuct, aqqa ɣares 
acemmiɛ n Arebbi iddaren uca iřaɣa s jjehd i arebɛa n lmalakat 
tinni umi temmewc tzemmar ḥima ad ssexsarent tamurt d waman, 
3iqqar “War ttssexsarent tamurt uřa d aman uřa d ticejjura ař i 
ɣa negg acemmiɛ x tenyart n isemɣan n Arebbi nneɣ.” 4Uca sřiɣ 
řqedd n inni itwacemmɛen, meyya u arebɛa u arebɛin n ařaf aqqa 
itwacemmɛen zi marra tiqebbař n Israyil 

5tenɛac ařaf zi teqbič n Yahuda, tenɛac ařaf zi teqbič n Rubin, 
6tenɛac ařaf zi teqbič n Gad, tenɛac ařaf zi teqbič n Acir, 
tenɛac ařaf zi teqbič n Naftali, tenɛac ařaf zi teqbič n Manassa, 
7tenɛac ařaf zi teqbič n Simɛan, tenɛac ařaf zi teqbič n Lawi, 

tenɛac ařaf zi teqbič n Isakkar, 8tenɛac ařaf zi teqbič n Zibulun, 
tenɛac ařaf zi teqbič n Yusef, tenɛac ařaf zi teqbič n Binyamin. 

Abarru n řɣaci zi kuř řgens 
9Awarni man aya aqqa ẓriɣ ij n ubarru n řɣaci zi kuř řgens d tqebbař 
d weydud d iřsawen uřa d ijj war izemmar ad ten ifarz. Nitni bedden 
zzat i řɛarc d yezmar, arḍen řeɛbayat d ticemřařin uca ɣarsen 
tiseḍwin n tini deg ifassen nsen. 10Ttřaɣan s jjehd “Asenjem ittiři i 
Arebbi nneɣ wenni iqqimen x řɛarc u i izmar.” 11Uca marra lmalakat 
nnḍent-id i řɛarc uřa d imɣaren d arebɛa n imeddaren, uca aḍaren 
ɣar tmurt s wudmawen nsen qibač i řɛarc, sejden i Arebbi, 12nnan 
“Amin! Asemɣar d uɛuǧi d tiɣit d uqadi d ccan d jjehd d tzemmar 
i Arebbi nneɣ i řebda qaɛ. Amin.” 13Xenni yarr-d ijjen zeg imɣaren 
nni, inna ayi “Min ɛnan nitni iwdan-a yarḍen řeɛbayat d ticemřařin, 
manis d usin?” 14Necc nniɣ as “A Sidi inu, cek issnen.” Inna ayi “Ina 
aqqa usin-d zi řeḥṣart tameqqrant. Nitni ṣebbnen řeɛbayat nsen 
uca arrin tent d ticemřařin deg idammen n izmar. 15X uyenni nitni 
bedden zzat i řɛarc n Arebbi uca xeddmen as ass d ǧiřet di taddart 
iqeddsen nnes. Uca wenni iqqimen x řɛarc ad xasen iwwet aqiḍun 
nnes. 16War iqqim ɛad ad ǧuẓen niɣ ad fuden, war ten tettqeddi uřa d 
tfuct uřa d ict n  jjurret n řeḥmu, 17minzi izmar i ibedden di řwesṭ n 
řɛarc ad ten yarwes, ad ten indeh ɣar tařawin n waman n tudart uca 
Arebbi ad asen imseḥ kuř ameṭṭa zi tiṭṭawin nsen.” 

Acemmiɛ wiss sebɛa 

8 1Ařami yarzem acemmiɛ wiss sebɛa, ajenna tuɣa yarsa ɛřaḥař 
azyen n tsaɛɛet. 2Uca ẓriɣ sebɛa n lmalakat tinni beddent zzat i 

Arebbi uca immewc asent sebɛa n řebwaq. 3Aqqa ij n lmalak nneḍni 
yusi-d, yuyur ad ibedd ɣar uɛalṭar s ict n teqduḥt n wureɣ i řebxur. 
Wcin as aṭṭas n řebxur ḥima ad t iwehheb ak-d tẓaǧitin n marra 
imqeddasen x uɛalṭar n wureɣ qibač i řɛarc. 4Uca ddexxan n řebxur 
ak-d tẓaǧitin n imqeddasen tuɣa ittgaɛɛad zeg ufus n lmalak i 
ibedden qibač i Arebbi. 5Xenni lmalak iksi taqduḥt n řebxur, iccur 
itt s tmessi zeg uɛalṭar uca inḍar itt ɣar tmurt uca usin-d wajjajen 
d tmijjawin d wassamen d wenhezzi n tmurt. 

Sebɛa n řebwaq 
6Uca ḥezzment sebɛa nni n lmalakat tinni ɣar iǧa sebɛa n řebwaq 
ḥima ad daysen ṣuḍent. 7Xenni lmalak amezwaru iṣuḍ di řbuq nnes 
uca tewḍa-d tebrurri d tmessi x tmurt, xeǧḍent ak-d idammen uca 
ict n  tuřut n tmurt d ict n  tuřut n tcejjura tuɣa tetwassecmeḍ uca 
marra řeḥtic aziza tuɣa tetwassecmeḍ. 8Xenni lmalak wiss tnayen 
iṣuḍ di řbuq nnes uca ca n tmesřact am wedrar ameqqran icemmḍen, 
immenḍar di řebḥar uca ict n  tuřut n řebḥar tedweř d idammen, 9u ict 
n  tuřut n lḥayawanat inni iddaren di řebḥar mmuten d ict n  tuřut n 
iɣarruba tareddeǧ. 10Xenni lmalak wiss třata iṣuḍ di řbuq nnes uca ij n 
itri d ameqqran, yurɣa am ij n weṣfeḍ, iwḍa-d zeg ujenna x ict n  tuřut 
n iɣezran d tařawin. 11Itri-ya qqaren-as ‘Absintus’ (=‘Cciḥ’). Aqqa ict n  
tuřut n waman tedweř d ‘absintus’ (min ixs ad yini ‘tarzeg amecnaw cciḥ’) 
uca mmuten aṭṭas n iwdan s waman umi dewřen waman d imarzagen. 
12Xenni lmalak wiss arebɛa iṣuḍ di řbuq nnes uca tetwaṭṭef ict n  
tuřut n tfuct d ict n  tuřut n tziri d ict n  tuřut n itran ařami tebbarcen 
ict n  tuřut n tfawt uca tewḍa-d tembambest x ict n  tuřut n uziř uřa x 
ǧiřet. 13Uca ẓriɣ ij n uneḍḍiw di řwesṭ n ujenna, tettřaɣa s jjehd “Uct, 
uct, uct i inni izeddɣen di tmurt x ssibbet n řḥess n řebwaq n třata n 
lmalakat i ɣa iṣuḍen ɛad di řebwaq nsent.” 
 

9 1Lmalak wiss xemsa iṣuḍ di řbuq nnes uca ẓriɣ ij n itri iwḍa-d 
zeg ujenna x tmurt, temmewc as tasarut n uqemmum n tesraft 

yuǧɣen. 2Netta yarzem tasraft yuǧɣen uca igaɛɛed-d ddexxan zeg 
uqemmum n tesraft am ddexxan n tefqunt tameqqrant uca tfuct 
d řeɛwin barcnen zi ddexxan n tesraft. 3Zi ddexxan ffɣen-d zzayes 
iburexsen ɣar tmurt, temmewc asen ṣṣulṭa am tenni iǧan ɣar 
tɣarḍmiwin n tmurt. 4Itwanna asen “War tjeyyḥem řeḥtic n tmurt 
uřa d aɣemmuy aziza niɣ tacejjart mɣir i iwdan waha inni war ɣar 
iǧi ucemmiɛ n Arebbi x tenyart nsen”. 5Temmewc asen tzemmar 
maḥend war neqqen iwdan, maca ad ten ɛeddben řqedd n xemsa 
n iyuren uca aɛeddeb nsen am uɛeddeb n tɣarḍent xmi teqqes i 
bnadem. 6Deg wussan nni ad arzun iwdan řmewt, war tt ttifen uca ad 
ttaren ad mmeten uca řmewt ad zzaysen tarweř. 7Iburexsen ggin am 
iysan i iḥezzmen i umenɣi uca ɣarsen x uzeǧif am timrisin n wureɣ d 
iɣembab nsen am iɣembab n iwdan, 8uca acuwwaf nsen am ucuwwaf 

n temɣarin, tiɣmas nsen am tinni n wayraden, 9uca idmaren nsen 
ssduřuyen s wuzzař uca ddriz n wafriwen nsen am ddriz n ikarruten 
ak-d waṭṭas n iysan itteqnunnuyen ɣar umenɣi, 10ɣarsen ikennasen 
am tɣarḍmiwin d isennanen uca ṣṣulṭa nsen tuɣa deg ikennasen 
nsen, ḥima ad ɛedben iwdan řmijař n xemsa n iyuren. 11Ajeǧid xasen 
d netta d lmalak n tesraft, qqaren as s tɛibranit ‘Abaddun’, s tgrigit 
‘Abulliyun’. 12‘Uct’ tamezwarut teɛdu, awarni man aya ad d asent ɛad 
tnayen n ‘wuctat’. 13Lmalak wiss setta iṣuḍ di řbuq nnes uca sřiɣ 
tmijja i d yusin zi arebɛa n waccawen n uɛalṭar n wureɣ i ibedden 
din qibač i Arebbi 14tenna i lmalak wiss setta i ɣar iǧa řbuq “Fsiy i 
arebɛa n lmalakat inni icarfent ṭṭarf n iɣzar ameqqran n Ufrat.” 
15Uca arxun asent i arebɛa n lmalakat tinni tuɣa iḥezzmen dinni ɣar 
wass d uyur d useggwas, ḥima ad nɣent ict n  tuřut n iwdan. 16Tuɣa 
řqedd nsen tyuya n ɛecra ařaf s ɛecra řuřuf n imnayen (=řɛeskar s 
iysan) uca sřiɣ mecḥař di ǧan. 17Ammu i ẓriɣ iysan d yinni xasen inyin 
di tmeẓra-ya: tuɣa ssduřuyen idmaren nsen s wuzzař d azeggwaɣ 
am tmessi d wezbaybi am ‘tyasint’ d wewraɣ am řecbareyyet uca 
izeǧifen n iysan nni am izeǧifen n wayraden uca zeg iqemmumen 
nsen teffeɣ-d zzaysen tmessi d ddexxan d řecbareyyet. 18Aqqa ict n  
tuřut n iwdan tetwaneɣ s třata-ya n jjrayeḥ, s tmessi d ddexxan d 
řecbareyyet i d itteffɣen zeg iqemmumen nsen. 19Minzi ṣṣulṭa nsen 
aqqa-tt deg iqemmumen d ikennasen nsen, minzi ikennasen nsen 
ggin axmi d ifiɣran, ɣarsen izeǧifen ttjeyyḥen zzaysen iwdan. 20Maca 
iwdan iqqimen inni war itwanɣen ca zeg jjriḥect-a, war tuben ca zi 
řexdayem n ifassen nsen maḥend ad bedden zeg uɛbad n ccwaṭen 
d laṣnam n wureɣ d nnuqart d nnḥas d weẓru d ukeccuḍ, inni war 
ittwiřin, war ittesřin, war igguren 21uca nitni war tuben ca zeg uneqqi 
nsen niɣ zi tseḥḥart nsen, uřa zi tuqeḥbit nsen niɣ zi tukkarda nsen. 

Lmalak ijhed s wedlis ameẓyan 

10 1Uca ẓriɣ ij n lmalak ijhed, ihwa-d zeg ujenna, tuɣa yarḍ 
aseynu uca tasřit n wenẓar tbedd as x uzeǧif uca aɣembub 

nnes igga am tfuct, iḍaren nnes am ibilaren n tmessi. 2Iṭṭef deg ufus 
nnes ij n wedlis ameẓyan yarzem. Issars aḍar nnes afusi x řebḥar, 
aḍar nnes azeřmaḍ x tmurt 3uca iřaɣa s jjehd am wayrad. Umi iřaɣa, 
arrin-d xas sebɛa n wajjajen s řḥess nsen. 4Řami kemmřen sebɛa n 

wajjajen nni awař nsen, tuɣa xseɣ ad t ariɣ. Uca sřiɣ i ict n tmijja 
třaɣa-d zeg ujenna “Egg acemmiɛ x min nnan sebɛa n wajjajen, war 
t ttari ca.” 5Lmalak wenni tuɣa ẓriɣ, ibedd x řebḥar d tmurt, iksi 
afus nnes afusi ɣar ujenna 6uca ijjuǧ ɣar wenni iddaren i řebda qaɛ, 
wenni iggin ajenna d min dayes d tmurt d min dayes d řebḥar d min 
dayes “War teqqim bu řweqt!” 7Aqqa deg wussan n řḥess n lmalak 
wiss sebɛa xmi netta ad iṣuḍ di řbuq nnes, ad ikmeř ssirr n Arebbi, 
mammec tuɣa ittbarreḥ i isemɣan nnes, imkacafen. 8Uca tmijja i 
sřiɣ zeg ujenna tessiweř-d ɣari ict n  twařa nneḍnit “Uyur, ksi adlis 
yarezmen zeg ufus n lmalak wenni ibedden x řebḥar d tmurt.” 9Uca 
uyureɣ ɣar lmalak, ttareɣ as ad ayi iwc adlis ameẓyan. Inna ayi “Ksi 
t, teccid t uca ad issarzeg aɛeddis nnek, maca deg uqemmum nnek ad 
yiři d amiẓid am tamment.” 10Necc ksiɣ adlis ameẓyan zeg ufus nnes 
uca cciɣ t. Tuɣa-t d amiẓid deg uqemmum inu, ařami t cciɣ, yarzeg 
deg uɛeddis inu. 11Uca nnan ayi “Ittxeṣṣ ac twařa nneḍnit ad tbarrḥed 
awař n Arebbi i waṭṭas n iyduden d řegnus d iřsawen d ijeǧiden.” 

Tnayen n řechud i ibedden zzat i Arebbi 

11 1Uca immewc ayi ij n uɣanim, igga am ij n uqeṭṭab, iqqar 
“Kkar, teɛbared taddart iqeddsen n Arebbi d uɛalṭar d yinni 

dayes iɛebbden!” 2Azzay wenni ɣar barra n taddart iqeddsen, ejj it, 
war t tɛebbar ca, minzi aqqa immewc i řegnus uca nitni ad ɛefsen 
tandint iqeddsen tnayen u arebɛin n iyuren. 3Necc ad wceɣ tizemmar 
i tnayen n řechud inu, ad barrḥen awař n Arebbi ařef u mitayn u settin 
n wussan, arḍen s txancet n wecḍan.” 4Nitni d tnayen n tzitunin d 
tnayen n řeqnadeř i ibedden zzat i Arebbi n tmurt. 5Mařa din ca n 
ijjen ixs ad ten ihweř, ad teffeɣ tmessi zeg uqemmum nsen uca ad tecc 
řeɛdyan nsen. Mařa ca n ijjen ixs ad ten ihweř, ittxeṣṣ as ad itwaneɣ 
ammu. 6Nitni ɣarsen ṣṣulṭa maḥend ad qqnen ajenna, ḥima war d 
iweṭṭi wenẓar deg wussan mindi i ɣa ibarrḥen nitni. Ƴarsen ɛawed 
tizemmar x waman, ḥima ad ten arren d idammen uca ad ṣeyyḥen 
tamurt s marra jjriḥect meřmi mma xsen. 7Xmi i ɣa kemmřen chadet 
nsen, ad d igaɛɛed řweḥc zi tesraft n tmurt, ad kisen immneɣ, ad xasen 
iɣelleb uca ad ten ineɣ. 8Řxecbat nsen ad iřint deg webrid n tendint 
tameqqrant umi qqaren s řmeɛna arruḥi nnes “Sudum d Miṣra”, mani 
nɣin Arebbi x ṣṣalib. 9Uca inni zeg iyduden d tqebbař d iřsawen d řegnus 

ad ẓaren řxecbat nsen, war jjin ad mmarsen řxecbat nsen deg wenḍeř 
třata n wussan d wezyen. 10Uca imezdaɣ n tmurt ad zzaysen farḥen, ad 
iřin mliḥ, ad arezfen ijjen ɣar wenneḍni, minzi tnayen n imkacafen-a 
tuɣa ɣezzan deg imezdaɣ n tmurt. 11Maca awarni třata n wussan d 
wezyen yudef daysen arruḥ n tudart zi Arebbi uca kkaren, bedden x 
iḍaren nsen uca tiggwudi temɣar tewḍa-d x inni ten iẓrin. 12Uca sřiɣ ict 
n tmijja tejhed tettřaɣa zeg ujenna, teqqar asen “Gaɛɛdem-d da!” Uca 
nitni gaɛɛden ɣar ujenna deg useynu uca řeɛdyan nsen ẓrin ten. 13Di 
tsaɛɛet nni imsar ij n wenhezzi n tmurt d ameqqran. Ict n  tɛeccart n 
tendint tehdem d sebɛa ařef n ismawen n iwdan mmuten s wenhezzi-
ya n tmurt. Wi iqqimen dewřen ggweden aṭṭas uca ssuɛřan zi Arebbi n 
ujenna. 14‘Uct’ wiss tnayen teɛdu, aqqa ‘uct’ wiss třata teggur ad d tas. 

Řbuq wiss sebɛa 
15Lmalak wiss sebɛa iṣuḍ di řbuq nnes uca kkarent tmijjawin 
timeqqranin deg ujenna, ttřaɣant “Tagelda n ddunnit aqqa 
tedweř-d ɣar Arebbi nneɣ u ɣar Lmasiḥ nnes uca netta ad iḥkem 
am ujeǧid i řebda qaɛ.” 16Arebɛa u ɛicrin n imɣaren, inni iqqimen 
x řekrasi nsen zzat i řɛarc n Arebbi, uḍaren ɣar tmurt s uɣembub 
nsen uca ɛebden Arebbi, 17qqaren “Neccin nettqada cek, a Sidi 
Arebbi Amzemmar x marra min iǧan, cek d wenni iǧan d wenni 
tuɣa d wenni i d ɣa yasen, aqqa teksid jjehd nnek ameqqran uca 
cek aqqa tḥekmed. 18Řegnus tuɣa xeyyqen xak uca lɣaḍab nnek 
yusi-d uřa d řweqt ḥima ad twaḥasben imettinen uřa ḥima ad 
temmewc řmunet i isemɣan nnek imkacafen uca i imqeddasen d 
marra inni itteggweden isem nnek, imeẓyanen d imeqqranen, aqqa 
tiweḍ-d řweqt ad tareyybed inni ittareyyben tamurt.” 19Nnurzment 
tiwwura n taddart iqeddsen n Arebbi deg ujenna ařami itwaẓar 
ṣṣenduq n řɛahd nnes uca kkaren wassamen d tmijjawin d wajjajen 
uřa d anhezzi n tmurt d usemmiḍ s ubrurri imɣar.

Tamɣart d řhaycet 

12 1Xenni tetwaẓar ict n řeɛřamet d tameqqrant deg ujenna, 
ict n tmeṭṭut tyarḍ tfuct, taziri sadu iḍaren nnes uca ɣares 

x uzeǧif ict n temrist s tenɛac n itran. 2Tuɣa teksi ddeyset, tesɣuyyu 
s řewjaɛ d unezbar n tarwa. 3Xenni tetwaẓar ict n řeɛřamet nneḍni 

deg ujenna, aqqa din ict n řhaycet tameqqrant tazeggwaɣt am 
tmessi, ɣares sebɛa n izeǧifen d ɛecra n waccawen uca x izeǧifen 
nnes sebɛa n temrisin. 4S ukennas nnes tfarḍ zzayes ict n  tuřut n 
itran zeg ujenna, tessẓareyyeḍ iten ɣar tmurt. Řhaycet tuɣa tbedd 
zzat i tmeṭṭut i ɣa yařwen, ḥima ad tṣarḍ aḥenjir nnes xmi t-id 
ɣa tařu. 5Uca tuřu-d aḥenjir wenni i ɣa iḥekmen x marra řegnus 
s uzeǧaḍ n wuzzař. Aḥenjir nnes immeksi deɣya ɣar Arebbi u ɣar 
řɛarc nnes. 6Maca tameṭṭut tarweř ɣar řexřa, ɣar mani tuɣa d as igga 
Arebbi amcan ḥima ad as sseccen řqedd n wařef u mitayn u settin 
n wussan. 7Uca ikkar umenɣi deg ujenna. Mixayil d lmalakat nnes 
mmenɣent ak-d řhaycet uca řhaycet d lmalakat nnes mmenɣent 
ɛawed akis, 8maca war jhident ca uca war itwif ɛad wemcan nsen 
deg ujenna. 9Temmenḍar řhaycet tameqqrant, nettat d afiɣar 
wenni tuɣa zic, qqaren as ibřis niɣ Cciṭan, wenni iɣekkwan marra 
ddunnit, aqqa immenḍar x tmurt uca lmalakat nnes mmenḍarent 
akis. 10Uca sřiɣ ict n tmijja deg ujenna teqqar s jjehd “Aqqa yusi-d 
usenjem d jjehd d tgeldit n Arebbi d ṣṣulṭa n Lmasiḥ nnes, minzi 
wenni iḍeřmen aytmatneɣ, wenni i ten iḍeřmen aziř d ǧiřet, aqqa 
immenḍar. 11Ƴellben t s idammen n Izmar d wawař n chadet nsen 
uca nitni war ssɛizzen ca tudart nsen ař řmewt. 12X uyenni, farḥem 
a ijenwan d yinni daysen izeddɣen! Uct x tmurt d řebḥar, ibřis 
aqqa ihwa-d ɣarwem s tefqaḥt nnes imɣaren aṭṭas, minzi netta 
issen belli řweqt nnes aqqa tiweḍ-d!” 13Ařami řhaycet tufa ixef 
nnes temmenḍar ɣar tmurt, teḍfar tameṭṭut i d yuřwen aḥenjir. 
14Mmewcen as i tmeṭṭut tnayen n wafriwen n uneḍḍiw ameqqran 
ḥima ad teḍwu ɣar wemcan nnes di řexřa, mani ad as sseccen 
ijj n wakud d ikuden d wezyen n wakud n řweqt, mani war tt 
iẓarr ufiɣar. 15Afiɣar issusef x tmeṭṭut zeg uqemmum nnes, igga 
ict n řḥemřet n waman am iɣzar, ḥima ad tt yawi iɣzar. 16Tamurt 
tɛawen tameṭṭut uca tamurt tarzem aqemmum nnes, teḥruw 
iɣzar wenni i d issusfen řhaycet zeg uqemmum nnes. 17Uca 
řhaycet txeyyeq aṭṭas x tmeṭṭut uca tuyur ḥima ad temneɣ ak-d 
inni iqqimen zi tarrawt nnes uca ak-d inni itteṭṭfen di tweṣṣa n 
Arebbi u di chadet n Yeccu Lmasiḥ. 

Řweḥc zi řebḥar 

13 1Uca dewřeɣ ad beddeɣ x ijdi ɣar tma n řebḥar. Uca ẓriɣ ij n 
řweḥc igaɛɛed-d zi řebḥar, ɣares ɛecra n waccawen d sebɛa n 

izeǧifen. X waccawen nnes ɛecra n temrisin uca x izeǧifen nnes yuran 
xasen ismawen n ttekfir. 2Řweḥc i ẓriɣ, yarwes deg uɣiřas, iḍaren nnes 
am iḍaren n wusu, axenfuc nnes am uxenfuc n wayrad. Řhaycet tewc 
as jjehd nnes d řɛarc nnes uřa d ṣṣulṭa imɣaren. 3Ijjen zeg izeǧifen nnes 
igga axmi igzem ař řmewt, xenni ayezzim nnes i iggin axmi iyzem 
ař řmewt itwassgenfa uca marra tamurt tejɛar dayes, teḍfar řweḥc. 
4Aqqa nitni ɛebden řhaycet nni minzi nettat tewca ṣṣulṭa i řweḥc, uřa 
d nitni ɛebden řweḥc, qqaren “Man wen yarwesen di řweḥc d man 
wen izemmaren ad kis imɛařan?” 5Immewc as uqemmum, ittegg ixef 
nnes imɣar, ittceqqaf di Arebbi, temmewc as ṣṣulṭa ḥima ad imɛařa 
akis arebɛin n iyuren. 6Uca netta yarzem aqemmum nnes ḥima ad 
iceqqef di Arebbi uca ḥima ad iceqqef deg isem nnes u di tzeddiɣt 
nnes uřa di marra inni izeddɣen deg ujenna. 7Immewc as ad imɛařa 
ak-d imqeddasen, ad xasen iɣelleb. Temmewc as ṣṣulṭa x kuř taqbič 
d weydud d iřes d řgens 8uca marra inni tuɣa izeddɣen di tmurt ad t 
ɛebden, kuř ijjen wenni umi war yuri isem nnes deg wedlis n tudart 
n Izmar wenni umi ɣarṣen zeg wami tetwagg ddunnit. 9Wenni ɣar iǧa 
imezzuɣen ad iseř. 10Wenni issidfen ɣar řeḥbes ad yadef ɣar řeḥbes, d 
wenni inɣin s ssif ittxeṣṣ as ad itwaneɣ s ssif. Man aya d ṣṣbar d liman 
n imqeddasen. 

Řweḥc zi tmurt 
11Uca ẓriɣ ij n řweḥc nneḍni igaɛɛed-d zi tmurt, tuɣa ɣares tnayen 
n waccawen amecnaw inni n Izmar uca issiweř amecnaw řhaycet. 
12Tuɣa iḥkem zzates s marra ṣṣulṭa n řweḥc amezwaru, yarr-d tamurt 
d imezdaɣ nnes marra ad ɛebden řweḥc amezwaru wenni iggenfan 
zeg uyezzim nnes i iggin axmi igzem ař řmewt. 13Řweḥc wiss tnayen 
ittegg řeɛřamat timeqqranin ař d issehwa timessi zeg ujenna x tmurt 
qibač i tiṭṭawin n iwdan. 14Ad iɣwa inni izeddɣen di tmurt s řeɛřamat 
i d as immewcen ḥima ad ten igg qibač i řweḥc amezwaru, uca iqqar 
i inni izeddɣen di tmurt ad kkaren ad ssbedden řexyař (=timtal) i 
řweḥc amezwaru, wenni waxxa tuɣa igzem s ssif uca iddar-d ɛawed. 
15Immewc as ad igg ij n arruḥ i řexyař n řweḥc, ḥima ad issiweř řexyař 

(=timtal) n řweḥc uca ad igg belli marra inni war iɛebbden ca řweḥc ad 
twanɣen. 16Ad igg belli marra, imeẓyanen d imeqqranen uřa d aytbab 
n wagra d imezřaḍ niɣ iḥurriyyen d isemɣan, ad ksin tiggest deg ufus 
nsen afusi niɣ x tenyart nsen 17uca uřa d ijj war izemmar ad iseɣ niɣ 
ad izzenz mɣir wenni ɣar iǧa tiggest d yisem n řweḥc niɣ nnumru n 
isem nnes. 18Danita teǧa tiɣit: wenni ɣar iǧa uzeǧif, izemmar ad issen 
nnumru n řweḥc, minzi netta d nnumru n ij n bnadem uca nnumru 
nnes d setta meyya u setta u settin. 

Izmar d meyya u arebɛa u arebɛin ařef 

14 1Uca ẓriɣ Izmar ibedd x wedrar n Siyun, akis meyya u 
arebɛa u arebɛin n ařaf uca ɣarsen x tenyart nsen isem 

nnes d yisem n Babas. 2Řexdenni sřiɣ ict n tmijja tusi-d zeg ujenna 
am řḥess n waṭṭas n waman uca am řḥess n wajjaj ameqqran. Řḥess 
i sřiɣ tuɣa amecnaw ayt n harba ittiraren di harbat nsen. 3Aqqa 
nitni ɣennjen ij n izři n jdid zzat i řɛarc d zzat i arebɛa n imeddaren 
d imɣaren. Maca izři-ya uřa d ijj war izemmar ad t iřmed mɣir 
meyya u arebɛa u arebɛin n ařaf n inni itwasellken zi tmurt. 4Ina d 
inni war ijeyyḥen ixef nsen ak-d temɣarin, minzi nitni d iɛezriyyen 
imezdagen. Nitni ḍeffaren izmar manis mma ikka, aqqa twasellken 
zeg iwdan am imenza i Arebbi d Izmar. 5Aqqa war itwif ca řɣecc deg 
uqemmum nsen, aqqa war daysen bu řɛib qibač i řɛarc n Arebbi. 

Třata n lmalakat 
6Uca ẓriɣ ij n lmalak nneḍni tuɣa iṭṭaw di řwesṭ n ujenna, ɣares řexbar 
aṣebḥan i řebda ḥima ad zzayes ibarreḥ i inni izeddɣen di tmurt, i 
kuř řgens d teqbič d yiřes d weydud, 7uca iřaɣa s jjehd “Ggwedem 
Arebbi, wcem as-d aɛuǧi, aqqa tasaɛɛet n lḥisab nnes tiweḍ-d, ɛebdem 
i wenni iggin ajenna d tmurt d řebḥar d tařawin n waman.” 8Uca 
wenneḍni, ij n lmalak wiss tnayen, iḍfar it, iqqar “Aqqa tewḍa tendint 
n Babilun tameqqrant i yejjin ad swen marra řegnus zeg waman n 
uḍiř n tefqaḥt n tuqeḥbit nnes.” 9Uca wenneḍni, ij n lmalak wiss 
třata, iḍfar iten uca iřaɣa s jjehd “Wenni i ɣa iɛebden řweḥc d řexyař 
nnes d wenni i ɣa iksin tiggest x tenyart niɣ deg ufus nnes, 10d netta 
ad isu ɛawed zeg waman n uḍiř n tefqaḥt n Arebbi wenni isswejden 
nnebřa axeǧeḍ deg uɣarraf n lɣaḍab nnes uca ad itwaɛeddeb s tmessi 

d řecbareyyet qibač i tiṭṭawin n lmalakat iqeddsen n Izmar, 11uca 
ddexxan n uɛeddeb nsen ad igaɛɛed i řebda. War ɣarsen bu arraḥet, 
ass d ǧiřet, inni iɛebbden řweḥc d řexyař nnes, marra wenni iksin 
tiggest n isem nnes. 12Aqqa d wa d ṣṣbar n imqeddasen, inni iṭṭfen di 
tweṣṣa n Arebbi d liman n Yeccu.” 13Uca sřiɣ ict n tmijja tettřaɣa-d 
zeg ujenna “Ari ‘Sseɛd n imettinen inni i ɣa imten di ṭṭweɛ n Arebbi 
zi řexxu tsawent. Wah, inna Arruḥ, ad areyyḥen zi řexdayem nsen, 
aqqa řexdayem nsen ad ten ḍfarent.’ ” 

Tameyra n tmurt 
14Uca ẓriɣ, aqqa ij n useynu d acemřař uca x useynu iqqim xas ijjen 
amecnaw Mmis n bnadem, ɣares x uzeǧif nnes ict n temrist n wureɣ 
uca deg ufus nnes ij n wemjar iqḍeɛ x tnayen n wudmawen. 15Uca 
ij n lmalak nneḍni iffeɣ-d zi taddart iqeddsen uca iřaɣa s jjehd x 
wenni iqqimen x useynu “Sekk-d amjar nnek, mjar! Aqqa tasaɛɛet 
n tmeyra tiweḍ-d, minzi ṣṣabet n tmurt aqqa tengwa.” 16Uca wenni 
iqqimen x useynu, issekk-d amjar nnes ɣar tmurt uca tetwamjar 
tmurt. 17Uca ij n lmalak nneḍni iffeɣ-d zi taddart iqeddsen tenni deg 
ujenna, uřa d netta ɣares ij n wemjar iqḍeɛ. 18Uca ij n lmalak nneḍni 
wenni ɣar teǧa ṣṣulṭa x tmessi, iffeɣ-d zeg uɛalṭar uca iřaɣa-d s 
jjehd x wenni ɣar iǧa wemjar iqḍeɛ “Sekk-d amjar nnek iqeḍɛen, 
řqeḍ izekkunen n tzayart (=ddiřect) n tmurt, minzi aḍiř nnes aqqa 
ingwa (=yiweḍ).” 19Uca lmalak issekk-d amjar nnes ɣar tmurt, iřqeḍ 
tazayart n tmurt, inḍar it di tsirt tameqqrant n tefqaḥt n Arebbi. 
20Ḥaryen di tsirt ɣar barra n tendint uca ruccen-d idammen zi tsirt 
ařami iwḍen ɣar sřimat n yiysan, řqedd n ařef u setta meyya n   
‘istadiyyen’ (=ɛřaḥař třata meyya kilumiter). 

Sebɛa n lmalakat s sebɛa n jjrayeḥ 

15 1Uca ẓriɣ deg ujenna ict n řeɛřamat nneḍni tameqqrant d 
tanebhet: sebɛa n lmalakat iwyent-d sebɛa n jjrayeḥ tineggura, 

minzi tafqaḥt n Arebbi ikmeř zzaysent. 2Uca ẓriɣ amecnaw řebḥar n 
zzaj ixeǧḍen ak-d tmessi uca inni iɣellben x řweḥc d řexyař nnes d 
tiggest nnes d nnumru n isem nnes, bedden x tma n řebḥar n zzaj, 
ɣarsen harbat n Arebbi. 3Nitni ɣennjen izři n Musa, ismeɣ n Arebbi, d 
yizři n Izmar, qqaren “D timeqqranin d tiṣebḥanin řexdayem nnek, 

a Sidi Arebbi, Amzemmar x marra min iǧan, ibriden nnek d tasegda 
d tidett, a ajeǧid n řegnus (niɣ ‘ajeǧid n imqeddasen)’! 4Man wen war 
cek itteggweden, a Sidi, d man wen war issemɣaran isem nnek? 
Cek weḥdec i iǧan d amqeddas, maɣar marra řegnus ad d asen, ad 
ac ɛebden, minzi řeḥkamat isseggden nnek aqqa ḍḥarent.” 5Awarni 
as ẓriɣ, aqqa tennurzem taddart iqeddsen deg uqiḍun n chadet deg 
ujenna. 6Uca sebɛa n lmalakat ffɣent-d zi taddart iqeddsen s sebɛa n 
jjrayeḥ, arḍent řqeṭṭan ifsusen izdigen ittissiqqen, ɣarsent x idmaren 
ij n webyas n wureɣ. 7Uca ijjen zi arebɛa n imeddaren iwca asen i 
sebɛa n lmalakat nni sebɛa n ṭṭawyat n wureɣ, tuɣa ccurent s tefqaḥt 
n Arebbi wenni iddaren i řebda qaɛ. 8Taddart iqeddsen tetwaɛemmar 
s ddexxan i d itteffɣen zeg uɛuǧi n Arebbi d jjehd nnes. Uřa d ijjen 
mma izemmar ad yadef taddart iqeddsen ař min ɣa kkent sebɛa n 
jjrayeḥ tinni d iwyent sebɛa n lmalakat. 

Sebɛa n ṭṭawyat n lɣaḍab n Arebbi 

16 1Uca sřiɣ ict n tmijja zi taddart iqeddsen tettřaɣa x sebɛa 
n lmalakat nni, tenna “Uyurem, tfarrɣem sebɛa nni n 

ṭṭawyat n tefqaḥt n Arebbi x tmurt!” 2Wenni d amezwaru yuyur, 
ifarreɣ ṭṭawya nnes di tmurt. Uca idweř ij n ubuɛrus d aɛeffan iqbeḥ 
ɣar iwdan inni ɣarsen tiggest n řweḥc uca sejden i řexyař (=timtal) 
nnes. 3Xenni lmalak wiss tnayen ifarreɣ ṭṭawya nnes di řebḥar 
uca idweř d idammen amecnaw ametti uca kuř řeɛmar iddaren di 
řebḥar ad immet. 4Xenni lmalak wiss třata ifarreɣ ṭṭawya nnes x 
iɣezran d tařawin, dewřen d idammen. 5Uca sřiɣ i lmalak n waman 
iqqar “Cek d amseggad, a Sidi, cek d wenni iǧan, d wenni tuɣa, aqqa 
cek d amqeddas umi teggid lḥisab ammu. 6Nitni ssizzřen idammen 
n imqeddasen d imkacafen uca cek tewcid asen ad swen idammen 
ammu i d asen-d iffeɣ.” 7Uca sřiɣ wenneḍni zeg uɛalṭar iqqar “Wah 
ammu, a Sidi Arebbi, Amzemmar x marra min iǧan, s tidett d tsegda 
i tḥekmed.” 8Xenni lmalak wiss arebɛa ifarreɣ ṭṭawya nnes x tfuct 
uca temmewc as i tfuct, ḥima ad tecnef iwdan s tmessi nnes. 9Iwdan 
cemḍen marra s řɛabuq imɣaren n tmessi uca ceqqfen deg isem n 
Arebbi wenni ɣar iǧa ṣṣulṭa x jjrayeḥ-a, waxxa amenni war tuben ca 
maḥend ad as wcin aɛuǧi. 10Xenni lmalak wiss xemsa ifarreɣ ṭṭawya 
nnes x řɛarc n řweḥc uca tewḍa-d taǧest x tgeldit n řweḥc uca zeɛfen 

deg iřes nsen s ssibbet n řeḥriq 11uca ceqqfen deg isem n Arebbi n 
ujenna s ssibbet n řeḥriq d ibuɛrusen nsen, waxxa amenni war tuben 
ca zi řexdayem tiɛeffanin nsen. 12Xenni lmalak wiss setta ifarreɣ 
ṭṭawya nnes deg iɣzar n Ufrat uca uẓɣen waman nnes, ařami issewjed 
abrid i ijeǧiden inni i d ɣa yasen zi manis d tneqqar tfuct. 13Xenni 
ẓriɣ, aqqa ffɣen-d zeg uxenfuc n řhaycet u zeg uxenfuc n řweḥc u zeg 
uqemmum n umkacaf issxarriqen třata n řaryaḥ imengas amecnaw 
iqarqriwen. 14Nitni d řaryaḥ n ccwaṭen inni itteggen řeɛřamat uca 
ffɣen-d ɣar ijeǧiden n ddunnit marra, ad ten ssmunen i umenɣi deg 
wass ameqqran n Arebbi Amzemmar x marra min iǧan. 15“Xẓar, necc 
ad d aseɣ amecnaw aceffar! Sseɛd n wenni i ɣa iqqimen ifaq, wenni 
ad iḥḍa arruḍ nnes ḥima war iggur d aɛaryan uca war itwaẓar uṣeḍḥi 
nnes.” 16Issmun iten ɣar wemcan umi ttřaɣan s tɛibranit ‘Harmigidun’. 
17Xenni lmalak wiss sebɛa ifarreɣ ṭṭawya nnes x řeɛwin uca tusi-d 
ict n tmijja s jjehd zi taddart iqeddsen deg ujenna zi řɛarc, teqqar 
“Aqqa temmejra.” 18Uca ḍfaren t-id wassamen d tmijjawin d wajjajen 
uca imsar ij n wenhezzi n tmurt d ameqqran, war tuɣi am netta zeg 
wami iǧa bnadem di tmurt, anhezzi n tmurt imɣar anect. 19Tandint 
tameqqrant tewḍa tebḍa x třata n tseqqar uca marra tineddam n 
řegnus hedment. Aqqa Arebbi iɛqeř x Babilun tameqqrant ḥima ad 
as iwc aɣarraf n waman n uḍiř n tefqaḥt n lɣaḍab nnes. 20Tigzirin 
marra arweřent, war twifin ca idurar. 21Tewḍa-d tebrurri zeg ujenna 
x iwdan s ibquqen imeqqranen aṭṭas, tuɣa ḍḍqeř nsen anect n ict n 
“talent” (=ɛřaḥař 35-40 kilu). Uca iwdan ceqqfen di Arebbi x jriḥect n 
tebrurri-ya minzi jjriḥect nnes tuɣa temɣar aṭṭas. 

Tamɣart d řweḥc 

17 1Uca yusi-d ijjen zi sebɛa n lmalakat inni ɣar iǧa sebɛa n 
ṭṭawyat, inna ayi “As-d, ad ac ssecneɣ řḥukm x řqeḥba 

taẓuwart i iqqimen x waṭṭas n waman, 2tenni ak-d qeḥḥben ijeǧiden 
n tmurt uřa d imezdaɣ n tmurt, scaren s binu n tuqeḥbit nnes.” 
3Indeh ayi di arruḥ ɣar ij n wemcan ixřan. Ẓriɣ ict n tmeṭṭut tenya 
x ij n řweḥc azeggwaɣ i iccuren s ismawen n ttekfir di Arebbi uca 
tuɣa ɣares sebɛa n izeǧifen d ɛecra n waccawen. 4Tuɣa tameṭṭut tyarḍ 
taqendurt tazeggwaɣt teḥdeq, teqqen s wureɣ d wedmam d tyaqutin. 
Ƴares deg ufus nnes ij n uɣarraf n wureɣ iccur s nnɛawat d injan n 

tuqeḥbit nnes. 5Itwari x tenyart nnes ij n isem ‘Mistiriyun, Babilun 
tameqqrant, tayemmat n řeqḥab d marra nnɛawat n tmurt’. 6Uca 
ẓriɣ tameṭṭut tescar s idammen n imqeddasen u s idammen n inni 
icehhden x Yeccu. Ařami tt ẓriɣ, ttbehteɣ aṭṭas. 7Maca lmalak inna ayi 
“Mayemmi tettbehted? Necc ad cek ssargbeɣ ssirr n tmeṭṭut d řweḥc 
wenni tt yarebbun d wenni s sebɛa n izeǧifen d ɛecra n waccawen. 
8Řweḥc i teẓrid d wenni tuɣa iǧan d wenni war iǧin, ɛad ad ikkar zi 
řaǧaɣ n tmurt, ad iweddar. Ad ttbehten imezdaɣ n tmurt, inni isem 
nsen war itwari ca deg wedlis n tudart zeg wami d teffeɣ ddunnit. Ad 
ttbehten xmi i ɣa ẓaren řweḥc wenni tuɣa d wenni war iǧin, ɛad ad 
yiři. 9Aqqa da řeɛqeř i ɣar iǧa řefhamet: sebɛa n izeǧifen aqqa d sebɛa 
n idurar ixef teqqim tmeṭṭut. 10Ɛawed xsen ad inin sebɛa n ijeǧiden, 
xemsa zzaysen wḍan, ijjen aqqa iǧa ɛad d wenneḍni aqqa-t ɛad war d 
yusi. Mařa netta ad d yas, ittxeṣṣ ad iqqim drus n řweqt. 11Uca řweḥc 
wenni tuɣa iǧan d wenni war iǧin, aqqa netta s yixef nnes d wiss 
tmenya, ad iffeɣ zi sebɛa nni uca ad iweddar. 12Uca ɛecra n waccawen 
i teẓrid, aqqa d ɛecra n ijeǧiden, ɛad war ɣarsen bu tgeldit, maca 
ad ṭṭfen ṣṣulṭa n ijeǧiden řqedd n ict n tsaɛɛet ak-d řweḥc. 13Nitni 
ɣarsen array d ijjen, ad wcen jjehd nsen d ṣṣulṭa nsen i řweḥc. 14Ad 
mmenɣen ak-d Izmar uca Izmar ad xasen iɣleb minzi netta d Sidi n 
isiditen d Ujeǧid n ijeǧiden uca inni akis iǧan, aqqa nitni d imřaɣan 
d imexṭaren uřa d iṣdiqen.” 15Inna ayi “Cek tezrid aman i ɣar teqqim 
řqeḥba, aqqa-ten d iyduden d ubarru n řɣaci d řegnus d iřsawen 
16uca ɛecra n waccawen i teẓrid di řweḥc, nitni ad carhen řqeḥba, 
ad tt ggen weḥdes d taɛeryant, ad ccen aysum nnes, ad tt sscemḍen 
s tmessi. 17Aqqa Arebbi iwc asen deg wuřawen nsen, ḥima ad ggen 
nneyyet nnes n řweḥc s array d ijjen, ad wcen tageldit nsen i řweḥc 
ař i ɣa twakemmřen awařen n Arebbi. 18Tameṭṭut i teẓrid nettat d 
tandint tameqqrant tenni ɣar teǧa tgelda x ijeǧiden n tmurt.” 

Aweṭṭu n Babilun 

18 1Awarni as ẓriɣ ij n lmalak nneḍni ihekkwa-d zeg ujenna, 
ɣares ṣṣulṭa tameqqrant. Ṭṭya n uɛuǧi nnes tegga tifawt 

kuřci i tmurt. 2Netta iřaɣa s ict n tmijja tejhed aṭṭas “Aqqa tewḍa, 
tewḍa Babilun tameqqrant, tedweř d tazeddiɣt n ccwaṭen d řeḥbes 
i kuř řaryaḥ amengus d řeqfez i kuř ajḍiḍ amengus war iḥřin, 3minzi 

marra řegnus swin zeg waman n uḍiř n tefqaḥt n tuqeḥbit nnes, 
uřa d ijeǧiden n tmurt aqqa qeḥḥben akis uca isebbaben n tmurt 
dewřen d twajjar s jjehd n ufeyyec n wagra nnes.” 4Uca sřiɣ tmijja 
nneḍni třaɣa-d zeg ujenna “Ffeɣ-d zzayes zi tandint-a, a aydud inu, 
ḥima war ittiři ddnub nnes x yiri nnek uca war ttřeqqef ca di jjrayeḥ 
nnes akis, 5minzi ddnubat nnes aqqa gaɛɛdent, iwḍen ɣar ujenna uca 
Arebbi aqqa iɛqeř řefḍayeḥ nnes. 6Arrem-d xas am mammec nettat 
tarra uca arrem-d xas s dubel ɛlaḥsab řexdayem nnes. Aɣarraf wenni 
tuɣa txeǧḍed, xeǧeḍ as t s dubel. 7Mecḥař min tuɣa tfeyyec ixef nnes 
uca teddar deg ufeyyec, anect uya ɛeddbem tt uca arrem as-d acḍan. 
Minzi nettat teqqar deg wuř nnes ‘aqqa qqimeɣ am tjeǧidt, necc war 
ǧiɣ d tajjač uca acḍan war t ẓarreɣ ca’. 8X uyenni deg ijj n wass ad xas 
wḍant marra jjrayeḥ nnes: řmewt, acḍan d řaẓ uca ad tetwassecmeḍ 
s tmessi, minzi Sidi Arebbi ijhed, aqqa netta d wenni xas iḥasben. 
9Ijeǧiden n tmurt inni kis iqeḥḥben, inni iddaren deg ufeyyec, ad xas 
run, ad xas wten ayejdur xmi i ɣa ẓaren ddexxan n tmessi nnes, 10ad 
bedden ɣar řaggwaj zi teggwudi n uɛeddeb nnes, qqaren ‘Uct, uct, a 
cem a tandint tameqqrant, Babilun, a cem a tandint ijehden, minzi 
aqqa tusi-d řeḥkamet nnem deg ict n tsaɛɛet.’ 11Uřa d isebbaben n 
tmurt ad xas run, ad ceḍnen, minzi uřa d ijj war issiɣ ɛad sseřɛet 
nsen, 12sseřɛet n wureɣ d nnuqart d wedmam yiɣřan d tyaqutin d dfin 
ifsusen d arjuwani d řeḥrir azeggwaɣ d ukeccuḍ ittfuḥen d řeqcuɛ 
n acciwen n řfiř d řeqcuɛ zeg ukeccuḍ iɣřan d nnḥas d wuzzař d 
řmarmur 13d řqarfa d řebxur d řefwaḥet n mirru d jjawi d binu d zzect 
n zzitun d aren n ssmid d yirden d řmař d wuǧi d yiysan d ikarruten 
d arrimat d řeɛmur n iwdan. 14Aqqa řɣiǧet i tuɣa d mmeẓri n řeɛmar 
nnem, aqqa teggwej xam uca marra min tuɣa ɣarem d agra d min 
ittissiqqen, aqqa iweddar, war itwifi ɛad. 15Isebbaben n man aya marra, 
inni idewřen d twajjar zzayes, ad qqimen ɣar řaggwaj zi teggwudi n 
uɛeddeb nnes, ad run ad ceḍnen, 16qqaren ‘Uct, uct xam, a tandint 
tameqqrant i yarḍen řqeṭṭan ifsusen d arjuwani d azeggwaɣ, teqqen s 
wureɣ d wedmam d tyaqutin, 17s minzi deg ict n tsaɛɛet aqqa iweddar 
wagra ameqqran nnes!’ Marra inni ineddhen iɣarruba d marra inni 
ittsaran x tma n řebḥar (s řbacc) d ibeḥriyyen d marra inni ixeddmen 
di řebḥar, bedden ɣar řaggwaj 18uca ařami ẓrin ddexxan n tmessi n 
tendint, řaɣan ‘Min izemmaren ad imqudda ak-d tendint tameqqrant 

nni?’ 19Nitni ssuyusen taɛejjajt x izeǧifen nsen uca sɣuyen, am ttrun 
u ceṭṭnen, qqaren ‘Uct, uct, a tandint tameqqrant, tenni dayes - s 
ubarru n wagra nnes - dewřen d twajjar marra inni ɣar iǧa iɣarruba 
di řebḥar, minzi deg ict n tsaɛɛet aqqa tweddar. 20A ajenna, farḥet xas 
uřa řa d kenniw d imqeddasen d imazanen d imkacafen, minzi Arebbi 
aqqa iffeɣ-d řeḥkamet nnes xas.’ ” 21Uca ij n lmalak ijehden iksi ij n 
weẓru ameqqran anect n teṣḍart n tsirt, inḍar it di řebḥar uca inna 
“Ammu s jjehd ad temmenḍar Babilun, tandint tameqqrant uca war 
tetwif ɛad”. 22Řḥess n ayt n harba d imedyazen d yinni ittiraren tamja 
d yinni ittṣuḍen di řbuq war itwaseř ɛad dayem uca kuř ijjen wenni 
itteggen ṣṣenɛet nneḍnit war itwif ɛemmarṣ dayem uřa d ddriz n tsirt 
war itwaseř dayem ɛemmarṣ 23uca ɛemmarṣ ad dayem taryeɣ ṭṭya n 
řefnar uřa d řḥess n wesři d tesřit war itwaseř ɛad dayem. Isebbaben 
nnem tuɣa-ten d imeqqranen n tmurt, minzi s tseḥḥart nnem, aqqa 
twaxedɛen řegnus marra. 24Aqqa itwaf dayem idammen n imkacafen 
d imqeddasen d marra inni i itwaɣarṣen di tmurt.” 

Halliluya! 

19  1Awarni as sřiɣ ij n řḥess n waṭṭas n řɣaci deg ujenna, qqaren 
“Halliluya, asenjem d uɛuǧi d ccan d jjehd aqqa-ten ɣar Sidi 

Arebbi nneɣ. 2Minzi netta iḥkem s tidett d řḥeqq umi iḥaseb x řqeḥba 
tazuwart, tenni tuɣa tessexmej ddunnit s tuqeḥbit nnes uca netta 
yuɣa tasɣart x idammen n isemɣan nnes yumsen ɣar ifassen nnes (=n 
řqeḥba).” 3Uca nnan i umur wiss tnayen “Halliluya! Ddexxan nnes ad 
yaři ɣar ujenna i řebda.” 4Uca arebɛa u ɛecrin n imɣaren d arebɛa n 
imeddaren wḍan ɣar tmurt, ɛebbden Arebbi wenni iqqimen x řɛarc, 
qqaren “Amin, Halliluya!” 5Uca tusi-d ict n tmijja zi řɛarc, teqqar 
“Semɣarem Arebbi nneɣ, a kenniw isemɣan nnes d kenniw inni t 
itteggweden, ameẓyan ameqqran s tnayen!” 6Uca sřiɣ amecnaw tmijja 
n ubarru n řɣaci, amecnaw řḥess n waṭṭas n waman, amecnaw zzhir 
n wajjaj, qqaren “Halliluya!”, minzi Sidi Arebbi Amzemmar x marra 
min iǧan, aqqa iḥkem am ujeǧid. 7Ad nfarḥ, ad nesřiwřiw, ad as negg 
aɛuǧi, aqqa urar n Izmar yiweḍ-d uca tasřit nnes aqqa tḥezzem 8uca 
temmewc as ad tyarḍ arruḍ zi řqeṭṭan ifsusen ittissiqqen izdigen, minzi 
řqeṭṭan ifsusen nni netta d řexdayem iseggden n imqeddasen.” 9Inna 
ayi “Ari ‘Sseɛd n inni itwaɛarḍen ɣar wurar n Izmar’ ”. Uca inna ayi 

“Ina d awařen n tidett n Arebbi.” 10Uca wḍiɣ as ɣar iḍaren nnes ḥima 
ad t ɛebdeɣ. Uca netta inna ayi “Ḥḍat, war ttegg ca man aya, aqqa necc 
d amsexxar am cek d aytmac inni ɣar teǧa chadet n Yeccu. Ɛebdet 
Arebbi minzi chadet n Yeccu nettat d arruḥ n wawařen n Arebbi.” 

Amnay s uyis d acemřař 
11Uca ẓriɣ ajenna innurzem, aqqa din ij n uyis d acemřař d wenni xas 
inyin, qqaren as ‘Aṣdiq d tidett’ ad iḥaseb uca ad imneɣ s tsegda. 12Tuɣa 
tiṭṭawin nnes amecnaw iḥudaq n tmessi, ɣares x uzeǧif nnes aṭṭas n 
temrisin, itwari xasen ismawen uca itwari xas isem war t issin ḥed 
mɣir netta waha. 13Aqqa yarḍ ij n warruḍ itwassɣeḍṣen deg idammen, 
qqaren as ‘Awař n Arebbi’. 14Uca řɛeskar i iǧan deg ujenna iḍfar it-
id x iysan icemřařen, tuɣa arḍen řqeṭṭan ifsusen d acemřař izdig. 
15Iffeɣ-d zeg uqemmum nnes ij n ssif iqḍeɛ, ad zzayes iwwet řegnus. 
Ad ten iḥḍa s uzeǧaḍ n wuzzař, ad ten irbez am uḍiř di tsirt n tefqaḥt 
n lɣaḍab n Arebbi Amzemmar x marra min iǧan. 16X warruḍ nnes u x 
tmeṣṣaṭ nnes itwari xasen ij n isem ‘Ajeǧid n ijeǧiden, Sidi n isiditen.’ 
17Uca ẓriɣ ij n lmalak ibedd di tfuct. Netta iřaɣa s jjehd, iqqar i marra 
ijḍaḍ iṭṭawen di řwesṭ n ujenna “Asettiw-d, munettiw-d ɣar umensi 
ameqqran n Arebbi, 18ḥima ad teccem aysum n ijeǧiden d weysum n 
imeqqranen inni d ikumandaren x wařef n iɛeskariyyen d weysum 
n yinni ijehden d weysum n iysan d yinni xasen inyin d weysum n 
qaɛ wi iǧan, n iḥurriyyen d isemɣan uřa n imeẓyanen d imeqqranen.” 
19Uca ẓriɣ řweḥc ak-d ijeǧiden n tmurt d řɛeskar nsen munen, ḥima 
ad mmenɣen ak-d wenni inyin x uyis uca ak-d řɛeskar nnes. 20Aqqa 
itwaṭṭef řweḥc ak-d amkacaf aɣeccac wenni iggin zzates řeɛřamat nni 
i zi tuɣa iɣecc inni iksin tiggest n řweḥc uca sejden i řexyař nnes. Nitni 
s tnayen idsen twammenḍaren deg uyermam n tmessi ittcefcufen s 
řecbareyyet. 21Wi iqqimen twanɣen s wuzzař i d ikkin zeg uqemmum 
n wenni inyin x uyis uca marra ijḍaḍ jjiwnen s weysum nsen. 

Tageldit n ařef iseggwusa 

20 1Uca ẓriɣ ij n lmalak ihwa-d zeg ujenna ɣares tasarut n tesraft 
i iǧan sadu tmurt uca deg ufus nnes dayes ict n snesřet 

tameqqrant. 2Netta iṭṭef řhaycet, afiɣar awessar, wenni iǧa d ibřis d 
Cciṭan uca icarf it ařef n iseggwusa 3uca inḍar it di tesraft sadu tmurt, 

ibelleɛ xas uca igga xas acemmiɛ, ḥima war ittɣecci ɛad řegnus, ař i 
ɣa yeɛdu ařef n iseggwusa. Xenni ittxeṣṣ ad as yarxun ɣar cwayt n 
řweqt. 4Uca ẓriɣ řekrasi n řɛarc d yinni xasen iqqimen uca immewc 
asen řḥukm. Aqqa ẓriɣ řeɛmur n yinni umi kksen izeǧifen nsen di 
ṭṭweɛ n chadet n Yeccu d wawař n Arebbi, inni war sejden i řweḥc 
uřa i řexyař, inni war ɣar iǧi bu tiggest x tenyart nsen uřa deg ufus 
nsen. Nitni dewřen ɛawed ad ddaren, ad ḥekmen ak-d Lmasiḥ ařef n 
iseggwusa. 5Min iqqimen d imettinen nitni war d dwiřen ca ɣar tudart 
ař d teɛdu ařef n iseggwusa. D ta d tanukra tamezwarut. 6Sseɛd n wenni 
i d ɣa ikkaren di tnukra tamezwarut, ad yiři d amqeddas. Řmewt wiss 
tnayen war xasen izemmar, maca nitni ad iřin d ikehhanen n Arebbi 
u n Lmasiḥ uca ad kis ḥekmen ařef n iseggwusa. 

Řḥukm x Cciṭan ameqqran 
7Xmi i ɣa iqfeř ařef n iseggwusa, ad itwaḍřeq Cciṭan zi řeḥbes 
nnes 8uca ad d iffeɣ ḥima ad iɣecc řegnus inni iǧan ɣar arebɛa n 
tɣemmura n ddunnit, Xux d Maxux, ad ten issmun i umenɣi u 
řqedd nsen am ijdi n řebḥar. 9Ḥarrcen-d zi ṭṭarf n tmurt uca nnḍen 
as i řmargeḥ n řɛeskar n imqeddasen d tendint iɛizzen x Arebbi 
uca tewḍa-d tmessi n Arebbi zeg ujenna uca tecc iten. 10Uca ibřis, 
wenni tuɣa i ten iɣwan, aqqa immenḍar deg uyermam n tmessi 
ittcefcufen s řecbareyyet mani iǧa řweḥc d umkacaf issxarriqen 
uca ad twaɛeddben ass d ǧiřet i řebda qaɛ. 

Řḥukm x imettinen 
11Uca ẓriɣ ij n řɛarc d ameqqran d acemřař d wenni xas iqqimen zeg 
uɣembub nnes i ɣa yarewřen tmurt d ujenna uca war d asen iqqim 
bu wemcan. 12Necc ẓriɣ imettinen bedden zzat i řɛarc, imeqqranen 
d imeẓyanen. Aqqa nnurzmen idlisen uca innurzem wedlis nneḍni 
wenni n tudart. Uca itwaḥkem x imettinen x řeḥsab n řexdayem 
nsen zi min tuɣa itwari deg idlisen. 13Uca řebḥar iwca imettinen 
inni tuɣa-ten dayes uca řmewt d řaxart wcint imettinen inni tuɣa-
ten daysent uca itwaḥkem xasen, kuř ijjen anect n řexdayem nnes. 
14Aqqa řmewt d řaxart mmenḍarent deg uyermam n tmessi. Ta d 
řmewt wiss tnayen: ayermam n tmessi. 15Mařa itwaf ḥed war itwari 
ca deg wedlis n tudart, ad immenḍar deg uyermam n tmessi. 

Urcalim n jdid 

21 1Uca ẓriɣ ij n ujenna n jdid d ij n tmurt n jdid. Ajenna 
amezwaru d tmurt tamezwarut tuɣa ɛdun, řebḥar war 

iqqim ɛad. 2Necc ẓriɣ tandint iqeddsen, Urcalim n jdid tehwa-d zeg 
ujenna zi Arebbi, tegga amecnaw tasřit tzehhej i wesři. 3Uca sřiɣ 
ict n tmijja tettřaɣa-d zi řɛarc s jjehd “Xẓaret, tazeddiɣt n Arebbi 
aqqa-tt jar iwdan uca netta ad ɣarsen izdeɣ, nitni ad iřin d aydud 
nnes uca Arebbi simant nnes ad ɣarsen yiři d Arebbi nsen. 4Ad asen 
issiẓeɣ kuř imeṭṭa zi tiṭṭawin nsen uca řmewt war tettiři ɛad uřa d 
acḍan d tɣuyyit d řeḥriq, minzi timesřayin timezwura aqqa ɛdunt.” 
5D wenni iqqimen x řɛarc, inna “Xẓaret, ad ggeɣ marra d jdid!” 
Uca inna ayi “Ari, minzi awařen-a d iṣdiqen d tidett zi Arebbi.” 
6Netta inna ayi “Aqqa itwakemmeř. Necc d Alfa d Umega, necc d 
Amezwaru d Aneggaru. Wenni ifuden ad as wceɣ ad isu baṭeř zi 
tařa n waman n tudart. 7Wi i ɣa iɣellben ad iwart man aya uca necc 
ad iřiɣ d Arebbi i netta u netta ad yiři d mmi. 8Maca imeggwaden d 
yinni war yuminen d imednab d imneɛiyyen n bnadem d iqettařen 
d yinni iqeḥḥben d yinni iggin taseḥḥart d yinni iɛebbden laṣnam 
d marra ayt bu-ixarriqen, ad tiři tasɣart nsen deg uyermam 
ittcefcufen s tmessi d řecbareyyet. Ta d řmewt wiss tnayen.” 9Uca 
yusi-d ijjen zi sebɛa n lmalakat, tinni iksin sebɛa n ṭṭawyat ccurent 
s sebɛa n jjrayeḥ tineggura uca inna ayi “As-d, ad ac ssecneɣ 
tasřit, tamɣart n Izmar.” 10Indeh ayi di Arruḥ ɣar ij n wedrar d 
ameqqran yuɛřan aṭṭas uca isscen ayi tandint iqeddsen, Urcalim, 
tehwa-d zeg ujenna zi ɣar Arebbi 11uca ɣares aɛuǧi n Arebbi. Tuɣa 
ṭṭya nnes tettissiqq amecnaw aẓru iɣřan, am weẓru n yasbis iṣfan 
am ‘kristal’. 12Iquwwar as ij n weɣbar d ameqqran yuɛřan, ɣares 
tenɛac n tewwura uca tenɛac n lmalakat ɛessent ɣar tiwwura-ya, 
itwari xasent ismawen u nitni d ismawen n tenɛac n tqebbař n ayt 
n Israyil. 13Tandint ɣares třata n tewwura ɣar manis d tneqqar tfuct 
uca ɣar ccamal ɣares třata n tewwura uca ɣar ljanub ɣares třata n 
tewwura uca ɣares třata n tewwura ɣar mani tɣeǧi tfuct. 14Aɣbar 
n tendint ibedd x tenɛac n dsusa itwari xasen ismawen n tenɛac n 
imazanen n Izmar. 15D wenni tuɣa akidi issawař ɣares ij n řeɛbar am 
uɣanim, ḥima ad iɛbar tandint d tewwura nnes d iɣebrawen nnes. 
16Tandint tuɣa ɣares arebɛa n tɣemmar u tazuggart nnes am tiřu 

nnes. Uca netta iɛbar tandint s řmitru nnes n uɣanim. Tazuggart 
d tiřu d řuɛřa nnes d icten, tenɛac ařaf n ‘istadiyyen’ (=ɛřaḥař 
ařfayn u mitayn kilumiter). 17Uca iɛbar aɣbar nnes: meyya u arebɛa d 
arebɛin n iɣaǧen (=ɛřaḥař sebɛin mitru), netta řqedd n ij n bnadem, 
aqqa-t n ij n lmalak. 18Aɣbar nnes ggin t s yasbis uca tandint tuɣa 
zeg wureɣ iqquren axmi s zzaj iqquren. 19Dsas n weɣbar n tendint 
tuɣa itwazewweq kuřci s iẓra iɣřan. Tuɣa dsas amezwaru n weẓru n 
yasbis, wenni d wiss tnayen n safir, wenni d wiss třata n xalcidun, 
wenni d wiss arebɛa n smiralda, 20wenni d wiss xemsa n sarduniks, 
wenni d wiss setta n sardiyus, wenni d wiss sebɛa n krisulit, wenni d 
wiss tmenya n biril, wenni d wiss tesɛa n tubas, wenni d wiss ɛecra 
n krisubras, wenni d wiss ḥidɛac n yazint uca wenni d wiss tenɛac 
n umetist. 21Tenɛac n tewwura aqqa-tent d tenɛac n tyaqutin, uca 
kuř icten zi tewwura nni tuɣa zeg ict n  tyaqut. Abrid n tendint tuɣa-t 
n wureɣ iṣfan am zzaj yareqqen. 22War ẓriɣ ca taddart iqeddsen 
dayes di tendint nni minzi Sidi Arebbi, Amzemmar x marra min iǧan, 
netta simant nnes d taddart iqeddsen nnes uřa d Izmar. 23Tandint 
war teḥdaj ca tfuct uřa d taziri ḥima ad xas ssarɣent, minzi aɛuǧi n 
Arebbi yareqq dayes uca Izmar netta d řefnar nnes. 24Uca řegnus inni 
itwassnejmen ad uyuren s tfawt nnes uca ijeǧiden n tmurt ad ssiwḍen 
aɛuǧi d ccan nsen ɣares. 25Tiwwura nnes war twaqqnent ɛemmarṣ s 
uziř, minzi ǧiřet war tettɣimi ca din. 26Ad awyen ɣares aɛuǧi d ccan n 
řegnus maḥend ad zemmaren ad adfen. 27Ɛemmarṣ ad dayes tadef ca 
n řḥajet tamengust niɣ wenni iggin nnɛawat niɣ wenni issxarriqen, 
maca inni itwarin deg wedlis n tudart n Izmar waha. 

Iɣzar n tudart 

22 1Uca netta isscen ayi ij n iɣzar n waman n tudart yareqqen 
am kristal itteffɣen zi řɛarc n Arebbi d Izmar. 2Di řwesṭ n 

webrid nnes uca x tma n iɣzar tuɣa tacejjart n tudart tenni tessenḍay 
řɣiǧet tenɛac n twařawin deg useggwas, ad tewc řɣiǧet nnes kuř 
ayur. Tifray n tcejjart ad ssgenfan zzaysent řegnus. 3War dayes ittiři 
ɛad min ineɛřen. Řɛarc n Arebbi d Izmar ad yiři dayes uca isemɣan 
nnes ad xas sexxaren. 4Nitni ad ẓaren udem nnes, isem nnes ad yiři x 
tenyarin nsen. 5War din tettiři ɛad ǧiřet uca nitni war ḥdijen ɛad ṭṭya 
n řefnar niɣ tifawt n tfuct, minzi Sidi Arebbi ad asen igg tifawt uca ad 

iřin d ijeǧiden i řebda qaɛ. 6Uca netta inna ayi “Awařen-a d iṣdiqen d 
tidett uca Sidi Arebbi n arruḥat n imkacafen aqqa issekk lmalak nnes 
ḥima ad isscen i isemɣan nnes min i ɣa imsaren deɣya. 

Lmasiḥ ad d yas deɣya! 
7Xẓar, necc ad d aseɣ deɣya. Sseɛd n wenni iṭṭfen deg wawařen 
n Arebbi zeg wedlis-a.” 8Necc, Yuḥanna, aqqa sřiɣ tt, ẓriɣ tt. Uca 
ařami tt sřiɣ uca ẓriɣ tt, wḍiɣ ɣar iḍaren n lmalak wenni d ayi tt 
issecnen. 9Inna ayi “Ḥḍa, war ttegg man aya! Necc d ismeɣ am 
cek d aytmac d imkacafen d yinni iṭṭfen deg wawařen n wedlis-a. 
Ɛebdet Arebbi!” 10Inna ayi “War ttegg acemmiɛ x wawařen n 
Arebbi zeg wedlis-a, minzi řweqt aqqa tiweḍ-d. 11Wenni itteggen 
min war iseggden, ad igg min war iseggden ktar, amengus ad idweř 
d amengus ktar, amseggad ad igg tasegda ktar uca amqeddas ad 
idweř d amqeddas ktar. 12Xẓar, necc ad d aseɣ deɣya uca řmunet 
inu akidi ḥima ad xeǧṣeɣ kuř ijjen anect n řxedmet nnes. 13Necc d 
Alfa d Umega, d Amezwaru d Aneggaru, d Abeddu d Qeṭṭu. 14Sseɛd n 
inni itteggen tiweṣṣa nnes ḥima ad ɣarsen tiři tizemmar di tcejjart 
n tudart uca ad adfen ɣar tendint zi tewwura nnes. 15Barra iǧan 
yiṭan d yinni ittseḥḥaren d yinni itteggen tuqeḥbit d yinni ineqqen 
d yinni iɛebbden laṣnam d marra inni ittexsen ixarriqen d yinni 
ixeddɛen. 16Necc d Yeccu, aqqa ssekkeɣ lmalak inu maḥend ad 
awem iched man aya zzat i tmesmunin. Necc d aẓwar d zzariɛet 
n Dawud d itri yareqqen ɣar řefjar.” 17Maca Arruḥ d tesřit qqaren 
“As-d!” d wenni tt isřin ad ini “As-d!”. D wenni ifuden, ejj it ad 
d yas, d wenni ixsen, ejj it ad isu aman n tudart baṭeř.” 18Necc 
cehhdeɣ i marra inni ittesřan awařen n Arebbi zeg wedlis-a, mařa 
din ḥed wenni xasen i ɣa yarnin x wawařen-a, Arebbi ad xas iɣḍeř 
jjrayeḥ tinni itwarin deg wedlis-a. 19Mařa ca n ijjen ad ikkes zeg 
wawařen n Arebbi zeg wedlis-a, ad as ikkes Arebbi tasɣart nnes zi 
tcejjart n tudart u zi tendint iqeddsen u zi min itwari deg wedlis-a. 
20Wenni icehhden x man aya, iqqar “Wah, necc ad d aseɣ deɣya!” 
“Amin! As-d, a Sidi Yeccu!” 21Nniɛmet n Sidi Yeccu Lmasiḥ ad tiři 
ak-d marra imqeddasen. Amin! 

Ismawen n xemsa n idlisen n Musa Isem aquḍaḍ
Amezwaru Amz.
Ufuɣ Ufɣ.
Ayt n Lawi Law.
Di Řexřa Řxř.
Tiřemt n Ttawrat Tiř.

Idlisen n umezruy (=ttarix) Isem aquḍaḍ
Yucuwa Yuc.
Imezurfa Zrf. 
Rut Rut.
1 Samwil 1 Sam.
2 Samwil 2 Sam.
1 Ijeǧiden 1 Ijǧ.
2 Ijeǧiden 2 Ijǧ.
1 Imezruyen 1 Imz. 
2 Imezruyen 2 Imz.
Ɛizra Ɛiz.
Niḥmaya Niḥ.
Istir Ist.

Idlisen n tiɣit d usefru (=cciɛr) Isem aquḍaḍ
Ayub Ayb.
Isebbiḥen Sbḥ.
Awařen Iwezznen Awa.
Ambarreḥ Amb.
Izři x izřan Izř.

Idlisen n imkacafen (=lanbiya) Isem aquḍaḍ
Icaɛya Ica.
Irmiya Irm.
Izřan s igejduren n Irmiya Igj.
Ḥizkiyal Ḥiz.
Danyal Dan.
Huciya Huc.
Juwil Juw.
Amus Ams.
Ɛubadya Ɛub.
Yunes Yun.
Mixa Mix.
Nahum Nah.
Habakkuk Hab.
Zifanya Zif.
Haggayi Hag.  
Zakariya Zak.
Malaxi Mal.



471    AQADI

Aṭṭas zeg wami itwabda di řxedmet n ttarjama n řectab iqeddsen s trifect. Deg 
ussegwas n 1887 iḍhar-d linjil s ufus n Matta s trifect uca deg ussegwas n 1890 
iḍhar-d ɛawed linjil am mammec t yura Yuḥanna. Ffɣen-d idlisen nni s tnayen 
idsen s lḥuruf n teɛrabt. Awarni man aya tetwassbedd řxedmet n ttarjama 
ařami niweḍ ɣar uneggaru n řqarn ɛicrin. Di řweqt nni itwabda ɛawed di 
řxedmet n ttarjama uca ffɣen-d ca n idlisen nneḍni am “Řexdayem n rrusul” 
d “Tabrat n arrasul Bulus ɣar řmumenin i iǧan di tendint n Ruma”. Ḍharen-d 
idlisen nni ak-d kasitat. Uřa linjil n Matta d linjil n Yuḥanna twasejjlen di 
kasitat (sintat). Aṭṭas n iwdan sřin asent deg isseggwusa iɛdun u farḥen s 
beddu n řexbar aṣebḥan n Yeccu Lmasiḥ.

Řexxu aqqa tetwakemmeř tterjama tmun n “Řɛahd n Jdid” wenni d řexbar 
aṣebḥan n Yeccu Lmasiḥ, aqqa-t d linjil imun. Awař ‘linjil’ ixs ad yini ‘řexbar 
aṣebḥan’. Di “Řɛahd n jdid” nufa 27 n idlisen uca amezwura nsen d linjil s 
ufus n Matta,  xenni linjil n Marku, linjil n Luqa u linjil n Yuḥanna. Nitni d 
arebɛa imeḥḍaren n Lmasiḥ inni yuran marra min ẓrin u sřin zi tuddart n 
Yeccu Lmasiḥ umi tuɣa netta di ddunnit-a ařami řami itwaṣelleb u immut u 
itwassnekkar-d zeg imettinen uca itwassgaɛɛed ɣar ujenna. Luka war iǧi ak-d 
Yeccu maca yura marra min isřa xas s usettef. Yura ɛawed adlis wiss xemsa umi 
qqaren “Řexdayem n Imazanen”. Imazanen nitni d rrusul n Yeccu Lmasiḥ uca 
awař ‘amazan’ d ij n wawař amaziɣ nican. Xenni awarni adlis n “Řexdayem n 
imazanen” aqqa din marra tibratin n umazan Bulus i tmesmunin (=lkanayis). 
Timesmunin nni d řɣiǧet n řxedmet i igga Arebbi s tbarreḥt n Bulus i marra 
řegnus umi tuɣa isafar ɣar jwayeh n Asiya (=Turkiya) d Lyunan ařami yiweḍ 
ɣar Ruma am umeḥbus n qayṣar. Ƴar uneggaru n “Řɛahd n jdid” ad tafem 
tibratin n Yaɛqub, umas n Yeccu, uřa d tnayen n tebratin n Buṭrus d třata 
n tebratin n Yuḥanna uřa d tabrat n Yahuda, umas n Yaɛqub wenni d umas 
n Lmasiḥ. Ƴar uneggaru qaɛ aqqa din “Asargeb n Yeccu Lmasiḥ i Yuḥanna”. 
Adlis-a ittarezzem aneɣ tawwart ɣar min i ɣa yiři deg wussan ineggura xmi i 
d ɣa yas Lmasiḥ. 

“Řɛahd n Jdid” (s 27 idlisen nnes) d “Řɛahd Aqdim” (s 39 idlisen nnes) 
aqqa-ten d adlis d ijjen war izemmar ad itwayarz uca war din adlis nneḍni 
i d aneɣ immewcen maḥend ad nessen marra min iǧan i usenjem n bnadem. 
Adlis Iqeddsen wanita issawař aneɣ x Lmasiḥ zeg umezwaru ař aneggaru 
am mammec netta ɛawed d amezwaru d aneggaru n marra min iǧan. Adlis 
Iqeddsen iqqar s uqemmum n Lmasiḥ s yixef nnes “Necc d Alfa d Umega. d 
Amezwaru d Aneggaru, d Abeddu d Qeṭṭu”. 

Řexxu umi tetwakemmeř tterjama n “Řɛahd n Jdid”, nexs ad nwehheb marra 
asemɣar d tessbiḥ d uqadi i Arebbi s yisem n Yeccu Lmasiḥ wenni i d aneɣ 
iɛawnen di řxedmet-a mani niweḍ min tuɣa war nettriji. 
 
Xenni nttettar zi Arebbi maḥend ad yarzem uřawen d řeɛqeřat n marra wi i 
ɣa iɣaren awařen n wedlis-a maḥend ad issen mecḥař imɣar ssirr n Arebbi di 
Sidi Yeccu Lmasiḥ. 

Tarbiɛt n ttarjama - anebdu 2009

adlis (idlisen) - řectab (řectub)
akehhan (ikehhanen) - wenni ixeddmen di taddart n Arebbi
akud (ikuden) -   ij n řqedd n řweqt
amazan (imazanen) - rrasul (rrusul)
ameddar (imeddaren) - řmaxřuq (řmaxřuqat)
amudar (imudar) - lḥayawan (lḥayawanat)
ameksa (imeksawen) -  aniči (iničan)
amettiř (imettiřen) - anzi (inzan)
amezzuɣ (imezzuɣen) - amejjun (imejjan)
amkacaf (imkacafen) - nnabi (lanbiya)
amnay (imnayen) -  wenni ineddhen ayis
amseřmad -  amesɣar (imesɣar)
amusnaw (imusnawen) - lɛalim (lɛulama)
amsenjem - amsellek
amzarfu (imzurfa) - řqaḍi (řquḍat)
asafar - amuddu
asebbab (isebbaben) - amenzi (imzenzan)
asebbiḥ (isebbiḥen) - izři (izřan) n usebbeḥ
asenjem - asellek
asinagug (isinagugen) - řmejmeɛ (řemjameɛ) n Wudayen
awař (awařen)  - taguri (tigura)
axerdus (ixerdusen) - ifri (ifran)
aydud (iyduden) - cceɛb (ccuɛub)
azref (izerfan) - řqanun (řqawanin)
aɛalṭar (iɛalṭaren) - řmedbeḥ (řemdabiḥ)
aɛuǧi - řɛezz
bnadem (iwdan, midden) - afgan (ifganen)
ddunnit - amaḍal
iřes (n tmaziɣt) - tutlayt (n tmazɣt)
kacef - ikacef - ittkacaf - nabb, inabb, ittnabba
lḥarf (lḥuruf) - asekkil (isekkilen)
lḥurriya - tiřelli
ljawab - tamwarrit
awařen iwezznen  - anzi (inzan) 
nniɛmet - ttisar, arḍa
nnhar - ass (ussan)
nneṭq - agemmay
řebḥař (řebḥur) - řebḥar ameẓyan - ill (ilalen) - ill agrakal
řeḥtic - arbiɛ
řexyar - timtal
řɛarbun - ddiyyet
řeɛdu (řɛedyan) - asengu (isenga)
simana (simanat) - imalass (imalassen)
ssiyasa - tasertit
ssuq (řeswaq) - agadaz (igadazen)
ṣṣulṭa (ṣṣulaṭat) - tanbaḍt (tinbaḍin)
tageldit (tigeldin) - lmamlaka (lmamlakat)
tajeǧidt (tijeǧidin) - lmalika
takehhant - řxedmet n ukehhan
tamesmunt (timesmunin) -  lkaniset (lkanayis) 
tameyra - ṣṣabet
tasmuɣi - tudart n isemɣan d tesmuɣi (řɛubudiyya)
řqarn (řqurun) - ij n řmijař n řweqt n 100 iseggwusa
tamewci (timewca) - ariɣalu (iriɣaluten)
tanuwwact (nnuwwac) - ajejjig (ijejjigen)
tayri - řemḥibbet, timexsa
taɣarṣt (tiɣarṣin) - ddbiḥet (ddbayeḥ)
taɣuri - aseřmed (iseřmiden)
tazant -  řxedmet n umazan
tiɣit - řḥikmet
třařit - axřaq
ttarix - amezruy (imezruyen)

LḤURUF (ISEKKILEN)
Aqqa din ca n lḥuruf s ict tneqqiṭt sadu nsen. Aqqa-ten d lḥuruf s ij n urekkez x 
nneṭq nsen. Ad newc ca n imedya:
ḥ - ḥenna  niɣ  ḥdam  ḍ - ḍidd  niɣ  aḍaḍ  ẓ  - ẓẓi  niɣ  aẓru 
ṭ  - aṭṭas  niɣ  ṭṭarf  ṣ  - ṣuḍ (amedya: "Iṣuḍ usemmiḍ")   
Mařa negga ict n tqebbart tameẓyant x lḥarf ( ˇ ), xenni lḥarf nni iffeɣ-d zi lḥarf 'l' 
zi jjihet n tajit nnes. S uyenni nzemmar ten nenṭeq ammu: 
ř  - řkas (ad t nenṭeq: 'rkas'  niɣ  'lkas')   
ǧ  - ǧiřet (ad t nenṭeq: 'djiret' niɣ  'llilet') 
č  - učma (ad t nenṭeq: 'utcma'  niɣ  'ultma')
Imedya n ca n lḥuruf inneḍni:
c  - macina  niɣ  tcamma   ɛ  - ɛemmarṣ  niɣ  ɛemmi niɣ  ɛenṭi   
ɣ  - ɣar ṣṣbeḥ  niɣ  ɣull ('goal')  - di ca n idlisen inneḍni itwari lḥarf-a am 'gh' - 'ghar' 

IMNAWAYEN (=awařen inni řmeɛna nsen d ijjen) 
Ƴar uzeřmaḍ ad tafed ict n lista n wawařen inni řmeɛna nsen ɛřaḥař d ijjen 
Xmi i ɣa tɣared zeg wedlis-a i iwdan inneḍni tzemmared ad tixḍared zzaysen 
ḥima ad tessfehmed ktar min yuran. Mařa tufid awař 'rrasul' ihwen i inni 
ittesřan x wawař 'amazan', xenni tzemmared ad tbeddřed awař nni ɛlaḥsab 
lista-ya xmi i ɣa tɣared zeg wedlis-a. Mařa iɛejb ac 'uniči' ktar zeg 'umeksa', 
sexdem 'aniči' u mařa iɛejb ac  'nnhar' ktar zeg 'wass', xenni sexdem 'nnhar'. 
Mintra cek war tbeddiřed ca řmeɛna, maca texsed ad tessiwḍed areqqas nican 
ɣar inneḍni waha, aqqa man aya d lmliḥ. 

LḤURUF IMEQQRANEN
Deg wedlis-s nuri marra ismawen n iwdan d řegnus niɣ n tneddam d tmura d 
iřsawen d imucan d iɣezran d řebḥur s ij n lḥarf d ameqqran ɣar umezwaru nsen. 
Ammu i netteg s yisem n Arebbi d Yeccu Lmasiḥ d Arruḥ Iqeddsen. Zi jjihet isem 
n 'ibřis' negga it s ij n lharf d ameqqran ammu 'Cciṭan' minzi di Tyunanit itwari 
isem-a uřa s ij n lḥarf ameqqran. Xenni aqqa din ɛawed ccwaṭen (cciṭan s ij n lḥarf 
d ameẓyan) inni d ixeddamen n Cciṭan ameqqran. 

TIRA IMMEYŘEN
Mařa tufid tira immeyřen jar min yuran deg wedlis-a i war teǧi jar teqbubin uřa 
nnebřa afessar ɣar sadu n tasna, aqqa-tt d awař niɣ ca n wawařen itwarnin ḥima ad 
tiři tiɣri n twinest nni cwayt ihwen nnebřa mma ad din yiři ubeddeř n řmeɛna.

TIRA d AGEMMAY 
D amezwaru ittxeṣṣ ad tessnem belli ntari 'nnek' deg wemcan n 'nnec'. Xenni 
'řkas nnek' aqqa-t d ‘řkas i cek’. Mařa texsed, tzemmared ad t tneṭqed ammu: 
'řkas nnec'. Ammu i ɣa tafed ɛawed  'ddunnit', maca mři tufid ad tinid 'ddunnect' 
uca ammu tzemmared ad  tegged ak-d  waṭṭas n wawařen. 
Tamesřact wiss tnayen d ta. Mařa tufid 'iẓra it' ad tinid 'iẓri t' niɣ 'inna as' ad tinid 
'innas' niɣ 'inna yas'. Nessitim ad tfehmed ktar u ktar xmi i ɣa tdarrbed ixef nnek 
di tira d tiɣri n tmaziɣt. 



474 AMAWAŘ

Abaddun - Isem-a yusi-d zi tutlayt n tɛibranit uca ixs ad yini 'areyyeb' niɣ 'areddeǧ'.  

Alfa d Umega - Lḥarf amezwaru d lḥarf aneggaru n lḥuruf n tutlayt tayunanit.

Akehhan (Ikehhanen) -  Ikehhanen d inni tuɣa ixeddmen deg uqiḍun (di řexřa) niɣ di 
taddart iqeddsen (di Urcalim) n Arebbi. Nitni tuɣa ɣarṣen i lḥayawanat inni itwaqeddmen 
am tɣarṣin (=ddbayeḥ) i Arebbi ɛlaḥsab tiweṣṣa n Arebbi i iǧan di ttawrat n Musa. Marra 
ikehhanen n weydud n Israyil aqqa-ten zeg ayt n Lawi minzi Arebbi ixḍar ayt n Lawi 
(Ilawiyyen) ḥima ad as iřin d ikehhanen sadu ttawrat. Azeǧif n ikehhanen tuɣa ittadef ɣar 
uqeddas x uqeddas ict n twařa deg ussegwas waha ḥima ad d iḍhar qibač i Arebbi maca war 
iǧi nnebřa arucci n idammen minzi ttawrat teqqar aqqa war din bu weɣfar n ddnub nnebřa 
arucci n idammen. Aqqa din aṭṭas n tmesřayin di ttawrat (xemsa n idlisen n Musa) tinni 
ittxeṣṣen i uqiḍun iqeddsen d marra min dayes d řxedmet n ikehhanen d weɛbad i Arebbi.  
Xẓar Tabrat i Iɛibraniyyen 9 u 'Harun' d 'Ilawiyyen'. 

Aqiḍun iqeddsen - Arebbi yumur Musa maḥend ad as igg ij n uqiḍun di řexřa wenni  tuɣa 
ineyyec Arebbi maḥend ad dayes izdeɣ di řwesṭ n weydud nnes Israyil. Iquwwar as-d s ij n 
wefray n ict n tecḍaḍt d tazirart tacemřač i yuyren jar ibilaren. Daxeř n wefray aqqa din 
řemraḥ. Ƴar zzat n řemraḥ itwagg ij n uɛalṭar n nnḥas u awarni as ij n řbanyu i di ssirden 
ikehhanen ixef nsen ɛlaḥsab tiweṣṣa n Arebbi. Ƴar ḍeffar n řemraḥ tuɣa din aqiḍun iqeddsen. 
Aqiḍun itwabḍa s ij n warwaq deg uqeddas (ɣar zzat n uqiḍun zzat arwaq) d uqeddas x 
uqeddas. Deg uqeddas tetwaf ict n ṭṭabra ak-d weɣrum n wesscan d řqendiř s sebɛa n řefnarat 
d tmejmart n řebxur zzat aqeddes x uqeddes mani itwassars ṣṣenduq iqeddsen n řɛahd i 
itwaggen jar Arebbi d weydud nnes Israyil. Di ṣṣenduq nni itwaf dayes tnayen n teřwiḥin n 
weẓru, i xef tetwazemm ttawrat, uřa d taɣɣarct innewwcen n Harun d ij n uzenbiř s 'manna' 
wenni d aɣrum i iwḍan zeg ujenna kuř ass min ɣa yekk weydud n Israyil tuɣa ittenneḍ di 
řexřa n Sinayi. S man aya marra igga Arebbi s ufus n Musa ij n lmatal n tmesřayin tinni 
tuɣa ɛad innufaren. Aɛbad deg uqiḍun tuɣa s ifassen n ikehhanen d imednab u s tiɣarṣin n 
lḥayawanat i zzayes war nzemmar ad netwassesřeḥ ak-d Arebbi. Yeccu Lmasiḥ idweř ɣarneɣ 
d akehhan d taɣraṣt nnebřa řɛib qibač i Arebbi maḥend ad zzayes netwassesřeḥ ak-d Arebbi 
ict n twařa i řebda. Xẓar Tabrat i Iɛibraniyyen 7, 8, 9 d 10. 

Amazan - S teɛrabt qqaren as 'rrasul'

Amsfewwej - Amsfewwej netta d Arruḥ Iqeddsen wenni tuɣa i zi iwaɛd Yeccu Lmasiḥ i 
imeḥḍaren nnes am inna “Xmi i d ɣa yas Umsfewwej, wenni ɣarwem-d i ɣa ssekkeɣ zi Tbabat, 
Arruḥ n tidett i d yusin zi ɣar Tbabat, xenni netta ad ayi iched. Ad tcehdem uřa d kenniw, minzi 
tuɣa kenniw akidi zeg umezwaru.” (Yuḥ. 15:26,27; xẓar ɛawed Yuḥ. 14:15-26; 16:5-15)

Asewjed (Ass n usewjed) - netta d ass qbeř wass n ssebt d řɛid n izmar n Basxa (xẓar 'řɛid n 
Basxa') min di sswejden Wudayen macca, ssirden, yarḍen arruḍ ittxeṣṣen i řɛid.  

Aseɣḍaṣ - Aseɣḍaṣ imsar mařa ij n bnadem itub u yumen di Lmasiḥ. Řmumen n jdid ad 
iched x liman nnes, xenni ad d ihwa deg waman (=iɣzar niɣ ij n řbanyu ameqqran), netta 
ak-d ijjen nneḍni niɣ ak-d ca n řmumenin (Mat. 28:18-20; Řex. 2:41; 8:26-40; 9:18; 10:44-48; 
16:33; 1 Kur. 1:10-17). X uyenni neqqar belli netta itwasseɣḍeṣ s waman. (Rum. 6:4; Řex. 
16:31). Aseɣḍaṣ war iǧi d usenjem minzi bnadem ad itwassenjem s liman di Lmasiḥ waha 
(Afa. 2:8), maca aseɣḍaṣ d chadet i liman di Lmasiḥ.    

Aysum (niɣ aksum) - Di řɛahd n jdid nufa aṭṭas n twařawin awař 'aysum' umi ɣares 
'řmeɛna' n ij n bnadem nnebřa Arebbi, nnebřa Arruḥ n Arebbi, nnebřa Yeccu Lmasiḥ. Wa d 
'bnadem amednub'. Řɛeks n 'weysum' d netta d 'Arruḥ n Arebbi'. Xẓar Rum. 8:6-17. 

Aɛalṭar - Aɛalṭar amecnaw ij n ṭṭabřa yuɛřan min xef twaqeddment tiɣarṣin i Arebbi umi 
qqaren s teɛraft 'řmedbeḥ'. Aɛalṭar tuɣa di řemraḥ zzat i uqiḍun niɣ zzat i taddart iqeddsen 
u tuɣa ittetwabna zeg ukeccuḍ n 'akasiya' (=ssanṭ) iɣeǧfen s nnḥas i war izemmar ad 
itwassecmeḍ. Sadu uɛalṭar sarɣen timessi u sennej x uɛalṭar  twammarsent tiɣarṣin ḥima 
ad iřint d ict n řefwaḥet arḍan i Arebbi. Xẓar Ufɣ. 27:1-8; 38:1-7.

Bɛelzabul - Isem nneḍni i Cciṭan niɣ i arrays n ccwaṭen. 

Firɛun - Isem n řḥakem n Miṣra   

Hades - Isem ayunani i řaxart niɣ i jahennama. 

Harun - Umas n Musa wenni issiwřen ak-d Firɛun amecnaw netta d uqemmum n Musa. 
Harun idweř d arrays n ikehhanen d amezwaru uca itwaxřeq-d zeg ayt n Lawi. Xẓar 
'akehhan' d 'Ilawiyyen' d Ufɣ. 4:10-17; Ufɣ. 28:1; 29; Law. 8,9; 

Hirmis d Zayus - Ismawen n ca n laṣnam n Iyunaniyyen. Hirmus itwasemma 'Mirkuriyu' 
zeg Irumaniyyen (Xẓar Řex. 14:12).

Ibrahim - Netta d babas n Isḥaq d Ismaɛil. Isḥaq d mmis ɛlaḥsab řwaɛd n Arebbi, maca 
Ismaɛil netta d mmis zi tayya, war iǧi zi Sara tenni d tamɣart nnes d tawrit n řwaɛd zi 
Arebbi akis. Isḥaq yejj-d Yaɛqub i zi d itwaxeřqen 12 n iḥenjiren nnes inni idewřen d 12 n 
tqebbař n Israyil. Ibrahim d Isḥaq d Yaɛqub nitni d řejdud n weydud n Israyil. Ibrahim tuɣa 
iddar ɛřaḥař 1800 n iseggwusa qbeř twasit n Lmasiḥ ɣar ddunnit. Xẓar Amz. 12-23; Yuḥ. 
8:30-59; Rum. 4; Gal. 3; 4:21-31; Ɛbr. 11:8-19 u 'Israyil'. 

Ifarisiyyen - Aqqa-ten d ict n tebridt di ddin n Wudayen tenni tuɣa issekkwan aṭṭas deg 
wussan n Yeccu Lmasiḥ. Nitni arnin aṭṭas n tɣuri d tweṣṣa i ttawrat n Arebbi. Tuɣa Lmasiḥ 
ittwebbax iten aṭṭas di ssibbet-a. Xẓar Matta 15 d 23; Luka 11:37-54.

Iṣaduqiyyen - Aqqa-ten d ict n tebridt di ddin n Wudayen tenni tuɣa issekkwan aṭṭas deg 
wussan n Yeccu Lmasiḥ.  S řɛeks n Ifarissiyyen nitni  war yuminen ca di tnukra zi řmewt u 
di lmalakat d řaryaḥat. Xẓar Mat. 22:23; Mar. 12:18; Luq. 20:27 u Řex. 23:6-8.

Ilawiyyen (Ayt n Lawi) - Lawi ijjen zeg tenɛac n iḥenjiren n Yaɛqub. Xẓar ɛawed 'akehhan'  
d 'Harun' d Law. 3, 4. 

Inikulayiten - nitni d iwdan inni iffɣen zeg webrid n liman di Lmasiḥ (Xẓar Asa. 2:6; 2:15)

Israyil - Isem n jdid i iwca Arebbi i Yaɛqub awarni řami immneɣ Yaɛqub ak-d lmalak n 
Arebbi s ǧiřet (Amz. 33:29). Řmeɛna n isem-a wanita netta 'Arebbi immneɣ di ṭṭweɛ inu'. 
Yaɛqub tuɣa d mmis n Isḥaq. Xẓar Amz. 32:22-32, 49; Rum. 9,10,11; Asa. 7:1-8.  

Iɛibraniyyen (Aɛibrani) - Ibrahim itwasemma 'Ibrahim Aɛibrani' deg wedlis Amezwaru 
14:13. Nufa isem-a di řɛahd n jdid i di teǧa 'Tebrat i Iɛibraniyyen'. Aqqa nitni d Udayen inni 
yumnen di Lmasiḥ uca nefhem belli Udayen ḥesben isem-a d isem n ccan i ixef nsen.  Řaṣř 
n isem-a ɣares tasɣunt ak-d ij n umyag ('řfiɛř') n Taɛrabt d Tɛibranit ‘ɛabara’ wenni řmeɛna 
nnes ‘iẓwa’. Aqqa iẓwa weydud  (=cceɛb) n Israyil zi Miṣra ɣar tmurt n Kanɛan.

Laṣnam - laṣnam d ’irebbiten’ n ukeccuḍ niɣ n wureɣ niɣ n ict n řhajet nneḍni. 

Lmasiḥ - Isem wanita ixs ad yini 'Amedhun'. Awař ayunani iqqar 'Xristus'. Zic, řami  tuɣa 
Arebbi ixḍar ij n umkacaf niɣ ajeǧid niɣ ij n ukehhan i taddart nnes, ijj it ad itwadhen zeg 
ij n umkacaf. Adhan-a tuɣa isscen i iwdan belli Arebbi aqqa ixḍar aryaz-a i ict n řxedmet 
d tameqqrant. Aydud  (=cceɛb) n Israyil tuɣa ittraja Lmasiḥ ɛlaḥsab min d asen nnan 
imkacafen n zic. Asitem nsen, aqqa Lmasiḥ ad d yas, tuɣa imeqqar deg wussan n řḥukm n 
Irumaniyyen inni iɛefsen x weydud n Israyil u x marra iyduden  (=ccuɛub) n ddunnit. 

Mamun (Řmamun) - Isem wanita ɣares ict n tesɣunt ak-d ‘tinɛacin’ niɣ aqarri nsent di 
tudart n bnadem. Yeccu iqqar: “Kenniw war tzemmarem ad txedmem i Arebbi d ‘Mamun’” 
(Mat. 6:24) uřa “X uyenni mařa war teǧim d imtiqqan di min iǧan n ‘řmamun’ aɣeccac, wi 
daywem i ɣa ittiqqen di min iǧan d tidett?” (Luk. 16:11). Xẓar ɛawed Luk. 16:9,13. 

Manna - Manna d aɣrum i d iwḍan zeg ujenna kuř ass. Marra Israyiliyyen ccin zzayes umi nnḍen 
di řexřa awarni řami ffɣen zi Miṣra ař ass umi udfen ɣar tmurt n Kanɛan. Arebɛin n iseggwusa tuɣa 
telɛen u zedɣen di řexřa. Marra isseggwusa-ya Arebbi iwca asen aɣrum kuř ass ammu (Ufɣ. 16). 

Mmis n bnadem - Amkacaf Danyal iwca i Lmasiḥ isem-a. Xẓar Danyal 7:13-14,27; Mat. 17:21-37.

Mmis n Dawud - Udayen semman Lmasiḥ wenni ttrajan s isem-a minzi řectab iqeddsen 
iqqar belli Lmasiḥ ad iffeɣ zeg ayt n ujeǧid Dawud. Xẓar 2 Sam. 7:12-16; Ica. 11:1-3; 16:5; Irm. 
30:3-24; Rut. 4:13,14,17,21,22; 1 Imz. 17:11; Mat. 21:9.

Nniɛmet - Awař 'nniɛmet' di řɛahd n jdid war ixs ad yini 'aɣrum' maca ixs ad yini 'ttisar' 
niɣ 'arḍa'. Mařa nenna  'nniɛmet n Arebbi ad ɣarneɣ tiři', nexs ad nini, aqqa dayneɣ 
mmeẓri  maḥend arḍa n Arebbi ad ɣarneɣ yiři, waxxa war nesdiheǧ ca arḍa nnes, minzi 
neccin d imednab am Adam.  

Řejdud n Wudayen - Aqqa d Ibrahim d Isḥaq d Yaɛqub inni iksin řwuɛud n Arebbi belli 
ayt n Ibrahim (ɛlaḥsab řwaɛd) ad dewřen ij n řgens imɣar aṭṭas i zzayes i ɣa ibarek Arebbi 
marra řegnus n tmurt.  Xẓar Luk. 20:37-38; Yuḥ. 8:30-59.

Řqendiř (n Wudayen) - Řqendiř-a tuɣa immars deg wezyen amezwaru n uqiḍun iqeddsen 
zzat i arwaq uca qqaren as ‘aqeddas’. Ƴares sebɛa n řefnarat i yareqqen řebda s zzect n 
zzitun iṣfan min ɣa yekk uqiḍun ibedd. Xẓar Amz. 25:31-40; 27:20-21 u Asa. 1:9-20. 

Řɛid n Basxa - Deg wussan umi issuffeɣ Arebbi řgens nnes Israyil zi Miṣra yumur iten 
maḥend ad ɣarṣen ij n izmar di tudrin nsen, ad mesḥen idammen nnes ɣar ṭṭarf n tewwart 
maḥend lmalak n uhellek wenni i ɣa inɣen marra imenza n iḥenjiren n Miṣra (man 
aya d jjriḥect wiss ɛecra n Arebbi x Imiṣriyyen), war ineqq ca iḥenjiren n Israyiliyyen. 
Xẓar Ufɣ. 12. U ammu i imsar di ǧiřet i di mmuten marra imenza n Miṣra, iffeɣ řgens n 
Israyil zi Miṣra ak-d marra imenza n iḥenjiren nnes inni itwaṣṣaren s idammen n izmar. 
Idammen n Lmasiḥ dewřen aneɣ-d d asenjem i kuř ijjen wenni zzayes i ɣa yamnen. 

Řɛid n weɣrum nnebřa antun - Arebbi yumur i weydud nnes Israyil maḥend ad ɛeyyden 
řɛid-a deɣya awarni i řɛid n Basxa. Di sebɛa n wussan n řɛid-a war ttetten ca aɣrum s 
wentun, maca ad tt ccen nnebřa antun. Antun netta d ict n tteṣwirt n ddanb. Wenni tuɣa 
iffɣen zi Miṣra war izemmar ad yecc ɛad aɣrum s wentun uca wenni i ɣa iffɣen zi ddnub war 
izemmar ad yecc ɛad aɣrum n ddnub. Xẓar Amz. 13:1-10. 

Řɛid n Xemsin - Řɛid-a n Israyiliyyen imsar xemsin n wussan awarni i řɛid n Basxa. Řɛid-a 
aqqa-t d řɛid n ṣṣabet n yirden. Xẓar Law. 23:15-21. Řami d ihwa Arruḥ Iqeddsen zeg ujenna 
uca yudef deg wuřawen n imeḥḍaren n Lmasiḥ (Řex. 2:1-4), tuɣa Udayen ttɛeyyaden řɛid-a 
uca ammu i nessen belli Arruḥ ihwa-d xemsin n wussan awarni i Basxa i tuɣa imsaren 
deɣya awarni ass min di immut Lmasiḥ x ṣṣalib. 

Řɛid n ureqqeɛ d weɛdař n taddart iqeddsen - Xẓar Yuḥ. 10:22. Řɛid-a imsar di řmecta u 
tuɣa řmijař nnes tmenya n wussan i di ttfekkaren Wudayen deg ureqqeɛ (=aɛdař) n taddart 
iqeddsen zi jdid s Yahuda Amakkabayi deg useggwas 164 qbeř Lmasiḥ. 

Samariya - Iwdan n Samariya war ǧin ca d Udayen maca udfen ɣar din zi barra. Tuɣa din 
řeɛdawet aṭṭas jar Wudayen d Isamariyyen. Xẓar Luk. 9:51-56; 10:25-37; Yuḥ. 4:1-42; Řex. 8:4-25. 

Sidi - Isem-a yus-d zeg ij n wawař ayunani 'Kuriyus', min ixs ad yini 'Sidi' niɣ 'Mas'. 
Imeḥḍaren n Lmasiḥ řaɣan as s uweqqar 'Sidi'. Awař 'Sidi' ɣares ɛawed ij n řmeɛna yuɛřan 
umi ittceyyar ɣar Arebbi s yixef nnes am Bab n marra min iǧan. Ammu neqqar 'Sidi Arebbi' 
min ixs ad yini belli Arebbi aqqa netta d Bab n marra u x marra .  

Sudum d Gumurra - Tnayen n tneddam yareddeǧ itent Arebbi deg wussan n Lut, ayyaw 
n Ibrahim. Arebbi issenjem Lut d tnayen n tḥenjirin nnes zi tmessi d řecbareyyet i iwḍan x 
tneddam nni. Tamɣart n Lut temmut umi texẓar ɣar ḍeffar xmi arewřen zi tendint, tɛeṭṭař, 
tedweř d ij n ubilar n tmeǧaḥt. Xẓar Amz. 19. 

Ssebt (Ass n ssebt) - Arebbi yareyyeḥ deg wass n ssebt zi marra řexdayem i igga umi igga 
ijenwan d ddunnit deg umezwaru. S ttawrat yumur Arebbi i weydud (=cceɛb) nnes Israyil 
maḥend ad weqqaren ass n ssebt am ij n wass n ureyyeḥ i řebda.  Xẓar Amz. 2:2,3; Ufɣ. 20:8-
11; 31:12-17; Law. 23:1-3; Tiř. 5:12-15.

Sunhidrin - Lmeḥkama tameqqrant n Wudayen dayes sebɛin n imeqqranen d imɣaren n 
řgens uca azeǧif n ikehhanen netta d arrays n wegraw. Irumaniyyen jjin ten ad ḥekmen 
x tmesřayin n Wudayen u tuɣa ɣarsen ij n uqarri imɣar di řgens. Sunhidrin iḥkem x 
Yeccu s řḥukm n řmewt nnebřa mma ad afen uřa d ij n uḍřem i issdaheǧen řḥukm-a. Mat. 
26:57-68; Mar. 14:53-65; Luk. 22:63-71. 

Ṣṣalib - Tuɣa řmewt x ṣṣalib ij n řɛiqab n Irumaniyyen i ibarraniyyen maḥend ad ten 
ssiggweden aṭṭas. Tuɣa řɛiqab-a yewɛar ař ṭṭarf minzi ticti n řweqt ař i ɣa temsar řmewt d 
tazirart aṭṭas. Mat. 27:33-44; Mar. 15;22-32; Luk. 23:33-43; Yuḥ. 19:16-37. 

Ṣṣenduq iqeddsen n řɛahd - Ṣṣenduq-a tuɣa deg uqeddas x uqeddas uca twafen dayes 
tnayen n teřwiḥin n weẓru i xef tetwazemm ttawrat uřa d taɣɣarct innewwcen n Harun d ij n 
uzenbiř s 'manna'. X tqebbart nnes bedden tnayen n 'xirubin' inni d imeddaren am lmalakat 
inni s ifriwen nsen ssduřyen taqebbart uca xeẓẓaren ɣar tqebbart. Xẓar Ufɣ. 37:1-9. 

Yeccu - Qqaren as s tɛibranit 'Yacuɛ' u s tgrigit 'Yesus'. Isem-a ixs ad yini 'Arebbi d asenjem' 
niɣ 'Arebbi issenjem'.  Xẓar Mat. 1:21; Luk. 1:33-35.

Tagelda - Awař-a ixs ad yini ‘tizemmar igellden’ niɣ ‘ṣṣulṭa igellden’. Wenni iǧan d ajeǧid x 
ij n tmurt aqqa netta iṭṭef 'tagelda' x tmurt nni, min ixs ad yini aqqa ɣares ṣṣulṭa igellden x 
tmurt, izemmar ad yumur marra imezdaɣ n tmurt nni ɛlaḥsab řqanun n tmurt. 

Takehhant - Řxedmet n ukehhan. Xẓar 'akehhan'.

Tamejmart n řebxur - Tamejmart n řebxur n wureɣ tuɣa zzat arwaq deg uqiḍun 
iqeddsen i zzayes tessgaɛɛed ict n řefwaḥet n řebxur taṣebḥant i arḍa i Arebbi (Xẓar Ufɣ. 
30:1-10; Asa. 8:3-5)

Tamesmunt - Nettat d lkaniset n Lmasiḥ. Marra mani i ɣa munen řmumenin di Lmasiḥ 
ḥima ad as ɛebbden, aqqa din temsar ict n tmesmunt deg yisem n Lmasiḥ. Ɛawed marra 
řmumenin jjmiɛ tteggen arrimet nnes tenni iǧan zi Arruḥ uca ammu nitni d tamesmunt nnes 
niɣ lkaniset nnes i war iǧan waha mani mma munen Imasiḥiyyen maca tamesmunt ɛawed d 
marra řmumenin di Lmasiḥ i iǧan řexxu uca tuɣa-ten iḍennaḍ uca ad din iřin tiwecca. Xẓar 
Kul. 1:15-20; 1 Kur. 12.

Taqeddast - Wenni iǧan d amqeddas aqqa dayes taqeddast war dayes bu ddanb. S tidett 
mɣir Arebbi war dayes uřa d ict n jjuret n ddanb. Taqeddast nnes war ɣares bu umezwar 
d uneggar, aqqa tekmeř.  Umi Lmasiḥ izeddeɣ deg wuř n bnadem s liman dayes, xenni ad 
tiři taqeddast n Arebbi di bnadem nni wenni yumen. Ɛad ittxeṣṣ as ad tedweř tqeddast 
n Lmasiḥ i izeddɣen dayes ɣar marra tudart nnes min ɣa yekk iddar di ddunnit-a. Nřaɣa 
abrid ɣar tqeddast ktar s wawař 'tuqeddsi' i imsaren xmi ndarreb ixef nneɣ maḥend ad 
nedweř di ṣṣiffet n Lmasiḥ. Xẓar Ɛbr. 12:14; 1 Buṭ. 1:15; Asa. 4:8. 

Tasegda - Nessen belli Ibrahim yumen zi Arebbi uca Arebbi iḥesb as t-id d tasegda (Xẓar Rum. 
4).  Wanita ixs ad ini belli Arebbi iḥseb Ibrahim d ij n bnadem nican zzat i uɣembub nnes. 
Man aya war iǧi minzi Ibrahim war ixḍi ca, maca minzi yumen di min tuɣa d as iwaɛd Arebbi. 
S uyenni nzemmar ad nini belli 'Arebbi issegged Ibrahim s liman', war iǧi s řexdayem. 

Tazant - Řxedmet n umazan. Xẓar 'amazan'.

Ttawrat - Ttawrat temmewc i Musa. Itwassgaɛɛed Musa jar Arebbi d weydud nnes Israyil s 
tenɛac n tqebbař nnes inni iffɣen zi Miṣra uca ṭṭfen ttawrat n Arebbi deg wedrar n  Sinayi. 
Awař 'ttawrat' ssimant nnes ixs ad yini 'taɣuri' niɣ 'aseřmed',  aqqa-tt d taɣuri n Arebbi i 
weydud nnes, mammec d as i ɣa ɛebbden u mammec i ɣa ddaren arendad uɣembub nnes. 
Di  řɛahd aqdim n wedlis iqeddsen nufa xemsa idlisen n Musa inni iǧan d ttawrat n Arebbi i 
weydud  (=cceɛb) nnes. Xẓar Ufɣ. 19, 20.  

Tuqeddsi -  Wenni idewřen d amqeddas aqqa netta deg webrid ɣar tqeddast ktar. Xẓar 
'taqeddast'. Xẓar Rum 6:19, 22; Ɛbr. 12:14. 

ŘEQYAS n TZUGGART d TIŘU d ŘUƐŘA d WAǦAƳ

s Tarifit s Tyunanit řqedd idlis, udem, lɛadad 

uɣiř (iɣaǧen) 'pixus'  (πιχυς) 46-55 cm Mat. 6:27; Luk. 12:25; 
Yuḥ. 21:8; Asa. 21:17

mayl 'milyun'  (μιλιον) 1478,5 mitru Mat. 5:41

astadi 
(istadiyyen)

'stadiyun'  (σταδιον) 185 mitru Mat. 14:21; Luk. 24:13; 
Yuḥ. 6:19; 11:18; Asa. 
14:20; 21:16

tiddi (tiddiwin) 'orgiya'   (οργυια) 1,85 mitru Řex. 27:28

ŘEQYAS n WAMAN d IMENDI d ZZECT
aɣarraf (iɣarrafen) 'xistus'  (ξεστης) 0,55 litru Mar. 7:4,8

řmud (řemdud) 'mudiyus'  (μοδιος) 8,75 litru Mat. 5:15; Mar. 4:21; 
Luk. 11:33

řmud (řemdud) 'satun'  (σατον) 13 litru Mat. 13:33; Luk. 13:21

amitrit (imitriten) 'mitritis'  (μετρητης) 39,4 litru Yuḥ. 2:6

taxancet n yirden 'kurus'  (κορους) 394 litru Ḥiz. 45:11,14; Luk. 16:7

řmud (řemdud) 'xuyniks'  (χοινικες) 1,1 litru Asa. 6:6

abidaw (ibidawen) 'batus'  (βατους) 39,4 litru Luk. 16:6

ŘWUZENAT
arḍeř 'litra'  (λιτρα) 327,5 gram Yuḥ. 12:3; 19:39

'talent' 'talentiyayus'  
(ταλαντιαιος)

20-40 kilu Asa. 16:21

TINƐACIN
n Wudayen n Iyunaniyyen n Irumaniyyen  ass-a (2009)

 1 'lebta' 
(aṣuldi n nnḥas)
Mar. 12,42: 
Luk. 12:59; 21:2

azyen kwadrant 1 dirham

2 'lebta' 1 kwadrant
(aṣuldi n nnḥas)
Mat. 5:26; Mar. 12:42

2,5 dirham 

1 aṣuldi (pinning) 
('assariyun' n nnḥas)
Mat. 10:29; Luk. 12:6

9 dirham

1 draxma 
(aṣuldi n nnuqart)
Luk. 15:8

1 ddinar 145 dirham

 dubel n draxma (2 draxma)
(=ḍḍariba i taddart iqeddsen)
Ufɣ.  30:11-16; Mat. 17:24 

2 ddinar 290 dirham

1 statir (=4 draxma)
Mat. 26:15; 27:3,5-9

4 ddinar 580 dirham

1 ařḍeř (=100 draxma)
'mina' n nnuqart - Luk. 19:13-25

100 ddinar 14500 dirham

1 talent
Mat. 18:24; 25:15-28

58-80 ařḍeř 
n wureɣ niɣ nnuqart

870.000 dirham

